
        
            
                
            
        

    
	ГРЭМ ГРИН

	 

	ХЭНЭГГҮЙ АМЕРИК

	“УЛСЫН ХЭВЛЭЛИЙН ГАЗАР” Улаанбаатар хотноо 1983 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	XX зууны Английн авьяаслаг зохиолчийн нэг Грэм Грин 1955 онд «Хэнэггүй америк» хэмээх тагнуулын сэдэвт өвөрмөц сэтгэл зүйн романаа туурвисан юм. Энэ романд хүний амь зэрлэгээр бусниулсан гэмт хэргийн ул мөрийг мөрдөн хөөж алуурчныг олох үүрэг уншигч, мөрдөн байцаагч хоёуланд нь оногдох боловч хэн алсан бэ? гэдэгт биш харин хэн буруутай вэ? гэдэгт л нууц нь оршино.

	Грэм Грин «Манай хүн Гаванид», «Хэргийн мөн чанар», «Амьд хүний өрөө», «Зураггүй аялал» мэтийн роман туурвижээ.

	«Хэнэггүй америк» романд уншигчдын өмнө гэмт хэрэг гарсан сэтгэл зүйн онцлог, хүнлэг энэрэнгүй үзлийн тэмүүлэл хоёр илрэн гарч зарим нэг хүний хэргийг шүүх асуудал дахин дахин гарах боловч энэ нь бүхэл бүтэн ард түмний талаар явуулсан гэмт хэрэг болохыг харуулна.

	Романы үйл явдал Вьетнам дахь «Бузар дайны» нөхцөлд өрнөдөг. Зохиолч Вьетнамын өмнөд хэсэгт хэдэн жилийн турш амьдран суухдаа болсон үйл явдлуудыг нүдээрээ үзэж уул номоо бичсэн юм.

	«Хэнэггүй америк» роман бол харийн булаан эзлэгчдийн эсрэг эх орноо хамгаалан олон жилийн турш тэмцэж байсан баатарлаг Вьетнамын ард түмнийг үзэл санаа ёс суртахууны талаар дэмжиж түрэмгийлэгчдийн үйл ажиллагааг жигшин буруушааж зэмлэхийн хамт үнэн юм ялна гэх бадрангуй үзлийг сурталчилсан хүмүүжил боловсролын ач холбогдолтой ном юм.

	 

	Редактор Д. Лхамжав 



	




	Онгирсон сэтгэлийн хөдөлгөөнөөр 

	Осолтой юм хийх эрмэлзлийг 

	Огт сайшаадаггүй билээ би

	 

	Хууль дүрмийг зөрчигч

	Хувь хүнийг гомдоогч

	Хуурамч этгээд болох вий гэж

	Хонгор зүрх минь шимширнэ. 

	 

	Үүргийнхээ тухай аюултай ойлголт 

	Үйлийн үр ажил үйлдэхэд 

	Өөрийн эрхгүй биднийг татах юм.

	АРТУР КЛАФ

	 

	 

	Алах аврахын алинд ч 

	Адгийн санаа өвөрлөж 

	Аргалах юм сэдэн дүрслэхдээ 

	Аргагүй л тохирох эрин юм.

	Байрон

	 

	 

	ХАЙРТ РЭНЭ, ФУЭНГ НАР АА!

	Сүүлийн таван жилийн турш Сайгонд та нартай хамт сайхан өнгөрүүлсэн тэдгээр зугаатай үдшийг санан дурсахаар барахгүй харин зохиолын нэг баатраа танай байшинд оруулахын тул байшингийн тань хаяг болон мөн эндхийн хүүхнүүдийн нэрийг дуудахад тийм ч амаргүй учир уншигчдад тохиромжтой болгохын тулд таны нэрийг Фуонг гэдэг энгийн сайхан хялбар нэрээр ичгүүргүй зээлдэн авч уул номоо та нарт зориулсан болохыг зөвшөөрмүү.

	Би өөр нэр Вьетнамаас зээлдэж аваагүйг та ойлгоно биз. Сайгон, Ханойн алинд ч байхгүй Пайл, Грейндетер, Фаулер, Виго болон Жо хэмээх нэрсийг авсан бөгөөд харин генерал Тхе араасаа буудуулан алагдсан гэж би дуулсан. Энд түүхэн үйл явдал ч холилдон орсон. Жишээ нь «Континентал» зочид буудлын ойролцоо том бөмбөг дэлбэрч дараа нь жижиг бөмбөг тэсэрсэн. Би иймэрхүү жижигхэн хазайлт хийхээс сэтгэл зовохгүй байна. Учир нь энэ бол түүхэн өгүүлэл биш харин роман юм. Санаанаасаа авсан зарим баатруудын энэ өгүүлэл Сайгоны нэг халуун оройг өнгөрүүлэхэд та нарт тус болно гэдэгт найднам.

	 

	Хүндэтгэн ёсолсон Грэм Грин



	




	ТЭРГҮҮН ХЭСЭГ

НЭГДҮГЭЭР БҮЛЭГ

	Би оройн хоолныхоо дараа Катин гудамжны байшингийн өрөөндөө суугаад «Би танайд очно, 10 цагаас хэтрэлгүй» гэж амласан Пайлыг хүлээн суусаар шөнө дунд болоход тэсэж чадалгүй гадагш гарав. Богино хар өмдтэй настай авгай нар хөлөө жийн шатны тавцан дээр суусан нь хоёрдугаар сарын тэр халуун шөнө орондоо унтахад хэтэрхий бүгчим байсных биз. Хүн зөөгч дугуйчин голын эрэг чиглэн хажуугаар алгуур зүтгүүлэн өнгөрөх бөгөөд саяхан ирсэн америкийн онгоцнуудын ачааг буулгасан тэр газар чийдэнгийн хурц гэрэл асаж харагдана. Тэр хүү урт гудамж дагуу харвал Пайлын бараа ч үгүй байв. Америкийн төлөөлөгчдийн газар саатсан бол утсаар мэдэгдмээр юм даа, ялимгүй зүйлд ч гэсэн ёс горим алддаггүй л хүн юм сан гэж би бодон орохоор эргэтэл зэргэлдээ орцны дэргэд нэг залуу хүүхэн хүлээн зогсохыг олж харав. Нүүр нь харагдахгүй боловч цагаан торгон өмд, цэцгэн хээтэй урт цамцаар нь би шууд танилаа.

	Тэр хүүхэн намайг байрандаа ирэхэд яг энд, яг энэ цагаар хүлээж байсан нь олон билээ.

	— «Фуонг» гэж нэрээр нь би дуудав. Энэ нэр Феникс1 гэсэн утгатай боловч эдүгээ түүнд домгийн чанар ч огт үгүй үлгэрийн шувуутай адил шатсан үнснээсээ дахин амилж байх юм хаа байх билээ.

	Пайлыг хүлээж байна гэж хэлэхээс нь өмнө би «Цаадах чинь энд байхгүй шүү» гэлээ.

	— Би мэдэж байна. Чамайг ганцаар цонхны дэргэд байхыг чинь харсан.

	— Удахгүй ирнэ. Дээш гараад хүлээ л дээ.

	— Яах вэ. Эндээ хүлээе.

	— Болохгүй байх аа. Цагдаа бариад явж мэднэ шүү гэхэд Фуонг миний араас өгсөв. Би ёжилж хэдэн үг хэлэхийг бодсон боловч түүний англи, франц хэлний мэдлэг нь тийм юм ойлгох хэмжээнд хүрээгүйг санаад болив. Тэгээд ч тэр хүүхнийг гомдоож өөрийгөө эвгүй байдалд оруулахыг хүсээгүй. Бид хоёрыг шатны тавцан дээр гарч очиход тэнд сууж байсан чавганц нар эргэн харж, дөнгөж өнгөрмөгц хоолой нийлүүлэн дуулж байгаа юм шиг дуугаа өндөр нам болгон ярилцаж байв.

	— Эд нар юу яриад байна? гэхэд

	— Намайг гэртээ ирлээ гэж бодож байна гэж Фуонг хариулав.

	Хэдхэн долоо хоногийн өмнө хятадын шинэ жилд зориулан тасалгаандаа тавьсан мод шарлаж навчсаа унагаан бичгийн машины завсраар чихсэнийг би цэвэрлэж эхлэв.

	— Санаа чинь их зовж байх шив гэж Фуонг хэлэв.

	— Нэг л биш дээ. Цагаа яг барьдаг хүн юм сан.

	Намайг гутал, зангиагаа тайлж орон дээр хэвтэхэд Фуонг хагас жилийн өмнөх шигээ л хийн зуух асааж цай болгохоор ус тавих зуураа,

	— «Чамайг удахгүй явна» гэж цаадах чинь ярьсан.

	— Магадгүй.

	— Танд их сайн юм байна лээ.

	— Чихэнд чимэгтэй л үг байна гэж би хэлэв.

	Энэ эмэгтэй гялтгар хар үсээ өөрөөр самнаж хоёр мөрөн дээгүүрээ унжуулсныг хараад ингэж самнахад Пайл дургүй байдгийг би саналаа. Фуонг хятад түшмэлийн охиныг дуурайж үсээ ингэж самнадаг аж. Намайг нүдээ анихад тэр хүүхэн бахь байдгаараа ус буцалгаж, аяга таваг хангинуулан шөнийн нэг хэсгийг барж, амар заяа үзүүлэх янзгүй л байв.

	— Удахгүй ирнэ ээ, гэж тэрний эзгүй хойгуур намайг араар нь тавьдаг мэт хэлэв.

	Энэ хоёр хоорондоо юу ярьдаг улс юм бол?

	Пайл их сүрхий хүн. Олон сараар алс дорнодод сууж гээд тэр тухайгаа тэнд олон жил сууж байсан надад ярих гэж намайг бүр чилээчихдэг байсан. Тэгээд бас ардчиллын тухай сэдвээр, ярих дуртай, АНУ-аас дэлхий дахинд явуулж байгаа үйл ажиллагааны талаар өөрийнхөө баримталдаг тууштай үзлээ хэлж байсан. Фуонг бол үнэхээр юм мэдэхгүй амьтан.

	Гитлерийн тухай ярьж байхад ямар хүн байдаг юм гэж давгүй асуух л хүн. Түүнд тайлбарлаж ойлгуулахад ч хэцүү, учир нь энэ хүүхэн герман, польш хүнийг огт үзээгүй ажээ.

	Фуонг европын газар зүйн тухай маш бүдэг ойлголттой боловч английн Маргарит2-ын амьдралын тухай надаас илүү мэднэ.

	Би түүнийг аяга зөөдөг тосуураа орны ирмэг дээр тавихад нь:

	— Пайл чамд хайртай хэвээр л байна уу, Фуонг? гэж асуув.

	Вьетнам хүүхэнд дурлана гэдэг бол дэрний чинь дээгүүр жиргэх шувуунд дурлаж буй гэсэн үг. Ертөнц дээр Фуонг шиг дуулдаг шувуу байхгүй гэж бодож байсан цаг бий. Би гараа сунгаж түүний царвуунд хүрэхэд яс нь шувууных шиг тийм туяхан байв.

	— Цаадах чинь сэтгэлтэй хэвээр үү, Фуонг? гэж намайг дахин асуухад, Фуонгийн инээх, чүдэнз зурах нь зэрэг сонсогдоно. Англиар «in Love3» гэдэг үгийн учрыг Фуонг ойлгохгүй байсан байж магадгүй.

	— Би чамд тамхийг чинь бэлтгэж өгөх үү гэж Фуонг асуув.

	Нүдээ нээж харвал Фуонг гэрлээ асаагаад тосгуураа бэлтгэсэн байв. Хар тамхиныхаа жижиг үрлийг халаах гэж хуруундаа зүүгээ эргүүлэн галын дөл дээгүүр нүүрээ барайлган тонгойход нь чийдэнгийн гэрэлд түүний арьс хар хув мэт пад хар харагдана.

	— Пайл татахгүй л байна уу? гэж би асуув.

	— Үгүй байна.

	— Тэрийгээ чи тамхинд оруулахгүй бол эргэж ирэхгүй дээ. Татдаг нууц амраг Францаас ч болсон эргэж ирдэг гэсэн яриа байдаг. Эр хүний чадвар хар тамхинд сулардаг боловч үнэнч байхыг нь тачаалаас илүүд үзнэ. Аяганцрын гүдгэрдүү ирмэг дээр халуун зуурмагийн жижигхэн үрлийг нухахад хар тамхины үнэр ханхлав. Ийм сайхан үнэр хаана ч байхгүй. Орны дэргэдэх сэрүүлэгтэй цаг 12 хорь болж, сэтгэл ч түгшихээ больсон байлаа. Пайлын дүр ч бүдгэрч эхлэв. Над хар тамхи нэрэх урт ганс бэлтгэн дэнлүүний гэрэлд зогсох түүнийг ажвал хүүхэд бөөцийлж буй хүн шиг тун сүрхий тонголзон оролдоно. Би аль аль үзүүртээ зааны ясан чимэгтэй 2 фут урт шув шулуухан хулсан гансандаа хайртай байв. Гансны толгойноос гуравны хоёрын дайтай хэмжээнд хөмөрсөн хонх мэт аяганцар байх ба гүдгэрдүү ирмэг дээр нь хар тамхи нухсаар гялтгар хар болгожээ. Фуонг нарийхан нүх рүү нь зүү хурдан гэгч нь шургуулж хар тамхиа хийгээд аяганцраа эргүүлэн дөл дээр болгож гансыг над руу хөдөлгөөнгүй барилаа. Хар тамхин үрэл сайхан манарч эхлэхэд би түүнийг амтархан соров.

	Туршлагатай тамхичин бүхэл ганс тамхийг нэг амьсгаагаар сорж чадах боловч харин би хэд тасалж нэрэх юм. Фуонгийг хоёр дахь ганс бэлтгэх зуур би хүзүүн дороо ширэн дэр тавьж дээш харан хэвтэв.

	— Одоо л, би учрыг нь ойлголоо. Намайг унтахынхаа өмнө гансаа хэд угзардгийг Пайл мэдээд саад хийхгүйн тул өглөө ирэх гэж байгаа юм байна шүү дээ гэж би хэлэв.

	Би Фуонгийн өгсөн хоёр дахь гансыг авч доош тавиад:

	— Одоо сэтгэл зовж сандрах зүйлгүй гэж хэлээд аяга цай балгаж гараа тохойн дотор тал дээр нь тавив. Намайг хаяад явахад чинь ийм нэг юм над үлдсэн нь аз байлаа шүү. Де-орман гудамжинд тамхины сайхан газар бий. Бид европчууд, хэрэггүй юмнаас болж их шуугиан гаргах юм даа. Фуонг, чи тамхи татдаггүй хүнтэй амьдрах ч дэмий дээ.

	— Тэр чинь надтай тун удахгүй суух гэж байгаа шүү дээ.

	— Тэгвэл ч яах вэ, өөр хэрэг.

	— Чи дахиж татах уу?

	— Тэгье.

	Пайлыг ирэхгүй бол энэ хүүхэн өнөө шөнө надтай унтах болов уу? Гэхдээ энэ гансаар дөрөв татахад л Фуонгийг хүсэх чадал барагдана гэдгийг би мэдэж байсан боловч үргэлж дээш харж унтдаг эмэгтэйн гуяыг хөлдөө хүргэж хэвтэх аятайхан, бас ч амандаа ганс зуугаастай байх болно.

	— Пайл одоо ирэхгүй, надтай энд хоно л доо, Фуонг, гэж би хэлэв.

	Тэр хүүхэн надад тамхи өгөхдөө толгойгоо сэгсрэв. Энэ үед би тамхинаасаа дахин нэг сорвол түүний байх, байхгүй нь надад ялгаагүй болов.

	— Пайл яагаад алга байна? гэж Фуонг асуув.

	— Би яаж мэдэх вэ? гэж намайг хариулахад 

	— Тэр генерал Тхе рүү явсан уу?

	— Би мэдэхгүй.

	Чамтай цуг хооллохгүй бол энд ирнэ л гэсэн юм даа.

	— Санаа битгий зов. Ирэлгүй дээ. Дахиад нэг татахыг бэлтгэж өгөөч. Тамхи асаах гэж галын дөл дээгүүр тонгойж байхад би Францын яруу найрагч Шарль Бодлерын «Хүү минь, эгч минь» гэдэг шүлгийг дурсан санав:

	 

	Хүүхэд минь, дүү минь.., 

	Хэрэн тэнэгч хөлөг онгоц 

	Хэдийнээ эрэг дээр амарчээ...

	Анир чимээгүйн дунд

	Амраг хүндээ сэтгэлээ өгөөд,..

	Хайлан уяран явахдаа

	Хайрт эх орондоо хорвоог өнгөрөө...

	 

	Фуонгийн биеийг үнэртвэл хар тамхины үнэр ялимгүй шингэсэн, арьс нь сүүмэлзэх бүдэг гэрлийн өнгөтэй адилхан харагдах биз гэж бодогдоно. Умардын суваг дагуу ургадаг лянхуа цэцгэн хээтэй хувцастай атлаа өөрөө эндхийн нэг ургамалтай адил нутгийн хүн аж.

	Харин би нутагтаа харихыг хэзээ ч боддоггүй байсан.

	— Би Пайл байсан болоосой гэж чанга хэлэх үед өвчин намдаж хар тамхи үйлчилж эхэллээ. Энэ үед хаалга цохих сонсогдлоо.

	— Пайл ирлээ гэж тэр хүүхнийг дуу алдахад,

	— Үгүй, Пайлын тогшилт биш, гэж би хэлэв.

	Тэр хүн дахиад л хүчтэй балбаж эхлэв.

	Фуонг түргэн босож гэрт байсан халуун орны шар модыг ганхуулан хаалга руу очиход модны хуурай навчис миний бичгийн машины зай завсраар чихэж эхлэв. Хаалга онгойход «Ноён Фаулер байна уу» гэх дуу сонстоход «Би, Фаулер байна» гэж хэлээд ямар нэг цагдаа орж ирэхэд босохыг бодсонгүй. Ногоовтор өнгийн богино өмд нь харагдана.

	— Таныг одоо цагдаагийн газар яаралтай ир гэж байна гэж тэр хүн вьетнамд ярьдаг бараг ойлгогдохгүй франц аялгуугаар хэлэв.

	— Францын цагдаа юу, эсвэл танайх уу? гэж намайг асуухад,

	— Францынх гэж хэлэхдээ «Франсунг» гэж тэр хазгай дуудаж байв.

	— Яах гэж байгаа юм бол? гэж намайг асуухад авчир л гэж тушаасан гэхээс өөр юм мэдэхгүй байв.

	— Чи бас явна гэж тэр Фуонгд хэлэв.

	— Эмэгтэй хүнтэй ярихдаа «та» гэж байгаач. Энэ эмэгтэйг энд байгааг та яаж мэдсэн юм бэ? гэж асуухад,

	— Тийм л тушаалтай гэж тэр давтан хэлэв.

	— Өглөө очиж болохгүй юу? гэж би хэлээд авав.

	— Бушуул гэж байна шүү гэж тэр ганган зөрүүд эр давтав.

	Маргахын хэрэггүйг мэдээд босож зангиа зүүгээд гутлаа өмсөв.

	Энэ нутагт цагдаагийн хэлсэн үг үргэлж хүчинтэй байлаа. Цагдаа оршин суух паспорт хураан авч хэвлэлийн бага хуралд очихыг хориглох эрхтэйгээр барахгүй дургүй нь хүрвэл тус орноос гарах зөвшөөрөл ч олгохгүй байж чадна. Энэ бүгд бол хууль ёсны арга хэмжээ боловч дайн болж байгаа энэ оронд хууль дүрэм тэр бүгд ёсчлон биелэгддэггүй байлаа.

	Миний нэг танилын тогооч огт санамсаргүй, гэнэт алга болсныг би санав. Цагдаагийн газар очсон сураг гарсан боловч бид суллаад явуулсан шүү гэжээ. Гэтэл тэр цагаас хойш гэрийнх нь түүний барааг олж харсангүй. Коммунистуудтай нийлсэн ч байж магадгүй, эсвэл Сайгоны орчинд өсөж байсан хоа-хао4, каудист5 генерал Тхегийн6 хөлсний армиудын аль нэгэнд бүртгүүлсэн ч байж болох юм. Эсвэл францын шоронд ч сууж байж мэднэ. Магадгүй хятад тойргийн Шолонд7 охид худалдан жарган суугаа ч юм уу. Магадгүй байцаалтын үед зүрх нь дэлбэрч үхсэн ч байж болно.

	— Би явган явж чадахгүй. Та хөлсний тэрэг авах хэрэгтэй байна. Хүн нэр төрөө хамгаалах ёстой гэж би хэлэв.

	Ийм ч учраас францын цагдаагийн газрын офицерыг янжуураар тамхилахад би тэрнйг нь аваагүй.

	Гансаар гурав дахин тамхи нэрсний дараа ухаан санаа саруул, сэргэлэн болж надаар яах гэсэн юм бол? Гол зүйлээс ямар ч болсон гол шугамаа алдахгүй дээ гэж хатуу шийдсэн. Урьд нь би Виготай үдэшлэг дээр хэд дахин уулзсан юм. Тэр хүн эхнэртээ их хайртай юм билээ. Харин эхнэр нь түүнийг огтхон ч хэрэгсдэггүй хонгор үстэй, сээтгэнүүр хуурамч хүүхэн бий.

	Шөнийн хоёр цаг болж байсан боловч тэр хүн тамхины утаа, бүгчим халуунд ядран мансуурч суух бөгөөд ногоон шил зүүж бичгийн ширээн дээрээ Паскалын ботийг цаг өнгөрөөхийн тул дэлгэн тавьжээ.

	Намайг байхгүй үед Фуонгийг байцаахыг хориглоно гэвэл мань эр түргэн буулт хийж Сайгонаас, халуунаас, ер нь амьдралаас ч залхсан маягтай нэг санаа алдаж:

	— Нэг хэрэг гараад таныг ирнэ үү гэж гуйсныг минь уучлаарай гэж Виго англиар хэлэв.

	— Намайг гуйгаагүй, албаар авчирсан.

	— Аа, тийм үү. Нутгийн энэ юу ч ойлгодоггүй цагдаа нар уу гэх зуураа дэлгээстэй нэг номын хуудсыг маргаантай асуудлыг шийдэх гэж одоо болтол санаа бодолд дарагдаж байгаа юм шиг ширтэж байснаа:

	— Пайлын тухай танаас хэдэн зүйл асуух гэсэн юм гэв.

	— Та үүнийг Пайлаас өөрөөс нь асуусан нь дээр юм биш үү? гэхэд,

	Байцаагч Фуонг руу харж,

	— Та Пайлтай амьдраад удаж байна уу? гэж шууд францаар асуув.

	— Мэдэхгүй. Нэг сар байх гэж Фуонг хариу өчив.

	— Танд ямар хөлс төлсөн бэ?

	— Та ийм асуулт тавих хэрэггүй. Энэ чинь биеэ худалддаг хүүхэн биш гэж намайг хэлэхэд,

	— Тантай ч бас хоёр жил орчим явсан байх аа? гэж шуудхан асуув.

	— Би бол таны дайны тухай боломж олдсон цагт л мэдээлэх ёстой сурвалжлагч хүн. Харин элдэв хов жив надаас юм бүү шалгаа.

	— Пайлын талаар та юу мэдэхээ миний асуултын дагуу хариулаарай, ноён Фаулер. Танаас би ийм юм асуухыг бодоогүй юм. Гэхдээ энэ бол маш ноцтой асуудал болоод байна.

	— Би мэдээлэгч биш. Пайлын талаар миний хэлж чадах бүхнийг та сайн мэдэж байгаа. 32 настай, америкийн эдийн засгийн тусламж үзүүлэх төлөөлөгчдийн газар ажилтай. Яс үндэс гэвэл америк.

	— Та найз нь байх аа? гэж Виго миний хажуугаар Фуонг руу харан асуухад нутгийн цагдаа гурван аяга хар кофе авч орж ирэв.

	— Та цай уу л даа гэж Виго хэлэв.

	— Тийм ээ, би үнэхээр найз нь. Яагаад найз байж болохгүй байх вэ дээ. Би нэг л өдөр нутагтаа явах болно. Гэхдээ энэ хүүхнийг аваад явж чадахгүй. Фуонг маань Пайлтай их сайхан байх болно. Энэ бол зүйн хэрэг. Тэгээд ч Пайл мөд энэ хүүхэнтэй сууна гэж өөрөө хэлсэн. Үгэндээ хүрнэ дээ. Сайн, сүрхий сайн хүн байгаа юм. Пайл бол «Континенталь» буудлын хашхирч гуагласан нэглий бутач нартай огт адилгүй тохитой томоотой хүн. «Ногоон гүрвэл», «цагаан заан» гэж яг таг оновчтой хэлэхийн адил би түүнийг «хэнэггүй америк хүн» гэж хэлэх байна.

	— Тийм ээ, маш томоотой хүн байгаа юм гэж Виго батлахдаа миний хэлсэн шиг тийм оновчтой үг олох санаатай хайж буй бололтой.

	Тэгээд бид хоёрын аль нэгийн ам нээхийг хүлээн бүгчим халуун өрөөндөө суулаа. Шумуул жонгиноно. Би Фуонгийг ажигласаар. Хар тамхи мэдрэл тайвшруулж, сэтгэлийн хөдөлгөөнийг дардаг болоод ч тэр үү, ухаан сэргэдэг юм. Юм бүхэн, үхэл хүртэл тийм аюултай юм шиг эс санагдана. Фуонг англи хэл тун муу мэдэх учир Пайлын гунигт найдваргүй ярианы утга учрыг ойлгосонгүй дээ гэж би бодож байв.

	Энэ албан тасалгааны хатуу сандал дээр сууж байхдаа ч Пайлыг ирнэ гэж итгэн хүлээсээр авай. Энэ үед би Найлыг хүлээхээ болив. Бид хоёрын бодлыг Виго ойлгож байгааг би мэдсэн.

	— Та түүнтэй анх яаж танилцсанаа ярихгүй юу? гэж надаас Вигр асуув.

	Пайл өөрөө надтай танилцсан болохоос би түрүүлж танилцаагүй гэдгийг хэлэх үү, байх уу? Өнгөрсөн оны есдүгээр сард Континенталь буудлын дэргэдэх талбайг хөндлөн гарч намайг чиглэн ирж байхыг нь би анх харсан юм. Цэл залуу, долингоршоогүй, эв хавгүйхэн алхаж гишгэсэн, үсээ богиноор засуулсан, оюутан ахуйнхаа гэнэн занг орхиогүй, хүнд муу юм хиймээргүй тийм залуутай тааралдаж билээ. Тэнд сул суудал цөөн байв.

	Тэр хүн маш эелдэг байдлаар,

	— Та уучлаарай. Намайг Пайл гэдэг. Би энд ирээд удаагүй байна гэж хэлээд хоёр гараараа сандлын түшлэгээс барьж эвтэйхэн суугаад пиво захиалав. Тэгээд үдийн нарны хурц туяа өөд дээш сэрдхийн харснаа,

	— Гранат уу даа? гэж итгэлтэй бөгөөд сэтгэл түгшилттэй асуув.

	— Машины мотор буудах дуу шив дээ гэж би хэлчхээд урмыг нь хугалсандаа гэнэт санаа зовж билээ. Хүн залуу насныхаа явдлыг түргэн мартах юм даа. Би ч гэсэн «сонин сайхан» гэхээс өөрөөр нэрлэх илүү догь үг олдохгүй байсан тийм юмыг сониучилдаг л байлаа. Харин гранат гэдэг үг надад нэгэнт улиг болжээ. Өнгөрсөн шөнө Шолонд төчнөөн, Сайгонд төчнөөн бөмбөг дэлбэрэв гэж орон нутгийн сонин сүүлчийн хуудсандаа халти мулт дурсахаас биш Европын хэвлэлд дурсахыг огт больжээ. Цагаан торгон богино өмд, гуяа хүртэл унжсан улаан ягаан хээтэй урт бариу цамц өмссөн гоолиг сайхан хүүхнүүд гудамж хөндлөн гүйж гарахыг гунигтайгаар ажиглан энэ орноос бүрмөсөн явахад ямар эвгүй байхыг урьдаас би тааварлан мэдэж байлаа.

	— Гоё хүүхнүүд байгаа биз дээ? гэж пиво соронгуутаа намайг хэлэхэд Катин гудамжийг өгсөн яваа тэдгээр хүүхнүүдийг Пайл ажиглангаа

	— Тийм байна гэж хайхрамжгүй хэлэхийг нь бодохул хөнгөмсөг хүн биш санагдсан.

	— Элчин сайд энэ гранатуудын талаар сэтгэл их түгшиж байгаа. Манай хүмүүсийн аль нэгд золгүй явдал тохиолдсон бол ч... базаахгүй дээ...

	— Та нарын аль нэгэнд үү?

	— Тийм ээ. Энэ их ноцтой хэрэг гэдгийг ч би ойлгож байна. Конгресс ч үүнийг таашаахгүй.

	Хүн яагаад гэмгүй хүнээр оролддог байна? Дөнгөж аравхан хоногийн өмнө л Бостон хотын цэцэрлэгээр тэвэр дүүрэн номтой буцаж явахдаа алс дорнод болон хятадын асуудлын тухай уншиж, ирээдүйн аяллынхаа талаар л судалгаа хийж явсан биз. Барууны ардчилал хариуцлагын тухай нарийн төвөгтэй бодолд автагдан явсан тул миний юу хэлснийг ч тэр ойлгоогүй. Ганц нэг хүнд төдийгүй, бүхэл бүтэн улс орон, тив, ер нь дэлхийд сайн юм хийхээр хатуу шийдсэнийг нь би төдхөн мэдсэн юм. Хорвоог хотлоор нь засаж сайжруулах бодолтой байсан хүн тэгж шийдэх нь зүйн хэрэг.

	— Хүүрийн байшинд байгаа юу? гэж би Вигогоос асуувал,

	— Та нас барсныг нь яаж мэдэв? гэлээ.

	Энэ бол Паскалийн номыг уншсан бөгөөд, мөн эхнэртээ хачин хайртай эр хүний нүнжиггүй тэнэг цагдаагийн асуулт байлаа.

	Зөнгүйгээр хайр сэтгэл гэж байж болохгүй.

	— Буруугүй гэж би хэлэв. Үнэн гэж би бодсон юм. Пайл бодсоноороо л явдаг хүн шүү дээ. Цагдаад сэжиглэгдсэндээ ч эгдүүцэх бодол надад төрсөнгүй, тиймэрхүү юм огт бодогдсонгүй. Пайл өөрөө л буруутан. «Хэн хүнгүй үхэцгээсэн чинь дээргүй юү?» гэж хар тамхи дотроос минь хатгана. Гэвч Фуонгд хүнд цохилт болох учир би түүнийг сэмхэн ажив. Пайлд хайраа өгөхдөө хүнээр заалгаагүй нь мэдээж. Надад сэтгэлтэй байснаа Пайлыг үзээд намайг орхиогүй гэж үү? Хувь заяагаа залуу нас, итгэл найдвар, буйр суурьтай холболоо гэсэн чинь одоо харин тэр бүгд нь нас өтлөх гутаж цөхрөхөөс ч даамай дортгожээ. Бид хоёрыг хараад сууж байхдаа Фуонг лав юу ч ойлгоогүйг нь би мэдсэн. Тэгээд ойлгохоос нь өмнө гэрт нь аваачсан маань дээр байх гэж бодов. Цагдаагийн асуусан бүхэнд хариу өгч байцаалтыг нь түргэн дуусгаж хэн хэндээ хал балгүй өнгөрөөн цагдаагийн хараа, хатуу сандал, бүрхүүлгүй чийдэнгээс зайлж бүх учир явдлыг Фуонгд аминчлан ярьж ухааруулахыг би яарсан юм.

	— Та хэдэн цагийн үеийг асуугаад байна? гэж би асуухад Виго,

	— Оройн зургаа-долоогийн хооронд та юу хийж байсан бэ? гэв.

	— Зургаан цагт Континенталь буудалд пиво ууж байсан. Хоол зөөгчид санах биз. Зургаа дөчин тавд америкийн онгоцнуудын ачаа буулгахыг харахаар би эрэг дээр очсон. Тэгэхдээ «Мажестик» хаалганы дэргэд «Ассошиэйтед Ньюс»-ий сурвалжлагч Вилкинстэй тааралдсан. Дараа нь дэргэдэх байшинд нь кино үзсэн. Тэнд надаар мөнгө задлуулж байсан болохоор тэд лав санах байх, тэндээсээ хөлсний тэрэгчин авч «Въё-Мулен» ресторанд барагцаалбал найм хагаст очоод ганцаараа хооллосон. Гренжер тэнд байсан. Та асууж болно. Дараа нь дахиад л тэрэгчнээр гэртээ хүргүүлсэн. Аравт арван тав дутуу байсан байх, та тэрэгчинтэй уулзан шалгаж болно. Пайлыг есөн цагт ирнэ гэж би бодсон. Тэгсэн чинь байдаггүй.

	— Яагаад та түүнийг ирнэ гэж хүлээсэн юм?

	— Чухал асуудлын талаар уулзаж ярих хэрэгтэй боллоо гэж надад утасдсан юм.

	— Юун тухай ярилцах гэсэн юм бол? Мэдэх үү?

	— Мэдэхгүй, Пайл юм бүгдийг чухал гэдэг хүн.

	— Энэ хүүхэн нь тэгэхэд хаана байсан юм?

	— Энэ хүүхэн шөнө дунд манай байшингийн гадаа түүнийг хүлээж байсан юм. Сэтгэл нь их түгшсэн байсан. Одоо юу ч мэдэхгүй ээ. Ирнэ л гэж хүлээсээр байгаа. Харахад андашгүй байгаа биз дээ?

	— Тийм шиг байна.

	— Би хардаад, эсвэл энэ хүүхэн ямар нэг шалтгаанаар алсан гэж бодмоор байна уу? Тэгж болохгүй ээ, Пайл энэ хүүхэнтэй суух гэж байсан юм шүү.

	— Уухай, уухай.

	— Та нар хаанаас олсон бэ?

	— Дакаугийн гүүр доор уснаас олж авсан.

	«Вье Мулен» рестораны дэргэдэх гүүр. Гүүрийг зэвсэгтэй цагдаа нар манадаг, рестораныг гранатаас төмөр тороор хамгаалсан байдаг юм. Шөнө гүүрээр явахад аюултай, учир нь харанхуй болохтой зэрэг голын тэр тал Вьет-Минчүүдийн8 гарт ордог юм.

	Тэгвэл би хүүрээс нь тавин метрийн зайтай хооллож байжээ.

	— Дэмий юманд оролцож байж сүйд болж дээ гэж намайг хэлэхэд Виго тосож аваад,

	— Чин үнэнээ хэлэхэд би нэг их харамсахгүй байна. Муу юм их хийсэн хүн дээ гэв.

	— Бурхан минь, энэ сүжигтэй сүжиггүй амьтдыг яана аа.

	— Сүжигтэн ий?

	— Тийм ээ. Сүжигтэн. Та ромын католик шашинтан болохоор тэрний замаар явахгүй. Тэр чинь бас жинхэнэ золигийн янки шүү дээ.

	— Та тэгээд лавтай таньсан юм уу? Уучлаарай, эвгүйвтэр боловч ёс байна яана гэх вэ. Америкийн төлөөлөгчдийн газрын хэн нэгнээс энэ тухай асуухгүй яасан юм гэж би асуумаар байсан боловч шалтгааныг нь мэдэх учир тэгж шалгаагаагүй юм. Францчуудын арга манай энэ үед арай хуучирсан бололтой. Тэд хүний дотоод сайхан бодол, буруугаа ойлгоход итгэдэг. Хүн хийсэн гэмээ гэмшдэг гэж итгэдэг. Мөн хэрэгтэн хүнд үйлдсэн ялт хэргийг нь харуулахаар гилбэлзэж улайдаг юм гэж үздэг байна. Би ямар ч холбогдолгүй гэж дахин давтсаар атал мань эр хөргүүр нь дуугарч байсан зоорь луу чулуун шатаар буув.

	Тэд тэндээс дамнуурга дээр мөсөн бөөм авч яваа шиг Пайлыг гаргаж ирэхэд нь би харлаа. Шарх нь минчийтлээ хөлджээ.

	— Намайг байхад шарх9 нь нээгдэхгүй байгааг харж байгаа биз гэж би хэлэв.

	— Юу гэнэ ээ? гэж францаар асуухад нь,

	— Намайг туршиж үзэх нэг зорилго чинь энэ биз? Гэхдээ та нар хэтэрхий хөлдөөчихжээ. XVI зууны үед хөлдөөх ийм хүчтэй аппарат байсангүй.

	— Таньж байгаа биз?

	— Танилгүй яах вэ.

	Тэнд маш эвгүй харагдаж билээ. Гэртээ байсан бол хаанаас ийм юм болох вэ дээ. Гэр бүлээрээ авхуулсан зургийн цомогт нь морь унаж яваа, Лонд-Айландад наранд биеэ шарж байгаа, мөн 23 дугаар давхрын нэг өрөөнд найз нартайгаа авхуулсан зэрэг зургийг үзсэн. Тэр бол тэнгэр самардсан өндөр байшинд сууж цахилгаан шатаар явж үдийн хоолондоо мөхөөлдөс, Мартини маркийн хольцтой дарс, сүү мөн түүнчлэн дан люкс өрөөтэй буухиа галт тэргэнд сууж явахдаа тахианы махтай сэндвич хэрэглэж сурсан хүн.

	Виго цээжнийх нь шархыг зааж!

	— Үүнээс болж үхсэн хүн биш ээ. Харин шаварт живсэн байлаа. Уушгинаас нь шавар олдсон гэж хэлэв.

	— Та нар ч түргэн амжуулах юм даа.

	— Цаг уурын ийм нөхцөлд тэгэлгүй яах вэ.

	Тэд дамнуургаа буцаан түлхэж гаргахад хаймран зөөлөвчтэй хаалга нь лүпхийн хаагдав.

	— Та бидэнд юугаар ч тусалж чадахгүй юу?

	— Яах ч аргагүй.

	Би Фуонгтай хамт гэрийн зүг алхав. Цаашид баахан нэрэлхэхийн ч хэрэггүй байлаа. Үхэл тийм занг үгүй хийдэг, тэр ч бүү хэл завхай эхнэртэй эрчүүлийн сэтгэлийнхээ зовлонг нуух гэж зовдог нэрэлхүү занг ч үгүй болгодог. Фуонг юу ч ойлгоогүй л байсан. Дасгуулж аятайхан хэлж өгөх чадвар надад дутагдаж байлаа. Би сурвалжлагч хүн учир «Сайгонд америкийн офицер алагдав» гэж сонины гарчиг л бодож явлаа. Сонины газар ажиллаж байгаа хүн муу мэдээг зөөлрүүлэх арга сурдаггүй. Одоо ч гэсэн би сониныхоо тухай бодох хэрэгтэй болсон.

	— Жаахан хүлээж байгаарай. Би шууданд ороод ирье гэж Фуонгд хэлээд цахилгаан явуулчхаад удалгүй буцаж ирлээ. Цахилгаан явуулах хоосон дохио л байсан юм даа. Францын сурвалжлагчид энэ тухай аль хэдийн дуулсан байх ёстой. Бас тэгээд Виго үнэн хэлсэн бол (ийм боломж байсан) чандлагынхан францын сурвалжлагчдыг цахилгаан явуулж дуустал миний мэдээг дарах болно. Тэгэхлээр миний сонин энэ мэдээг францын хэвлэлээс авах болно. Үнэндээ Пайл ч тийм том хүн байсан биш. Амьд байхдаа наад зах нь тавин хүнийг хөнөөсөн гэмтэн байсан бөгөөд түүний тухай үнэн зүйлийг би бичиж чадсангүй. Үүнээс болж англи америкийн харилцаанд муу нөлөөлж элчнийг уурлуулж болох байсан юм. Элчин сайд Пайлыг их хүндэтгэдэг байсан. Пайл америкчуудын судлах дуртай «мэдээллийн урлаг», «театр судлал», мөн «алс дорнодын асуудлаар» (энэ талаар олон ном уншсан) нэг юм бичиж дээд зэргийн үнэмлэх авсан хүн.

	— Пайл хаа байна? Эд нар яах гэсэн юм бол? гэж Фуонг асуув.

	— Гэртээ харъя.

	— Пайл ирэх болов уу?

	— Ирж ч магадгүй, хаана ч очиж магадгүй.

	Хөгшин авгай нар сэрүүн газар суугаад илүү дутуу үг ярьцгааж байлаа. Би гэртээ ормогцоо өрөөнд нэгжлэг хийснийг шууд ажив. Нэгжээд юм хүмийг минь надаас илүү нямбай засжээ.

	— Дахиад нэг татах уу гэж Фуонгийг асуухад,

	— Тэгье гэж хэлээд би зангиа, гутлаа тайлав. Завсарлага ч дууслаа. Шөнө хуучин жамаараа л өнгөрч байв. Фуонг орны ирмэг дээр бөхийн суугаад дэн асаав.

	 

	Хув эрдэнэ шиг сайхан өнгөт 

	Хүү минь, эгч дүү нар минь, 

	Төрөлх хэлний аялга минь 

	Төвшин бөгөөд налархай.

	 

	Фуонгийг хар тамхины зуурмаг оролдож суухад нь би францаар «Үхсэн байна даа» гэж хэлбэл тэр хүүхэн зүүгээ гартаа бариатай хэвээр хэлсэн үгийн учрыг ойлгох гэсэн мэт хүүхэд шиг хөмсгөө зангидан над руу харж, «Юу гэнэ ээ?» гэв.

	— Пайл байхгүй. Алагдсан гэж намайг хариулахад Фуонг гар дахь зүүгээ тавиад намайг харан гэдрэг суув. Хашхирч гуаглан уйлсан ч үгүй, гүн бодолд дарагдав. Энэ бол бүхэл амьдралынхаа замыг өөрчлөх хэрэгтэй болсон хүний гунигт гүн бодол байлаа.

	— Чи өнөөдөр эндээ унтсан нь дээр байх аа гэж хэлэхэд зөвшөөрч толгой дохин, зүүгээ дахин авч тамхиа халааж эхлэв. Тэр шөнө би хар тамхины эрчид түр зуур гүнзгий унтаад л сэрэв. Арван минут унтахад л шөнөжингөө амарсан юм шиг байж билээ. Би гараа урьдын адилаар цавинд нь хавчуулсан байв. Бөх унтах Фуонгийн амьсгаа бараг үл сонсогдоно.

	Олон сарын хойно тийнхүү би дахин ханьтай боллоо. Гэвч цагдаагийн газрын ногоон шилтэй Виго, элчний хүн амьтангүй хөлийн өрөө, гар доорх үсгүй зөөлөн арьсыг санан Пайлын төлөө би л ганцаараа санаа зовж байгаа хэрэг үү? гэж бодоод уур гэнэт хүрэв.

	 


ХОЁРДУГААР БҮЛЭГ

	1

	Континенталь буудлын талбайд Пайл анх удаа хүрч ирсэн тэр өглөө америкийн хэвлэлийнхний янз бүрийн хүмүүстэй би хангалттай уулзаж танилцсан юм. Тэдний дунд өндөр нуруутай, шуугиан ихтэй багачууд болон дунд насны хүмүүс байх агаад цөм л францчуудыг энэ цуст дайнд оролцлоо хэмээн хатуу зэмлэнэ. Хэрэг явдал алгуурхан ул мөргүй аятай өнгөрсний дараа сурвалжлагч нар Ханойд онгоцоор дөрвөн цаг нисэж очоод тэнд ерөнхий командлагчийнхаа үгийг сонсож тэдний магтдагаар Энэтхэг, Хятадад байхгүй шилдэг үйлчлэгч нартай Хэвлэлийн газрын ордонд нэг хонож дараа нь «тулалдаан болсон талбай» дээгүүр 3000 фут (хүнд пулемётын тусгал) өндөрт нисэж, сургуулийн хүүхдүүд ойн зугаалгаас буцаж яваа юм шиг шуугилдан, Сайгоны зочид буудалдаа эсэн мэнд эргэж ирдэг байлаа.

	Пайл бол тайван, харахад маш даруу хүн байсан. Анх танилцсан өдөр би заримдаа түүний юу хэлж байгааг сонсохгүй толгой гилжийлгэн чихээ тавьж сонсдог байсан. Тэгээд бас их буурьтай хүн.

	Бидний дээд талд гар бөмбөгний аюулгүй гэх байранд америкийн хэвлэн нийтлэх газар ажиллаж байв. Тэр газрын шуугиан Пайлд хэдэн удаа хэцүү санагдсан боловч юу ч хэлэхгүй тэвчээд өнгөрч байв.

	— Та Йорк Гардинг уншиж үзсэн үү? гэж Пайл надаас асуув.

	— Үгүй. Уншаагүй. Юу бичсэн юм бэ? Пайл гудамжны цаад талд харагдах сүүний кафе-г ширтэж мөрөөдсөн байдалтайгаар «Тэнд жинхэнэ хужиртай байдаг бололтой» гэв.

	Энэ хүнд бүх юм шинэ боловч чухам хужиртай ус гээд байгааг нь бодохул нутгаа их санаж гэж би бодов. Би ч гэсэн ялгаагүй анх Катина гудамжаар явж байхдаа цонхон дээр үзэсгэлэнд тавьсан Герлений үнэртэй усыг хараад эцсийн эцэст европ хүрэхэд 30-хан цаг явна шүү дээ гэж өөрийгөө тайвшруулж байв.

	Пайл сүүний кафегаас нүдээ тун дургүй салгаж:

	— Йоркийн «Улаан хятадын давшилт» гэсэн маш сайхан ном бий.

	— Би уншаагүй юм байна. Та зохиолчийг нь таних уу? гэж намайг асуухад бахархсан маягтай толгой дохиод дуугүй болов. Гэвч тэгж төрүүлсэн сэтгэгдлээ зөөлрүүлэх гэж удалгүй ярьж эхлэв.

	— Би сайн танихгүй, хоёр удаа л уулзсан шиг санаж байна гэв. Йорк Гардингтай танил гэж онгирохыг хүсээгүй нь надад аятайхан санагдав. Пайл «буурьтай» гэж өөрийнхөө нэрлэдэг зохиолчдыг маш их хүндэтгэдэг бөгөөд «орчин үеийн сэдвийг» л тусгаагүй бол ямар ч романч, яруу найрагч, жүжгийн зохиолчийг буурьтай гэж үзэхгүй, тэр ч бүү хэл баримт сэлтийг Йорк шиг шууд бичдэг юмыг уншсан дээр гэж үздэгийг нь би хожим мэдсэн юм.

	— Нэг газар удаан суусан хүн тэр нутгийн тухай юм уншихаа больдгийг та мэднэ шүү дээ гэж намайг хэлэхэд,

	— Тийм ээ, Мэдэх хүний яриаг сонсох би дуртай гэж зайлсхийсэн хариулт өгөв.

	— Тэр яриаг танай Йоркийн бичсэнтэй тулгахын тулд уу? гэхэд

	Миний ёжлохыг ойлгосон бололтой, яагаад гэвэл ерийн эелдэг байдлаараа:

	— Тийм ээ. Хэрэв та цаг гаргаж үндсэн асуудлын талаар надад заавар өгвөл би их талархах болно. Йорк энд хоёр жил гаруйн өмнө байсан юм шүү гэв.

	Йорк гэдэг хэн ч байлаа гэсэн түүнд итгэж байгаа нь надад аятайхан санагдсан. Сурвалжлагч нар ч муу үг хэлж, нүүр нүдгүй загнадаг улс шүү дээ.

	— Дахиад нэг шил пиво уучих, би танд зарим зүйлийн талаар ярьж өгье гэж би хэлэв. Намайг ярьж эхлэхэд тэр сайн сурагч шиг маш анхааралтай сонссон. Ханой болон умар зүгийн ганц усан боомт Хайфоныг хангадаг Улаан голын далангаас тэдгээр өдрүүдийн турш францчуудын зууралдаж байсан хойд Тонкины байдлын тухай би тайлбарлаж байлаа. Тутаргын ихэнхийг тэндээс хураадаг бөгөөд ургац хураах цаг болохоор жилийн тулалдаан эхэлдэг юм.

	— Тус орны хойд талд байдал иймэрхүү л байна. Хэрэв хятадууд Вьетнамд туслахаар ирэхгүй бол энэ муусайн францчууд тэнд байгаад л байна. Энэ бол битүү ширэнгэ, ой, уул, намаг, хүний хүзүүгээр татах усанд автагдсан цагаан буудайн талбарт болж байгаа дайн шүү дээ. Дайсан гэнэт алга болж зэвсгээ булаад тариачны хувцас өмсөнө... Ханойн намагт хавтайхан шингэхийг байг гэхгүй шүү. Яагаад ч юм бүү мэд, тэнд бөмбөг хаядаггүй. Жинхэнэ дайн мөн нь л мөн.

	— Энэ өмнө нутагт ямар вэ?

	— Оройн долоон цаг хүртэл гол замыг францчууд хяналтдаа авч байна. Долоогоос хойш тэд манааны өндөрлөг, хотын зарим хэсгийг хянадаг. Энэ бол бүрэн аюулгүй байдалд байна гэсэн үг биш. Аюулгүй бол яах гэж рестораны урдуур төмөр тор татах билээ. Энэ бүгдийг би байнга л тайлбарладаг байсан. Парламентын гишүүн, английн шинэ сайд зэрэг шинээр ирэгсдийг сэнхрүүлэхийн тул дуугаргаж байдаг магнитофоны хальс шиг л болжээ. Би зарим шөнө «Каодистын хувийн хэргийг аваарай», эсвэл «Хоа-Нао, Бинь-Сюен» гэж хашхиран сэрдэг байлаа. Эд бол мөнгө буюу өс хонзонгоос болж өөрийгөө худалдсан хөлсний арми юм. Гадаадынхан үүнийг гойд сайхан гэж үздэг. Гэвч урван тэрсэлж хоёр нүүр гаргахад юуных нь гойд сайхан юм байх вэ дээ.

	— Харин одоо генерал Тхе гэж хүн гарч ирлээ. Каодист, штабын дарга, гэхдээ францчууд, коммунист хоёултай нь тулалдахын тул ууланд гарчээ... гэж би хэлэв.

	— Дорно дахинд гурав дахь хүч л хэрэгтэй болсон тухай Йорк бичсэн юм гэж Пайл ярьж байлаа. Тэр үед Пайл хэлсэн үгэнд хэчнээн түргэн хариулж, «Тав дахь цуваа», «Гурав дахь хүч», «Долоо дахь өдөр» мэтийн увдист тоо дуулдахад нүд нь жигтэйхэн гялалзаж байсан бол би ажсан бол мэдэж болох байх. Хэрэв би түүний цуцашгүй тархи хаашаа тэмүүлж байсныг ойлгосон сон бол өөрсдийгөө, мөн Пайлыг ч нэн олон эвгүй явдлаас аварч чадах л байжээ. Гэвч би түүнийг хийсвэр ойлголттой нь орхиод өдөр болгон Катина гудамжаар холхин салхинд явдаг мөрөө хөөсөн юм. Пайл энэ нутгийн, тухайлбал хэвийх хавтгай нарны гэрэлд алт мэт шаргалтах тутаргын талбай, зуугын дээгүүр унжин харагдах загасчны шумуул мэт турьгүй нарийхан дэгээ, өвгөн санваартны голомтноо харагдах аягатай цай, ор, зарын хуанли, сав суулга, хэмхэрхий ваар сав, ер цагийн урсгалд идэгдэж муудсан хуучин эдлэл, минд эвдэрсэн зам засаж байгаа охидын далбагар малгай, алт, нялх ногоо урд зүгийн хурц тод өнгөт хувцас, мөн умар зүгийн хар хүрэн, бараан хувцас, бас ууланд байгаа дайсны хүрээлэл болон онгоцны хүнгэнэх дуу-энэ бүгдтэй өөрөө танилцаж үзэг гэж бодсон юм.

	Би энд анх ирээд улирлын амралт хүлээж байгаа сургуулийн хүүхэд шиг өдөр тоолдог байлаа. Тэр үед Блумсбери10 цэцэрлэгээс үлдсэн хэсэг, Юстон11 цэцэрлэгийн нуман хаалгаар ордог 73 номертой автобус, Торрингтон Плеис-ийн сайхан хавар цагт цэцэрлэгийн дунд дэлбээгээ дэлгэсэн алтан зул зэрэг нь миний бодлоос ер салдаггүй. Энэ удаа би түүнийг сонирхсонгүй. Машины хаалганы дуу, гар бөмбөгний дэлбэрэлтийн аль нь ч байж болмоор пижигнэсэн чимээ гарсан тэр нэг өдрийг л би бодож байсан юм. Торгон өмдтэй хүүхнүүдийн хээнцэр алхааг хараад баймаар санагдсан, Фуонгийг ч мөрөөдсөн. Миний гэр найман мянган бээр хол газар орших болов.

	Гадаадын хөлсний цэргийн цагаан малгай, ёслолын улаан погонтой цэргээр мануулсан Дээд Комиссарын байшингийн дэргэдээс эргэж суваргын хажуугаар гудамж гатлан шээсний үнэр, шударга биш явдал нэвт шингэсэн баймаар Вьетнамын цагдаагийн газрын дүнсгэр ханын дэргэдээс буцав. Хүүхэд ахуй цагтаа айдаг байсан байшингийн дээврийн харанхуй хонгилтой адилхан энэ хана бол миний суудаг байрны хэсэг нь байсан юм. Эрэг дээр номын мухлагт «Таbu», «illusion сэтгүүлүүд худалдаж байсан. Усан цэргүүд тэнд гар бөмбөгний сайхан бай болох зам дээр пиво ууж байлаа. Арван нэгэн wагт сүүний кафед очихоос өмнө би Фуонгийн тухай бодов. Фуонг зүүнтээ гурав дахь гудамж уруудаад загасны худалдаачинтай наймаа хийж байгаа (хаана байдгийг нь мэддэг болсон), тэгээд Пайл ч миний бодлоос амархан алга болов. Катина гудамжинд өрөөндөө хамт хоол идэж суухдаа түүний тухай Фуонгд дурссан ч үгүй. Бид Шолонд «Монд грандад» танилцсанаас хойш яг хоёр жилийн ой болж байсан учраас тэр өдөр Фуонг хамгийн гоё цэцгэн хээтэй торгон хувцсаа өмссөн ажээ.

	Пайлыг үхсэний маргааш өглөө нь бид хоёр сэрээд түүний тухай дурсаагүй. Фоунг өглөө надаас эрт босоод цай чаначихсан байв. Нас барсан хүнтэй хардах сэтгэл байж болохгүй. Хуучин амьдралаа дахин сэргээхэд хялбар мэт санагдаж байсан юм.

	— Чи өнөө шөнө энд унтах уу? гэж би өглөөний хоол идэж байхдаа асуув.

	— Хайрцагтай юмаа авчирна даа.

	— Тэнд чинь цагдаа байгаа. Би хамт явалцсан нь дээр байх. 

	Пайлын тухай энэ өдөр арай л ярилцсангүй. Дьюрантон гудамжнаас холгүй орших шинэ байшинд Пайл сууж байжээ. Энэ бол францчуудын хотын гол гудамжнуудын генералуудынхаа дурсгал болгож байнга хэсэглэн хувааж байсны нэг юм. Ингэж Деполийн гудамж гурав дахь хуваалтын дараа Леклеркийн гудамж нэртэй болсон бөгөөд энэ нь нэг цагт л де-Латтр-ын гудамж болох байх. Европоос нэг чухал хүн онгоцоор ирэх бололтой. Замын дагуу Дээд Коликсарын орд хүртэл цагдаа нар хоор хоорондоо хорин алхмын зайтайгаар зогсжээ.

	Пайлын байшингийн үүдний торгон элс цацсан зам дээр хэдэн мотоциклтой хүн зогсож байсан бөгөөд Вьетнам Цагдаа миний сурвалжлагчийн үнэмлэхийг шалгаж оруулсан боловч Фуонгийг нэвтрүүлсэнгүй. Ингээд би франц офицерыг хайж оров. Пайлын угаалгын өрөөнд Виго гар нүүрээ савангаар нь угааж мөн алчуураар нь арчиж байв. Вигогийн ханцуй дээр тосон толбо суусан нь мөн л Пайлын машины тос байх даа гэж тааварлав.

	— Юутай байна? гэж намайг асуухад:

	— Бид машиныг нь гараашнаас олов. Бензиний сав нь хоосон. Өнгөрсөн шөнө хөлсний тэргээр юм уу, эсвэл хүний тэргээр л явсан байж таарна. Бензиний нь асгасан ч байж магадгүй.

	Явган явж ч чадах хүн. Та энэ америкчууд ямар улс болохыг мэднэ шүү дээ гэж би нэмж дуугарав.

	— Таны машин шатсан байхаа гэж Виго бодлогошронгуй хэлээд 

	— Шинийг авсан уу? гэв.

	— Аваагүй. Ер нь тийм чухал зүйл биш юм.

	— Тийм ч биз. Танд тааварлаж байгаа зүйл байна уу?

	— Таавар ч их л байна.

	— Яриач.

	— Энэ Вьетминчүүд л алсан байж болох юм. Эд нар Сайгонд олон хүн устгасан даа. Хүүрийг нь Дакау гүүрний хавиас олсон гэж байгаа. Танай цагдаа нарыг шөнө явахлаар энэ газар Вьетминийхний болдог. Магадгүй, Вьетнамын цагдаагийн агентууд алсан байж ч болох юм. Тийм тохиолдол их байдаг. Найз нарт нь тэд дургүй. Эсвэл каудистууд, генерал Тхе-тэй танил гэж алсан байж болох юм.

	— Тэр генералыг таньдаг байсан юм уу?

	— Тийм л гэж ярьдаг юм. Бас генерал Тхе ч өөрийг нь каодаистуудтай танил гэж, эсвэл хоа-хаогийнхан түүнийг генералын хүүхнүүд рүү өнгөлздөг гэж, магадгүй хэн нэг хүн мөнгийг нь авах гэж алсан ч байж болох юм.

	— Эсвэл хардлагаас болсон байж болох юм гэж Вигог хэлэхэд нь би,

	— Франц Suzet ч магадгүй, учир нь тэд түүний танилуудад дургүй байсан юм. Ингэхэд та ер нь алсан эзнийг нь үнэхээр олох гээд байгаа юм уу? гэж би асуув.

	— Үгүй. Тайлан бичихэд л хэрэг болно. Өөр юу ч үгүй. Дайн ингэж удаан үргэлжлэхэд жил бүр олон мянган хүн алагддаг гэж Виго хэлэв.

	— Нэрсийн энэ жагсаалтаасаа намайг гаргаж болно шүү. Ийм ажилд би оролцдоггүй. Ер хамаагүй зүйл гэж давтаад зодолдоно уу, хайрлаж дурлана уу, алалцаж хядалцана уу хүний амьдрал ямар л тавилантай байвал түүгээрээ болог, надад хүртээлгүй. Миний үзэг нэгт нөхөд өөрийгөө сурвалжлагч гэж нэрлэсэн. Би сурвалжлагчийн алдрыг илүүд үздэг байсан. Би үзсэн зүйлээ дүрслэн бичдэг харин түүнд оролцдоггүй билээ. Санаа бодлоо хэлэх ч үйл ажиллагаанд оролцож буй хэрэг гэж би үздэг.

	— Та энд юу хийж яваа юм?

	— Фуонгийн юмыг авахаар явна. Танай цагдаа түүнийг оруулахгүй байна.

	— За тэгвэл хоёулаа хамт явж юмыг нь олж өгье.

	— Та яасан сайн юм бэ, Виго.

	Пайл гал зуух, халуун устай хоёр өрөөтэй байсан. Гал зуухных нь өрөөнд орлоо. Фуонг хайрцгаа орон доороо хадгалдгийг би мэдэж байсан. Виго бид хоёр юмыг нь тэндээс татаж гаргалаа. Дотор нь Фуонгийн зурагтай номууд байв. Хувцасны шүүгээнд нь Фуонгийн гоёлын хоёр бошинз, богино өмд, бас хэдэн солих богино өмд байсныг би гаргаж авлаа. Эдгээр нь тэнд хэдхэн цаг л болсон эсхүл эзэнгүй, өрөөнд нисэн орж ирсэн эрвээхэй мэт санагдаж билээ. Шүүгээний шургуулгыг татаж үзвэл дотор нь жижиг гурвалжин богино өмд, хүзүүний ороолтууд байлаа. Хайрцагт хиймээр юм бараг байхгүй, хагас бүтэн сайн өдөр хотынхны зусланд амрахаар явж буй хүний гар тээшнээс ч илүүгүй юм.

	Зочдын өрөөний хананд Пайлтай хамт авхуулсан зураг нь өлгөөстэй байв. Тэр хоёр ургамлын цэцэрлэгт том чулуун лууны хажууд зургаа хамт авхуулжээ. Пайлын хар амтай том хар нохойны хүзүүвчнээс Фуонг барьжээ. Тас хар нохой. Би тэр зургийг Фуонгийн хайрцагт хийгээд «Энэ нохой нь яасан бол?» гэхэд

	— Нохой нь энд байхгүй. Аваад явсан байж болох юм.

	— Тэгвэл нохойг нь эргэж ирвэл хөлийнх нь шороог шинжилгээнд өгч болох юм шив дээ.

	— Би бол цагдаагийн газрын мэргэжлийн мөрдөгч биш, тэгээд ч энд дайн болж байна шүү дээ.

	Би номынх нь шүүгээ рүү очиж Пайлын хоёр эгнээ номыг үзэв. Тэнд «Улаан хятадын давшилт», «Ардчилалд аюул учирч байна», «Өрнөдийн үүрэг», түүнээс гадна Йорк Гардингийн зохиолын бүрэн түүвэр, Конгрессын тайлангууд, Вьетнам хэлний ярианы дэвтэр, Филиппин дэх дайны түүх, Шекспирийн боть зэрэг ном байв. Пайл сэтгэлээ сэргээх ямар ном уншиж байсан бол доо? Өөр нэг тавиур дээр үзэхэд илүү хөнгөн номууд байв. Үүнд Томас Вольфын жижиг товхимол, «Амьдралын баясгалан» нэртэй хачин цоморлог, америкийн яруу найргийн түүвэр байлаа. Мөн гэрлэлтийн физиологи хэмээх цаасан хавтастай номыг антологийн араар чихжээ. Бас бэлгийн үйл ажиллагааг Дорно дахиныг судалсан шигээ номоор судалж байсан бололтой. Үүний түлхүүр үг нь «гэрлэлт» гэдэг үг байсан. Пайл энэ амьдралд итгэжээ.

	Түүний бичгийн ширээ хоосон байхыг хараад:

	— Та сайхан цэвэрлэжээ гэж би хэлэв.

	— Энэ ч яах вэ. Америкийн төлөөний газрын даалгавраар л би хийсэн юм. Шивэр авир яриа хэчнээн их гарч буйг та мэдэж байгаа байх. Байрыг тонож ч болох юм. Би түүний бүх бичиг цаасыг нь тамгалж авлаа гэж Виго инээмсэглэх ч үгүй албаны царай гарган хэлэв.

	— Нэр гутаасан юм олов уу?

	— Холбоотны нэрд хортой ямар нэг юм олдоно гэж үү! гэж Виго асуув.

	— Би эндээс нэг ном дурсгал болгож авбал та татгалзахгүй биз?

	— Би буруу харж байя. Йорк Гардингийн «Өрнөдийн үүрэг» гэдэг номыг сонгож аваад Фуонгийн хувцасны завсраар хайрцагт хийв.

	— Та надад нөхөр журмын ёсоор итгэж хэлэх юм байхгүй юу? Миний илтгэл бэлэн болсон. Пайлыг коммунистууд алсан. Америкийн тусламжийн эсрэг явуулах компанийн эхлэл байх. Гэвч бид хоёрын хооронд их хуурай яриа болж байна. Гарч нэг нэг аяга вермут уувал яасан юм бэ? гэж Виго хэлэв.

	— Арай эрт байна.

	— Сүүлчийн удаа тантай уулзахдаа аминчилж юу ч хэлээгүй юү?

	— Үгүй.

	— Энэ чинь хэзээ байлаа даа?

	— Өчигдөр өглөө. Хүчтэй дэлбэрэлтийн дараа. Намайг юу гэж хэлэхээ бодог гээд Виго түр дуугүй болов. Байцаалт аятайхан явагдаж байлаа.

	— Танайд өчигдөр орой очиход нь та гэртээ байгаагүй юм уу?

	— Өчигдөр орой гэнэ ээ? Би, гэртээ байсан байх ёстой. Би яаж...

	— Танд явах виз хэрэгтэй болно байх. Бид тийм виз олгохыг тодорхойгүй хугацаагаар саатуулах эрхтэй шүү.

	— Та намайг нутаг явах нь гэж бодоо юу?

	— Ихэнх хүмүүс нутгаа гэж байдаг сан гэж Виго цонхоор цэлмэг тэнгэр харж гунигтай хэлэв.

	— Энэ газар миний сэтгэлд аятайхан байна. Харин нутагт ямар их хэцүү зүйл бий гэж санана Виго. 

	— А чөтгөр! америкийн эдийн засгийн асуудал эрхэлсэн хиа энд ирэх юм гэнэ. Эдийн засгийн хиа гэнэ шүү гэж доогтой хэлэв.

	— Би явсан нь дээр байх. Намайг ч бас ломбодчихож мэдэх хүн шүү.

	— Танд амжилт хүсье. Тэр надад аймаар юм их ярина гэж Виго ядарсан байдалтай хэлэв.

	Намайг гарахад хиа машиныхаа дэргэд жолоочдоо ямар нэг юм тайлбарлаж ойлгуулахыг оролдон зогсоно. Тэр бол дунд насны тарган, бандгар бөгстэй, сахлын хутга хэрэглэж үзээгүй гэмээр нүүртэй хүн байлаа.

	Намайг дуудаад:

	— Фаулер, та энэ золигийн жолоочид тайлбарлаж өгөхгүй юү?.. гэв.

	Би тайлбарлаж өгөв.

	Би яг л ингэж хэлсэн юм, гэтэл наадах чинь францаар ойлгодоггүй дүр үзүүлээд байдаг юм.

	— Аялгуунаас нь тэгдэг юм бол уу?

	— Би Парист гурван жил суусан. Миний аялгуу энэ муу вьетнамд ойлгогдохгүй байх гэж үү.

	— «Ардчиллын дуу хоолой» гэж би хэлэв.

	— Юу байдаг юм?

	— Йорк Гардингийн ном л тийм нэртэй байсан байх аа.

	— Таныг би ойлгохгүй байна. Энэ чинь юу юм? гэж миний авч явсан хайрцаг руу сэжигтэй харж эхлэв.

	— Хоёр хос цагаан торгон богино өмд, хоёр торгон цамц, эмэгтэй дотуур өмд гурав. Бүгд дотоод үйлдвэрийнх. Америкийн тусламж биш.

	— Та Пайлынд очоо юу?

	— Тэгсэн.

	— Юу болсныг сонссон уу?

	— Сонссон. 

	— Аюултай юм болсон, тун ч аюултай юм болсон.

	— Элчин сайд сэтгэл их түгшиж байгаа байх даа.

	— Хэлээд яах вэ. Одоо Дээд Комиссарынд очоод байгаа. Ерөнхийлөгчтэй уулзахыг шаардсан гээд миний мөрөн дээгүүр гараа тавьж намайг машинаас холдуулж «Та залуу Пайлыг сайн мэддэг байсан уу?» Түүнд тохиолдсон энэ мэт золгүй явдлыг бодохоос тэвчимгүй санагдана. Эцгийг нь таньдаг байсан юм. Профессор Гарольд. Ч. Пайл гэж та сонссон байлгүй.

	— Үгүй шүү.

	— Усан доогуурх эрозийн12 талаар дэлхийд нэртэй том эрдэмтэн. Сарын өмнө зураг нь «Тайм» сонины хуудсанд гарсныг та үзээгүй юм байх даа.

	— Аа, харсан байхаа. Арын хуудсанд нь нурж байгаа хадан хясаа, нүүрэн талд нь алтан хүрээтэй шил зүүсэн хүн байсан.

	— Тэр чинь байхгүй юу. Би эцэг эхэд нь цахилгаан төлөвлөх хэрэгтэй боллоо. Мөн ч хэцүү юмаа. Би төрсөн хүү шигээ л хайртай байсан юм.

	— Энэ чинь л таныг эцэгтэй нь дотно болгож байна даа гэхэд нулимс гүйлгэнэсэн хар нүдээрээ намайг харснаа:

	— Таныг юу хатгав? Сайхан залуу эр... тийм болсон байхад ийм юм ярьж болдог юм уу? гэв.

	— Уучлаарай. Үхэл хүнийг янз бүрээр аваачдаг. Та цахилгаандаа юу гэж бичив? гэж би асуув. Энэ хүн Пайлд үнэхээр хайртай байж мэднэ.

	— «Таны хүү ардчиллын төлөө тэмцэлд байлдагчийн ёсоор амь үрэгдсэнийг гүн эмгэнэлтэйгээр мэдэгдье» гэж албан үгээр бичсэн ажээ. Уул цахилгаанд элчин сайд гарын үсэг зурсан.

	— «Байлдагчийн ёсоор амь үрэгдлээ» гэсэн нь тэднийг төөрөлдүүлэхгүй биз? Би эцэг эхийг нь хэлж байна. Америкийн Эдийн Засгийн Тусламж хариуцсан газар чинь арми биш. Та нарыг «Аранзал зүрхний» одонгоор шагнахгүй шүү дээ» гэж намайг хэлэхэд:

	— Пайл онцгой даалгавар биелүүлж байсан юм гэж тэр аяархан бөгөөд учиртайхан хэлэв.

	— Энэ тухай бид бүгдээрээ тааварлаж байсан.

	Пайл өөрөө үг алдаагүй биз?

	— Үгүй, үгүй. «Маш номхон үг цөөнтэй америк» гэж хэлэхэд Вигогийн хэлсэн үг л санаанд орлоо.

	— Танд ямар нэг сэжиг байна уу? Хэн, яагаад түүнийг алах болов?

	Сэрүүн ундааны хувийн дэлгүүр, гуанз, нүүдлийн больниц болон хуучирсан буу зэвсэг зэрэг олон зүйлээс бүрэн залхаж гэнэт миний уур хүрэв.

	— Пайл хэтэрхий гэнэн амьдрал хөөж байж алуулсан байх. Тэр бол залуу, гэнэн, тэнэг, өөртөө холбогдолгүй зүйлд оролцох дуртай. Орчин тойронд юу болж байгааг та надтай адилхан ойлгож чаддаггүй байсан. Та нар мөнгө өгч Йорк Гардингийн Дорно дахины тухай бичсэн номоор хангаад «Урагшаа давш! Ардчиллын тулд Дорнодыг байлдан олж ав» гэж ятгадаг байлаа. Лекцийн танхимд сонссон зүйлээсээ өөр юм нүдээрээ үзээгүй хүн. Лекторууд, зохиолчид түүнийг мунхруулж гүйцжээ. Алагдсан хүнийг хараад тэр шархы нь ажиглахгүйгээр «Улааны аюул» буюу «Ардчиллын цэрэг» гэж бувтнадаг байсан юм.

	— Би таныг найз нь гэж бодсон юм гэж тэр зэмлэнгүй хэлэв.

	— Би найз нь байсан. Түүнийг сонины бүтэн сайны хавсралт уншаад бөмбөг сонирхон гэртээ сууж байгаасай гэж хүсдэг байсан. Өөрийнхөө клубийн ном захиалж уншдаг ямар нэг америк хүүхэнтэй сууж тайван амьдрахыг нь үзэхийг боддог байлаа.

	Тэр хүн зовсон маягтай хоолой засаж хэлсэн нь:

	— Тийм дээ. Золгүй явдлыг нь би бүр мартчихжээ. Би таны талд бат байсан шүү, Фаулер. Тэр хүн их тэнэглэсэн. Бид хоёр энэ охины тухай удаан ярилцсанаа танаас нуух юу байх вэ. Профессор Пайлыг гэргийтэй нь таньдаг даа л би сэтгэл хангалуун байгааг та харж байгаа биз...

	— Таныг Виго хүлээж байна гээд би түүнээс холдон явав. Энэ бол Фуонгийг анх удаа Виго харж байгаа нь болой. Намайг эргэж харахад Виго сэтгэл үймсэн бололтой бидний хойноос ширтэж байв. Залуусын явдлыг юу ч ойлгодоггүй мөнхийн ах даа.

	Пайл энд ирээд хоёр сар болсны дараа бас л «Континенталь» буудалд Фуонгтай анх удаа уулзсан юм. Орой боллоо. Нар шингэж сэрүүн унахад мухар гудамжны гэрлүүд аслаа. Францчуудын ясан пайгаар дөрөв-хорь-нэг тоглож байсан ширээнээс тачигнах чимээ сонстох бөгөөд цагаан торгон богино өмдтэй хүүхнүүд Катина гудамж уруудан дугуйгаар гэртээ харьцгааж байв. Фуонг жүржийн ундаа, би пиво уун хамт байгаадаа сэтгэл өег, дуугүй суув. Дараа нь Пайл миний ширээнд боЛгоомжтой ойртон ирэхэд би тэр хоёрыг танилцуулав. Пайл хүүхнүүдийн нүүр лүү огт үзээгүй юм шиг ширтэж дараа нь царайгаа улайлгадаг заншилтай.

	— Та хатагтайтайгаа миний ширээнд шилжин суухгүй юу, манай нэг хиа... гэж Пайл хэлэв.

	Тэр нь эдийн засгийн асуудал эрхэлсэн хиа байсан.

	Тэр хүн «хулмас арилгах хамгийн зөв арга хэрэглэдэг учир найз нараа алддаггүй» өөртөө итгэлтэй хүний баясгалантай дотно эелдэг инээмсэглэлээр дээд талын тавцангаас биднийг угтав. Түүнийг Жо гэж дуудахыг нь олонтоо сонссон боловч овгийг нь мэдэхгүй байлаа.

	Континенталь буудалд зөвхөн пиво, содтой коньяк буюу вермут-касси-гаар үйлчилдэг боловч тэр хүн сандал нааш цааш нь ширүүн хөдөлгөж, хоол зөөгч нарыг чанга дуудан асар их шуугиан дэгдээв.

	— Фаулер, тантай энд уулзана гэж санасангүй гэж Жо хэлэв. 

	— Бид Ханойгоос залуучуудаа буцаж ирэхийг хүлээж байна. Тэнд жинхэнэ тулалдаан болсон гэнэ. Та тэдэнтэй хамт байгаагүй юу?

	— Хэвлэлийн бага хуралд оролцох гэж дөрвөн цаг нисэхээс бүр залхаж гүйцсэн хүн гэж намайг хэлэхэд тэр над руу дурамжхан харж:

	— Манай залуус ч ажилд гялалзуур улс. Хэрэв тэд худалдааны ажил эрхлэх, эсвэл радиод юм бичвэл хэнээс нь ч дутах-гүй, харин ч хоёр дахин илүү ажиллаж чадах улс.

	— Тэгвэл тэд ийм л ажил хийдэг байж дээ гэж би хэлэв.

	— Эд нар чинь байлдааны морьд шиг тулалдаан болохыг үнэрлэж мэддэг бололтой. Зодоон болсон газар л Билл Гренжер байдаг гэж тэр баясгалантайгаар үргэлжлүүлэн хэлэв.

	— Та үнэн юм ярьж байна. Саяхан нэг орой би түүнийг «Спортинг» зуушны газар зодолдохыг нь харсан.

	— Би энэ тухай яриагүйг та сайн мэдэж байгаа.

	Хүн зөөгч хоёр тэрэгчин гишгүүрээ байдаг чадлаараа жийж хурдалсаар зочид буудлын хаалганы дэргэд ирж зогсов. Нэг дэхэд нь Гренжер сууж, нөгөөд нь хэвтэж байсан үг дуу ч үгүй жижигхэн саарал юмыг Гренжер зам дээр татан гаргав.

	— Мик, явъя, хөөш! гэж Гренжер хэлээд тэрэгчинтэй хөлсний талаар маргаж эхлэв.

	— Май, авбал ав, байвал бай! гэж хэлээд авах хөлснөөс нь 5 дахин илүү мөнгө газар шидэв.

	— Манай багачууд жаахан амрах хэрэгтэй байх шүү гэж хиа уурласан маягтай хэлэв.

	Гренжер ачаа тээшээ ширээн дээр шидэж дараа нь Фуонг хүүхнийг ажиглаад:

	— Аа, муу хөгшин чөтгөр ингэж байдаг гээ гэж хашхираад — Жо, чи үүнийг хаанаас олж авав? Чамайг ийм юманд авьяаслаг гэж бодоогүй юм. Уучлаарай, бие засаад ирье. Микийг харж байгаарай гэж хэлэв.

	— Цэрэг хүний бүдүүн арга байна даа гэж намайг дуугарахад Пайл үнэхээр дахин улайгаад,

	— Би... мэдсэн сэн бол та хоёрыг урихгүй л байж...

	Сандал дээрх саарал бөөн юм хөдлөв. Их биеэсээ салсан юм шиг толгой нь ширээн дээр унаад уйтгартай чахарсан дуу гаргаж уртаар санаа алдан дахин чимээгүй болов.

	— Та үүнийг таних уу? гэж Би Пайлаас асуув.

	— Үгүй. Манай хэвлэлийнхний нэг биш үү?

	— Билл л Мик гэж дуудаж байхыг нь би сонссон гэж хиа хэлэв.

	— «Цахилгаан мэдээний агентлаг»-т нэг шинэ хүнтэй болсон уу?

	— Тэрийг чинь би танина. Харин энэ чинь манай эдийн засгийн газрын хүн биш үү? Хэдэн зуугаад хүн байгаа. Бүгдийг та яаж таних вэ?

	— Манай хүн биш байхаа. Би л санахгүй юм.

	— Үнэмлэхийг нь олоод үз л дээ гэж Пайл санал гаргав.

	— Боль доо, битгий сэрээчих. Нэг согтуу бидэнд цөөдөхгүй. Ямар ч болсон Гренжер таних байх.

	Гренжер ч танихгүй байв. Жорлонгоос их уруу царайтай гарч ирээд,

	— Энэ хатагтай хэн юм бэ? гэж асуув.

	— Фаулерын найз, Фуонг гэж Пайл ихэмсэг хариулав... Хэн.. бид чухам... яасныг мэдэх гэсэн юм

	— Энэ хүүхнийг хаанаас олоо юм бол? Энэ хотод ер нь их болгоомжтой байх хэрэгтэй байна. Бурхны авралаар бид ч пенициллинтэй улс шүү гэж тэр нэмж хэлэв.

	— Билл, Мик гэж хэн болохыг танаас асуумаар байна гэж эдийн засгийн хиа хэлэв.

	— Би яаж мэдэх юм.

	— Та л энд авчирсан шүү дээ.

	— Энэ муусайн намгийн мэлхийнүүд ер ууж чадахгүй. Уухлаараа ухаан алдаад байгаа юм.

	— Франц хүн үү? Та Мик гэж дуудаж байсан шиг санах юм.

	— Ямар нэг нэрээр дуудах хэрэгтэй биз дээ гэж Гренжер хэлээд Фуонг руу бөхийж,

	— Хөөш, чи! Дахиад нэг аяга шүүс уух уу? Өнөө орой болзоотой юу?

	— Шөнө бүр болзоотой байдаг юм гэж би хэлэв.

	— Дайн юу болж байна, Билл? гэж хиа яаран асуув.

	— Ханойгаас баруун хойш их ялалт хийж байна. Францчууд хоёр тосгоныг дахин авсан гэнэ. Гэвч тэд алдсанаа огт зарладаггүй. Вьетминчүүд их хохирол хүлээжээ. Францчууд хохирлынхоо тооцоог гаргаж чадаагүй учир нэг, хоёр долоо хоногоос зарлана.

	— Вьетминчүүд Фат-Дьемд цөмрөн орж сүмийг шатаагаад дээд ламыг нь хөөж гаргасан гэх цуу яриа гарч байна гэж эдийн засгийн хиа хэлэв.

	— Ханойд тийм юм дуулаагүй. Энэ ч ялалт биш дээ.

	— Манай эмнэлгийн нэг бригад Нам-Динь-д орж чадаагүй гэнэ билээ гэж Пайл хэлэв.

	— Та тийм хол нислээ гэж үү? гэж хиа асуув.

	— Та намайг хэн гэж бодож байна. Би тус орноор тогтоосон газраар явах эрхийн үнэмлэхтэй сурвалжлагч хүн. Би Ханойн онгоцны буудал руу нисдэг. Хэвлэлийн газар хүртэл надад машин өгдөг. Францчууд буцааж авсан хоёр хотын дээгүүр намайг нисүүлж гурван өнгөт туг намирч байгааг харуулна. Гэхдээ өндөрт нисэж явсан учир ямар өнгөтэй туг болохыг сайн ялгаж чадахгүй байлаа. Дараа нь хэвлэлийн бага хурал хийлгэж бидний үзэж харсан зүйлийг хурандаа тайлбарлана. Дараа нь явуулах цахилгаанаа хяналтад өгөөд пиво ууна. Бүх энэтхэг хятадын шилдэг үйлчлэгч нар энд байдаг юм. Тэгээд бид буцаад ниснэ дээ.

	Пайл царай барайлган пивоо ууж байв.

	— Та өөрийгөө дутуу үнэлж байна Билл. 66 дугаар замын тухай тайландаа тэр замыг «Тамын оронд очих зам» гэж нэрлэснээ санаж байгаа биз? Ийм зүйл бичсэн танд Пулитцерын13 шагналыг олгох хэрэгтэй байсан юм. Бас толгой нь тасраад суваг дотор сөхрөн сууж байсан хүний тухай өгүүлэл, мөн зүүдэлж яваа нэг хүний тухай өгүүллүүд бичсэн зэргээ та мэдэж байгаа гэж хиа хэлэв.

	— Та намайг үнэхээр тэр өмхий замын ойролцоо байсан гэж бодож байна уу? Стивен Крейн14 дайныг үзэлгүйгээр дайны тухай дүрслэн бичиж чаддаг байсан. Харин би яагаад чадахгүй юм бэ? Энэ ч колонийн оронд болж буй нэг муу хараал идсэн дайн ухаантай юм шүү дээ. Дахиад нэг уучхаад явж хүүхэн эргүүлье. Та ч олчхоод байгаа хүн юм. Би нэг юмтай болъё.

	— Фат-Дьемийн талаар үнэхээр тийм яриа байгаа юм уу? гэж би Пайлаас асуув.

	— Мэдэхгүй. Энэ тийм чухал юм уу? Хэрэв тийм чухал бол та явж нүдээрээ л үзмээр байна гэж Пайл хэлэв.

	— Эдийн засгийн төлөөлөгчийн газарт л чухал юм болов уу?

	— Яг тийм гэж хязгаар тавихад хэцүү. Анагаах чинь бас л зэвсэг, тийм биз дээ? Энэ католик шашинтнууд чинь коммунистуудын эсрэг биз дээ?

	— Тэд коммунистуудтай наймаа хийж байна. Их лам коммунистуудаас үнээ, барилгад хэрэглэх хулсаа худалдан авч байна. Католикуудыг Йорк Гардинг шиг «гурав дахь» хүч гэж би хэлж чадахгүй.

	— Болъё доо. Энд бүтэн шөнө өнгөрөөж чадахгүй нь ээ. Таван зуун охидын байр луу явлаа гэж Гренжер хашхирав.

	— Фуонг та хоёр надтай цуг хоолонд орвол... гэж Пайлыг хэлэхэд Гренжер яриаг нь тасалж

	— Та Шалид хооллож болно. Харин би хөрш охидынхоо хаалгыг тогшъё. За, явъя Жо, чи чинь эр хүн биз дээ? гэж Гренжер хэлэв.

	Эр хүн гэж юу вэ гэж бодож суух зуураа анх удаа Пайлыг хайрлах сэтгэл надад төрсөн юм. Энэ үед Пайл пивоныхоо аягыг эргэлдүүлэн их л хүнийрхсэн маягтай Гренжерээс нүд буруулан ялимгүй хазайн сууж байлаа.

	— Танай орны тухай энэ албаны яриагаар бид таныг бүр чилээчхэв үү? гэж Пайл Фуонгд хэлэв.

	— Юу гэнэ ээ?

	— Та Микээг яах гэж байна? гэж хиа асуув.

	— Энд нь орхи гэж Гренжер хэлэв.

	— Тэгж болохгүй, та нэрийг нь ч мэдэхгүй байгаа шүү дээ.

	— Аваад очъё. Охид харж байг гэхэд хиа инээд алдав. Нүүр нь зурагтаар гарч буй хүнийх шиг харагдана.

	— Та нар залуу улс, яадаг сан өөрснөө мэд. Тийм тоглоомд би хөгшдөж байна. Харин үүнийг чинь гэртээ авч харъя. Франц хүн гэл үү?

	— Францаар л ярьж байсан.

	— Миний машинд оруулаад өгвөл...

	Түүнийг явсны дараа Пайл тэрэг авч Гренжертэй хамт явахад Фуонг бид хоёр тэдний хойноос Шолон орох замаар явав. Фуонгийн тэргэнд суухаар Гренжер зүтгэсэн боловч Пайл түүнийг татан гаргажээ. Бид хотын захын урт замаар хятад хороолол руу чиглэн явав. Бидний дэргэдүүр францын их бууны цуваа өнгөрч машин тус бүр дээр их бууны гол баримал шиг огт хөдөлгөөнгүй ёрдойж, дув дуугүй яваа офицерын дүрс тэнгэрт түгсэн оддын бүдэг гэрэлд шөнийн харанхуйн дунд бүртэлзэн харагдана. «Гран Монд» ба Шолон дахь тоглоомын байшингуудыг эзэгнэгч Бинь-Ксюены хувийн армид бас л зовлон болжээ. Энэ бол яг л европын дундад зууны үеийнх шиг үймээн дэгдээгч барончуудын газар байсан юм. Харин америкчуудад энд юу хэрэгтэй болсон юм бэ? Колумб энэ газрыг нээгээгүй байсан.

	Энэ Пайл надад тун аятайхан хүн шиг санагдах юм гэж би Фуонгд хэлэхэд

	— Хэнэггүй хүн дээ гэв. Түүнийг анх удаа хэрэглэсэн энэ тэмдэг нэр сургуулийн хүүхдийн хоч шиг салахаа больсон юм. Энэ тодотголыг ногоон шилтэй Виго надад Пайлын үхсэн тухай ярьж байхдаа хэрэглэж байсныг би сонссон.

	Би тэргээ «Шалегийн» гадаа зогсоогоод:

	— Ороод суудал авч бай. Би Пайлыг жаахан харъя гэж Фуонгд хэлэв.

	Ингэж Пайлыг хамгаалах сэтгэл анх удаа надад төрсөн юм. Өөрийгөө хамгаалах их шаардлагатай гэх бодол миний толгойд ороогүй байлаа.

	Хүнд ухаан сууж гэнэн явдлаас зайлсхийхэд тэр нь хүний ивээлд багтахыг сэм шаарддаг. Тийм тэнэг явдлыг дохионы хонхоо хаячхаад муу юм огт бодолгүй хорвоод тэнүүчлэн явдаг хэлгүй алиалагчтай зүйрлэж болно.

	Намайг таван зуун хүүхний ордод хүрч ирэхэд Пайл, Гренжер хоёр аль хэдийнээ тэнд ирчихсэн байлаа. Хаалганы дэргэд гар буугаа цэвэрлэн зогсож байсан харуулын цагдаагаас «Хоёр америк байна уу?» гэж намайг асуухад гадаадын залуу дарга том хуруугаараа үүд рүү заан германаар тоглоом болгон юм хэлсний нь би ойлгосонгүй.

	Задгай том хашаанд хүмүүс амарч олон зуун охид ногоон дээр хэвтэх нь хэвтэж явган суух нь сууж энэ тэрийг ярилцан байв. Хашаан дотор хөшиг нь сөхөөстэй олон жижиг тасалгааны нэгэнд ядарсан нэг охин орон дээр хөлөө зөрүүлэн хэвтэнэ. Шолонд эмх замбараагүй, цэргүүд хуарангууддаа хоригдож хийх ажилгүй, зөвхөн ясаа амраах цаг аж. Зөвхөн хүүхнүүдийн зодолдож уралцан хашхиралдах нь энэ газар хуучин заншил нь хэвээр хадгалагдаж байгааг харуулна. Цагдаагийн газар очиж аюулгүй байдалд орохоор буцах замдаа тулалдаж байж өмдөө гээсэн нэг эрхэм гийчний тухай хуучин Сайгоны шог яриаг би санаж байлаа. Эндхийн энгийн иргэд ямар ч хамгаалалтгүй байв. Хэрэв иргэн хүн цэргийн ангид хамаарагдах газар загас агнавал өөрөө өөрийгөө хамгаалж аюулаас гарах замаа өөрөө олох хэрэгтэй гэж үздэг байлаа.

	Хуваагаад захирах тактикийг би сурсан болохоор цугларсан олны дундаас нэг хүүхнийг сонгон авч Гренжер, Пайл хоёрын тэмцэж буй байр луу явахыг аяархан дохив. 

	— Би хөгшин хүн ядарч байна гэж намайг хэлэхэд тэр хүүхэн хи-хи гэж хөхрөн над руу наалдав. Тэгэхлээр нь,

	— Харин миний найз залуу, баян хүн... гэтэл нөгөө хүүхэн дургүйцэж «Чи гахай» гэж намайг хараав. Нүүр нь улайсан Гренжер нас бие гүйцсэн хүдэр эр болохоо харуулах гэсэн юм шиг жавхаатай гялалзаж байгааг би ажиглав. Нэг охин Пайлыг сугадан авч цугларсан хүмүүсийн дундаас аяархан гаргахыг оролдов. Би авч явсан хүүхнээ бөөн хүмүүсийн дунд түлхэн оруулж «Пайл, нааш ир» гэж дуудав.

	Пайл хүмүүсийн толгой дээгүүр намайг өнгийн хараад «Энэ аюултай, маш аюултай» гэж хэлэв. Гэрэлд ч тэгж харагдсан Пайл энэ үед маш уруу царайтай байв. Түүнийг хараад юм үзээгүй хүүхдээрээ байгаа байх гэж би бодов.

	— Явъя, Пайл, эднийг Гренжерт үлдээе гэж би хэлэв. Пайлыг өмднийхөө арын халаасыг тэмтэрч буйг ажиглаад халаасаа суллах гэж байна гэж би итгэв.

	— Битгий тэнэглэ, Пайл, одоо зодоон гаргах нь гэж би эрс хэлэв. Миний авч явсан хүүхэн над руу эргэж ирэхэд нь Гренжерийг тойрсон хүмүүсийн дунд дахин түлхэж оруулаад:

	— Үгүй, үгүй. Би ядуу англи хүн гэж францаар хэлэв.

	Пайлыг гараас нь шүүрэн авч хүмүүсийн дундаас чирч гаргахад тэр хүүхэн дэгээнд орсон загас шиг зүүн гараас нь дүүжлэгдсээр байв. Биднийг ажиглан зогсож байсан манаачийн хаалга хүрэхээс өмнө бас хоёр гурван хүүхэн биднийг барьж авахыг завдсан боловч хулчийв бололтой.

	— Үүнийг яах вэ? гэж Пайл асуув.

	— Түвэг удахгүй байх гэж намайг хэлтэл тэр хүүхэн гарыг нь тавьж Гренжерийг тойрсон хүмүүсийн дунд шурган оров.

	— Цаадах чинь зүгээр л байгаа даа? гэж Пайл сэтгэл зовуурьтай асуув.

	— Хүссэн эмээ л олж авсан.

	Нам гүм шөнө агаад гагцхүү тусгай зорилготой яваа хүмүүс адил хуягтын бас нэг суман хажуугаар өнгөрөв.

	— «Аймаар юм... Итгэмээргүй. Хэчнээн царайлаг гээч» гэж Пайл гунигтай хэлэхдээ Гренжерт атаархаагүй харин аливаа сайн сайхан юм (сайн сайхан юмны үнэхээр хэлбэр болдог гоо үзэсгэлэн, гуа үзэмж ч гэсэн) ийнхүү уланд гишгүүлэн бузарлагддаг ажээ хэмээн бодно. Пайл нүдэндээ өртсөн гасланг ойлгожээ. Би энэ тухай ямар ч доог тохуугүй бичиж байна. Ертөнц дээр үүнийг ажигладаггүй хүн маш олон).

	— Фуонг хүлээж байгаа. «Шали» руу буцаж очъё гэж би хэлэв.

	— Уучлаарай. Би бүр мартчихжээ. Ганцаарыг орхих хэрэггүй байж дээ.

	— Зүгээр, дажгүй, цаадах чинь.

	— Би Гренжерт туслахыг бодсон юм гээд Пайл дахин бодлогоширсноо «Шальд» орсон хойноо жигтэйхэн гунигтайгаар:

	— Ертөнц дээр... тийм харчуул тун олон байдгийг би огт мартжээ гэв.

	Фуонг бидэнд бүжиглэх талбарын захад ширээ авсан байв. Таван жилийн өмнө Парист их алдаршсан аялгуу хөгжимд эгшиглэнэ. Нямбай, жижигхэн биетэй зожигдуу хоёр вьетнам бүжиглэж байв. Тэр хоёрын иргэншилд бид эгнэхээргүй байлаа. Энэтхэг хятадын банкны нягтлан эхнэртэйгээ байхыг би таньсан.

	Тэр хоёр ямагт нямбай хувцасладаг, гаж буруу үг хэлдэггүй, бузар тачаалд автдаггүй байсан нь хүн бүрд тодорхой байлаа. Энд дайн дундад зууны үеийнх шиг байхад тэр хоёр бүр арван наймдугаар зууны улс шиг байв.

	Ноён Фам Ван Ту чөлөөт цагаараа сонгомол шүлэг бичдэг гэмээр боловч Вордсвортын15 шавь учир байгалийн тухай шүлэг бичдэг байлаа. Английн нууруудад «English Lakes16 хүрэх боломжгүй учир хамгийн ойрыг бодож Делатад17 зуныхаа амралтыг өнгөрүүлсэн. Хажуугаар өнгөрөхдөө ялимгүй мэхэсхийв. Одоо эндээс тавин км-ийн чанад Гренжер яаж байгаа бол. Пайл Фуонгийг хүлээлгэсэндээ уучлал гуйн, францаар тал тул шулганан

	— Уг нь уучилшгүй хэрэг шүү гэнэ.

	— Та хаана байсан бэ? гэж Фуонг асуухад Пайл,

	— Гренжерийг гэрт нь хүргэж өгсөн гэв.

	— Гэрт нь гэнэ ээ? гэж намайг инээхэд Пайл бас нэг Гренжер гарчээ гэх шиг над руу харав. Би гэнэт тэр хүний нүдээр өөрийгөө дунд хэр насны, хөнхөрдүү нүдтэй, таргалж яваа, дурлалд эв дүйгүй, Гренжер шиг тийм орилоо биш боловч түүнээс илүү нэрэлхүү ихэмсэг хүн юм гэж харав. Фуонгийг ч эгшин зуур хараад «Гран-Монд»-д миний ширээний дэргэдүүр гялалзан өнгөрч байсны нь анх удаа үзсэнээ санаад ер өөрчлөгдөөгүй байна гэж бодлоо. Тэр үед арван найман настай Фуонг, европ хүнтэй суулгах шийдвэр төгс байсан эгчийнхээ хяналтын доор цагаан хувцас өмсчхөөд бүжиглэж байсныг санав. Нэг америк хүн түүнтэй бүжиглэх талон авсан байлаа. Тэр хүн, нэг их согтуугүй улаан зээрд харагдах бөгөөд тус оронд анх удаа ирээд удаагүй учир «Гран Монд»-ын хүүхнүүдийг бүгд янхан гэж бодоо биз. Бүжиглэн эргэлдэж байхдаа эхлээд хүүхнийг биедээ хэтэрхий чанга наалдуулж байсан боловч гэнэт нэг харсан чинь Фуонг эгчийнхээ хажуу дахь суудал дээр ганцаараа ирж буй харагдана. Харин мань хүн бүжиглэгчдийн дунд ганцаараа сандарсан байдалтай, юу болсныг ойлгохгүй зогсож байв. Тэр үед би нэрийг нь мэдэхгүй байсан тэр охин биеэ сайн барьж жүржийн шүүс хааяа сорон тайван сууж байлаа.

	— Таныг бүжигт урих уу? гэж Пайл жигтэйхэн хачин аялгуутай хэлэв. Төдхөн тасалгааны нөгөө буланд үг дуу ч үгүй бүжиглэж байгаа харагдана. Пайл түүнийг биеэсээ хэтэрхий хөндий авч явах учир бүр алдчихаж мэдэхээр байлаа. Пайл маш муу бүжиглэдэг байхад тэр хүүхэн шилдэг бүжигчин болохыг би бүр «Гран-монд»-ын өдрүүдэд мэдсэн билээ.

	Би түүнийг эргүүлэх гэж баахан мунгинажээ. Уг нь гэрлэе гэдгээ шууд хэлж ярилцсан бол дороо л бүтэх байж. Бид хоёрыг хоёулхнаа үлдэхийг хүссэн цагт эгч нь ч эвий нь олоод аятайхан яваад өгдөг байх л байж. Гэтэл гурван сарын дараа «Мажестик» буудлын тагтан дээр түүнтэй ганцаараа үлдэх завшаан гарахчаа болсон авч эгч нь зэргэлдээ өрөөнөөс бид хоёрыг хэдийд орж ирэх гэж байна даа хэмээн байн байн шалгааж байж билээ.

	Сайгон голын эрэг дээр бамбарын гэрэлд францын худалдааны онгоцны ачаа буулгаж, хүн зөөгч тэрэгний хонх утсан харилцуур шиг жингэнэж, би өөрийгөө залуу бөгөөд цаад талын тэнэг, туршлагагүй амьтан гэдгээ ойлгож байлаа. Тэгээд Катина гудамжны байрандаа цөхөрсөн байдалтай эргэж ирээд орондоо орохдоо дөрвөн сарын дараа Фуонг надтай зэрэгцэн хэвтээд амьсгаа нь ялимгүй давхцан, инээж байна гэж огт бодоогүй билээ. Юм бүхэн түүний бодож байснаас гэнэт шал өөрөөр эргэсэн учир арга байж уу.

	— Ноён Фаулер!

	Би тэдний бүжиглэхийг ажиглан харж байсан болохоор Фуонгийн эгчийг өөр ширээний цаанаас надад дохио өгөхийг нь анзаарсангүй. Тэгээд над руу хүрч ирэхэд нь би түүнийг хажуудаа дурамжхан суулгаж билээ. «Гран-Мондод» тэр нэгэн үдэш бие нь гэнэт эвгүйрхэж би дүүг нь хүргэж өгснөөс хойш бид хоёр бие биеэ үзэж чадахаа больсон юм даг.

	— Таны барааг бүтэн жил харсангүй гэж Фуонг хэлэв.

	— Би Ханой руу байн байн явчихдаг хүн шүү дээ.

	— Таны найз хэн бэ?

	— Пайл гэдэг хүн.

	— Юу хийдэг хүн юм бэ?

	— Америкийн эдийн засгийн төлөөлөгчийн газар ажилладаг. Өлссөн эмэгтэй оёдолчдод оёдлын цахилгаан машин өгч байна гэж та дуулсан биз.

	— Аа, тийм машин байдаг юм уу?

	— Мэдэхгүй.

	— Тэд оёдлын машин хэрэглэдэггүй. Суудаг газар нь цахилгаан байхгүй. Фуонг юм бүрийг хэтэрхий шууд утгаар нь ойлгодог байсан.

	— Пайлаас л асуугаарай гэж би хэлэв.

	— Тэр чинь эхнэртэй юү?

	Пайлын бүжиглэж байгааг нь хараад эмэгтэй хүнтэй энэнээс илүү ойртож үзээгүй хүн шиг байна гэж бодлоо.

	— Бүжиг их муу хийдэг юм билээ гэж Фуонг хэлэв.

	— Тийм ээ.

	— Харин харахад их сайхан, тохитой хүн юм.

	— Тийм шүү.

	— Тантай хамт жаахан сууж болох уу? Найз нар маань даанч хөгжөөнгүй улс байгаа юм.

	Хөгжим зогсож Пайл Фуонгийн өмнө ёсорхуу бөхөлзөөд суудалд нь хүргэж сандлы нь дөхүүлж өгөв. Тийм эелдэг байгаад нь Фуонг сэтгэл хангалуун байгааг би ажив. Тэгээд надтай байхдаа. Фуонг юу алдсан тухай бодов.

	— Энэ бол Фуонгийн эгч, Хей авгай гэж би Пайлд хэлэв.

	— Тантай танилцахад их баяртай байна гэж Пайл нүүр улайн хэлэв.

	— Та Нью-Йоркаас ирсэн үү? гэж тэр авгай асуув.

	— Үгүй. Бостоноос.

	— Мөн л Америкийн Нэгдсэн Улсад байдаг хот уу?

	— - Тэгэлгүй яах вэ. Тэнд байдаг юм.

	— Таны аав худалдааны хүн үү?

	— Үгүй, профессор.

	— Багш юм уу? гэж урамгүйхэн асуув.

	— Нэрд их гарсан хүн. Хүмүүс зөвлөгөө авахаар зөндөө л очдог юм.

	— Өвчний талаар уу? Эмч юм уу?

	— Үгүй, техникийн шинжлэх ухааны доктор.

	— Усан доорх хөрс эвдрэлийн тухай бүгдийг ойлгодог. Энэ үгийг мэдэх үү?

	— Мэдэхгүй.

	— Ааваар л танд хожим тайлбарлуулна байгаа гэж Пайл алиалахчаа болж хэлэв.

	— Аав чинь энд байгаа юм уу?

	— Үгүй ээ, үгүй.

	— Ирэх юм уу?

	— Үгүй, би зүгээр тоглосон юм гэж Пайл уучлалт гуйсан маягтай хэлэв.

	— Танд өөр төрсөн эгч дүү бий юү? гэж би Хей авгайгаас асуулаа.

	— Үгүй, яаж байна?

	— Та ноён Пайлыг хүргэнээ болж чадах эсэхийг шалгаж байх шиг.

	— Би ганцхан эмэгтэй дүүтэй гээд Хей хурлын дарга алх цохиж хэлэлцэх асуудлаа баталж байгаа юм шиг Фуонгийн өвдөг дээр гараа чанга буулган хэлэв.

	— Та сайхан дүүтэй юм байна.

	— Сайгоны хамгийн гоё охин гэж Хей түүний хэлснийг засаж байгаа мэт хэлэв.

	— Би бас тэгж боддог юм.

	— Оройн хоол захиалах болжээ. Сайгоны хамгийн сайхан хүүхэн ч хоол идэх ёстой гэж би хэлэв.

	— Би юм идмээргүй байна гэж Фуонг хэлэв.

	— Бие их муутай, асрамжилж байхгүй бол болохгүй. Асруулах ч ёстой, чин үнэнч хүн гэж Хей эрс шийдвэртэй хэлэхэд нь ямар нэг сүрдүүлгийн өнгө илэрч байв.

	— Миний найз азтай хүн юм гэж Пайл нухацтай хэлэв.

	— Миний дүүгийн хүүхдэд хайртай гэдэг нь гэж Хей хэлэв.

	Би инээснээ Пайлыг над руу эгдүүцсэн маягтай харж буйг ажиглаад Хейн хэлж байгаа үг сэтгэлд нь тааламжтай байна гэж ойлгов.

	Оройн хоол захиалж байхдаа (Фуонг өлсөөгүй гэсэн боловч нүдсэн мах, хоёр түүхий өндөг хачрын хамт идэж чадна гэж би мэдэж байсан) би хүүхдийн тухай нухацтай яриаг нь сонсож байв.

	— Би олон хүүхэдтэй болох дуртай гэж Пайл хэлэхэд

	— Өнөр гэр бүлээс илүү сайхан юм юу байх вэ. Олон хүүхэд айл гэрийг бэхжүүлдэг. Хүүхдүүдэд өөрсдөд нь ч сайн. Би айлын ганц хүү, ганц хүүхэд байх их хэцүү. Урьд өмнө Пайлыг тийм яримтгай байхыг би үзээгүй.

	— Танай аав хэдэн настай вэ? гэж Хей шимтэн асуулаа.

	— Жаран естэй.

	— Хөгшид ач үрстээ хайртай байдаг. Миний дүүд тийм өдөр ирлээ гэхэд хүүхдээр нь баясах эцэг эх байхгүй нь харамсалтай гэж тэр авгай над руу ууртай харж хэлэв. 

	— Та ч бас эцэг эхгүй байх нь гэж Пайл миний бодлоор бол илүү үг хэлэв.

	— Манай аав маш сайн гэр бүлээс гаралтай. Гуэ-д засгийн түшмэл байсан юм,

	— Та бүгдэд хоол захиалсан гэж би хэлэв.

	— Надад хэрэггүй. Би найз нартайгаа очиж уулзах ёстой. Ноён Пайлтай дахин уулзахад баяртай байна. Та үүнийг зохион байгуулж магад чадах байхаа гэж Хей хэлэв.

	— Хойноос эргэж ирээд...

	— Та хойшоо явах гэж байгаа юм уу?

	— Дайныг нүдээрээ үзэх цаг болсон байх гэж би бодож байна.

	— Сэтгүүлчид тэндээс бүгдээрээ буцаад ирсэн шүү дээ гэж Пайл хэлэв.

	— Тэгвэл бүр дээр. Гренжертэй уулзах хэрэггүй болно.

	— Ноён Фаулерыг явахаар миний дүүг уйтгарлуулахгүйн тул манайд ирж бид хоёртой хоол идэж байна биз дээ гэж Хей эелдэгхэн нэмж хэлэв.

	— Мөн ч сайхан соёлтой хүүхэн байна даа. Англиар ямар сайн ярьдаг юм гэж Хейг явсны дараа Пайл хэлэв.

	— Миний эгч Сингапурт алба хааж байсныг хэлж өгөөч гэж Фуонг бахархан хэлэв.

	— Нээрээ юү? Юу хийж байсан бэ?

	— Импорт, экспорт. Түргэн бичлэг хийж чаддаг гэнэ гэж би Фуонгийн үгийг орчуулав.

	— Манай эдийн засгийн төлөөлөгчдийн газар ийм хүн цөөн нь харамсалтай.

	— Би яръя л даа. Америкчуудад ажиллах дуртай байж магадгүй.

	Хоолны дараа тэд дахин бүжиглэсэн. Би муу бүжигчин хэвээр боловч Пайлаас ичсэнгүй. Фуонгод анх дурлаж байсан тэр өдрүүдэд би ичихээ больсон ч байж болох юм. Фуонгтай зөвхөн ярих боломж олохын тул олон удаа бүжиглэж байхад Хей хүүхний өвдсөн тэр нэг дурсгалт орой хүртэл «Гран Монд»-д олон үйл явдал болж өнгөрсөн байх ёстой. Пайл бүжиглэх завшааныг ашиглаж бас л чадахгүй хэвээр боловч урьдынх шигээ Фуонгийг биеэсээ тийм хөндий авч яваагүй, тэгэхдээ юу ч ярилгүй дуугүй бүжиж байв.

	Хөгжмийн эгшигтэй хөл нийлүүлэн хөнгөн эргэлдэж, хөшүүн хөдөлгөөнтэй эрэгтэйгээ чадамгай удирдан яваа Фуонг хүүхнийг хараад дурласнаа дахин мэдрэв. Нэг, хоёр цагийн дараа настай эмээ нарын байнга явган суудаг талбайтай, нийтийн жорлонтой миний муу өрөөнд тэр хүүхэн надтай хамт ирнэ гэж итгэхэд бэрх байлаа.

	Францын усан цэргийн нэг даргатай нөхөрлөснөө би умардын Фат-Дьем гэх нэг газрын сураг сонсож ямар ч хяналт шалгалтгүй тийш нэвтрэн орсондоо харамсдаг юм. Яах гэж тийшээ тэмүүлэв? Сонин хэвлэлийн шуугиан гаргах гэж үү? Бүх дэлхий Солонгосын дайны тухай уншихыг бодож байхад үхэх гэж үү? Шөнө бүгд Фуонг надтай хамт унтаж байхад би яах гэж үхэхийг бодох билээ? Гэхдээ л би ийм асуултад өгөх хариуг мэдэж байв.

	Бүр хүүхэд ахуй цагаасаа эхлээд ертөнцийн юм мөнх байгаасай гэж хүсдэг боловч мөнх юманд итгэдэггүй байлаа. Аз жаргалаа алдахаасаа үргэлж айдаг байсан. Энэ сард ч эсвэл нэг жилийн дараа Фуонг намайг хаяна. Дараа жил үгүй гэхэд гурван жил болоход намайг орхино. Энэ ертөнцөд үхэл л гарцаагүй үнэн. Хүн амиа л алдвал бүх юмаа алдаж байгаа нь тэр. Бурханд итгэдэг хүнийг бодохоос сайхан санагддаг байсан боловч өөрөө итгэдэггүй байлаа. Харин хувиршгүй мөнхийн домгоор хүн сэтгэлээ чангалдгийг ойлгож байсан. Үхэл бол бурхнаас илүү тодорхой, үхэлтэй хамт өдөр тутмын дурлал арилж уйтгар гуниг, хайхрамжгүй байдлын аюул устана. Дайныг эсэргүүцэгч байж би чадаагүй. Хүн алах нь хэмжээгүй их орлого оруулах хэрэг байв. Хүмүүс дайсандаа хэзээд, хаана ч элэгсэг ажээ. Тэгэхлээр бид найз нараа зовлон зүдүүр ганцаардлын төлөө л хайрладаг байна даа.

	— Танаас Фуонгийг салган авсны минь уучлаарай гэх Пайлын дуу сонстов.

	— Би муу бүжигчин, гэхдээ түүний бүжиглэхийг ажиглах дуртай. Ийнхүү Фуонгийг энд байхгүй юм шиг хүмүүс түүний тухай үргэлж гуравдугаар биеийн төлөөний үгээр ярьдаг байлаа. Заримдаа Фуонг сэтгэл тайвангүй байгаа нь илт харагдана.

	Эстрадын концерт эхлэв. Дуучин, алиалагч нар тоглож хошин жүжигчин инээдмийн үг ярихад түүний этгээд үгийг Пайл ойлгохгүй байгааг би ажиглав. Фуонгийг инээмсэглэхэд тэр дагаад инээмсэглэснээ намайг чанга инээхэд бас зовсон байдалтай инээв.

	— Гренжер ер нь хаана байгаа бол? гэж намайг асуухад Пайл над руу зэмлэнгүй харав.

	Дараа нь үзвэрийн хамаг шимтэй нь эхэлж эмэгтэй хүний хувцас өмссөн алиалагч нар гарч ирэв.

	Тэдний олон нь өдрийн цагаар Катина гудамжаар хуучин богино өмд, битүү захтай цамц өмсөөд эрүүнийхээ сахлыг хусаагүй, бөгс хаялан явахыг би олж харсан. Одоо үдшийн задгай хувцас өмсөж дуураймал үнэт чулуун чимэглэл зүүж, хиймэл хөх товойлгосон, сөөнгө хоолойтой тэр хүүхнүүд Сайгон дахь ихэнх европ хүүхнүүдээс дутуугүй харагдав. Хэсэг нисэгчид тэдэнд исгэрэхэд зусрын инээмсэглэлээр тэд хариулж байв.

	Пайлыг гэнэт уурлахад би их гайхсан.

	— Фаулер, эндээс явъя, одоо боллоо. Энэ жүжиг Фуонгод тохирохгүй юм байна гэж тэр хэлэв.

	Уг тулалдааны байдал, «Лондоны зурагт сэтгүүлийн» хуучин дугаарт англи Бүүрийн дайныг дүрсэлсэн шиг суваргын оройгоос үзэсгэлэнтэй мэт харагдана.

	Аннамын хил дээр байдаг нар салхинд идэгдэн эвдэрч уушгин чулуун овоо шиг болсон хачин ууланд байрласан цэргийн харуулд онгоц нисэн ирж хоол хүнсний зүйлийг шүхрээр буулгаж байв. Энд онгоц халин нисэж нэг л газраа ирэх тул хөдөлгөөнгүй мэт агаад шүхэр нь агаарт дүүжлэгдсэн юм шиг харагдав. Тэндээс мин дэлбэрэх дуу чимээ үл тасран багширсан өтгөн утаа дээш олгойдож, зах дээр гарсан түймрийн дөл нарны гэрэлд сүүмэлзэнэ. Сувгийн дагуу хойно хойноосоо бууж буй шүхэрчдийн жижиг дүрс өндөрлөгөөс мөн л хөдөлгөөнгүй юм шиг харагдлаа.

	Хонхот цамхгийн буланд залбирлынхаа номыг уншин сууж байсан лам ч байрнаасаа огт хөдөлсөнгүй.

	Тийм зайнаас харахад дайн их нямбай, цэвэрхэн явагдаж байлаа. Би энд Нам-Динигаас десантын онгоцоор үүр цайхын өмнө ирсэн билээ. Хот бүхэлдээ дайсанд бүслэгдэж усан боомт орох зам хаагдсан тул бид шатаж байгаа захын ойролцоо буухаас өөр аргагүй болсон юм. Түймрийн гэрэлд бид амархан бай болох байсан боловч яагаад ч юм хэн ч биднийг буудсангүй. Зөвхөн галд автсан лангууны час пас шатах чимээ гарахаас өөр эргэн тойронд нам гүм байв. Голын эрэг дээр сенегал харуулын хөлөө ээлжлэх чимээ л сонсогдоно.

	Фат-Дьем довтолгоо эхлэхээс өмнө ямар байсныг би сайн мэднэ. Модон мухлагууд эгнэсэн урт нарийн ганц гудамжинд нь зуун метр яваад л сүм байх буюу эсхүл хөндлөн гарсан гүүр, суваг шуудуу тааралддаг байлаа. Шөнийн цагт лаа дэнгийн бүдэг гэрэл (тэр үед Фат-Дьемд Франц цэргийн дарга нарын байрнаас өөр газар цахилгаан байгаагүй) сүүмэлзэнэ. Хүн амьтны хөл хөдөлгөөн шуугиан энэ гудамжинд өдөржин шөнөжин тасардаггүй. Шашин төрийг хослон баригч хамбын захиргаанд байсан дундад зууны үеийн байдалтай энэ жигтэй хот тус орны хамгийн их хөл хөдөлгөөнтэй газар байсан бол харин одоо намайг онгоцноос буугаад цэргийн дарга нарын байр луу явж байхад хамгийн анир чимээгүй хот болсон байв. Бөмбөгний хэлтэрхий, эвдэрсэн шил, шатсан будаг, зуурмаг, шаврын үнэр, нүдэнд юу ч өртөхөөргүй урт хоосон гудамж зэрэг нь Лондоны нэг том гудамжинд өглөө эрт агаарын түгшүүр зарласны дараах байдлыг надад санагдуулж «Дэлбэрээгүй бөмбөгнөөс болгоомжил» гэсэн хуудас харагдах шиг болов.

	Цэргийн дарга нарын байрны нүүрэн тал нь эвдэрч, гудамжны нөгөө талын байшингууд нурсан харагдав. Нан-Дьенээс голыг уруудан явахдаа энд юу болсныг би дэслэгч Перогоос мэдэж авсан Перо, шагхийсэн, залуу, масоны чөлөөт гишүүн бөгөөд үүнийгээ нөхдийн маань мухар сүсгийн гай гэж бодно. Нэг удаа Нан-Дьенын хамба Европт очоод Ромын католик шашинтны итгэдгээр португалын хэсэг хүүхдүүд дээр Дагина заларч ирсэн хэмээхийг сонсоод Фатимын Дагина эхийг бишрэн шүтэх болж нутагтаа эргэж ирсний дараа суваргын ойролцоо түүний дурсгалд зориулан том агуй байгуулан жил бүр дагинын өдрийг ёслон тэмдэглэж байхаар тогтжээ.

	Хамбын хувийн их цэргийг засаг захиргаанаас татан буулгасан цагаас эхлэн франц-вьетнамын цэргийн хэргийг эрхлэх хурандаа тэр хоёрын харилцаа баахан биш болжээ.

	Тэр хоёрын аль алинд эх орон нь католик шашнаас чухал байсан учир хурандаа дотроо хамбатай муудахгүйг бодож ахлах дарга нараа дагуулсаар дагиныг хүндэтгэх ёслолд энэ жилээс эхлэн оролцох болсон аж. Фат-Дьемд дагина эхийг хүндэтгэх ийм их цуглаан урьд өмнө нь болж байсангүй. Хүн амын тэн хагас нь болдог буддын шашинт нэлээд олон хүн тэр ёслолоос татгалзаж чадсангүй. Бас бурханд итгэдэггүй хүмүүс тэр туг хиур, хүжийн шанлуу, бэлгийн алтан эд агуурс лав орон гэрийг маань дайны хөлөөс хамгаална биз хэмээн итгэнэ. Хамбын их цэргээс үлдэж хоцорсон үлээвэр хөгжим ёслолын жагсаалын өмнө, араас нь хурандаагийнхаа тушаалаар сүсэгтэн болж яваа франц цэргийн дарга нар сүмийн уншлагын банди нар мэт алхан суваргын хаалгаар орж уул суваргын өмнөх жижигхэн нуурын хүйлс дээр орших Ариун зүрх хэмээх цагаан баримлын хажуугаар өнгөрч, дорно дахины маягийн орой дээрээ хонхтой дэрвэгэр барилга дамжин сийлбэрлэж гоёмсоглосон модон сүмд оров. Олон том модон багана, аранзал улаан өнгөтэй шүтээний ширээ нь Христосынхоос ялгаатай аж. Сувгуудын хооронд орших олон тосгон, алтан зул цэцгийн оронд нялх ногоо нахиалж, цагаан будааны алтлаг иш ургасан, салхин тээрмүүдийн оронд сүм хийд харагдах тэр голланд нутгийг санагдуулах газрын хаанаас л бол хаанаас хүмүүс энд хуран цугларчээ.

	Жагсаалд Вьетминын талынхан нэгдэн орсныг хэн ч ажигласангүй. Тэр шөнө коммунистуудын гол хүч Шохойн уулын агуйгаар дамжин Тонкины буланд нэвтрэн орохыг Францын харуулууд хараад яаж ч чадахгүй байхад тэргүүний отряд Фат-Дьемд цөмрөн оржээ.

	Ингээд дөрвөн өдөр болоход дайсныг шүхэрчдийн тусламжтайгаар хотоос нэг км орчим газар ухраав. Энэ бол францчуудын ялагдал байсан боловч сэтгүүлчдийг оруулахгүй, цахилгаан хүлээж авахгүй, сонинууд зөвхөн ялалтын тухай бичих ёстой байв. Эрх баригчид миний зорилгыг мэдсэн сэн бол намайг Ханойд саатуулах байсан юм. Гэхдээ төв штабаас хэчнээн хол байх тусам хяналт шалгалт төчнөөн сул болж, харин дайсны галын зурваст орчихвол хүндэт зочин болно. Ханой дахь төв штабт заналхийлж Нам-Дьен дахь хурандаагийн сэтгэлийг зовоож байсан зүйл одоо дэслэгчийн анхаарлыг хөндлөнгөөс сонирхон сарниасан, зугаатай тоглоомын хэрэг болж цэнгэлийн хэдхэн мөчийн дотор мань эр ялимгүй сайрхан мээсийж өөрийнхөө алагдаж шархдагсдыг ч амьд баатрууд хэмээн бодох чадалтай болж байв.

	Лам гүрмийнхээ номыг хаагаад: «За ингээд дуусжээ» гээд өршөөл гуйсан маягаар: «Би эдгээр гуйланч хүмүүсээс түр боловч хөндийрч бага боловч амсхийхийн тулд энд ирэх болсныг ойлгох биз ээ» гэв. Тэр бол европ хүн байсан, гэхдээ франц биш шүү. Хамба өөрийнхөө шавь жасад франц лам байлгахыг тэсвэрлэхгүй.

	Миномётоор буудах чимээ зүг бүрээс сонстож байгаа нь дайсан хариу гал нээж эхэлсэн хэрэг буюу. Дайсны хаана буйг олох л хэцүү. Тулалдаан ганц нарийхан фронтоор болж байгаагүй, харин сувгуудын хоорондуур, тариачны байшингуудын дунд, цагаан будааны талбай зэрэг бүгж болох бүх л бололцоотой газар болж байв.

	Бидний яг дор Фат-Дьемын хүн иргэд зогсох нь зогсож, суух нь сууж, хэвтэх нь хэвтэж харагдана. Католик, буддист, бөө мөргөлтнүүд хамгийн их хэрэг болох тогоо, дэн, толь, шүүгээ, дэвсгэр, бурхны хөрөг зэргээ аваад суварга руу нүүжээ.

	Энэ умард нутагт харанхуй болохтой зэрэг маш хүйтэрч дуган ч хүмүүсээр пиг дүүрчээ. Өөр хоргодох газар байсангүй. Гонхон руу орох зам, довжоо хүнээр дүүрч, хүүхдээ тэвэрсэн, эд хогшлоо чирсэн хүмүүс нэмэгдэн ирсээр хаалгаар чихцэлдэх болов. Ямар ч шашинтай байсан ялгаагүй тэд аврагдана гэж итгэж байлаа. Цэрэг хувцастай буу барьсан нэг вьетнам залуу хүмүүсийн дундуур дуган руу зүтгэхэд лам түүнийг зогсоож бууг нь хурааж авав. Миний хажууд байсан лам: «Бид төвийг сахисан улс. Энэ бол бурхны нутаг дэвсгэр» гэж тайлбарлав.

	«Яасан их айж сандарсан, өлсөж даарсан ядуу хүмүүс бурхан багшийн эзэмшил газар байдаг юм» гэж би бодов. «Энэ өлсгөлөн улсыг юугаар хооллохоо би мэдэхгүй байна» гэж тэр лам надад хэлэв. Аливаа их хаан өөртөө арай л дээр албаттай байхыг бодмоор юм. Гэвч дараа нь би «Газар сайгүй л ийм байх юм даа. Хамгийн хүчирхэг хаад ч тийм мундаг албаттай байгаагүй шүү дээ» гэж бодов.

	Тэртээ доор жижиг дэлгүүр мухлаг хэдийнээ нээгджээ. Би тэр ламд хандаж «Энд чинь том зах зээлийн газар шиг мөртөө инээмсэглэх ганц ч хүн харагдахгүй юм» гэв.

	— Урьд шөнийн хүйтэнд осгох дөхжээ. Хийдийнхээ хаалгыг хаахгүй бол бүр гарч орж болохгүй болтол чихчих улс.

	— Танайх дулаахан уу? гэж би асуув.

	— Тийм ч дулаан биш. Эдний аравны нэг нь ч багтах зайгүй. Таны юу бодож байгааг би ойлгож байна. Бидний зарим маань эрүүл байх нь чухал. Фат-Дьемд ганц эмнэлэг бий. Сувилагч нар гэж гэлэнмаа нар л байдаг юм гэв.

	— Мэс заслын эмчтэй юү?

	— Би чадахыгаа л хийдэг юм. Ламын өмсгөлд цус наалдсан байхыг би олж харав.

	— Та миний хойноос ирэв үү? гэж надаас асуухад би,

	— Үгүй, энэ хавийг үзэж мэдэх гэж л ирлээ гэв.

	— Миний асууж буйн учир бол өчигдөр орой нэг хүн манайд ирсэн юм. Нүгэл наманчлахаар явж байна. Сувгийн дэргэдүүр өнгөрөхдөө үзсэн юмнаасаа жаахан айсан юм билээ. Айлгүй яах вэ, аргагүй

	— Тэнд их булай юм болж уу?

	— - Шүхэрчид тэднийг зүг бүрээс нь бууджээ. Хөөрхий амьтад, танд ч гэсэн эвгүй санагдсан биз, бодохул. 

	— Би католик шашинтан биш, намайг христос шашинтан бодохгүй байж болно.

	— Хүн айхлаараа хачин шүү дээ.

	— Би бол тэгэхгүй л дээ. Бурханд итгэдэг байлаа ч гэсэн нүгэл наманчлах санааны эсрэг л байна даа. Их ламтан, та уучлаарай. Өвдөг дээрээ сөхрөөд хөндлөнгийн хүнд сэтгэл санаагаа уудлан гаргана гэдэг бол эр хүний шинжгүй, эрүүл бус явдал мөн.

	— Аа, та лав сайн хүн байх, танд гэмшим явдал тохиолдоогүй нь ил байна.

	Сувгийн хоорондуур далай тийшээ эгнэн үргэлжлэх сүмийг харвал хоёр дахь гонхны тэндээс бууны гал гялс хийв. Би,

	— Таны сүм хийд бүгдээрээ төвийг сахидаггүй бололтой гэв.

	— Тэгэх боломж алга. Францчууд сүмийн орчим газрыг тайван байлгахыг зөвшөөрч орхисон. Ингэсэн нь л их юм. Харин таны харж буй чинь гадаадын цэргийн харуул.

	— Би явлаа. Баяртай, ламтан.

	— Баяртай, сайн яваарай. Сумнаас болгоомжлоорой. Төв гудамж орохын тулд хүмүүсийн дундуур чихэлдэн явсаар цас шиг цагаан гараа дэлгэсэн эх дагина эхийн хөшөөг өнгөрч урт гудамжаар орж явав. Эргэж харсан ч, урагшаа харсан ч тус бүр тийм нэг километрийн хэртэй зайд надаас гадна хоёрхон амьд амьтан буюу өөрөөр хэлбэл гартаа буугаа гохыг нь дарахад бэлэн барьсан төмөр малгайтай харуулын хоёр цэрэг гудамжны өнцөгт болгоомжтой ойртож явлаа. Амьд амьтан гэж би яагаад хэлэв гэвэл нэг байшингийн үүдэнд толгой нь зам дээр хэвтэх нэг хүүр тааралдсан юм. Зөвхөн бөөгнөрсөн ялааны дүнгэнэх, холдон холдсоор буй өнөөх хоёр цэргийн гутлын чимээ бүдгэрэх л сонстоно. Би тэр хүүрийн дэргэдүүр нүүр буруулан бушуухан өнгөрөөд хэдэн минутын дараа эргэж харвал би сүүдрээсээ өөр ханьгүй, хөлийнхөө чимээнээс өөр аниргүй явж байлаа. Ингээд би бууны бай болсон юм шиг санагдав. Надад энд муу юм тохиолдвол намайг олж аваачихаас өмнө ялааны хоол болох юм байна гэсэн бодол толгойд оров.

	Би, хоёр суваг өнгөрөөд нэг сүм рүү явсан зам дагав. Тусгай хувцастай арван хоёр орчим шүхэрч газар сууж хоёр дарга нь газрын зураг харж байлаа.

	Намайг тэдний хэн нь ч ажигласангүй. Өндөр антентай аяллын радио аппарат барьсан нэг цэрэг «Одоо хөдөлж болно» гэхэд тэд бүгд босов.

	Та нартай явж болох уу гэж муухан франц хэлээр би асуув. Энэ дайны давуу чанарын нэг бол европ хүний царай өөрөө паспорт болдог явдал мөн. Европ хүн дайсны тагнуул гэж сэжиглэгдэх ёсгүй аж.

	— Та хэн бэ? гэж тэр дэслэгч асуув. 

	— Би дайны тухай бичиж байна гэж хариулав.

	— Америк хүн үү?

	— Үгүй, англи хүн.

	— «Жижигхэн тулалдаан болно. Гэхдээ бидэнтэй хамт явахыг хүсвэл...» гээд төмөр малгайгаа тайлж эхлэхэд «Хэрэггүй хэрэггүй», «наадах чинь тулалдаанд орох хүнд л зориулсан зүйл» гэж би хэлэв.

	— За, өөрөө л мэд.

	Бид сүмээс галуун цуваагаар гарахад дэслэгч түрүүлэн явав. Хоёр жигүүрийн харуултай радио аппаратаар холбоо барих нэг цэргийг хүрч иртэл бид сувгийн эрэг дээр түр саатлаа. Миномётын сум бидний толгой дээгүүр өнгөрч ойрхон дэлбэрч байв. Сүмийн нөгөө талд бас хэдэн цэрэг элсүүлж нийтдээ гуч орчим хүнтэй болов. Дэслэгч газрын зураг дээр хуруугаараа зааж: «Энэ тосгонд гурван зуугаад хүн байгаа мэдээтэй. Шөнө хүч нэмэгдэж ч мэднэ. Бүү мэд. Чухам хэдий нь хэн ч олж мэдээгүй л байгаа» гэж надад нам дуугаар тайлбарлаж хэлэв.

	— Хэр хол вэ?

	— Гурван зуун ярд18.

	Радиогоор тушаал ирэхэд бид чимээгүй хөдлөв. Баруун гар талд суваг, зүүн талд бут сондуул, талбай, дахиад л бут сондуул. «Дажгүй» гэж дэслэгч намайг тайвшруулан хэлэв. Бидний өмнө дөчин метр орчимд эвдэрхий гүүрний хэрсэггүй ганц дашингатай бас нэг суваг харагдав.

	Дэслэгч бидэнд тархах дохио өгөхөд бид явган сууж дашингын цаана гучаад алхмын тэртээх үл таних газрыг ширтлээ. Цэргүүд ус руу харж байснаа команд авах шиг бүгд нэгэн зэрэг өөр тийш эргэн харав.

	Эхлээд би тэднийг юу хараад байгааг ойлгохгүй байснаа сайн харж олоод «Шале» зоогийн газар, эмэгтэй хүний хувцастай алиалагчид, исгэрч явдаг залуу цэргүүд болон Пайлын «Базаахгүй юм байна» гэх үг яагаад ч юм гэнэт бодогдов. Сувгаар дүүрэн хүүрүүд харагдах нь мах нь ихэдсэн ирланд шөл мэт санагдав. Бие бие дээр шавааралдсан тэдгээр хүүрийн дундаас далайн хавынх гэмээр зэвхий саарал, шоронгийн хүн шиг үсгүй нүцгэн толгой, уснаас дохио тэмдэг адил цухуйна. Цус огт үл харагдахыг бодохул аль хэдийн усны урсгал цэвэрлэсэн хэрэг биз. Энэ олон хүн ухрахдаа галын сүлжээнд орж хядагдсан байх. Голын эрэг дээр байсан бидний хэн маань ч «би ч гэсэн ийм болж мэдэх л юм» гэж бодож байсан байх. Миний нүд халтирч байлаа. Биднийг гэнэт агшин зуур, амархаан гэгчээр үхэл аваачих юу байх вэ гэж бодохоос эвгүй оргив. Нэгэнт үхэх цаг ирсэн ахул яана гэх вэ хэмээн бодогдовч би эр хүний өвөрт орж үзээгүй охин мэт үхлээс айсан биз ээ. Үхэл хэлж ирдэг сэн бол биеэ бэлтгэх сэн. Юунд? Одоо орхин явахыг завдан буй юм руугаа хальт харахаас өөр хэрхэхээ ч мэдэхгүй байлаа.

	Дэслэгч радио-аппараттай хүний дэргэд суугаад хөлийнхөө хоорондуур газар ширтэв.

	Аппарат тачигнан тушаал дамжуулахад түүнийг хүн сэрээсэн юм шиг санаа алдан босов.

	Тэдний бүх үйл ажиллагаанд жигтэйхэн нөхөрсөг байдал тодорч тэд бүгдээрээ урьд тоогүй олон удаа биелүүлсэн нэг даалгаврыг хамтран ав адил гүйцэтгэж буй мэт харагдав. Тэдний хэн нь ч хүнээр шаардуулахгүй ажиллаж байв. Хоёр цэрэг дашингаар гарахыг оролдсон боловч буу зэвсгийнхээ жинд тэнцүүр алдаж суумагц дашингаа унан цааш ямх ямхын төдийгөөр ахих болов. Бас нэг цэрэг сувгийн хажуу бургасан дотроос завь олж түүнийг дэслэгчийн зогсож байсан газар луу авчран бид зургууланг завинд суулгаад голын нөгөө эрэг рүү сэлүүрдсэн боловч бөөн хүүрийн дунд орж тээглэв.

	Нөгөө цэрэг маань завиа сэлүүрдэн хүүрэн дундаас мултрахыг хичээвч дээш харсан нэг хүүр уснаа хөвөн гарч ирээд наранд ээн сэлж яваа хүн шиг завьтай зэрэгцэв. Тэгээд бид голын нөгөө эрэгт арай ядан хүрч эргэж харалгүй завинаасаа гарав. Биднийг хэн ч буудсангүй, ямар ч болтугай голын нөгөө эрэг хүртэл тийнхүү биднийг үхэл аваачсангүй.

	Миний ард гэнэт «Бурхны аврал» гэж германаар хэлэх сонстов. Дэслэгчээс бусад нь цөм герман байжээ.

	Тэрүүхэнчээ тосгоны байшингууд харагдав. Дэслэгч байшингийн хананд наалдан түрүүлэн явахад бид араас нь зургаа зургаа тал алхмын зайтай бараадан цувж явснаа бас тушаал хүлээлгүй тосгон дотуур тархав. Сууринд амьд амьтан, нэг ч тахиа үлдсэнгүй. Харин урьд сууц байсан өрөөний ханан дээр Христос, дагина эх, хүүхдийн хамт буй хоёр хуучирсан тосон будган зураг өлгөөстэй байх нь барилгыг европ шинжтэй болгожээ. Тэнд байсан хүмүүс ямар нэг юманд шүтдэг байсан нь гарцаагүйг тэдэнтэй адил шүтлэггүй хүн ч мэднэ: тэд цусгүй хөсрийн хүүр биш амьд хүмүүс. Энд тэндгүй дайнтай үед юу ч хийлгүй, хэн нэгнийг хүлээнэ. Төчнөөн хугацаа үлдээд байна гэсэн баталгаа нэгэнт үгүй үед юу ч бодох хэрэггүй билээ. Харуулынхан хийж дадсан ажлаа хийхээр байр байраа эзлэв. Одоо бидний өмнө хөдлөх бүхэн дайсан гэж санагдана. Дэслэгч зураг дээр тэмдэглэл хийгээд радиогоор манай байрлалыг илтгэв. Жин үдийн нам гүм болоход миномётын дуу тасарч, агаарт ч онгоц үл үзэгдэнэ. Нэг цэрэг төмөр саваагаар зугаагаа гаргах гэсэн мэт шавар онгичиж байв. Агшин зуур дайн биднийг мартчихсан юм шиг бодогдов. Фуонг миний костюмыг цэвэрлэгээнд өгсөн байх гэж найдлаа. Хүйтэн салхи хашааны сүрэл хийсгэж нэг цэрэг бие засахаар хашааны гадаа гарав. Ханой дахь английн консулын газраас зээлдсэн шил вискинийхээ үнийг би төлсөн эсэхээ ч санахыг бодлоо.

	Бидний өмнө хоёр дахин буун дуу гарахад би дотроо: «Мөн дөө. Ингээд эхэллээ» гэж бодов. Энэ бол миний хүсэж байсан урьдчилсан сануулга байв. Мөнх бус болохоо би сэтгэл түгшин хүлээж байсан юм.

	Гэвч юу ч болсонгүй. Би дахиад «хэт мэдэмхийрчихжээ». Нэлээд удсаны дараа харуулын нэг цэрэг эргэж ирээд дэслэгчид илтгэж байхад нь «Энгийн хоёр хүн» гэхийг би сонсов. Очиж үзье гэж дэслэгч надад хэлэхэд бид тэр харуулыг даган цагаан будааны талбайн хоорондох шавартай шангаар явав. Хориод метр газар яваад нарийн суваг дотроос бид эрсэн зүйлээ олов. Тэнд нэг эмэгтэй, жижигхэн эрэгтэй хүүхэд хоёр алагдсан байлаа. Эмэгтэйн духан дээр жижигхэн нөжирсөн цус тод харагдана. Хүүхэд нь яг л унтаж байгаа юм шиг хэвтэнэ. Тав, зургаан настай тэр эрэгтэй хүүхэд эхийн умайд байгаа юм шиг жижигхэн яслаг өвдөг, эрүү хоёр нь нийлэх дөхжээ.

	— «Тоогүй юм болж дээ» гээд дэслэгч бөхийн хүүхдийн биеийг эргүүлэв. Хүзүүнд нь сахиус байхыг би хараад «Тус болсонгүй дээ» гэж бодов. Дороос нь дутуу мэрсэн талхны хэлтэрхий гарахад би «Дайн гэгч үзэшгүй муухай юм даа» гэж сэтгэв.

	— За, харж ханав уу? гэж дэслэгч энэ хүмүүсийн үхэл, надтай холбоотой юм шиг зэвүүн хэлэв. Цэргийн хүнд энгийн хүн бол хүн алуулахаар өөрийг нь хөлслөн авчхаад алсан ялыг нь түүн дээр бүртгэж өөрөө хариуцлагаас зайлсхийдэг хүн гэж ойлгогддог байж магадгүй. Бид суурин руу эргэн очиж харанхуй болж буйг мэдэрсэн амьтан шиг салхинаас хоргодон сүрэл дээр чив чимээгүй суув. Төмөр саваагаар шавар онгичиж байсан цэрэг бие засахад бие зассан нь онгичиж байв. Харуул манаа гарч нам гүм болсон хойно тэр хоёр одоо аюулгүй болно гэж бодоод хоргодож байсан шуудуунаасаа гарсан байх. Харин энд удаан хоргодсон юм бол уу, хүүхдийн доорх талхны хэлтэрхий хатсан байсан болохоор удсан ч байж магадгүй. Энэ сууринд суудаг байсан биз гэж би бодов.

	Радио аппарат дахин ажиллаж, дэслэгч ядарсан дуугаар «Тосгоныг бөмбөгдөх гэж байна. Өнөө шөнө харуулуудыг буулгав» гэлээ. Бид босож дахиад л сүмийн хажуугаар цувран өнгөрч замдаа тээглэсэн хүүрүүдийг түлхэн зайлуулсаар буцав. Бид нэг их хол яваагүй боловч тэр хоёр хүн чухам энэ замд алагдсан болохоор явахад тун хол юм шиг санагдав. Нисэх онгоцнууд хөөрөн гарч ирээд, бидний ард бөмбөгдөж эхлэв.

	Миний хонох ёстой дарга нарын байр хүрэхэд хэдийнээ харанхуй болсон байлаа. Агаарын температур дөнгөж нэмэх нэг градус хүртэл бууж, улайстлаа халсан зах дээр л дулаахан байв. Байшингийн нэг хана танк эсэргүүцэх бууны суманд нурж хаалга нь эвдэрч, зотон даавуу хөшиг нь нэвт үлээх салхийг хааж чадахаа больжээ. Цахилгаан мотор эвдэрсэн учир бид лаагаа цаллуулахгүйн тулд баахан ном, хайрцгаар хаалт хийв. Би Сорел гэгч нэг ахмадтай коммунистуудын дэвсгэртээр «81» гэгч тоглоом тоглолоо. Эндхийн дарга нарын зочин болсны хувьд архиар мөрийцөх боломжгүй байсан юм. Аз хоёр тийшээ л ээлжилж байлаа. Намайг дотроосоо жаахан дулаацацгаая гээд вискиний бөглөө авахад бүгдээрээ тойрон суув.

	— Энэ бол Парисаас гарснаас хойш ууж байгаа анхны хундага виски юм гэж хурандаа хэлэв.

	Нэг дэслэгч харуулаа эргэж ирээд

	— Өнөө шөнө ч овоо тайван унтаж магадгүй юм гэж хэлэв.

	— Дөрвөн цагаас нааш довтлохгүй гэж хурандаа хэлээд.

	— Танд буу бий юү? гэж надаас асуув.

	— Байхгүй.

	— Би танд олж өгье. Дэрэн доогуураа хийж унтаарай Дэвсгэр чинь хатуудах байх, яана даа. Гурав гучин тавд галлаж эхэлнэ. Дайсны бөөгнөрөлтөд аль болохоор саад хийхийг бид хичээнэ гэж тэр нэмж хэлэв.

	— Энэ тулалдаан удаан үргэлжлэх болов уу, та юу гэж бодож байна?

	— Хэн мэдэх вэ? Нам-Динийн цэргүүдээс авч сулруулж болохгүй Энэ бол зөвхөн анхаарал сарниулах арга. Хоёр өдрийн өмнө авсан нэмэлт хүчээ сэлбэхгүйгээр барьж чадвал бидний ялалт гэж үзэх ёстой.

	Салхи дахин хөдөлж хаалга, цонхоор ороход (хөшиг цаана хутга дүрүүлсэн Полони19 санагдав) цонхны хөшиг пөмбөлзөж, асаж байсан лаа цаллав. Сүүдэр маань хачин сонин харагдах бөгөөд биднийг аялан тоглогч жүжигчин гэж үзэж болох байлаа.

	— Харуулууд чинь эсэн мэнд гарав уу?

	— Гайгүй юм шиг байна гэж тэр маш их ядарсан шинжтэй хэлээд — энэ бол эндээс зуун километрийн тэртээ Хао-Бинд болж буй байлдаантай зэрэгцүүлбэл юу ч биш. Тэнд жинхэнэ байлдаан болж байгаа.

	— Дахиад нэг тогтоох уу, хурандаа?

	— Зүгээр, баярлалаа. Танай англи виски гайхамшигтай сайхан юм. Шөнө хэрэг болж магадгүй, жаахан үлдээх хэрэгтэй. Та намайг уучлаарай, би жаахан унтъя. Буудаж эхлэхээр унтах аргагүй болно. Ахмад Сорел, ноён Фаулерт лаа, чүдэнз, гар буу зэрэг бүх л хэрэгтэй зүйлийг өгөхийг бодоорой. Хурандаа өрөөндөө оров. Энэ нь бид бүгдэд дохио болов. Юм хадгалдаг жижиг өрөөний шал дээр надад дэвсгэр засаж өгөв. Тийнхүү модон хайрцгуудын дунд би хэвтлээ. Дэвсгэр хатуу байсан боловч бие амарч төдхөн дугхийв. “Фуонг одоо гэртээ байгаа болов уу?” гэж ямар ч хардах сэтгэлгүйгээр бодов. Энэ өдөр хэнд ч, өөрсдөдөө ч хамаарагдахгүй болсон маш олон биеийг үзсэн учир Фуонгийн биеийг тэврэх бодол төрсөнгүй. Бид бүгд устаж мэдэх байлаа. Удалгүй би унтаад Пайлыг зүүдлэв. Пайл үл үзэгдэх хүнтэй тайзан дээр бүжиглэж байв. Би түүний бүжиглэхийг ажиглан хөгжимчний суудал шиг сандал дээр гартаа буу барин суух агаад түүний бүжигт саад хийсэн хүнийг буудахад бэлэн байх аж. Тайзны хажуу дахь зарлалын самбарт английн хөгжмийн их тасалгааны олон зарлал шиг «Хайрын бүжиг», «Дээд зэрэг» гэж бичээстэй байв. Театрын ард хүний хөлийн чимээ гарахад би буугаа чанга атгаад нойрноосоо сэрэв.

	Миний гар тэдний өгсөн буун дээр тавиастай, лаа барьсан нэг хүн хаалганы дэргэд зогсоно. Өмссөн төмөр малгай нь нүүрийг нь сүүдэрлэх учир дуугаар нь л Пайл гэж танив.

	— «Таныг сэрээсэндээ би их харамсаж байна, намайг энд унтаж болно гэсэн юм» гэж эмээнгүй байдалтай хэлэв.

	— Энэ малгайг хаанаас олов? гэж би нойрмогоор асуув.

	— Хүн өгсөн юм гэж Пайл тодорхой биш хариулав. Пайл цэргийн үүргэвч чирч оруулаад ноосон дотортой унтлагын хөнжлөө гаргаж ирэв.

	Бид хоёр яаж ингэж энд таарав гэж бодохын хамт би, — Та ч бэлтгэл сайнтай байх шив дээ? гэж асуув.

	— Манай эмнэлгийн ангийнхны аяллын нэг загварын хэрэглэл байхгүй юу. Ханойд тавьж өгсөн юм гээд халуун сав, жижигхэн халаагуур, үсний сам, сахлын хэрэглэл болон лаазтай идэх юм гаргаж ирэв.

	Пайл юмаа гаргасаар л байв. Толь, сахлын хэрэглэлээ дээр нь тавих гэж хайрцгаар тавиур хийлээ.

	— Энд ус байхгүй байх гэж намайг хэлэхэд

	— Яах вэ. Миний халуун саванд өглөө хүрэх ус бий гэв.

	Пайл унтлагынхаа хөнжил дээр суугаад гутлаа тайлав.

	— Энд яаж хүрч ирэв дээ?

	— Нүдний халдварт өвчинтэй тэмцэх отрядаа эргэнгээ намайг Нам-Динь хүртэл дөхүүлж өгсөн. Харин тэндээс нь би завь хөлсөлсөн юм.

	— Завь ий?

	— Тийм. Хавтгай ёроолтой нэг завирхуу юм. Эндхийн хүмүүс юу гэж нэрлэдгийг мэдэхгүй. Ямар ч болсон би худалдаж авахаас аргагүй болсон. Уг нь хямдхан юм.

	— Ганцаараа голын усаар ирлээ гэж үү?

	— Урсгал дагуу болохоор үнэндээ хэцүү байсангүй шүү.

	— Аа, мөн солио байна даа.

	— Зүгээр, хайрцагт шигдэх аюулаас өөр юм байхгүй.

	— Усан цэргийн харуул, францын нисэх онгоц буудчих, эсвэл Вьетминийнхэн хоолойг чинь огтлох аюул байсан шүү дээ гэхэд мань эр мушийн инээж,

	— Ямар ч болсон хүрээд ирэх нь ирлээ шүү гэв.

	— Яах гэж?

	— Хоёр шалтгаан байна. Гэхдээ би таны нойронд саад болоод яах вэ.

	— Би дахиад унтахгүй. Мөд буудаж эхэлнэ.

	— Яасан хурц гэрэлтэй юм, энэ лааг чинь жаахан холдуулбал яана?

	Пайл нэг л бухимдуу байв.

	— За тэгээд нэг дэх шалтгаан нь юу вэ?

	— Эртэд та энд байх соньхон болов уу гэж ярьж байсан. Та бид хоёр Гренжер... Фуонгтой хамт байхдаа...

	— Тэгээд?

	— Тэгээд ирж үзье гэж бодлоо. Үнэнээ хэлэхэд би Гренжерээс жаахан ичсэн байсан юм.

	— Ойлголоо. Ердөө л энэ үү?

	— Ямар нэг бэрхшээл байгаагүй гээд гутлынхаа оосроор оролдож нэлээд удаан дуугүй байснаа — би танд худлаа хэлсэн юм гэж хэлэв.

	— Аа, тийм үү

	— Үнэндээ тантай л уулзах гэж ирлээ.

	— Надтай юу?

	— Тийм ээ.

	— Яах гэж?

	Пайл, гутлынхаа уяагаар оролдохоо больж баахан ичингүйрсэн янзтайгаар,

	— Би Фуонгд сэтгэлтэй болжээ гэж хэлэх гэсэн юм. Огт санаандгүй байтал үнэхээр үнэнээсээ ингэж хэлсэн тул би инээдээ барьж чадсангүй.

	— Намайг буцаж очтол хүлээж чадсангүй юу? Ирэх долоо хоногт л би Сайгонд очно шүү дээ.

	— Та алагдчихвал яана. Тэгвэл их шударга биш юм болно. Тэгээд бас ийм урт хугацаанд би Фуонгоос хөндий байж чадах уу даа? Бүү мэд.

	— Одоо болтол Фуонгтой уулзахгүй байсан юм гэж үү?

	— Тэгэлгүй яах вэ. Танд урьдчилан мэдэгдэлгүйгээр би яалаа гэж түүнтэй хайр сэтгэлийн тухай ярих билээ?

	— Тийм юм байдаг л даа. Чухам хэдийд тийм болоо вэ?

	— Шалёд бүжиглэж байсан тэр үдэш шиг санагдана.

	— Та хоёрыг ийм амархан ойртоно гэж бодоогүй байсан юм гээд над руу нэлээд сандарсан маягтай харав. Түүний ааш зан надад солиотой юм шиг санагдсан бол минийх бас түүнд ойлгомжгүй байж таараа.

	— Тэр байшингийн хүүхнүүдийг харснаас л болсон гэж би бодно. Хөөрхөн хүүхнүүд байлаа. Фуонг бас тэдний нэг нь болж мэдэх байсан. Өрөвдмөөр санагдаад болоогүй юм.

	— Таны өрөвддөг илүү зан байсан байж мэднэ. Эгч нь Хей гэж нэг авгай таныг уриа юу? гэхэд Пайл гунигтайгаар,

	— Урьсан. Би очоогүй, дөлөөд байсан. Нэг л ёозгүй санагдаад. Би өөрийгөө их муу хүн гэж бодож байсан, нээрэн шүү, та итгэнэ үү, байна уу өөрөө мэд. Үнэндээ таныг гэрлэчихсэн байсан бол би юу гэж эр эмийн хоорондуур орох билээ гэв.

	— Дундуур орж болно гэдэгт та итгэлтэй байх шиг байна гэж би хэлэв.

	Анх удаа тэр миний эгдүүг их хүргэв.

	— Фаулер, таны... өргөсөн нэрийг би сайн мэдэхгүй байна.

	— Томас, юу гэж?

	— Би таныг зүгээр л Том гэж байх уу? Бид хоёр нэг л хүүхэнд дурлаж байж дотно болоо гэж надад бодогдох болсон юм.

	— Цаашдаа та яая гэж байна?

	Мань эр хайрцаг тохойлдон суув.

	— Одоо бүх юм таны мэдэж байгаагаас шал өөрөөр болж байх шиг байна. Би цаадхыг чинь надтай суу гэж гуйна, Том.

	— Намайг Томс гэж дуудаж байвал дээр байх.

	— Бид хоёрын нэгийг нь шилэх хэрэг болж дээ, Томас. Тэгвэл шударга болно биз.

	— Шударга гэнэ ээ? Би анх удаа ганцаардаж уйтгарлахын зовлонг үзлээ. Энэ бол тэнэг хэрэг гэхдээ... Энэ хүн өөдгүй хүн байж мэднэ, би ч яах вэ ядуу хүн. Энэ хүн нийгмийн дунд их хүндэтгэлтэй хүн.

	Пайл хувцсаа тайчиж эхлэв. «Энэ бас залуу хүн». Пайлтай атаархах ч хэрэггүй л юм гэж би бодлоо.

	— Би түүнтэй гэрлэж болохгүй. Би эхнэртэй хүн. Миний эхнэр надаас салах ёсгүй. Их шүтлэгтэй хүүхэн гэж би үнэнээ хэлэв.

	— Томас, уучлаарай. Дашрамд хэлэхэд та мэдэхийг хүсвэл... миний нэрийг Алден гэдэг.

	— Би таныг Пайл гэж сурснаараа л дуудах болно. Пайл аяны хөнжилдөө шурган ороод лаа унтрахаар гараа сунгаж

	— Ингээд бүх юмаа ардаа хийлээ гэж бодоход би баяртай байна, Томас. Санаа минь их зовж байсан юм гэв.

	Одоо түүнд санаа зовох юмгүй болсон нь ойлгомжтой.

	Лаа унтарсан боловч гаднах гал түймрийн гэрэлд түүний богинохон үстэй толгойн дүрс харагдана.

	— Тавтай сайхан нойрсоорой! Томас.

	Дөнгөж намайг хариу үг хэлтэл өшөөнд нь гэсэн аятай миномёт нижигнэж сум шуугин исгэрч дэлбэрэлт эхлэв.

	— Бурхан минь, довтолгоо эхлэв гэж Пайл хэлэв.

	— Дайсны довтолгоог зогсоохыг хичээж байна.

	— За ингээд бидний унтах ч өнгөрөө юү?

	— Өнгөрчээ.

	— Томас, таны тухай, мөн энэ бүгдийг та хэрхэн үзэж буй тухай миний бодлыг та мэдээсэй. Таны сэтгэл маш хангалуун байна гэхээс өөр надад хэлэх үг олдохгүй байна.

	— Баярлалаа.

	— Та надаас оймс илүү элээсэн хүн. Бостон манай амьдралын хүрээг зарим талаар хязгаарлагдмал болгож байна. Лоуэлл буюу Кэбот мэтийн том язгууртны бүлд багтаагүй ч гэсэн та надад зөвлөгөө өгнө биз. Томас,

	— Юуны талаар.

	— Фуонгийн талаар.

	— Би л бол миний мэт хүний зөвлөгөөнд үл итгэх байсан. Би нэгэнт шохоорхсон хүн учир Фуонгийг надтай үлдээсэй л гэнэ.

	— Би таныг шулуухан зантай хүн болохыг мэдэж байна. Та бид хоёр түүний сонирхлыг бүхнээс дээгүүр авч үзэх ёстой шүү гэв.

	Гэнэт би түүний хүүхэд мэт аашлахыг нь тэвчимгүй санагдав. Тэгээд би «Тэрний ашиг надад падгүй. Та л эрх ашгыг нь бодод юм байгаа биз. Тэр хүүхэн надад биеэрээ л хэрэгтэй. Өвөр нь хэрэгтэй. Тэр муу эрх ашгыг нь бодно гэснээс бүр сүйдэлчхээд өөртэй нь унтаж байвал барав биш үү? гэж хэлэхэд Пайл.

	— Аа, та ийм... гэж харанхуйд сулхан дуугаар хэлэв.

	— Та зөвхөн ашиг сонирхлыг нь бодож байгаа бол өөрийг нь бүү үймүүл. Бусад хүүхний нэг адилаар Фуонг өөрөө сонгож... гэж би залгуулан хэлэв.

	Миномёт тас пас хийсэн тул Бостон хүний чихийг англисакс аялгуунаас аврав.

	Гэхдээ Пайлд дийлдэшгүй нэг чанар бий. Тэр намайг биеэ зөв барьж байна гэж бодох учир би үнэхээр тийм байх хэрэгтэй байв.

	— Таныг юу зовоож байгааг би мэдэж байна, Томас.

	— Надад зовсон юм алга.

	— Нуусны хэрэггүй, нэрэлхээд яах вэ. Би Фуонгоос татгалзвал хэчнээн зовохоо ойлгож байна.

	— Гэхдээ би орхих гээгүй шүү.

	— Би бие бялдраар ч гологдохоор хүн биш, гэхдээ Фуонгийн аз жаргалын тулд юунаас ч татгалзахад бэлэн байна.

	— Фуонг жаргалтай л байна шүү дээ.

	— Энэ байдлаар жаргалтай байж чадахгүй. Хүүхэд хэрэгтэй.

	— Эгчийнх нь хэлсэн тэр дэмий үгэнд та үнэхээр итгэлээ гэж үү...

	— Эгч нь заримдаа илүү мэддэг...

	— Пайл, таныг их мөнгөтэй гэж бодоод мэхлэх санаатай байсан биз. Тэгээд санасандаа хүрч дээ.

	— Би ч цалингаараа л болгодог хүн шүү дээ.

	— Та цалиндаа авдаг долларыг наймаалан сольж болно.

	— Томас, гуньхрах хэрэггүй. Амьдралд янз бүрийн юм байдаг. Ийм юм таныг тойроосой л гэж би хүснэ. Энэ манайхан буудаж байна уу?

	— Тийм байна. «Манай» миномётын дуу байна. Фуонг намайг хаяж байгаа юм шиг та ярих юм, Пайл,

	— Тантай л байхаар шийдэж ч болох юм даа гэж итгэл муутайхан хэлэв.

	— Тэгвэл та яах вэ?

	— Намайг өөр газар шилжүүлж өгөхийг гуйна.

	— Тэгвэл Пайл та түвэг удалгүй явахгүй яасан юм бэ?

	— Тэр хүүхэнд шударга биш хандсан хэрэг болно шүү дээ, Томас гэж Пайл үнэнээсээ хэлэв.

	— Бусдад түвэг удсанаа ингэж сайхан цагаатгаж чаддаг өөр ганц ч хүнийг би санахгүй байна гээд, — Та Фуонгийг сайн ойлгохгүй байна гэж нэмж хэлэв.

	Олон сарын хойно нэг өглөө Фуонгтой хамт унтаж байхдаа сэрээд ингэж бодож билээ:

	— Чи ер нь Фуонгийг ойлгож байсан юм уу? Ийм болно гэдгийг урьдаас мэдэж байсан уу? Одоо энэ хүүхэн миний хажууд жарган хэвтэж байхад чи үхсэн байна. Цаг улирч өшөө авдаг, гэхдээ авсан өшөө нь амтагдахуйц байх нь цөөнгүй. Бид бие биеэ илүү сайн ойлгох гэж оролдохын хэрэггүй юм. Нэг хүн нөгөөгөө насан туршдаа ойлгодоггүй юм байна. Эхнэр нөхрийгөө, нууц амраг бие биеэ, эх эцэг хүүхдээ ойлгодоггүй. Магадгүй ийм ч учраас бүхнийг ойлгох чадалтай бурхан гэгч бий гэж хүн төсөөлөн бодсон байж болох юм. Би өөрөө бусдыг ойлгож, бусад маань намайг ойлгоосой гэж хүссэн бол бурханд шүтэх л байсан. Гэвч би жирийн сурвалжлагч, харин бурхан тэргүүний зохиолчдын тулд л байдаг байх.

	— Энд ойлгомоор юм нэлээд байна гэж та итгэх үү? гэж би Пайлаас асуув. Ай хө, бурхны төлөө дахин нэг ууя. Маргахад шуугиан хэтэрхий их байна.

	— Арай эртдэх юм биш үү? гэж Пайл хэлэв.

	— Харин би оройтлоо гэж бодно.

	Би хоёр аяганд хийв. Пайл аягатай архи авч лааны гэрэлд шилийг нь нэвт харав. Сум дэлбэрэхэд гар нь чичирч байв, гэсэн ч Нам-Дингаас эхэлсэн утгагүй аяллаа тэр дуусгахчаа болжээ.

	— Та бид хоёрын хэн нь ч «бие биеийнхээ аз жаргалын төлөө» ууя гэж хэлж чадахгүй байсан нь хачин юм шүү гэж Пайл хэлэв.

	Тийнхүү бид хоёр юу ч хэлэлгүй уусан билээ.


ТАВДУГААР БҮЛЭГ

	1

	Би долоо хоног яваад л Сайгонд эргэж ирнэ гэж бодсон боловч буцаж чадалгүй бараг гурван долоо хоног өнгөрлөө. Фат-Дьемаас гарах нь орохоосоо илүү хэцүү байлаа. Нам-Дин ба Ханой хоёрын хооронд зам таслагдсан байв. Онгоц Фат-Дьемд ирэх ёсгүй байсан сурвалжлагчдад бүр ч үйлчлэхгүй. Дараа нь намайг Ханойд ирэхэд ямар ялалт байгуулснаа тайлбарлахын тул сурвалжлагч нарыг тэнд аваачсан байж. Харин тэднийг буцаахад надад онгоцны суудал олдсонгүй. Фуонгийн тухай надтай ярихаар ирсэн зорилгоо биелүүлсэн Пайл өөр хоргодох зүйл байгаагүй учир ирсэн өглөөдөө Фат-Динаас гарч явжээ. Өглөөний таван цаг хагаст дайсны гал зогсох үеэр түүнийг унтаагаар нь орхиод би дарга нарын гуанз руу очиж аяга кофе ууж зөөлөн боов идээд ирэхэд Пайл алга болсон байлаа. Зугаалахаар явжээ гэж би бодсон. Нам-Динаас гараад гол уруудан явж дуусахад түүнд буун дуунаас айх зовлонгүй болжээ. Бусдад зовлон тарьж байгаагаа ойлгодоггүйн адил өөртөө ямар зовлон буюу аюул учирч болохыг тэр хүн ойлгох чадалгүй явжээ. Хэдэн сарын дараа нэг өдөр би тэвчээр алдан урсгасан цусны нь нүх рүү түүнийг түлхсэн чинь цус болсон шаахайгаа хараад, «Элчин дээр очихоос өмнө гутлаа цэвэрлэх хэрэгтэй боллоо» гэж хэлж байсны нь би санаж байна. Түүнийг Йорк Гардингаас зээлдсэн үгээр яриагаа бэлтгэдгийг би мэдэж байсан. Пайл бол илэн далангүй шулуун хүн мэт байсан боловч түүнээс болж гарсан хохирол нь Дакоугийн гүүр доорх тэр шөнийн явдал хүртэл өөртөө биш, үргэлж өөр хүн дээр бууж байсан нь хачирхалтай.

	Дөнгөж Сайгонд буцаж ирээд кофегоо ууж байхдаа Пайл усан цэргийн нэг залуу даргыг цэргийн онгоцондоо суулгаж өгөхийг ятгаж энэ онгоц түүнийг Нам-Диньд нууцаар буулгасныг би мэдлээ. Пайлын аз болж албан ёсоор зам таслагдсаныг зарлахаас бүхэл хоногийн өмнө нүдний өвчнийг эсэргүүцэх отрядтайгаа Ханойд эргэж иржээ.

	Намайг Ханойд эргэж ирэхэд Пайл бичиг үлдээгээд (шөнийн рестораны нэг үйлчлэгчид орхисон байв) урагшаа явсан байлаа.

	 

	«Хайрт Томас, тэр шөнө та биеэ хэчнээн сайхан барьж явсныг би үгээр илэрхийлж чадахгүй байна. Тантай уулзахаар тэр өрөөнд ороход уушги зүрх минь амаар гарчихыг шахсан шүү. (Гол уруудан завиар тэгж удаан явахад зүрх нь хаанаа байсан юм бол?). Энэ бүхнийг ийм тайван хүлээж авах хүн ертөнц дээр цөөхөн байх. Та маш тэвчээртэй хандаж байсан. Одоо би танд бүгдийг хэлсний дараа дотор минь онгойлоо. (Өөрөөс бусад хүн огт хамаагүй гэж байгаа юм бол уу? гэж би бодсоноо тэр хүн ингэж бодоогүй дээ гэж санаад гэнэт уур хүрэв. Хамгийн гол нь өөрөө муу юм бодоогүй бол өөрт нь сайн болох нь тэр. Тэгвэл бүх юм сайн тал руугаа эргэнэ. Фуонгод ч, надад ч, хотол олонд ч, түүний дотор эдийн засгийн хиа, элчин сайдад ч сайн болох билээ. Пайл адгийн амьтан байхаа больсноос хойш Энэтхэг хятадад хавар болов.) Таныг би хорин дөрвөн цагийн турш хүлээлээ. Би өнөөдөр л явахгүй бол долоо хонохоос нааш Сайгонд эргэж ирж чадахгүй нь. Миний жинхэнэ ажил бол өмнө зүгт байдаг юм шүү. Нүдний өвчин эсэргүүцэх отрядын залуусыг танайхаар очоорой гэж би хэлсэн. Тэд таны сэтгэлд таалагдана. Их сайн залуус, эр хүний хийдэг ажил хийдэг улс. Намайг Сайгонд өөрөөсөө өмнө эргэж ирнэ гэж санаа битгий зовоорой. Таныг буцаж ирэхээс өмнө Фуонгтой би уулзахгүй гэж танд амлая. Намайг шударга бус авирласан гэж хожим танд бодол төрүүлэхийг би хүсэхгүй байна.

	Чин сэтгэлийн мэндчилгээ хүргэсэн «Тканы Олден»

	 

	«Хожим» Фуонгийг алдах хүн нь би л юм даа гэсэн тайван итгэл бас төрөв. Арилжааны улмаас ингэж итгэх болов уу?. Бид фунт стерлингийн ханшны тухай ярьдаг байсан үе бий. Одоо доллароор тооцох дурлалын тухай ярих цаг болоо юу? Долларын дурлалд хууль ёсны гэрлэлт, өв залгамжлах хүү төрүүлэх, хожим салж сарнихад хот буюу Виргинскийн оронд очиж гэрлэлтээ цуцлуулахад төвөггүй боловч бас «эхийн өдөр» гэгч багтана. Сайн санаа, цэвэр сэтгэл агуулсан долларын дурлал өөрийн жамаар алга болж л байг. Харин миний дурлал ямар ч санаа агуулаагүй. Энэ дурлал ирээдүйнхээ хувь заяаг мэдэж байсан. Миний хийж чадах зүйл бол ирээдүйн хувь заяагаа хөнгөрүүлэх, муу юм болоход муу мэдээг аль болох хөнгөнөөр дуулгахад бэлтгэх явдал байлаа. Үүнд хар тамхи ч хэрэг болох байлаа. Гэвч Фуонгод сонсгох анхны мэдээ нь Пайлын үхэл болно гэж би хэзээ ч бодсонгүй.

	Дэмий сууснаас дээр гэж бодоод хэвлэлийн бага хуралд очлоо. Мэдээж тэнд Гренжер байсан. Залуу бөгөөд маш дэгжин франц хурандаа хурлыг даргалж байв. Францаар ярьсан үгийг нь арай бага цолтой дарга орчуулж байлаа.

	Францын сурвалжлагчид хөл бөмбөгийн баг шиг нэг дор бүлгэрхэн суужээ. Хэрэв Пайл зөвтөж би Фуонгийг алдахад хүрвэл яах вэ гэж Фуонгийн тухай бодолд автагдсан учир би хурандаагийн хэлсэн үгийг төвлөрүүлэн ойлгох чадалгүй байв.

	Орчуулагч хэлсэн нь:

	— Дайсан сүрхий ялагдалд учирч бүтэн батальоны дайтай хохирол үзлээ гэж хурандаа ярьж байна. Дайсны сүүлчийн отрядууд Улаан голыг салаар гатлан буцаж байна. Тэднийг манай агаарынхан тасралтгүй бөмбөгдөж байна гэв. Хурандаа хээнцэр самнасан шар үсээ гараараа илж ханан дээрх том зургийн энгээр заах саваагаа гялалзуулан холхив.

	Америкийн нэг сурвалжлагч асуусан нь:

	— Францчууд ямар хохиролтой байна вэ?

	Хурандаа асуултыг сайн ойлгосон (хэвлэлийн бага хурлын тухайлбал энэ шатанд ийм асуулт тавьдаг байсан) боловч саваа модоо дээш өргөн сургуулийн хайртай багш шиг инээмсэглээд тэвчээртэй бөгөөд булзааруулан хариулахад сая орчуулагч нь хөрвүүлэв.

	— Манай хохирол бага, яг тоо нь одоохондоо тодорхойгүй байна гэж хурандаа хэлж байна.

	Ийм үг хэзээд довтолгоонд орох дохио болдог байв.

	Эрт орой нэгэн цагт дуулгаваргүй сурагчдаа номхотгох томьёоллыг хурандаа олсон байх болно. Эс тэгж чадвал захирал өөр чадвартай багшаа журам сахиулахаар томилсон байх болно.

	— Энэ хурандаа дайсны алагдсан цэргийг тоолох завтай байсан атлаа өөрийнхөө хохирлын тоог гаргах цаг олдоогүй гэж бидэнд үнэхээр итгүүлэхийг оролдож байгаа юм гэж үү? гэж Гренжер асуув.

	Дараачийн хүний ганц асуулт л түүний хуурамч зайлсхийлтийг илрүүлнэ гэдгийг сайн ойлгосон хурандаа хэнэггүй худал хэлж байлаа. Франц сурвалжлагч царай барайлган дуугүй сууж байв. Америк сурвалжлагчид хурандааг зөвшөөрүүлж хүлээлгэвэл тэд өлгөн авахад бэлэн байсан боловч нутгийн хүн рүү дайрахад оролцохыг хүсэхгүй байв.

	— Дайсны хүч хохиролд учирч буй гэж хурандаа ярьж байна. Фронтын шугамын ар талд алагдагсдыг тоолж болно. Гэвч тулалдаан үргэлжилсээр байхад та довтолж байгаа францын ангиудаас мэдээ авч чадахгүй.

	— Юу хүлээж байгаа нь гол биш, харин штаб юу мэдэж, юуг мэдэхгүй байгаад л учир бий. Цэргийн ангиуд радио холбоогоор хохирлынхоо тухай илтгэхгүй байна гэж та бидэнд үнэхээр ярьж байгаа гэж Гренжерийг асуухад хурандаа тэвчээр алдаж эхлэв. Анхнаасаа хуурч мэхлэхийг оролдолгүйгээр хохирлын тоог мэдэвч хэлэхгүй гэж шийдэмгийхэн хэлсэн ч болоосой гэж би дотроо бодов. Эцсийн эцэст энэ бол тэдний хийж буй дайн болохоос манай дайн бишээ. Бурхан түүнээс мэдээлэл шаардах эрхийг бидэнд олгоогүй. Парис дахь зүүний депутат болон Хо-ши-Мины цэргүүдтэй Улаан, Хар голын хооронд байлдах хэрэгцээ бидэнд байгаагүй. Бидэнд үхэх шаардлагагүй байсан.

	Францын хохирол 3:1 харьцаатай байна гэж хурандаа гэнэт хашхираад газрынхаа зураг руу эргэж ууртай ширтэв.

	Алагдсан хүмүүс нь түүний цэрэг, францын цэргийн академид хамт суралцаж байсан дарга нар байлаа.

	Энэ тоо хурандаад тийм цөөн тоо биш, Гренжерт ч мөн л тийм санагдана.

	Гренжер хэлсэн нь:

	— За ингээд эцэст нь бид ямар нэг юманд хүрлээ гэж Гренжер нөхдөө нүд хэсүүлэн харж болхидуу хэлэв.

	Францчууд уруу царайлан тухайж ямар нэг юм түргэн тэмдэглэж байв.

	— Энэ бол танай цэргүүд Солонгост болсон явдлыг ярьж чадахаас илүү их юм болжээ гэж би ойлгоогүй дүр үзүүлэн хэлэв. Гренжер ярианыхаа сэдвийг өөрчилж,

	— Францчууд дараа нь юу хийх гэж байгааг асууя л даа. Дайсан Хар голыг гатлан зугтаж байна гэж хурандаа мэдэгдлээ гэв.

	Улаан гол... гэж орчуулагч засаж хэлэв.

	— Голын өнгө ямар байх нь надад хамаагүй. Харин францчууд одоо юу хийх гэж байгааг л бид мэдмээр байна.

	— Дайсан ухарч байна.

	— Дайсан голын нөгөө эрэг дээр гарахаар юу болох вэ? Та нар яах вэ? Аль нэг эрэг дээр нь амжилттай дууслаа гээд тохилон суух гэж байна уу? Франц дарга нар Гренжерийг гунигтай сонсож байв. Өнөө үед цэргүүдээс хүлцэнгүй байхыг шаарддаг.

	— Магадгүй танай онгоц тэдэнд шинэ жилийн илгээлтийг онгоцоор шидэж өгөх үү?

	Ахмад «Шинэ жилийн» илгээлт гэдгийг үгчлэн орчуулахад хурандаа хүйтэн инээмсэглэлээр хариулав.

	— Шинэ жилийн илгээлт ч бишээ.

	Хурандаагийн залуу нас, гуа үзэмж нь Гренжерийн эгдүүг онцгой хүргэжээ.

	Гренжерийн бодлоор бол хурандаа жинхэнэ эр хүн биш ажээ.

	— Та нар «илгээлт»-ээс өөр юу ч шийдэхгүй байх аа. Тэгж байтал хурандаа англиар чөлөөтэй ярьж эхлэв. Англи хэл сайн мэддэг хүн байжээ.

	— Америкчуудын амласан зэвсэг ирсэн бол ч бид өөр юм тэнд хаяж болох л байсан даа гэж хэлэв.

	Хурандаа ганган шинжтэй боловч энгийн хүн байв. Сонины сурвалжлагч хүнд эх орны нэр төр нь мэдээнээс илүү чухал гэдэгт тэр итгэж байв.

	Гренжер (тоо баримтыг мартахад толгойдоо хадгалж байх ойтой хүн) шууд асуусан нь:

	— Та есдүгээр сарын эхээр ирүүлэхээр амласан зүйлүүдийг одоо болтол аваагүй гэж байгаа юм уу?

	— Тэгж байна.

	Гренжер мэдээг аваад түргэн бичиж эхлэв.

	— Уучлаарай. Энэ бол хэвлэлд зориулаагүй, харин зөвхөн тойм мэдээ юм шүү.

	— Гэвч, ноён хурандаа, энэ ч бас мэдээ. Бид танд тусалж чадна гэж Гренжерийг эсэргүүцэхэд,

	— Үгүй, энэ бол дипломатуудын ажил юм.

	— Муу болох юм байна гэж үү?

	Франц сурвалжлагч англиар бараг ойлгодоггүй учир их сандарлаа. Хурандаа тийнхүү дүрэм зөрчихөд цаадуул нь ам амандаа шуугилдав.

	Хурандаа хэлсэн нь:

	— Би энд шүүгч биш. Америкийн сонинууд францчууд үргэлж гонгинож гомдол гаргаж байна гэж бичвэл Парист коммунистууд биднийг буруутган: «Францчууд америкийн төлөө цус урсгаж, харин америк хуучин нисдэг тэргээ ч харамлаж байна» гэх болно. Үүнээс сайн юм гарахгүй. Эцэст нь бид нисдэг тэрэг ч үгүй хоцорч, дайсан Ханойгаас тавин км газар хэвээр л үлдэх болно.

	— Би ядахдаа та нарт нисдэг тэрэг онц хэрэгтэй байгааг бичиж болно биз дээ?

	— Зургаан сарын өмнө бид гурван нисдэг тэрэг байсан бол одоо ганцтай үлджээ гэдгийг та мэдээлж болно. Ганц шүү гэж хурандаа гунигтай давтаад — Хэн нэг нь дайнд хөнгөн ч болтугай шархадвал тэр хүн өөрийгөө өнгөрлөө гэж ойлгоно. Арван хоёр цаг, хорин дөрвөн цаг дамнуургаар эмнэлэг хүртэл зөөлгөхөд зам муу, осол аюул ихтэй, бас тэгээд дайсны бэхлэлтээс гэнэт довтлох зэрэг түмэн бэрхшээл давах нь шууд алагдсанаас дээргүй юм болно.

	Францын сурвалжлагчид юухан хээхэн ч болтугай ойлгож авахыг хэчнээн тэмүүлж байв.

	— Харах царай нь сайхан байх тусам хар үйлс нь зузаан байлаа гэж бич гээд англиас франц хэлэнд орчуулахыг ахмадад тушаагаад хурандаа гарч явав.

	— Би түүнийг халаалаа гэж Гренжер сэтгэл хангалттай хэлээд цахилгаанаа бичихээр тасалгааны буланд очив.

	Фат-Дьемын тухай, ер нь чандлагыг давмаар тийм мэдээ надад байгаагүй учир цахилгаан бичих гэж би удсангүй. Сурвалжилга маань олигтойхон болсон бол би Гонконгод очоод тэндээс явуулж болох байсан, гэтэл өөрөө хөөгдөх хэрэг байв уу? Юу л бол. Хөөгдөх дээр хүрвэл бүхэл амьдралаа үрж, Пайлын ялалтыг хангах байлаа. Ингээд зочид буудалд буцаж ирэхэд түүний (Пайлын) ялалт, миний төгсгөл хоёр шуудангийн хайрцагт хүлээж байлаа. Энэ бол тушаал дэвшсэн гэж надад баяр хүргэсэн цахилгаан байв.

	Данте20 ч зохиолынхоо адлагдсан баатруудад ийм зовлонтой дурлалыг бодож олоогүй юм. Паолог диваажингаас ариутгалд шилжүүлэхдээ зэрэг нэмж байгаагүй билээ.

	Тосгуураас нь хүйтэн ус (тэр үед Ханойд халуун ус байгаагүй) дусалж байгаа хоосон өрөөндөө орохоор өгсөж орныхоо ирмэг дээр суув. Шумуулаас хамгаалах том тор орон дээгүүр татсан нь аадар борооны үүл нүүгэлтэх адил харагдав.

	Би Лондонд сонины гадаад хэлтсийн эрхлэгчээр томилогдож өдөр бүрийн гурван цаг хагаст өгсүүр шатныхаа дэргэд Лорд Солсберийн зэс хөөмөлтэй Блекфрайэрс буудлын ойролцоо Викторын үеийн баргар байшинд ирж байх боллоо. Энэ ээлтэй мэдээ Сайгоноор дамжин ирсэн. Харин энэ мэдээ Фуонгийн чихэнд хүрээ бол уу үгүй бол уу гэж би сонирхож байв. Ингээд би сурвалжлагчаа болиод харин өөрийн үзэл бодолтой хүн болох нь тэр. Ийм хоосон эрх ямба эдэлснээр Пайлтай өрсөлдөх сүүлчийнхээ найдварыг алдлаа. Түүний насны залуутай тэнцэх туршлага надад байсан. Ер нь туршлага бол залуу нас шиг хурьцлын тоглоомд орох сайн хөзөр мөн. Гэтэл одоо ирээдүй бол гол хөзөр болоод байхад би түүнд ирээдүйг нь ядах нь ээ ганц жилээр ч хэлж өгч чадахгүй боллоо. Эх орноо ихэд санан мөрөөдөж гэнэтийн үхэл хүлээж байсан сүүлчийн тэр даргад атаархах сэтгэл надад төржээ. Би уйлмаар байсан боловч нүд маань халуун усаа алдсан усан хоолой шиг хув хуурай болчихсон байв. Бусад хүмүүс харьж л байг, харин надад бол Катина гудамж дахь өрөө маань л хэрэгтэй байв.

	Харанхуй болсон хойно Ханойд хүйтэн. Эндхийн гэрэл Сайгоныхаас бүдэг. Энэ нь эмэгтэй хүний бараан хувцас, дайны байдалд илүү зохицжээ. Би Гамбетта гудамжийг өгсөн «Пакс» хэмээх зуушны газар очихоор явав. Би франц дарга нар, тэдний авгай, охидтой хамт «Метрополь»-д сууж юм уухыг хүссэнгүй. Намайг шөнийн зуушны газар хүрэхэд Хоа-Бини-ийн тэндээс буун дуу алсад сонстож байв. Өдрийн цагт энэ дуу гудамжны шуугианд дарагддаг байсан бол харин одоо хотод нам гүм, зөвхөн хөлсний тэрэгний буудал дээр хүн авахаар дугуйн хонхон дуу жингэнэх нь тод сонсогдоно. Пьетри хэзээний суудаг байрандаа тухалсан харагдав. Гонзгой халзан гавал нь яг таваг дээр тавьсан лийр шиг мөрөн дээрээ хачин ёндойно. Энэ хүн дотоодыг хамгаалахад албатай дарга бөгөөд «Пакс» кафейн эзэн Тонкин нутгийн аюулын царайлаг хүүхэнтэй суужээ. Пьетри бас нутаг буцах нэг их хүсэлгүй аж. Пьетри корсик хүн боловч Марсельд21 дуртай, харин Гамбеттай гудамжны шөнийн зоогийн газрын орох хаалганы дэргэдэх явган хүний зам дээр байдаг сандлаа Марселиас ч илүүд үзнэ. Надад ирсэн цахилгааны агуулгыг энэ хүн мэдэж байгаа болов уу гэж би бодов.

	— «81» тоглох уу? гэж түүнийг асуухад

	— За, тэгье гэлээ.

	Тэгээд тоглож эхлэхэд Гамбетта, Катина гудамжнаас алс хол, вермут-касси дарс шимэх, ясан тоглоомынхоо дасал болсон дууг сонсолгүй мөн тэнгэрийн хаяагаар нүргээнтэх их бууны хүнгэнэхийг сонсохгүй амьдрах бололцоогүй юм шиг санагдав.

	— Буцах болоод байгаа шүү дээ гэж би хэлэв.

	— Нутгаа юу? гэж Пьетри дөрөв-хоёр-нэгийг ширээн дээрээ шидэнгүүтээ асуув.

	— Үгүй, Англи явна.


ДЭД ХЭСЭГ



	

НЭГДҮГЭЭР БҮЛЭГ

	Пайл архи ууя гэж өөрөө над руу ирсэн боловч ууж чаддаггүйг нь би сайн мэдэх билээ. Хэдэн долоо хоног өнгөрөхөд Фат-Дьемд уулзсан хачин жигтэй уулзалт итгэмээргүй санагдаж тэр үед чухам юу ярьж байснаа ч мартжээ. Бидний яриа ромын бунхан дээрх балархай бичиг мэт санагдах агаад харин би хуучныг судлагчийн хувьд сэргээн унших гэж ноцолдох мэргэжилтэн мэт санагдана.

	Тэр намайг явуулж байлаа. Бидний яриаг сонсоход үнэндээ эвгүй боловч их арга баширтай яриа байсан гэж бодогдох болжээ. Сайгонд түүнийг «Нууц байгууллага» нэртэй нэг газрын төлөөлөгч гэж ярьдаг байсан. Хамбын хөлс мөнгө ч үгүй өчүүхэн үлдэгдэл цэрэг болох «гуравдугаар хүч»-д америкийн зэвсэг нийлүүлж байсан этгээд биш биз? Ханойд намайг удтал хүлээж байсан цахилгаанаа би халаасандаа хадгалсаар байлаа. Хамт өнгөрүүлсэн хэдхэн сараа нулимс хэрүүлээр хордуулахгүйн тул энэ тухай Фуонгд ярихын хэрэггүй байв.

	Цагаачдын товчоонд Фуонгийн садны хүн байвал яана гэж бодоод би ямар ч болсон эцсийн өдрийг хүртэл гарах зөвшөөрөл гуйхгүй явсан юм.

	— Пайл зургаан цагт ирнэ.

	— Би эгч дээрээ очлоо гэж Фуонг хэлэв. 

	— Чамтай л уулзах гэж байгаа юм шиг байна билээ. 

	— Тэр чинь надад ч манайханд ч дургүй хүн шүү дээ. Чамайг эзгүй байхад эгчийг урьж байхад нэг ч очоогүй. Эгч их гомдсон байна лээ.

	— Харин чи явж яах юм.

	— Пайл надтай уулзахыг бодсон бол биднийг «Мажестик»-д урих байсан. Чамтай биеэрээ уулзаж ажил ярилцах гэсэн байх.

	— Ямар ажил?

	— Гаднаас их юм авчирдаг хүн гэж улс ярьдаг.

	— Юу авчирдаг юм бол?

	— Эм тан гэсэн.

	— Умард нутагт нүдний халдварт өвчинтэй тэмцэх отрядуудад зориулсан эм.

	— Гаалийнхан задалж үзэх ёсгүй байдаг даа. Дипломат шуудан гэсэн үг. Яагаад ч юм нэг эндүүрэл гарч, нэгдүгээр дарга нь бүх оруулах зүйлийг зогсоохоор занаж, буруутай хүний нь ч ажлаас халжээ.

	— Боодолд нь юу байсан юм бол?

	— Хуванцар.

	— Хуванцраар яадаг юм бол? гэж би алмайран асуув.

	Фуонгийг явсан хойно би нутагтаа захиа бичсэн. Рейтерийн сурвалжлагч нэг хүн хоноод Гонконг орох байсан болохоор тэндээсээ миний захидлыг явуулах байв. Оролдлого маань найдваргүй болсныг би мэдэж байсан боловч дараа нь амаа барихгүй гэж бодоод чадах чинээгээрээ оролдъё гэж бодсон юм. Сурвалжлагчийг солих цаг биш гэж би ерөнхий редакторт бичсэн. Генерал Де Латтра Парист үхэж байхад Францчууд Хоа-Биниас цэргээ татахаар бэлтгэв. Урьд нь умард хэсэг тийм аюултай байдалд орж байгаагүй. Би сурвалжлагч хүн. Ямар ч асуудлын талаар өөрийн гэсэн бодолтой явдаг хүн биш учраас гадаад хэлтсийн эрхлэгчийн тушаалд таарахгүй гээд эцсийн хуудсанд бүрхүүлгүй чийдэнгийн хурц гэрлээс хамгаалах ногоон шил зүүж «Сонины эрх ашигт...», «нөхцөл байдал... шаардаж байна» гэх мэтийн улиг болсон зүйл бичиж аминчлан гуйхдаа хүнлэг ёс сэргэн ирэх юм гэж найдсан юм биш л дээ.

	«Намайг Вьетнамаас шилжүүлэхэд харамсах хувийн шалтгаан их байна. Англид илүү үр бүтээлтэй ажиллаж чадна гэж би бодохгүй байна. Тэнд зөвхөн санхүүгийн талаар зогсохгүй мөн гэр бүлийн хувьд ч хүнд байдалд орох болно. Болдог сон бол ажлаасаа бүрэн халагдаад Англид эргэж очихгүй байх сан. Би эндээс явах дургүй байгаагаа танд ойлгуулахын тулд энэ тухай бичиж байна. Та намайг муу сурвалжлагч гэж бодохгүй байх. Энэ бол танаас анх удаагаа гуйж буй зүйл юм» гэж би бичсэн.

	Би Гонконгоор дамжуулан явуулах Фат-Дьемын байлдааны тухай бичсэн өгүүллээ дахин уншиж үзэв. Францчууд одоо хүчтэй эсэргүүцэж чадахгүй. Тэдний бүслэлтийг цохисон. Ялагдлыг нь ялалт гэж дүрсэлж болно. Дараа нь би редакторт явуулах бичгийнхээ сүүлчийн хуудсыг урж хаяв. Дэмий гэж бодсон юм.

	«Хувийн шалтгаан бусдад доог тохуу болохоос өөр юм болохгүй.

	Ерөнхий редактор энэ талаар жижүүрийн редактортай ярилцан инээж шоолно. Харин жижүүрийн редактор энэ хачин явдлын тухай бодсоор Стритхем дэх муу байрандаа очоод олон жилийн өмнө Глазгогоос авчирсан үнэнч эхнэрийнхээ өвөрт орно. Өрөөн дотор гойд зүйл байхгүй. Үүдний өрөөнд эвдэрхий гурван дугуйт, мөн түүний хайртай үлээвэр хөгжим хэмхэрсэн харагдана. Зочдын өрөөнд товчийг нь хараахан хадаагүй хүүхдийн цамц байна.

	«Хувийн шалтгаан»: Хэвлэлийн клубт архи ууж суухдаа Фуонгийн тухай шог яриа сонсож түүнийг дурсахыг би хүсээгүй.

	Хаалга цохилоо. Намайг онгойлгоход Пайл хар нохойгоо түрүүлэн оруулж араас нь өөрөө орж ирлээ. Пайл миний мөрөн дээгүүр өнгийж хүнгүй өрөөг харлаа.

	— Би ганцаар байна. Фуонг эгчийндээ очсон гэж би хэлэв. Пайлын царай улайлаа. Пайл хээ цэцэг нь нэлээд даруу боловч гавай цамц өмсжээ. Америкийн эсрэг үйл ажиллагаанд оролцсон гэж зэмлүүлээ юм болов уу гэж гайхав.

	— Би танд саад болоогүй биз?

	— Яалаа гэж. Юм уух уу?

	— Баярлалаа. Пиво уу?

	— Уучлаарай, хөргөгч байхгүй болохоор мөсөнд л явуулах хэрэгтэй болдог. Виски хийх үү?

	— Хамгийн сулхнаас нь. Би хатуу юм ууж чаддаггүй. 

	— Цэвэр виски юү?

	— Хужир иххэнтэй бол зүгээр, хужир бий биз дээ? 

	— Фат-Дьемаас хойш бид хоёр уулзаагүй шүү дээ гэж би хэлэв.

	— Та миний бичгийг авсан уу, Томас?

	Намайг нэгэнт нэрээр минь дуудаж байгаа болохоор тоглож байгаа юм биш бололтой, надаас Фуонгийг булааж авахаар ирснээ нууж байгаа биш бололтой. Богино халимгаа аятайхан захлуулсан байна. Гавай цамц өмссөн

	нь эрэгчин шувууны бүлсэх санаа юм уу даа... гэмээр... — Би таны бичгийг авсан. Үсэртэл чинь тавимаар л байлаа.

	— Ёстой доо. Тэгж болох л байсан, Томас. Гэвч сургуульд бид хоёр хийдэг байсан шүү дээ. Тэгээд ч бас би танаас олон дүү.

	— Нээрэн ч хэрэггүй юм даа.

	— Томас, (та ч ингэж бодох биз) Фуонгийн тухай өөрөөс нь далдуур ярих эвгүй байна. Гэртээ байх биз гэж бодсон юм.

	— Тэгвэл юуны тухай ярих болж байна, хуванцрын тухай юу? Би тэрийг балмагдуулахыг хүсээгүй юм.

	— Та мэдэж байгаа юм уу? гэж тэр гайхан асуув.

	Фуонг надад ярьсан юм.

	— Тэр хүүхэн яаж...

	— Та битгий санаа зов. Энэ тухай хот даяар мэдэж байна. Энэ тийм чухал юм гэж үү? Та тоглоом болгох гээ юү?

	— Бусад оронд үзүүлдэг тусламжийнхаа талаар нарийн ярихыг бид хүсэхгүй. Та конгресс гэж юу болох мөн манай бядан явагч сенаторууд хэн болохыг ч мэдэж байгаа. Манай эмнэлгийн экспедиц ч эм сольж арилжсан тун ч их тусгүй явдал гарсан.

	— Харин хуванцар танд ямар хэрэгтэйг би ер ойлгохгүй юм. Тасалгааны дунд Пайлын хар нохой дэндүү их зай эзлэн ам ангайж, хайрсан талх шиг хэлээ унжуулан аахилж байв.

	Пайл бөөрөнхийлөн хариулахдаа:

	— Бид орон нутгийн эдгээр үйлдвэрийн заримыг хөл дээр нь босгохыг бодож байна. Харин францчуудаас л болгоомжлох хэрэгтэй юм. Тэд юм бүгдийг францаас худалдаж авуулахыг бодож байна.

	— Би тэднийг буруутгаж чадахгүй. Дайнд мөнгө шаардагддаг биз;

	— Та нохойд дуртай юу?

	— Үгүй.

	— Англичууд нохойд их дуртай гэж би бодсон юм.

	— Америкчуудыг долларт их дуртай гэж бид боддог. Гэхдээ хүн бүгд тиймгүй байх л даа.

	— Нохойгүй яаж байхыг төсөөлөхөд хэцүү. Заримдаа ганцаардан их уйтгарладгийг минь та мэднэ.

	— Та олон найзтай шүү дээ.

	— Би анхныхаа нохойг хунтайж, дараа нь Хур тайз гэж нэрлэсэн юм даг. Тэр нэг... хүнийг та мэднэ..

	— Лиможийн хүүхэд эмэгтэйчүүдийг яргалсан.

	— Тэгсний нь би санахгүй байна.

	— Энэ тухай түүхийн ном сударт дурдалгүй өнгөрчихдөг юм.

	Бодит үнэн юм романтик үзэлд нь тохирохгүй үед, эсвэл хайрлаж хүндэтгэдэг хүн нь ширээнээсээ буухад сэтгэлийн шаналал нүүрэнд нь илрэхийг би олон удаа харсан. Нэг удаа би Йорк Гардингийн ноцтой алдааг илрүүлсний дараа түүнийг аргадахад хүрч байлаа:

	— Хүн алдаж болно гэж намайг хэлэхэд тэр дурамжхан инээгээд:

	— Та намайг тэнэг гэж бодож байгаа байх. Гэхдээ би түүнийг алдаа хийсэн гэж бараг үзээгүй. Эцэг маань түүнд уулзсан цагаасаа нэг их сайн болсон юм даг, уг нь хүнд тийм амархан сайн болох хүн биш.

	Дьюк (Гүн авгай) нэртэй хар нохой нь тэгсхийгээд дасал болж баахан аахилж байснаа өрөөний өнцөг булан шиншлэх болов. Намайг,

	— Нохойгоо тайван бай гэж та хэлэхгүй юү? гэхэд мань эр,

	— Хүүе, Дьюк суугаарай. Дьюк минь. Дьюк дороо хэвтээд чивээ чимээтэй нь аргагүй долоож эхлэв. Би, виски хийж авах гэж босоод далимд нь нохойны тэр цэвэрлэгээний ажлыг зогсоохыг оролдов. Зэгсэн больсон боловч удсан ч үгүй биеэ маажиж эхлэх нь тэр.

	— Сүрхий ухаантай нохой юм даа гэж Пайл хэлэв.

	— Хунтайжыг яасан гэж бодно?

	— Манайхыг коннектикутад нэг аж ахуйд байхад машинд дайруулчихсан.

	— Та их хар буусан уу?

	— Хар буухаар барах уу, сэтгэлийн там болсон! Миний амьдралд мөн ч хэрэгтэй амьтан байсан юм шүү. Яана гэх вэ, нэгэнт босоод ирэхээсээ өнгөрсөн хойно, яах ч арга олдоогүй.

	— Фуонгийг алдчихвал бас л яана гэх вэ гээд өнгөрөх үү?

	— Тэгэх л байх, харин та яах вэ?

	— Бүү мэд, Галзуурч ч мэднэ. Та тэгэхээс айхгүй байна уу, Пайл?

	— Томас, чи намайг Олден гэж дуудаж байгаач дээ, надад тун сайхан санагдах юм.

	— Хэрэггүй байх аа. Пайл гээд нэгэнт сурчхаж шүү дээ. Та тэгээд надаас айхгүй байна уу?

	— Яалаа гэж айх юм. Миний таньж мэдэх залуусын , дотроос та бол хамгийн шударга нь байх. Намайг гэнэтхэн ороод очиход та яалаа, санаж байна уу?

	— Санаж байна. Унтахаасаа өмнө би: «Дайралт эхлээд энийг алчихдаг ч болоосой» гэж бодож байсан юм шүү. Пайл, та баатрын үхлээр мажийх байсан байх. Ардчиллын төлөө.

	— Намайг бүү доогло, Томас — гээд урт хөлөө зовсон бололтой татав. — Та намайг эргүү мал гэж боддог байлаа ч гэсэн би таны өдөж янз туршихыг чинь ойлгож байна...

	— Би таны янзыг ер үзье гээгүй шүү.

	— Чин үнэнийг хэлэхэд та ч гэсэн тэр эмэгтэйд сайн сайхныг ерөөж байгаа биз дээ?

	Яг энэ үед Фуонгийн хөлийн чимээ гарав.

	Фуонгийг буцаж ирэхээс өмнө Пайл явна гэж дэмий горьджээ. Пайл хүний хөлийн чимээ гармагц Фуонг гэж шууд таньжээ. Тэр нэгэн үдэш анх цорын ганц удаа хөлийнх нь чимээг сонссон боловч Пайл шууд таниад «цаадах чинь ирлээ» гэж хэлэв. Хар нохой нь ч хүртэл Фуонгийг тэдний гэр бүлийн нэг гишүүн гэж зөвшөөрөн хүлээсэн мэтээр босож сэрүү оруулахын тулд миний онгорхой хаалга руу дөхөж очив. Энд би л ганцаараа илүүдсэн хүн шиг санагдав.

	— Эгч алга гэж Фуонг Пайлыг сэм харж хэлэв.

	Хэлж буй үг нь үнэн худлыг бүү мэд, магадгүй эгч нь ч буцааж явуулсан, бүү мэд.

	— Ноён Пайлыг таньж байна уу гэж би асуув.

	— «Танихаар барах уу. Фуонг дээд зэргийн сайхан ааштай байв.

	— Би тантай дахин уулзсандаа их баяртай байна гэж Пайл улайсхийн хэлэв.

	— Юу гэнэ ээ?

	— Англиар нэг их сайнгүй гэж би хэлэв.

	— Миний франц хэл ч аймаар даа, гэхдээ би заалгаж байгаа. Фуонг хатагтайг аяархан яривал би ойлгоно байх.

	— Би орчуулъя л даа. Эндхийн дуудлагад дасахад тийм хялбар биш. Та энэ хүүхэнд юу хэлэх гэсэн юм? Фуонг, суу. Ноён Пайл чамтай уулзахаар зориуд ирсэн байна гэж би хэлээд

	— Та ганцаараа уулзах гэсэн бол би гарах уу, яах вэ?

	— Миний юу хэлэх санаатай байгааг та сонсох нь их зүйтэй.

	— За тэгвэл ярь даа.

	Фуонгийг маш хайрлаж хүндэтгэдэг гэж ёслол төгөлдөр хэлэхдээ Пайл энэ үгийг урьдаас цээжилсэн юм шиг ярив. Ийм сэтгэл түүнд тэр нэг бүжиглэсэн үдшээс бий болсон гэнэ. Пайл надад яагаад ч юм язгууртан айлын өрөөнүүдээр жуулчид дагуулан танилцуулж байгаа шиг санагдав. Ёслолын том өрөө гэвэл Пайлын сэтгэл л байв. Харин тэр айлын суух өрөөнүүдийг бид завсар заалхайгаар нууцхан л шагайж байлаа. Бид түүний үгийг үнэн сэтгэлээсээ хичээсэн боловч орчуулга маань базаахгүй болсон тул Фуонг гараа өвдөг дээрээ тавиад кино үзэж байгаа юм шиг дуугүй сонсон суув.

	— Миний үгийг ойлгоо юм бол уу? гэхэд нь би,

	— Ойлгосон бололтой. Би өөрөө жаахан давслаад өгвөл дэмий юү?

	— Өө, яах юм. Яг л орчуул. Та сэтгэлд нь нөлөөлөх гээд яах юм, хэрэггүй.

	— Ойлгомжтой байна.

	— Намайг чамтай суух бодолтой байна гэж хэл дээ. Би энэ үгийг нь орчуулан хэллээ.

	— Юу гэж байна?

	— Таныг үнэхээр хэлж байгаа юм бол уу? гэж байна. Би таныг их тохитой томоотой хүний нэг гэж хэллээ.

	— Ийм юм танаар хэлмэрчлүүлэх хачирхалтай санагдаж байна уу?

	— Тиймэрхүү л байна, нэг их аятайхангүй байна.

	— Гэхдээ нэг талаар энэ бол зүй ёсны юм. Учир нь та миний шилдэг найз шүү дээ.

	— Та ингэж хэлдэг сайн хүн юм даа.

	— Гачлантай цагт танаас өөр надад тус болох хүн алга даа.

	— Миний сэтгэлтэй хүүхэнд таны дурласан нь бас нэг гачлан биз дээ?

	— Яриангүй мөн. Танаас өөр хүн байсан болоосой, Томас.

	— За яах вэ, өөр юу дамжуулах вэ? Та энэ хүүхэнгүйгээр амьдарч чадахгүй хэрэг үү?

	— Үгүй, энэ ч арай юу юм. Үнэн зүйлд нийцэхгүй. Би эндээс явахаас аргагүй болно. Хүн юуг ч давах учиртай л даа.

	— Таныг хэлэх үгээ бодож байх хооронд би нэг хоёр үгээ хэлж байвал болох сон бол уу?

	— Бололгүй яах вэ, Томас, болохоор барах уу, зүйн хэрэг.

	— За Фуонг чи энэ хүний төлөө намайг хаях уу? Пайл чамтай сууна гэнэ. Харин би чадахгүй, учрыг нь чи өөрөө мэдэж байгаа.

	— Чи явах гэж байгаа юм уу? гэж түүнийг асуухад би халаасандаа байгаа редакторын захидлын тухай санав.

	— Үгүй, явахгүй.

	— Хэзээд ч явахгүй юу?

	— Ийм зүйлийг хүн амлаж чаддаггүй. Энэ хүн ч чадахгүй. Гэр бүл сарниж л байдаг. Бид хоёрын харьцаанаас ч илүү түргэн сарниж байдаг.

	— Би чамайг хаяя гэж бодоогүй гэж Фуонг хэлсэн боловч үгэнд нь «гэвч» орох янзтай байсан учир миний сэтгэл түвдсэнгүй.

	— Би, хамаг байдгаа хэлье гэж бодлоо. Би баян хүн биш. Гэхдээ эцгийгээ үхэхлээр тавин мянга орчим доллартой болно. Миний эрүүл мэнд сайн. Хоёр сарын өмнө гаргасан эмнэлгийн магадалгаа ч байна. Цусны бүлгээ ч үзүүлж байна.

	— Үүнийг чинь яаж орчуулахыг мэдэхгүй байна. Энэ хүүхэнд таны цусны бүлэг ямар холбогдолтой юм?

	Хүүхэдтэй болоход ч саадгүй гэж мэдэг л дээ.

	— Танай Америкт хайр сэтгэлд орлого мөнгөний тоо, цусны бүлэг хэрэгтэй байдаг юм уу?

	— Урьд өмнө нь ийм юм хийж байгаагүй болохоор би сайн мэдэхгүй юм. Харин миний ээж энэний ээжтэй уулзаж ярих юм бол ингэж хэлэх байх.

	— Цусны бүлгийн чинь тухай юу?

	— Битгий тохуурх, Томас. Би танд хоцрогдсон хүн шиг харагдаж байж болох юм. Үнэндээ би жаахан сандраад байна шүү.

	— Би ч ялгаагүй. Хоёул энэ яриагаа дуусгаж мөрийцвөл яасан юм?

	— Та хатуурхах дүр үзүүлж байна, Томас. Та бас надаас дутахгүй сэтгэлтэй байгааг чинь би ойлгож байна.

	— За тэгвэл яриад бай даа. Пайл.

	— Энэ хүүхэн өөрөө надад шууд сэтгэлтэй болно гэж би горьдохгүй байна. Сүүл сүүлдээ л болох байх. Би өөрийг нь нийгмийн дунд эзлэх хүндэт байртай болгож чадна, үүнийг амлая. Энэ бол нэг их хайр сэтгэл татах юм биш боловч тачаал шуналаас илүү зүйл болов уу, ингэж л хэл дээ.

	— Тачаалын хувьд бол таныг эзгүй хооронд жолоочтой чинь ч тэр эвээ олж чадах хүн гэж би хэлэв.

	Пайлын царай улайж эвгүйрхэн босоод:

	— Яасан муухай юм ярина вэ. Хүн битгий доромжил! Танд ингэх эрх байхгүй...

	— Фуонг хараахан таны эхнэр болоогүй байна.

	— Та өөрөө ямар юм амлая гэж байна? Англид буцахдаа ганц хоёр зуун доллар өгнө гэх үү эсвэл орныхоо хүнд тавилгынхаа хамт үлдээх үү? гэж ууртайгаар асуув.

	— Тавилга минийх биш.

	— Тэгвэл хүүхэн ч таных биш. Фуонг, та надтай суух уу?

	— Аа, цусны бүлэг яах билээ? Бас эрүүл мэндийн бичиг гэж нэг юм бий. Фуонгийн эрүүл мэндийн бичиг бас хэрэгтэй болно биз дээ. Минийх ч бас хэрэг болж магадгүй. Төөргийн бичиг нь мөн хэрэгтэй юү? Аа, энэ ч хамаагүй, Энэтхэгийнхний заншил,

	— Та надтай суух уу? гэж асуу гэхэд нь би

	— Та өөрөө францаар асуу л даа. Дахиад би танд орчуулж өгвөл надад хараал хүрэг гэж би хэлэв.

	Намайг босоход нохой нь архирч уур хүргэв.

	— Энэ улианаа дуугүй болго. Энэ чинь миний гэр болохоос энэ нохойных биш.

	— Та надтай суух уу? гэж дахин хэлэхэд нь би Фуонг руу дөхвөл нохой бас л архирав.

	— Нохойгоо аваад зайл гэж хэл гэж би Фуонгоос гуйлаа.

	— Надтай хамт яв л даа гэж Пайл гуйхад Фуонг

	— Үгүй, үгүй гэв.

	Гэнэт бид хоёрын уур гарч асуудал маш хялбар болж хоёр үсгийн нэгээр л шийдэж болох бололцоотой болов. Миний дотор уужрав. Пайл амаа ялимгүй ангайн алмайрч зогсоно.

	— Фуонг «үгүй» гэв үү? гэж тэр гайхан асуув.

	— Англи хэл мэдэх хэмжээгээрээ л ярьж байна.

	Одоо харин миний инээд хүрэв. Бид хоёр их тэнэглэв ээ. Суугтун, жаахан виски ууя.

	— Би явах уу даа, яршиг.

	— Сүүлчийн аяны хундага...

	— Таны бүх вискиг би уучихаар яах вэ дээ? гэж тэр амандаа хэлэв.

	— Төлөөлөгчдийн газраас би хэдийг бол хэдийг олж чадна гэж хэлээд ширээ рүү дөхөхөд хар нохой шүдээ ярзайлгав.

	— Хэвт, Дьюк, томоотой бай! гэж Пайл зандраад духныхаа хөлсийг арчив.

	— Би хэрэггүй юм хэлчихсэн бол уучлаарай, Томас. Миний толгойд юу бодогдсоныг мэдэхгүй гээд шилэн аяга барьж гунигтайгаар:

	— Аль дөнгүүр нь л дийлнэ. Битгий л хаячхаарай, Томас минь, миний гуйх л юм энэ гэв.

	— Би ч хаяхгүй л дээ.

	— Энэ хүн тамхи татахгүй юм болов уу?гэж Фуонг надаас асуув.

	— Тамхи татах уу?

	— Үгүй, их баярлалаа. Би хар тамхи хэрэглэдэггүй. Энэ талаар манайд хатуу журамтай. Би үүнийг уучхаад л явлаа. Дьюкт л гомдож байна. Уг нь зүгээр байдаг нохой юм сан.

	— Хоол идээд явахгүй юу.

	— Таныг дургүйлхэхгүй бол би ганцаараа л баймаар байна. Бид хоёрыг базаахгүй юм хийлээ гэж хүмүүс ярина. Томас, та энэ хүүхэнтэй гэрлээсэй.

	— Та нээрэн ингэж бодож байна уу?

	— Тийм ээ. Тэнд очсон цагаасаа эхлээд (Шалетай зэрэгцээ байшинг санаж байгаа биз?) би айдаг болсон

	юм...

	Фуонг руу харалгүй Пайл ууж дасаагүй архийг ганц амьсгаагаар тогтоогоод явахдаа гарыг нь ч барилгүй харин эвгүйхэн мэхэсхийн толгой дохин баяртай гэв. Фуонг түүнийг хаалгаар гарах хүртэл дагуулан харахыг нь би ажив. Мөн би толины дэргэдүүр өнгөрөхдөө өөрийгөө гэдсээрээ томорч өмдний дээд талын товч тайлагдсаныг ажиглаж ойлгов. Пайл хаалгаар гараад хэлсэн нь:

	— Томас, энэ хүүхэнтэй дахин уулзахгүйг би амлаж байна. Гэхдээ энэ явдлаас та бид хоёрын хооронд ан цав гарна гэсэн хэрэг биш биз дээ? Би ажлаа дуусмагц эндээс шилжихийг бодно.

	— Хэдийд шилжих юм?

	— Хоёр жил хэртэй болоод...

	Би өрөөндөө буцаж ирээд: «Юу болов доо? Би явах гэж байгаагаа хоёуланд нь хэлж болох л байсан» гэж бодлоо.

	Худал хэлсэн маань энэ хүний сэтгэлийг л амраах учраас зүрхэндээ цус хуруулсан сүртэй амьтан болж явах нь хэдхэн долоо хоног үргэлжлэх болно.

	— Чамд тамхи асааж өгөх үү? гэж Фуонгийг асуухад би,

	— Хүлээзнэ. Би захидал бичээдэхье гэв.

	Энэ өдөр би хоёр дахь захиагаа бичлээ. Бүтэлтэй хариуд найдаагүй боловч түүнийгээ урж хаясангүй. Уул захианы үгийг сийрүүлбэл:

	 

	«Хайрт Элен!

	Гадаад хэлтсийн редакторын ажлыг авахаар дөрөвдүгээр сард би Англид буцаж очно. Энэ бол надад нэг их баяр баясгалантай үйл явдал биш гэгчийг чи ойлгох байх. Англи миний амьдралд их бүтэлгүй газар болсон юм. Чиний бурханд шүтдэгийг хуваалцаж байгаа юм шиг манай гэрлэлт аль болохоор удаан үргэлжлэх болоосой гэж би хүссэн юм. Өнөөдрийг хүртэл би юу нь буруу болсныг ойлгохгүй л байна (бид хоёр хоёулаа хичээсэн), гэвч миний аашнаас болсон байлгүй. Би их ширүүн, зэрлэг зан гаргаж байснаа мэдэж байна. Одоо харин арай дээр болсон юм шиг санагдана. Гэхдээ тайван боловч сайхан ааштай болоогүй. Энэ талаар Дорно дахин надад тус боллоо. Аль эсхүл таван нас ахисан болоод ч тэр үү, ер нь таван нас гэдэг чинь үлдсэн насны их хувийг эзлэх дээр хүрсэн бол их хугацаа л даа. Чи надад их ууч сэтгэлтэй байсан, салж явснаас хойш ч чи намайг нэг ч удаа зэмлэсэнгүй. Чи улам илүү ууч сэтгэл гаргаж чадах уу? Суухаасаа өмнө чи надаас сална гэж бүү бодоорой гэж чиний хэлж байсныг би мартаагүй. Би нэгэнт ийм юм хийсэн болохоор гомдол алга. Гэсэн ч би чамаас салах зөвшөөрөл өгөөч гэж гуйж байна.

	 

	Фуонг орон дээрээсээ «тамхи бэлэн боллоо» гэж намайг дуудахад, би,

	— Одоохон гэлээ.

	 

	«Хэрэв би хэн нэгний төлөө явж байгаа сайн хүн болж хоёр нүүр гаргах байсан бол тэгэх л байсан. Би тэгэхгүй л дээ. Бид хоёр бие биедээ хэзээд үнэнээ хэлдэг байсан улс. Би өөрийгөө л бодож байна. Нэг хүүхэнд их сэтгэлтэй болоод түүнтэйгээ хоёр жил ханиллаа. Надад туйлын үнэнч юм, гэвч надгүйгээр болох л хүн. Намайг орхилоо гэхэд жаахан гуних биз, өөр нэг их юм болохгүй, харин өөр хүнтэй суугаад айл гэр болно биз. Би энэ бүгдийг чамд хэлдэг маань тэнэг хэрэг. Чиний өгөх хариуг хэлж өгч байгаа хэрэг шүү дээ. Гэхдээ би нэгэнт үнэнийг хэлж байгаа болохоор би энэ хүүхнийг алдвал үхсэнтэй адил юм болно гэхэд чи итгэнэ биз. Би чамайг «эрүүл ухаанаар шүүн үз» (эрүүл ухаан цөм, чиний талд байгаа) гэх буюу «өрөвдөөч» гэж гуйгаагүй байна. Өрөвдөх сэтгэл гэдэг үг миний гуйж буй зүйлд хэтэрхий томдсон, тэгээд ч өрөвдүүлэх тийм гавьяа байгуулаагүйгээ би мэдэж байна.

	Харин чиний зан төрхөд огт нийцэхгүй ухаалаг биш зан гаргахыг би чамаас гуйх хэрэгтэй байна. Би чамайг ухаалаг сэтгэлээр бодохгүйгээр миний гуйсан (би энд ямар үг сонгож авбал дээр болохыг бодоод бодоод олж чадсангүй) зүйлийг бодохоосоо өмнө биелүүлээсэй гэж хүснэ. Найман мянган бээрийн газраас үүний хариуг явуулах гэснээс утсаар л шууд хариу өгвөл чамд дээр байх гэж би итгэнэ. Хэрэв заавал цахилгаанаар явуулна гэвэл «зөвшөөрнө» гэсэн ганц үг хэрэгтэй.

	 

	Би захиагаа бичиж дуусахад хол газар гүйж гүйчихсэн аятай хамаг булчин шөрмөс өвдөх мэт санагдаж байлаа. Фуонгийг ганс бэлтгэж байхад би орондоо ороод

	— Тэр ч залуу хүн дээ гэв.

	— Хэн.

	— Пайл.

	— Энэ ямар холбогдолтой юм?

	— Би чамтай л, болдог сон бол, суух юм сан.

	— Би бас тэгж бодож байна. Гэвч эгч маань итгэхгүй байгаа.

	— Би эхнэртээ салъя гэж захиа бичсэн. Урьд өмнө би ингэж байгаагүй. Юм ч гэнэт л гарч ирэх юм даа.

	— Болно гэж чи үнэхээр итгэж байна уу?

	— Үгүй, гэхдээ магадгүй юм.

	— Битгий санаа зов. Тамхиа тат!

	Би сорж эхлэв. Фуонг хоёр дахийг нь бэлтгэв.

	Би түүнээс:

	— Эгч чинь нээрэн гэртээ байгаагүй юу? гэж асуув.

	— Байгаагүй гэж би чамд хэлсэн шүү дээ.

	Архинд дурладгаасаа ч дутахгүй барууны хүмүүсийн үнэнийг олох гэдэг шуналд энэ хүүхнийг татан оруулах нь тэнэг хэрэг.

	Пайлтай уусан архинаас болж хар тамхины үйлчилгээ суларчээ.

	— Фуонг, би чамд худал хэлсэн юм. Намайг нутгаас дуудсан.

	Фуонг гансаа доош тавьж,

	— Гэсэн ч чи явахгүй биз дээ? гэв.

	— Яв ахгүй байлаа гэхэд чи бид хоёр юугаар амьдрах вэ?

	— Би чамтай явж болно. Лондоныг үзмээр байна.

	— Гэрлэхгүй бол маш эвгүй юм болно шүү.

	— Авгай чинь чамаас сална биз ээ?

	— Магадгүй.

	— Би ямар ч болсон чамтай явна.

	Ингэж нэлээд зоримог хэлэх боловч гансаа авч хар тамхиныхаа бөмбөлгийг дахин халаах зуур янз бүрийн бодол түүний толгойд эргэлдэж буй нь нүднийх нь харцаас андашгүй байлаа.

	— Лондонд тэнгэр баганадам өндөр өндөр байшин бий юү?

	Ийм гэнэхэн юм асуухад нь хайр хүрлээ. Фуонг ер нь эелдэг зан, аймхай хоёроосоо болж ашиг хонжоо олохын тулд ч худал хэлж мэдэх хүн. Гэхдээ худал хэлснээ нуух муу санаа даан ч үгүй дээ.

	— Үгүй, тэнгэр баганадам байшинг үзье гэвэл Америкт очих хэрэгтэй.

	Фуонг над руу агшин зуур хараад алдаагаа ойлгов. Хар тамхи нунтаглах зуураа Лондонд очоод хаана байрлах, ямар хувцас өмсөх, ямар метрогоор явах (метроны тухай номоос л уншсан аж), давхар автобусны тухай, мөн далайгаар явах уу, онгоцоор нисэх үү зэргээр санаандаа орсон болгоныг асууж эхлэв.

	
ХОЁРДУГААР БҮЛЭГ

	1

	Сайгоноос баруун хойш наян километрийн зайд орших Та-нинь22 дахь Ариун нуурын дэргэд каодайстууд чөлөөлөлтийн буюу байлдан эзлэлтийн ой, бас буддын, күнзийн буюу христосын ойг тэмдэглэхийн тул жилдээ нэг удаа баяр хийдэг заншилтай ажээ. Каодаизм гэдэг нь иргэний мөргөл үйлдэх тухай Кохинхин23-ны үзэл, гурван шашны цогцолбор юм. Энэ сэдвээр шинэ хүмүүст би ярих дуртай байлаа. Ариун нуур нь Тонинод оршино. Хар лам, гэлэнмаа нар байна. Шүтээн, Ариун Виктор Хюго байна. Тэнд бас суваргын оройгоос Христос, Будда хоёр Уолта Дисне24-ийн бүтээсэн дорно дахины жигтэйхэн хоосон санаа агуулах луу, могойн алаг дүрсийг ажиглан доош харж байгаа амой. Ийм тайлбар үргэлж шинэ хүмүүсийн сонирхлыг татна. Хорин таван мянган хүнтэй хөлсний арми, аюултай үед төвийг сахих тийш хандсан Францын холбоотнуудын учир, шалтгааныг тэдэнд яахан тайлбарлах билээ? Тариачдыг тайван байлгах зорилготой энэ найрт Хар лам Засгийн газрынхаа25 гишүүдийг урьжээ. (Каодаистууд засгийн эрхэнд байвал) дипломат корпусынхан (зарим нь хоёрдугаар нарийн бичгийнхээ дарга нарыг эхнэртэй нь эсвэл нууц амрагуудтай нь) очуулдаг байж. Тус ёслолд францын цэргийн ерөнхий командлагчийг төлөөлж хоёр таван хошуутай генералыг нэг газраас урьжээ.

	Та-нинь орох замд цэргийн болон дипломатуудын машин тасралтгүй цувж замын хамгийн аюултай цэгүүдэд, мөн цагаан будааны талбайн дагуу гадаадын цэргийн тусгай ангиуд хамгаалалт зогсжээ. Энэ баяр ёслол нь францын цэргийн командлалд сэтгэл түгшүүлэх, каодаистуудад бол чухал зочноо оршин буй нутаг дэвсгэрээсээ гарч явахад хамгаалахаар барахгүй тэдэнд үнэнч болохоо юуны өмнө харуулах өдөр болж байлаа.

	Километр бүрд анхаарлын тэмдэг шиг манааны шавар шовгорууд тэгш талд гордойж арван километр тус бүрд гадаадын цэрэг-Марокко буюу Сенегалийн салаа цэргээр хамгаалуулсан том бэхлэлт байв.

	Нью-Йорк Хот руу орж байгаа юм шиг машины цуваа үргэлжилсээр байхад хүмүүс урдаа яваа машиныг ажиглаж арынхаа машиныг толиндоо харж бухимдсан сэтгэлээ дарж явна. Хүн бүгд л Та-нинь хүрч баяр ёслолыг хараад бушуухан буцах юм сан гэж тэсэж ядан хүлээнэ. Хөл хорих цаг оройн долоод эхэлдэг аж. Та-нинь хүрэхэд францчуудын эзэгнэсэн цагаан будааны талбайг өнгөрч Хоа-Хаосын шашны бүлэглэлийн цагаан будааны талбайг дайрч тэндээсээ Хоа-Хаостай тогтмол байлдаж байсан каодаистуудын цагаан будааны талбайгаар дайрдаг байлаа. Замд талбайн усанд гэдсээ хүртэл шигдсэн шар унаж яваа нүцгэн жаалууд, шаргал тариан дунд дэрвэгэр сийрсэн малгайтай тариачид хулсан жижиг овоохойнуудын дэргэд үр цэвэрлэж байгаа үзэгдэнэ. Машинууд өөр орны элч төлөөлөгч шиг дэргэдүүр давхин өнгөрч байв. Орох хаалган дээгүүр бурхны том нүд зурсан каодаистын сүм тосгон бүрд ирсэн хүний анхаарлыг татаж байв. Шаваалсан хануудыг нь цагаан цэнхэр буюу, ягаан өнгөөр чимэглэжээ. Хиур далбаа нэмэгдэж биднийг Ариун Нуурт ойртоход замын дагуу тариачид бөөн бөөнөөрөө явж байв. Алсад Та-нинь дээгүүр ариун уул ногоон эсгий малгай шиг хөхрөн харагдана. Энэ бол саяхан франц болон вьетминчүүдийн эсрэг дайн зарлаж үймээн гаргасан генерал Тхе орогнож байсан уул юм. Тэр хүн нэг гэлэгмааг хулгайлан авч явсан боловч каодаистууд түүнийг барьж авах гэж оролдсонгүй. Учир нь тэр хүн энэ тухайгаа хар ламд дуулгаж байж хийсэн аж.

	Та-ниньд өмнө зүгийн голын сав газраас илүү халуун юм шиг санагддаг байсан. Энэ нь усгүй хуурайгаас тийм халуун байсан байж болох юм. Эсвэл эх адаггүй байнгын үргэлжилсэн ёслол хийж мансууртлаа халууцаж хөлөрсөн хүмүүст, нэг бол мэдэхгүй хэлээр нуршсан урт яриаг сонсоод номхон зогсож байсан цэргүүдийг харсан, магадгүй, хятад гоёлтой хүнд дээл өмссөн хар ламыг ажигласан хүмүүст хөлс батгах шиг болж улам халуун юм шиг санаа дагасан байж болох юм. Зөвхөн ховол малгай өмссөн санваартнуудтай дэмий юм ярьж байсан цагаан торгон өмдтэй гэлэнмаа нарт л энэ халуун газар сэрүүн мэт санагдах ажээ. Ийм халуунд оройн долоон цагийн цай болж «Мажестик»-ийн дээвэр дээр гарч Сайгон голын эргээс сэрүүн сайхан салхи үлээсэн байранд сууна гэж бодоход итгэмээргүй мэт.

	Ёслолын дараа хар ламын төлөөлөгчөөс би сурвалжилга авлаа. Түүнээс ямар нэг сонин зүйл сонсоно гэж би найдаагүй байсан нь үнэн боллоо. Хоёр талын гэрээ чимээгүй л явагдаж байв. Би түүнээс генерал Тхегийн тухай асуухад,

	— Шазруун хүн дээ гээд ярианы сэдвийг даруй өөрчлөв. Хоёр жилийн өмнө би түүний яриаг сонсож байсныг мартчихаад тэр өнөө л цээжилсэн үгээ давтан хэлж эхлэв. Энэ нь миний шинэ хүмүүст хэлдэг «Каодаизм бол шашны нэгдэл», «бүх шашнаас хамгийн шилдэг нь...», «шашин номлогчийг Лос-Анжелест явуулсан...», «том суваргын нууц...» гэх мэтээр хөвөлдсөн үгийг санагдуулав. Тэр хүн ламын урт цагаан хувцас өмсөж янжуур тамхийг хойно хойноос нь угзарч байв. Энэ хүнд ямар нэг найдваргүй, хуурамч зүйл байв. Үгэнд нь «дурлал» гэдэг үг байнга сонстох аж. Түүний хөдөлгөөнийг шоолох гэж бид бүгдээр энд цугларсныг мань эр мэдэж байв. Бидний хүндэтгэх дүр түүний хэргэм шиг бас л хуурамч байсан боловч тийм хорон санаа агуулаагүй. Бидний хоёр нүүр гаргах ашиг гараагүй, найдвартай холбоотонтой ч болоогүй, харин тэдний бялангач зан зэвсэг, хэрэгсэл, мөнгийг л бий болгожээ.

	— Баярлалаа, ариун санваартан гэж би хэлээд явахаар босов. Тэр тамхиныхаа үнсийг унагасаар намайг үүд хүртэл гаргаж өглөө.

	— Таны хөдөлмөрийг бурхан таашааг-гэж хэлээд-Бурхан зөвхөн үнэнд дуртайг санаж яваарай гэв.

	— Ямар үнэнд? гэж би асуулаа.

	— Каодаизмд ганцхан үнэн байдаг.

	Энэ үнэн нь хайр сэтгэл юм.

	Тэр хүн хуруундаа том бөгж зүүсэн гараа над руу сунгахдаа түүнийгээ надаар үнсүүлэхийг бодсон бололтой. Гэвч би дипломат биш тул тэгсэнгүй.

	Нарны зовлонтой, эгц туяанд би Пайлыг олж билээ. Бьюкээ асаах гээд цаадах нь асаж өгөхгүй байв.

	Сүүлийн хоёр долоо хоногт би газар сайгүй «Континенталь» ийн шөнийн ресторанд ч, ганц олигтой номын дэлгүүрт ч, Катина гудамжинд ч Пайлтай тааралдах болсон. Пайл бүр анх эхлээд л надад тулгасан нөхөрлөлөө улам их онцлон дурддаг болов. Түүний нүдний уйтгартай харц таг чимээгүйгээр Фуонгийн тухай асуун лавлахад уруулд нь дурлалын хүч, бахархал тод илэрнэ.

	Машины дэргэд каодайстын командлагч Пайлд ямар нэг юм яаралтай ярьж байв. Намайг ойртож очвол тэд дуугүй болцгоов. Би тэр хүнийг ууланд бүгсэн генерал Тхе-гийн туслагч гэж танив.

	— Дарга сайн уу? Генерал сайн сууж байна уу? гэж би асуулаа.

	— Ямар генерал? гэж тэр зэвүүцсэн маягтай инээмсэглэн хариулав.

	— Каодайстын итгэлээр зөвхөн нэг л генерал байдаг гэдэг шүү дээ.

	— Би машинаа асааж чаддаггүй, Томас минь гэж Пайлыг хэлэхэд

	— Би механик олоод ирье гээд командлагч явав.

	— Та нарын ярианд би саад болчихлоо гээд намайг уучлалт гуйхад

	— Ээ, дэмий л юм ярьж байна. Бьюк машин ямар үнэтэй юм гэж асууж байна. Тэд нарын эвийг олж чадвал сайн л хүмүүс байгаа юм. Францчууд тэд нартай эвээ олж чадахгүй бололтой гэж Пайл хэлэв.

	— Францчууд тэдэнд итгэдэггүй юм.

	— Хүнд итгэвэл тэр хүн таны итгэлийг хөсөрдүүлэхгүйг хичээнэ гэж Пайл сүртэй хэлэв.

	Түүний үг каодайстын итгэлийн билэг дэмбэрэл шиг дуулдаж байв.

	Танинийн байдал нь ёс суртахууны хувьд хэтэрхий өндөр байсан тул чөлөөтэй амьсгалахад төвөгтэй юм.

	— Юм ууя гэж Пайл санал гаргав.

	— Энэ чинь харин зүгээр санал байна.

	— Би нимбэгийн шүүстэй сав авчирсан гээд, юм руугаа тонгойж сийрсэн сав гаргав.

	— Дарс уу? гэхэд,

	— Үгүй, уучлаарай гээд миний урам зоригийг сэргээх гэсэн шиг, — Ийм уур амьсгалтай газар нимбэгийн шүүс их ашигтай. Витаминтай байдаг юм. Чухам ямар витаминтай байдгийг нь санахгүй юм гэж нэмж хэлээд, надад аягатай архи өгөхөд нь би уучихлаа.

	— Чихэртэй архи биш юмаа гэж би хэлэв.

	— Тостой талх идэхгүй юү? Их сайхан амттай. «Вятамин-эрүүлжил» нэртэй бялуу. Ээж надад Америкаас явуулсан юм.

	— Үгүй, баярлав. Би юм идмээргүй байна.

	— Энэ бол орос шанцайтай төстэй. Арай л хурц байх.

	— Би цатгалан байна.

	— Таныг татгалзахгүй бол би идмээр байх юм.

	— Аа, яалаа гэж би татгалзах юм.

	Тэгээд тэр ам дүүрэн хазаж авахад нь саржигнах чимээ сонстов. Биднээс холгүй төрсөн байшингаасаа зугтааж байгаа Буддагийн цагаан ягаан чулуун хөшөө, араас нь гүйж яваа зарцынх нь баримал харагдана. Гэлэнмаа нар орон байр луугаа гүйж байх бөгөөд суваргын хаалган дээгүүр бурхан багшийн нүд биднийг ширтэнэ.

	— Энд үдийн хоолоор үйлчилдгийг та мэдэж байгаа биз? гэж би хэлэв.

	— Ийм халуунд мах идэх зүрх алга даа. Махнаас болгоомжилбол зүгээр байх.

	— Танд болгоомжлох явдалгүй. Эд нар чинь мах иддэггүй саюу улс.

	— За, тийм гэж бодъё л доо. Гэхдээ би юу идэж байгаагаа мэдэхийг хүсэж байна — гээд «Витаминт бялуу»гаараа амаа дахин дүүргэж — тэдэнд сайн механик бий болов уу? гэв.

	— Машины эвдэрхий яндан хоолойгоор мин харвуулаг буу хийж чадах сайн механик зөндөө бий. Ялангуяа бьюк машиныхаар маш сайн буу хийж болдог юм даа.

	Энэ үед командлагч эргэж ирээд цэмцгэнэн ёсолж хуаран руу механик дуудахаар хүн явууллаа гэж бидэнд мэдэгдэв. Пайл түүнд витаминт бялуу ид гэхэд командлагч эелдгээр татгалзав.

	— Манай энд хоолны талаар маш олон дүрэм байдаг. (Англиар сайн ярьж байв). Тэнэг явдал даа. Гэвч шашны төв гэж юу болохыг та ойлгож байгаа. Ром эсвэл Кентерберид бас л ийм байдаг байх гээд над руу нямбайхан бөхөлзөн дуугүй болов. Дараа нь хоёул дуугүй болов. Би энд илүүдэж байгаагаа тун сайн мэдлээ. Пайлыг даапаалмаар санагдаад ер болсонгүй. Надад залуу нас, буурь суурь, ирээдүй ч байсангүй. Тэгээд тостой талхнаас чинь идэж үзье дээ гэж намайг хэлмэгц, Пайл

	— Тэг, тэг гээд түр байзнаснаа гар тээш рүүгээ эргэв.

	— Байг байг. Би тоглосон юм. Та хоёр хоёулхнаа үлдмээр байгаа биз дээ? гэж би хэлэв.

	— Тийм юм бодсон хүн алга гэж Пайл хэлэв.

	Пайл бол миний мэдэх хамгийн чадваргүй худалчийн нэг мөн. Худалчийн урлаг туршлага жаагүй бололтой. «Томас бол миний хамгийн сайн найз» гэж даргадаа дажгүй хэлж байв.

	— Ноён Фаулерыг би танина гэж командлагч хариу өчив.

	— Явахаасаа өмнө Пайл тантай уулзана гэж би хэлээд суварга руу алхав. Тэнд сэрүүцэж болох газар байлаа. Францын Академийн ёслолын хувцастай, гурвалжин малгайдаа могойн дүрс ороолттой ариун Виктор Хюгог ямар нэг сургаал модон самбар дээр сийлж байгаа Сунят-сений гөлтгөнө баримлыг хуруугаараа зааж байв. Дараа нь би сүмд оров. Тэнд эргэн тойрондоо могойн баримлаар хүрээлэгдсэн ламын ширээнээс өөр суух газаргүй, гантиг чулуун шал усны толио шиг гялалзаж байв. Харин цонхнууд нь шилгүй, салхи оруулах нүхтэй ажээ. (Агаар оруулахын тулд цонхонд торон нүх гаргадаг нь тэнэг юм, бид бол тийм нүхийг шашныхаа зорилгод, тохируулан хийдэг). Салхи татах торон нүх хүнд эргэлзээ төрүүлж, шүтэх янз бүрийн тайлбар хийхэд зориулагдах аж. Миний гэргий өөртөө тийм нэг салхивчийн тор олсон, заримдаа би түүнд нь атаархдаг байлаа. Гэхдээ нар агаар хоёр хоорондоо нийц муутай. Тэгэхлээр нь би наран талд нь голцуу байсан хүн.

	Сүмийн урт хоосон хонгилоор нь явж өнгөрөв. Энэ бол миний дурладаг Энэтхэг хятад биш байв. Арслан толгойтой лууны дүрсүүд тахилын ширээ өөд нь авирсан харагдана. Сүмийн дэнхаав дээрээс цус садрах зүрхээ харуулсан Христосын дүр харагдана. Будда, Буддагийнхаа маягаар завилан нүцгэн хөлөө гарган сууна. Күнзийн оочин сахал хуурай улирлын хүрхрээ шиг доош унжжээ. Энэ бүгд бол цөм дуураймал зүйл байв. Үүнд: шүтээний ширээн дээгүүр дэлхийн асар том бөмбөрцөг нэр алдар эрх ямбыг илчлэх мэт, хар ламын мэргэлдэг ясан шоо, луйврын тухай өгүүлнэ. Энэ суварга хорин жил биш таван зуун жил тогтсон сон бол хүний хөлд элэгдэж нар салхинд илэгдсэн энэ гантиг чулуу нэгийг итгүүлэх байсан болов уу? Юманд амархан итгэн биширдэг (атлаа хүнд ер итгэж чаддаггүй) миний авгай мэт тийм хүн шүтлэгтэй болох бол уу? Би шүтлэгтэй болохыг үнэхээр хүссэн сэн бол түүнийг Норманичуудын сүмд олж болохгүй байсан гэж үү? Би шүтлэгтэй болохыг хэзээ ч хүсээгүй. Сурвалжлагчийн ажил бол баримт сэлтийг илрүүлж он дарааллын бичгийг хөтлөх явдал мөн.

	Би мэргэжлийн ажил хийсэн бүх хугацаандаа тайлбарлагдашгүй юмтай тааралдаагүй. Хар лам мэргэ төлгөө бодлогогүй механизмын тусламжаар явуулж хүмүүс түүнд нь итгэдэг байлаа. Мэргэлэх бүрд л хуурамч нь илэрнэ. Миний дурсамжид ямар нэг ид шидтэй зүйл байхгүй. Би цомгийн зураг эргүүлж байгаа юм шиг өөрийнхөө өнгөрсөн явдлыг эргэцүүлж бодоход: Орпинтон дээгүүр тавьсан дайсны галын гэрэлд нэг үнэг шувууны хашаа руу сэмхэн гэтэж байсан, жадлуулж үхсэн нэг малай хүнийг гуркийн харуул ачааны машинаар Паханг дахь уурхайчдын сууринд авчрахад дэргэд нь зогсож байсан хятад ажилчид хи-хи гэж инээж харин өөр нэг малай хүн үхсэн хүний толгойд дэр тавьж байсан, зочид буудлын өрөөнд пийшин дээр суугаад хариугүй нисэх гэж байсан тагтаа, сүүлчийн удаа эхнэртэйгээ салах ёс гүйцэтгэхээр гэртээ ирэхэд цонхоор үзэгдэж байсан түүний нүүр царай зэрэг. нь нүдэнд тод харагдана. Бодол маань өөр тийш шилжсэн боловч авгайнхаа тухай дахин бодлоо. Миний захиаг аваад нэг долоо хоног өнгөрч байх ёстой. Цахилгаан ч ирүүлэхгүй байх. Шүүгчид удаан хэлэлцэж байвал яллагдагч хүнд горьдлого бий гэж ярьдаг. Долоо хоногоос хариу ирэхгүй бол найдах зүйл байна уу даа? Цэргийн болон дипломатуудын машины дуу энд тэндгүй сонстож байв. Баяр ёслол дуусаж нэг жилээр завсарласан. Сайгон хот руу буцах хөдөлгөөн эхэлж хөл хорих цаг ойртож байлаа. Би Пайлыг эрэхээр гарлаа.

	Тэр хоёр, нарийхан сүүдэрт даргын хамт зогсож байв. Машины нь засах хүн олдсонгүй. Юуны тухай ч байлаа гэсэн тэдний яриа дуусаж тэр хоёр салж ядан нялууран дуугүй зогсож байв. Би тэдэн дээр очиж,

	— Би явах уу даа. Та бас хөл хорих цаг болохоос өмнө харихыг бодож байгаа бол одоо явсан дээр байхаа гэж хэлэв.

	— Механик ч ирсэнгүй.

	— Мөд ирнэ. Жагсаалд оролцож байгаа гэж дарга мэдэгдэв.

	— Та эндээ хонож болно шүү дээ. Баярын ёслол болно. Танд сонин байх болно. Гурван цаг л үргэлжилнэ гэж намайг хэлэхэд,

	— Би харилгүй болохгүй гэв.

	— Одоо л явахгүй бол та харьж чадахгүй гэснээ би дурамжханаар: — Таныг би хүргэж өгч болно. Дарга таны машиныг маргааш Сайгонд хүргэж өгнө гэж нэмж хэлэв.

	— Каодайстын дэвсгэр газар хөл хорих цагийн тухай санаа зовсны хэрэггүй — гэж дарга бардам дуугарснаа — Харин-цаашаа бол ч... за яах вэ, би маргааш л таны машиныг явуулъя гэв.

	— Яндан хоолой нь хаягдах вий мэдэлтэй байгаарай гэж би хэлэв. Түүний нүүрэнд сэргэлэн, нямбай, сахилгажсан жинхэнэ цэргийн хүний инээмсэглэл тодров.

	Биднийг замд гарахад автомашины цуваа тэртээ урд яваа харагдав. Би гүйцэж түрүүлэх санаатай хурдаа нэмсэн боловч Каодайстын бүс, мөн Хоа-Хаогийн бүсийг өнгөрч баймааж нь сая түрүүлэхэд бидний өмнө бүртийх тоос ч үгүй, энэ орой ертөнц тэв тэгш, хов хоосон юм шиг санагдав.

	Эндхийн газар бүгэхэд тохиромжгүй мэт авч үерт автагдсан талбайд биеэ далдартал нуугдаж болох газар замын хажууханд зөндөө байв.

	Пайл хоолойгоо засаж эхэлсэн нь нялуун яриагаа дэлгэхэд бэлэн байгаагийн шинж мөн болой.

	— Фуонгийн бие сайн л байх даа? гэж Пайл асуув.

	— Өвдлөө гэж би ер сонсоогүй юм байна.

	Манааны нэг шовгор намсхийн ард далдрахад бас нэг нь шовсхийн ил гарч ирэх нь дэнсний таваг дээш доош болох мэт санагдана.

	— Өчигдөр эгчтэй нь тааралдсан, дэлгүүрээс юм авахаар явж байна билээ.

	— Таныг гэртээ уриа л биз дээ? гэж би асуув.

	— Мэдээж хэрэг.

	— Горьдлого амархан тасрах хүн биш дээ...

	— Юун горьдлого?

	— Таныг Фуонгтой суулгах гэсэн горьдлого нь:

	— Таныг буцах гэнэ гэж байна билээ.

	— Тийм цуу үг таржээ.

	— Та надад худал хэлэхгүй байх, тиймээ, Томас?

	— Худал хэлэх ий? 

	— Шилжүүлж өгөөч гэж би гуйсан. Фуонгийг бид хоёрын аль нэггүй ганцаараа үлдэхийг би хүсэхгүй байна гэж тэр хэлэв.

	— Би таныг хугацаагаа дуусгах байх гэж бодож байна.

	— Дийлэхгүй юм байна гэж ямар ч харамссан янзгүй хэлэв.

	— Та тэгээд хэзээ явах гэж байна?

	— Сайн мэдэхгүй байна. Дарга нарын ярьж байгаагаар хагас жилийн дотор л шийдэж болох даа.

	— Та зургаан сар байж тэсэх юм уу?

	— Тэсэхээс биш яах вэ.

	— Ямар шалтгаанаар шилжье гэсэн юм?

	— Манай хиа Жо-г та мэднэ шүү дээ. Би түүнд бараг бүх үнэнээ хэлсэн юм.

	— Энэ хүүхэнтэй таныг явуулсангүй гэж тэр хүн намайг лав харааж байгаа байх даа.

	— Үгүй, харин ч таны талд байгаа юм.

	Машины мотор пажигнан чичгэнэж байсныг би нэг минутын төдий хожуу анзаарав. «Та надад худал хэлэхгүй биз?» гэсэн Пайлын гэнэн асуултыг бодож байж тэр байхгүй юу. Энэ бол дээр үед ардчилал, нэр төр хэмээх хоёр үгийг булшин дээр дандаа толгойн үсгээр эхлэн бичиж, утга санааг нь өвөг дээдэс шигээ л ухаардаг хамгийн гэнэн сэтгэц бүхий хүний л асуулт юм даа.

	— Бензин дуусчихжээ гэж би хэлэв.

	— Бензин?

	— Хүрэлцээтэй л байсан юм сан. Гарахаасаа өмнө би саваа дүүргэсэн. Таниньд энэ муусайн шаарнууд л юүлчихжээ. Шалгадаг л байж. Өөрсдийнхөө бүснээс дөнгөж гарах бензин үлдээгээд хуурайлчихдаг байна шүү.

	— Одоо яах вэ?

	— Яаж ийгээд дараачийн шовгор хүрчих юм сан. Тэнд аргалж болох байх.

	Гэвч бид тэр шовгорт хүрч чадсангүй. Гучаад мод хэртэй яваад цаг болох нь тэр. Машинаас буугаад шовгорын наана очиж харуулд нь: бид өөрийн улс, наанаас өгсөж явна шүү гэж францаар хашхирав. Би вьетнамын харуулд буудуулахыг хүсээгүй юм. Бидний хашхирахад хариу ирсэнгүй, хүн ч гарч харсангүй. Би Пайлаас «Гар буу бий юү?» гэж асуухад «Би буутай явж үзээгүй» гэв. Надад ч буу байгаагүй.

	Шингэх нарны сүүлчийн туяа цагаан будааны шилбэ шиг тэгш газарт алтлаг ногоон өнгөө сацраажээ. Орог саарал тэнгэрт манааны шовгор харлаж байлаа. Хөл хорих цаг бараг эхэлжээ. Дахин дахин хашхирсан боловч хариу ер алга байлаа.

	— Бид хэдэн шовгорын дэргэдүүр өнгөрсөн бол?

	— Огт анхаарсангүй.

	— Би ч тэр.

	Дараачийн хэрэм хүртэл зургаан километр байв. Явган алхахад нэг цаг явна. Гурав дахь удаагаа ч хашхирсан боловч чимээгүй л байв.

	— Хүнгүй юм шиг байна. Дээш гараад харъя гэж би хэлэв.

	Гандаж ягаарсан улаан судалтай шар далбааг хараад бид Хоа-Хаогийн нутаг дэвсгэрээс гарч «засгийн газар»-ын нутагт орсноо мэдлээ.

	— Хүлээзнэвэл машин ирэх бол уу гэж Пайл хэлэхэд,

	Магадгүй, гэхдээ нөгөөдүүл нь урьтаж болзошгүй.

	— Тэгвэл би буцаж очоод, машиныхаа гэрлийг асааж дохио өгөх үү?

	— Болохгүй, бурхан минь. Шатаа олохгүй бүдэрмээр харанхуй болов. Хөл дор нэг юм чахрав. Энэ чимээ цагаан будааны талбайгаар дамжин түгээд хэний чихийг дэлсэх бол? гэж би бодлоо. Пайлын бараа тасарч замын захад нэг бүдэг толбо шиг бүртэлзэнэ. Энд харанхуй болохдоо чулуу унах мэт гэнэт болдог ажээ.

	— Намайг дуудтал та эндээ хүлээж байгаарай гэж би хэлэв.

	Харуул шатаа авчихсан бол уу гэсэн чинь үгүй байв. Аливаа дайсан энэ шатаар авирах боломжтой боловч харуулын хувьд бол энэ нь аврах ганц зам байлаа. Би шатаар нь авирч эхлэв.

	Аймшигтай мөчид хүн бурхан, гэр бүл, эмэгтэй хүний тухай боддог гэж би олонтоо уншсан. Би хүний тийм тэвчээрийг биширнэ. Би өөрөө юун тухай ч бодож чадахгүй, толгой дээр байх ёстой үүдний тухай ч бодож чадахгүй байв. Энэхэн хоромд айснаасаа болоод амьд буйгаа ч мэдрэхээ болив.

	Шатны орой дээр очоод толгойгоо нэг юманд цохив. Айснаас шатны гишгүүр тоолох, юм сонсох, үзэх ухаангүй болжээ. Дараа нь миний толгой шороон шал дээгүүр өнгийж харлаа. Хэн ч намайг буудсангүй. Айдас ч алга боллоо.

	Шалан дээр жижиг тосон дэнлүү асаж, хоёр эр намайг ажиглан хана түшин нугдайна. Нэг нь шүршүүр буу, нөгөө нь винтов буутай байх агаад хоёул над шиг айсан шинжтэй. Тэд сургуулийн хүүхэд шиг харагдах боловч Вьетнам хүн гэнэт шингэх наран мэт хөгширнө. Залуу байснаа нэг мэдэхэд хөгширдөг улс. Арьсны өнгө, нүдний хэлбэр маань таних тэмдэг болж байгаад би баярлаж байлаа. Тэр хоёр айлаа ч гэсэн намайг буудахгүй.

	Би шалан дээрээс босож дэргэд нь очиж бензин дуусчхаад машинаа орхичхоод явна даа гэж хэлэв. Үнээр нь авчихмаар балга бензин байж ч юу магад. Гэвч эргэн тойрон нүд гүйлгэн харвал даанч байхгүй бололтой. Дугуйвтар хэлбэртэй тэр жижигхэн өрөөнд шүршүүр бууны сумны хайрцаг, нэг жижгэвтэр модон ор, хадаасанд өлгөөтэй хоёр ууттай юмнаас өөр юм алга. Цагаан будааны шавхруутай хоёр таваг, хэдэн савх үзэгдэх нь хоолоо дуршил муутайхан идсэний шинж гэлтэй,

	— Хажуугийн усан зогсоол хүрэх юм алга уу? гэж гуйлаа.

	Хана түшсэн, буутай нь толгой сэгсрэв.

	— Та нар юм олж чадахгүй бол энд чинь хоноё.

	— Болохгүй, хориотой.

	— Хэн хорилоо гэж?

	— Та нар энгийн улс байна.

	— Би хэн хүний дураар зам сахиж, хоолойгоо огтлуулж чадахгүй.

	— Та франц хүн үү?

	Тэр хоёрын нэг нь л ярьж байлаа. Нөгөө нь хажуу тийш эргэн, ханын цоорхойгоор юм шагайна. Тэнгэрийн хаяанаас өөр юм үзсэн шинж алга. Юм сонсож байгаа бололтой, надад ч дуулдаж эхлэв. Чимээгүй байснаа бөөн шуугиан дэгдэв. Тас няс, пид пад, ханиах шивнэх мэт сүр сар хийх ер ялгахын аргагүй чимээ гарах нь тэр. Тэгээд би Пайлын дууг сонсов. Шатны ёроолд ирсэн янзтай

	— Томас, зүгээр үү? гэнэ.

	— Нааш гараад ир! гэж би хариу хашхирав. Шатаар өгсөв бололтой. Дуугүй байсан цэрэг гэнэт эв хавгүй давхийн шүршүүр буугаа Пайл руу онилов. Бидний ярианаас тэр эр ганц ч үг сонсоогүй бололтой. Тэвдсэнээсээ болоод тийм хачин эв хавгүй хөдөлсний нь ойлгов. Би ухасхийн «Буугаа тавь!» гэж ахлах дэслэгч шиг тушаав. Түүнийг ойлгог гээд франц аялгаар зандрав шүү. Үгэнд минь зэгсэн даруй оров. Пайл орж ирлээ. «Биднийг өглөө болтол энэ цамхагт тайван байж болно гэсэн» гэж би хэлэв.

	— Юун сайн юм гэж Пайл хэлэвч дуунд нь үл мэдэг эргэлзсэн өнгө сонстов. Тэгснээ, — Энэ гэнэн хонгоруудын нэг нь шагайх нүхэн дээрээ байх байгаа гэв.

	— Буудуулж үхэхийг бодохгүй биз. Жимсний шүүснээс арай хатуухан юм чамд байсан ч болоосой.

	— Дараа л бодохоос гэж Пайл хэлэв.

	— Уртхан шөнө өнгөрөөх нь дээ гэж Пайл хэлэв. Чимээ анир тасрав. Хоёр цэрэг ч бага зэрэг тайвшрав бололтой.

	— Эднийг Вьетминчүүд дайрвал юу болох вэ? гэж Пайл асуув.

	— Хариу гал нээгээд, зугтана. «Экстрем Ориан» сэтгүүлд өглөө бүр ингэсэн гэж бичсэн байдаг шүү дээ. «Урьд шөнө Сайгоны баруун-урд хэсгийг вьетминчүүд түр эзэлжээ».

	— Муу ёр доо.

	— Сайгоноос энэ хүртэл үүн шиг дөчин цамхаг бий. Аз болоход өөр л хүн өртөөд байх юм.

	— Энэ муусайн будааны хүүхдийг цааш харуулчих юу байх вэ. Нэг нь ч гэсэн харуулдаа гармаар юм даа гэж Пайл хэлэв.

	— Сум ороод ирэх вий гэж айж байгаа.

	Бид хэдийг шалан дээр суугаад өгөхлөөр Вьетнамуудын санаа бага зэрэг амрав. Тэднийг өрөвдмөөр санагдлаа. Эдэн шиг сургууль муутай улс Вьет нар бамбалзуур намагтай талыг гэтлэн зам дээр хэзээ гараад ирэх бол гэж шөнө бүр энд сууж өнгөрөөнө гэдэг амаргүй ажил.

	— Тэд Ардчиллын төлөө тэмцэж яваа гэдгээ мэддэг гэж та бодож байна уу? Йорк Гардинг авчирч учрыг ухуулах юм сан гэж би Пайлд хэлэв.

	— Та үргэлж Йоркийг шоолж байх юм гэж Пайл өгүүлэв.

	— Байхгүй бүтэхгүй юм санаанаасаа бичиж цагаа барж суудаг хүмүүсийг би шоолдог юм.

	— Тиймэрхүү юм түүний төлөө л байх шүү дээ. Танд алив нэг оюун санааны ойлголт, жишээ нь тэнгэр бурхан байхгүй юу?

	— Тэнгэр бурханд итгэх учир над байхгүй. Та яадаг вэ?.

	— Би Унитари26-д итгэдэг.

	Хүмүүс хэдэн зуун сая тэнгэр бурханд итгэдэг байна даа? Яагаад тэр вэ? Ромын каталог шашинтан айх, баярлах, өлсөхдөө шал өөр тэнгэр бурханд итгэдэг.

	— Хэрэв тэнгэр гээд байдаг бол тэр нь уужим, хүн бүрийг өөр өөрөөр хардаг байж болох юм даа.

	Банкокт27 байдаг аварга том Бурхан багш шиг та хүн бүхнийг нэгэн зэрэг харж чадахгүй. Ямар ч гэсэн тэр чадаад л байгаа юм.

	— Та хатуурхах гэж ядаад байх шиг байна. Тэнд итгэдэг ямар нэг юм байлгүй яах вэ дээ. Ямар ч сүсэг бишрэлгүй хүн гэж үгүй шүү дээ гэж Пайл хэлэв.

	— Аа, би юү, би Беркли28 биш ээ. Би энэ ханыг нуруугаар түшээд байгаа, тэрүүхэн тэнд шүршүүр буу байгаад л итгэж байна.

	— Би тэглээ гэсэн юм биш ээ.

	— Би мөн танай сурвалжлагч нарын хийдэг сурвалжилга мэдээнд итгэдэг.

	— Янжуур татах уу?

	— Хар тамхинаас өөр юм татдаггүй. Нэгийг харуулд өгөөч! Эдэнтэй найрсаг байсан нь дээр. Пайл босож тэдний янжуурыг асааж өгөөд буцаж суув.

	— Янжуур гэдэг чинь давс шиг ёс төдий юм байгаасай гэж би боддог юм.

	— Та бас эдэнд ч итгэхгүй байна уу?

	— Ганц ч франц дарга эдгээр цамхгийн нэгэнд айсан хоёр харуултай шөнийг өнгөрөөхгүй байх шүү. Салаа цэрэг ч дарга нараа барьж өгч байсан удаа бий. Заримдаа Вьетмин нарт чанга яригч нь танк эсэргүүцэх их буунаас ч илүү тус болдог юм. Би тэднийг муу хэлж байгаа юм биш. Тэд бас л юунд ч итгэдэггүй улс. Та, танайхан дайн хийх хүсэлгүй хүмүүсээр дайтах гээд байх юм.

	— Тэд коммунизмд дургүй.

	— Тэд гэдэс цадах цагаан будаатай байхыг хүсдэг улс. Буунд алуулах дургүй. Өдөр хоног амгалан тайван өнгөрч байхад л тэд дуртай. Юу хүсэж эрмэлзэж буйгаа цагаан арьстнаар заалгах дургүй улс.

	— Хэрэв Энэтхэг, Хятадыг бид алдвал...

	— Би энэ талаар сайн мэднэ. Тайландыг алдана. Малайз биш болно. Индонез алдагдана. «Алдана» гэж юуг хэлнэ вэ? Хэрэв би чиний Бурхан, хойд төрөлд итгэвэл, таван зуун жилийн дараа Нью-Йорк Лондон хотууд үгүй болж, орон дээр нь тутарга ургуулж, шовгор малгайгаа өмсөөд зах дээр наймаалах тариагаа дамнуургаар зөөж явах нь ээ. Жижиг хүүхдүүд нь махинд мордсон явах болно. Би махинд дуртай, гэтэл махь үхэр бидний Европынхны үхэрт дургүй. Тэгэхлээр эдний үхрээр бодоход ч та европ хүн болж таарах нь ээ. 

	— Тэд бусдын хэлсэн бүхэнд итгэх ёстой. Тэдэнд өөрсдийнхөө төлөө бодох эрх байхгүй.

	— Бодол бол тансаг зүйл. Тариачин хүн шавар гэртээ үдэш хариад бурхан, ардчилал бодож сууна гэж та санана уу?

	— Та бүхэл бүтэн улс тэр чигээрээ тариачин юм шиг ярих юм. Боловсролтой хүмүүсийг нь яана гэж? Тэд жаргаж чадах уу?

	— Үгүй, хаанаас. Тэднийг чинь бид өөрсдийнхөө үзэл санаагаар хүмүүжүүлсэн шүү дээ. Бид тэдэнд осолтой тоглоом зааж сургасан. Тиймээс ч бид хоолойгоо огтлуулахгүй сэн гээд энд хүлээгээд сууж байна. Уг нь бид тэдэнд хоолойгоо огтлуулах үйлтэй улс. Чиний нөгөө найз Йорк чинь энд байсан болоосой. Яах байсан бол доо?

	— Йорк Гардинг их зоригтой эр. Солонгост... яасан гэж...

	— Цэрэгт байл уу, үгүй бил үү? Буцах пиутай байсан юм даг. Буцах пиутайдаа эрдэж, ламын гэсгээлтэрхүү ухаан бодлын дасгал хийдэг юм. Хэчнээн удаан зууралдаж байх болж байна даа? Энэ муусайн чөтгөр гэртээ онгоцоор явчхаж чадах биш. Хүүе мартсан, Та хоёрыг хэн хэн гэдэг вэ? гэж би асуулаа. Нэртэй нь болж байвал яриандаа татан оруулчхаж юу магад гэж би бодохгүй юу. Тэгсэн чинь нэрээ хэлдэггүй. Харин бүр нугдайн, биднийг духаараа харан янжуураа сорон суув. — Эднүүс биднийг франц гэж бодож байх шиг байна гэж би хэлэв.

	— Яг тэгж байна. Эдэнд Йорк дайсан биш, францчууд л дайсан. Тэдний колоничлол гэж Пайл өгүүлэв.

	— Баахан «изм-мизм» л байх юм.

	— Баримт л хэрэгтэй. Каучук тарьдаг эзэн ажилчнаа зоддог, тэр яах вэ, зүй бус хэрэг. Колонийн яамнаас зодож бай гээгүй. Францад эхнэрээ зоддог байх л даа. Би нэг санваартан үзсэн. Солих өмд ч үгүй үгээгүй амьтан. Хумхаа өвчтэй, урцнаас урц дамжин өдөрт арван таван цаг тэнүүчилж, тутарга, давсалсан загас хоёроос ондоо юм олж идэхгүй. Би бурханд итгэдэггүй, гэхдээ би тэр санваартныг өрөвдсөн. Энэ чинь нэг ёсондоо колоничлол биш үү?

	— Колоничлол мөнөөс мөн. Сайн дарга түшмэд л муу төрийг өөрчлөхөд саад хийдэг юм гэж Йорк хэлсэн.

	— Ямар ч болтугай, франц хүмүүс өдөр бүр амиа алдаж байна. Энэ бол хоосон ойлголт биш. Тэд манай ч, танай ч улс төрийн бодлоготон нар шиг ард түмнийг мэхлэн удирдаж чадахгүй байна. Пайл, би Энэтхэгт байсан, либералчуудын балгийг мэднэ. Манайд либерал нам байхаа больсон. Либерализм бусад бүх намд халдварласан. Бид цөм нэг бол либерал консерватив эсвэл либерал социалист намынхан: цөм сайн санаатай амьтад болж байгаа ухаантай. Ийм амьтад байснаас мөлжиж буй юмныхаа төлөө тэмцдэг, тэрнийхээ төлөө үхдэг мөлжигч байсан бол хол дээр байх сан. Бирмийн түүхийг санаад үз. Тэр оронд нэвтрэн ороход биднийг нутгийн зарим омог дэмжиж, бид ялж байлаа. Гэвч бид тэр үед танай Америк шиг колоничлогчид байсангүй, нээрэн шүү. Хаантай нь энх цагийн гэрээ байгуулж, нутаг эзэмшлийг нь эргүүлэн өгч, холбоотнуудаа цовдлуулж тэхий дундуур нь тас хөрөөдүүлэх болгоод орхиж байсан юм шүү. Тэд гэнэн хонгорууд байлаа. Биднийг тэндээ үлдэнэ гэж бодсон. Гэвч бид либерал үзэлтэн болохоор муу нэр зүүхээс нэрэлхээ л дээ.

	— Энэ бол одоо үлгэр гэсэн үг юм даа.

	— Энд ч гэсэн бид бас л тэгэх улс. Хөөргөж хөвийргөж байгаад бага зэрэг тоног төхөөрөмж, тоглоомын үйлдвэртэй орхино шүү дээ.

	— Тоглоомын үйлдвэр ий?

	— Танай хуванцар.

	— Аа, мэдлээ.

	— Улс төрийн бодлогын талаар гэнэт би яагаад ч ярьчихав даа. Уг нь би улс төр сонирхохгүй, зүгээр л сэтгүүлч хүн шүү дээ. Надад ер падгүй.

	— Тийм гэж үү? гэж Пайл асуув.

	— Энэ цусан шөнийг өнгөрөөх гэж ярих юм олж цөхөхдөө л энэ. Өөр юу байх вэ. Би алиных нь ч талд орохгүй. Хэн нь ч дийллээ гэсэн сурвалжилгаа л хийнэ.

	— Хэрэв тэд ялбал, та худал юм бичихэд хүрэх нь ээ.

	Гарах зам бий. Манай хэвлэлд дандаа үнэнийг бичээд байдаггүйг ч би бас гадарлана аа.

	Бид хоёрыг ийнхүү яриад суухлаар нөгөө хоёр цэрэг дотор нь овоо уужирсан бололтой. Магадгүй, тэр хоёр цагаан арьстны дуу хоолойг сонсоод хүний дуу хоолой ч мөн өнгөтэй, шар арьстны хоолой дуулдаг, хар арьстных орилдог гэж бодсон ч байж мэднэ, цагаан арьстан ярьж байхыг сонсоод олон хүн ярьж байна гэж бодоод Вьет нар хавьтахгүй байж ч мөн болох юм. Тэр хоёр аягатай хоолоо авч савхаа тас няс хийлгэн идэж гарахдаа Пайл бид хоёрыг сэм сэм ажиглаж байв.

	— Тэгэхээр, та биднийг дийлдлээ гэж бодож байна уу?

	— Түүндээ биш ээ. Та нарыг дийлээсэй ч гэх гойд хүсэл алга. Энэ хөөрхий амьтад л жаргалтай байгаасай гэж бодно. Ганц бодох юм маань энэ. Харанхуй шөнө болгон ингэж үхтлээ айж суудаггүй байгаасай л гэж бодож байна.

	— Эрх чөлөөний төлөө тэмцэх хэрэгтэй шүү дээ!

	— Энэ хавь байлдаж байгаа ганц ч америк хүн байхыг би ер үзээгүй. Эрх чөлөө гэдгийн тухайд бол, юу гэсэн утгатай юм бол би мэдэхгүй Энэ хоёроос асуу. Би тэр хоёрт францаар «Эрх чөлөө, юуг эрх чөлөө гэх вэ?» гэж хашхиран асуув. Мань хоёр савхаа долоонгоо эргэж харснаа юу ч хэлсэнгүй.

	— Хүн бүхнийг нэг хэвээр цутгах гээд та бодоод байна уу. Та яриа өдөхийн тул ярьж байгаа. Та ухаантай хүн. Та хувь хүний төлөө над шиг, Йорк шиг байдаг шүү дээ гэж Пайл хэлэв.

	— Бид дөнгөж сая нээж мэдэв ээ? Дөчин жилийн тэртээ хэн ч ингэж ярьдаггүй байсан гэж би хэлэв.

	— Тэр цагт аюул тулгараагүй байж л дээ.

	— Манайханд аюул тулгараагүй л дээ, гэвч тутаргын талбайд ажиллаж буй хүнд хэн санаа зовж байлаа. Одоо хэн санаа зовж байна? Түүнийг хүн гэж тоох ганц хүн нь улс төрийн комиссар билээ. Овоохой гэрт нь сууж, нэрийг нь сураглан, зовлонг нь сонсоно. Түүнд юм заах гэж өдөрт нэг цаг зарж байна. Юу зааж байх нь хамаагүй, гол нь хүн гэж тоож байгаа нь чухал. Дорно зүгт хувь хүнд аюул учирлаа гэж тоть шиг хашхичиж бүү яв. Энд та буруу талд нь явна. Хувь хүний төлөө тэд л явж байна, гэтэл бид ертөнцийг ноёрхох гэсэн хувийн 23987 тоот цэргийн ангийн төлөө явна.

	— Та ярьж байгаа юмныхаа хагасыг ч үнэмшихгүй байгаа шүү дээ гэж Пайл зовсон янзтай хэлэв.

	— Лав дөрөвний гурвыг нь. Би энд удлаа. Би юманд орооцолдоогүй дээ олзуурхаж байна. Энд, ер Дорно дахинд хийе гэвэл элдвийн юм хийж болно, бололцоотой газар, харин би Айкад29 дургүй. Гэтэл энэ хоёрыг бол хайрлана. Энэ газар чинь энэ хоёрын эх орон. Хэдэн цаг болж байна? Цаг минь зогсжээ.

	— Найм хагас болж байна.

	— Арван цаг болгоод хөдлөх үү дээ

	— Хүйтэн болох нь ээ. Ингэнэ гэж бодсонгүй гээд Пайл чичрэв.

	— Эргэн тойрон ус. Машинд хөнжил бий юм сан. Аргалахаас л биш.

	— Аваад ирэх үү, аюултай бол уу?

	— Вьетчүүд өдийд ч арай дайрахгүй бол уу.

	— Тэгвэл би яваад ирье.

	— Харанхуйд би явсан дээр байхаа.

	Намайг босоход хоёр цэрэг идэж байсан юмаа орхив. Би тэдэнд:

	— Одоохон буцаад ирнэ гэж францаар хэлэв. Тэгээд үүдээр нь хөлөө унжуулж шатыг олж уруудав. Дэмий юм ярихад хэчнээн санаа амраана гээч. Аймшигт орчныг нам гүм болгох мэт. Би айхаа больж өрөөнөөс гарч яваад эргэж яриандаа орох ёстой мэт санаж харуулын цамхаг маань Катина гудамж, Мажестикийн шөнийн зоогийн газар, тэр ч атугай Гордон-Сквер шиг санагдав.

	Нүдээ харанхуйд дасгахаар цамхгийн ёроолд түр зогсов. Одод гялалзах авч, саргүй байв. Сарны гэрэл надад хүүр хадгалах газар, дөрвөлжин гантиг дээрх бөмбөрцгийн сүүдэргүй тал мэлийн хүйт дааж байх мэт байдлыг санагдуулна. Гэтэл оддын гэрэл тэртээх уудам орчинд хэн нэг хүн сайн санааныхаа үгийг илгээх мэт бөгөөд нэр нь ч хүртэл чихэнд чимэгтэй ямагт амьд мэт гялс гялс гялтганана. Цолмон гэхэд л бидний дурладаг бүсгүйн нэр, Долоон Бурхан гэхэд хүүхэд ахуй цагт бидний төсөөлдөг баавгай, Өмнөдийн загалмай гэхэд л миний эхнэр мэтийн шүтлэгтэй хүмүүс ээлт сүлд дуу буюу гэрийн сахиус мэт санадаг билээ.

	Би Пайл шиг чичирч үзэв. Гэсэн ч дулаавтар шөнө байсан агаад гагцхүү хоёр этгээдийн гүехэн шалбааг үл мэдэг хүйтэн амьсгаа оруулна. Машин руугаа явж эхэлснээ гэнэт алга болчхоогүй байгаа даа гэж бодоод зам дээр хэсэг зуур зогсов. Гучаад алхмын тэртээ бензин дуусаад орхисон шүү дээ гэдгийг мэдсэн хэр нь сэжиг төрлөө. Өөрийн эрхгүй бөхийн алхлав. Тэгж явбал үзэгдэх нь гайгүй гэж бодогдсон юм.

	Хөнжлөө авахаар машиныхаа арыг нээхэд тас няс гэх чимээ нам гүм байдлыг эвдэн айдас төрүүлнэ. Харанхуй шөнө амьтан хүн цочоож, чимээ гаргах нь төдий л таатай бус зүйл байлаа. Хөнжлөө мөрөн дээгүүрээ тавиад машиныхаа аравчийг өргөснөөсөө илүү аяархан доош болгов. Түгжээ нь торхийтэл Сайгоны зүгийн тэнгэрт гэрэл гялсхийн, тэсрэх чимээ зам даган орж ирэх шиг боллоо. Хөнгөн пулемёт хэд хэд пажигнаснаа хүнгэнэх чимээ тасрахаас өмнө чимээгүй болов. «Хэн нэг нь оногдож дээ» гэж бодов. Алсаас айсан буюу өвдсөнөөс, магадгүй, баярласнаас ч дуу алдах сонсогдлоо. Яагаад ч юм бүү мэд, бидний ирсэн зүгээс, араас л дайрах байх гэсэн бодол надаас салсангүй. Бидний байгаа газар, Сайгон хоёрын хооронд урдаас маань Вьет нар байгаа байх шүү гэсэн бодол ч орж ирэв. Аюулаас зайлахын оронд түүн рүү зүтгээд байгаа юм шиг санагдаж байлаа. Одоо ч гэсэн цамхаг явахдаа аюулын зүг л зүтгээд байгаа мэт санагдав. Гүйснээс алхсан маань чимээ багатай гэж бодоод алхавч бие минь гүйчих гээд болдоггүй.

	Шатны ёроолоос би

	— Би, Фаулер байна гэж. Пайлыг дуудав. (Би өөрийнхөө жинхэнэ нэрийг ч хэлж чадсангүй). Шовгорын дотор жиг ургажээ. Аягатай будаа шалан дээр тавиастай. Нэг цэрэг хана руу налан өвдөг дээрээ буугаа барин Пайлаас нүд салгахгүй байна. Пайл нөгөө хананаас холгүй сөхрөн сууж, хоёр дахь харуул, тэр хоёрын хооронд байгаа автоматаас нүд үл салгана.

	Түүнийг буу руу мөлхөхөд нь хориглоод зогсоосон янзтай. Хоёр дахь харуул мөн автомат руу гар сунгасан зогсоно. Зодоон болсон буюу аюул занал учирсан шинж огт алга. Харагдалгүй хөдөлчхөөд эргээд байрандаа зогсчхоод байгаа хүүхдийн тоглоом янзтай үзэгдэнэ. Би,

	— Юу болж байгаа юм бэ? гэв. Хоёр харуул над руу харахад, Пайл урагш тэмүүлэн автоматыг өөр лүүгээ дөхүүлнэ.

	— Хаашаа янзын тоглоом байна даа? гэв.

	Эдэнд итгэх бэрх. Бууг нь авах хэрэгтэй, дайсан ирвэл яаж ч мэднэ гэж Пайл хэлэв.

	— Автомат ажиллуулж мэдэх үү?

	— Мэдэхгүй ээ.

	Аа тийм үү? Би ч мэдэхгүй шүү. Цэнэгтэй байх даа. Цэнэглэхийг нь ч мэдэхгүй.

	Харуулууд автомат хүний гарт орсонд зовохгүй байгаа бололтой. Нэг нь буугаа өвдөг дээрээ тавив. Нөгөө нь хана руу налж, харанхуйд далдарч алга боллоо гэж итгэсэн хүүхэд мэт нүдээ тас анив. Хариуцлагаас дэмий нэг мултрав хэмээн олзуурхсан ч байж магадгүй. Алс тэртээ автомат буу гурвантаа дуугарснаа чимээгүй болов. Хоёр дахь харуул нүдээ анин анин алдаж байлаа.

	— Биднийг ажиллуулж чадахгүй гэдгийг эд мэдэхгүй байх шүү гэж Пайл хэллээ.

	— Эд бидний талд байгаа байх аа.

	— Чи чинь энэ тэр тал гээд байдаггүй гэсэн биш бил үү.

	Яг үнэн. Вьетчүүд мэддэггүй нь тоогүй гэж би хариу өчлөө.

	— Тэр дор юу болж буй бол доо? Би дахиад л Эстрем, Орианы маргаашийн дугаарын тухай ярьж гарлаа. 

	— Урьд шөнө Сайгоноос тавин километрийн зайтай газар Вьетминчүүд манай харуулын нэгийг дайрч түр эзлэн авчээ.

	— Талд аюулгүй байх сан гэж та бодож байна уу? 

	— Айхавтар чийгтэй л дээ.

	— Та тэвдсэнгүй юү? гэж Пайл гайхан өгүүлэв.

	— Би ч үхтлээ айсан шүү... санаснаас харин гайгүй. Тэд нэг шөнө гурваас илүү харуул довтолдоггүй юм. Бидний аз сэргэжээ.

	— Энэ чинь юу гэсэн үг вэ?

	Сайгон руу явж байгаа хүнд машины нүргэлэх дуун сонстов. Би шагайх нүх рүү ойртон очиж доош шагайвал нэг танк өнгөрч явлаа.

	— «Эргүүл» гэж би хэллээ. Танкны буу нааш цааш эргэлдэнэ. Би тэдэн рүү хашхирмаар санагдсан авч, ямар ч хэрэг байх вэ дээ гэж бодлоо. Тэдэнд, нэмэргүй хоёр хүн шингээх зай хаа байх вэ. Танк хажуугаар өнгөрөх үеэр газар шал үл мэдэг доргиж байв. Цагаа харваас, найман цаг тавин нэгэн минут болж байлаа. Гэрэл гялсхийх зуур цаг хармаар санагдсан юм. Аянга дуугарахаас өмнө гэрлээр нь хэр зэрэг хол ойрыг нь мэдэж болдог билээ. Дөрвөн минут болоод их буугаар галлах чимээ сонстов. Танк эсэргүүцэх бууны хариу ээлж сонсогдсоноо таг болов. Пайл:

	— Хэдийд буцах бол? Лагерь луу дөхүүлж өгөөч гэж дохиочлох юм сан.

	Тэсрэлтийн аяар шал доргив.

	— Буцаж ирвэл болох л юм. Мин тэсрэх дуу бололтой гэв. Дахин цагаа харвал есөн цаг арван таван минут байв. Танк эргэж ирээгүй л байлаа. Буудах дуун сонстохоо болив.

	Би Пайлын хажууд хөлөө жийн суугаад,

	— Хийх юмгүйгээс хойш дугхийх үү? гэхэд Пайл,

	— Энэ харуулуудаас зэвүүрхээд байна шүү гэв.

	— Вьетминчүүд алга цагт юундаа санаа зовох билээ. Аюулгүйн тэмдэг болгож буугаа хөл дороо тавь.

	Би нүдээ аньж, өөр хаа нэг газар байгаа мэт дүрслэн бодов... Галт тэрэгний дөрөвдүгээр зэргийн өрөөнд байг л даа. Тийм өрөөнүүд, Гитлер засгийн эрхэнд орохоос өмнө германы төмөр замд олонтоо тааралддаг байж билээ. Тэр цагт залуу ч байж. Тийм өрөөнд шөнөжин суугаагаар нойргүй явахад уйддаг ч үгүй байж. Айхыг ч мэддэггүй байж. Бөөн хүсэл мөрөөдөл явжээ. Өдийд энэ цагт Фуонг надад миний орой татах тамхийг минь гаансанд хийж бэлдэж тавьдаг сан. Намайг хүлээсэн захиа байгаа болов уу? Нэгэнт юу гэж бичээстэй байхыг нь гадарлаж байгаа хойно захиа байхгүй л байгаасай. Нэгэнт захиа ирээгүй хойно би элдэв хоосон юм мөрөөдөн бодож болох билээ.

	— Унтаж орхив уу? гэж Пайл асуув.

	— Үгүй ээ.

	— Шатаа дээш авчихвал яасан юм?

	— Эдний авдаггүй учрыг би сая л ойлгов. Энэ чинь гарах цорын ганц зам нь юм даа.

	— Нөгөө танк эргээд ирээсэй.

	— Одоо ирэхгүй байлгүй.

	Би цагаа байн байн харахгүйг хичээв. Гэвч хоорондох зай нь ойр ойр болоод байв. Ес дөч, арав тав, арав арван хоёр, арав гучин хоёр, арав дөчин нэг...

	— Сэрүүн л байна уу? гэж Пайлаас асуув.

	— Тийм ээ.

	— Юу бодож байна даа?

	Пайл түгдэрснээ,

	— Фуонгийг бодож байна гэв.

	— Тийм үү?

	— Одоо юу хийж байгаа бол гэж л бодож байлаа.

	— Яаж байгааг нь би хэлээд өгье. Намайг Таниньд байгаа гэж бодож байгаа, нээрэн ч би тэнд олон удаа байсан юм. Одоо Фуонг орондоо орчхоод, шумуул үргээх гэж хүж асаагаад «Парисматч» сэтгүүлийн хуучин дугаарын зураг үзэж байгаа. Франц хүүхнүүд шиг л английн вангийн ордныхныг халаглан сонирхдог хүн байгаа юм.

	— Нээрэн яг мэдэж байгаа бол гайхалтай хэрэг шүү гэж Пайл гунигтай өгүүлэв. Нохойнхорхуу нүд нь харанхуйд яаж буйг нь ч би төсөөлөн бодов. Ер нь энэ хүнийг Олден гэлгүй «Хойлог» (нохойн нэрээр) гэсэн бол таарах байсан юм.

	— Яг яаж мэдэх вэ. Гэхдээ үнэн байх шүү. Яаж ч чадахгүйгээс хойш хардаад яах вэ. «Хулгайчид түгжээ нэмэргүй» гэгчээр.

	— Томас минь, чамайг иймэрхүү юм ярихаар чинь дургүй хүрэх юм. Фуонгийг би ёстой л хээрийн цэцэг юм даа гэж боддог.

	— Хөөрхий ч цэцэг бол доо. Даанч хогийн ургамал дунд юм даа.

	— Чи хаана танилцсан юм?

	— «Гран Монд» зочид буудалд бүжиглэж байхад нь

	— Мөнгөөр бүжиглэж байсан хэрэг үү! тэгж бодохоос л зүрх нь өвдсөн мэт дуу алдав.

	— Зоволтгүй. Сүрхий хүндтэй мэргэшил шүү дээ.

	— Томас та ер элдэв юм их үзэж дээ.

	— Өдий хүртлээ юу эс үзэх вэ. Миний насан дээр чи...

	— Би ер хүүхэнтэй байж үзээгүй. Нээрэн шүү. Тэр элдэв юм гэдгийг чинь үзээгүй.

	— Танайхан ч исгэрсээр их хүч зардаг улс даа.

	— Өөр би хэнд ч ингэж илэн далангүй хэлдэггүй шүү.

	— Чи залуу байна. Ичих юм байхгүй.

	— Фаулер, чи олон хүүхэнтэй явсан уу?

	— Олон гэж юу хэлж байгаа юм? Дөрвөн хүүхэнтэй л гэх үү дээ. Тэд надад хэрэгтэй, би ч тэдэнд хэрэгтэй байж. Нөгөө дөч гаруй нь... бодохоос яах гэж тэгж явлаа гэж санагдана. Ариун цэвэр, олны дунд биеэ авч явах энэ хоёр зүйлд алдсан л байх.

	— Нээрэн алдаа болсон гэж боддог юм уу?

	— Тэр шөнүүд маань эргэж ирдэг ч болоосой. Пайл аа, би одоо ч тийм явдлаа орхиогүй хүн. Харин болих гэж нэг юм байх юм даа. Эр хүн дотроо бахархах юмтай явалгүй яах вэ. Цаашаа гэхгүй наашаа гэж байгаа цагт нүүр буруултлаа мөн ч удна даа. Бас нүдэнд тусаад болж өгөхгүй бол яахыг бурхан мэднэ.

	— Томас, чи намайг болохоо байчихсан хүн гэж бодоогүй биз?

	— Хаанаас даа. Пайл.

	— Ийм явдал над хэрэггүй бусдад ч хэрэггүй гэж байгаа юм биш шүү. Томас минь. Би тийм хачин жигтэй хүн биш.

	— Бидний яриад байгаа шиг тийм их хэрэггүй. Биеэ барьж явах л их чухал юм шүү.

	Над одоо Фуонгоос өөр юм хэрэггүй гэдгийг би сайн мэдэж байна. Насаараа үзэж л байж ухаарах юм даа. Түүнтэй учраагүй сэн бол би цурам хийх нойргүйгээр жилийг барж чадах л байсан.

	— Учирсных боллоо гэж бараг дуулдахааргүй гүвтнэв.

	— Хүн ер нь эхэндээ алдаж онож яваад хожмоо нэгэн эмэгтэйд үнэнч, өвөө болж дуусдаг юм даа.

	Тийм маягаар эхэлнэ гэдэг чинь дэмий биш үү?

	— Үгүй ээ.

	— Кинсийн номд ч тийм зүйл байсан гээгүй.

	— Тэгвэл дэмий биш юмаа.

	— Томас, энд чамтай ийм юм яриад суух тун сайхан байна шүү. Айх ч юм алга.

	— «Цахилгаан дайны» үед ч өөрцгүй амсхийх хооронд ингэж санагддаг байсан. Гэтэл онгоц эргээд л дайрна шүү дээ.

	— Хүн чамаас хамгийн шимтэй үе хэдийд байсан бэ? гэж асуувал та юу гэх вэ?

	Би юу гэж хариулахаа мэдэж байлаа.

	— Нэг өглөө би улаан халаадтай хүүхний үсээ самнаж байхыг орондоо хэвтээд харж байсан маань.

	— Хятад, негр хүүхэн хоёртой нэг зэрэг унтсан үе гэж Жоу ярьдаг юм.

	— Би хорьтой байхдаа иймэрхүү юм болсон гэж бодох юм.

	— Жоу тавьтай.

	— Цэрэгт байхад нь оюун санааных нь хөгжлөөр хэдэн настай гэж байсан бол.

	— Нөгөө улаан халаадтай хүүхэн гэдэг чинь Фуонг байсан юм уу?

	Ийм юм надаас бүү асуугаасай гэж бодож байлаа.

	— Үгүй ээ, авгайгаасаа салсны дараа учирсан нэг бүсгүй.

	— Тэрийгээ яасан бэ?

	— Бас л хаячихсан.

	— Яагаад?

	Нээрэн яагаад ч хаялаа даа.

	— Бид хайр дурлалд тэнэглэдэг улс шүү дээ. Яваад өгүүзэй гэж хэчнээн их айж байсан гээч. Зан нь хувираад байх шиг санагдсан боловч би лавтай итгээгүй, нэг л учир нь олдохгүй байсан юм. Аймхай эр дайсны өмнөөс сөрж гүйгээд медаль авчихдаг шиг би энэ явдлын эцсийг хурдхан үзье гэж хүссэн юм. Үхлийг давах гэсэн юм.

	Үхлийг гэнэ ээ?

	— Үхэлтэй төстэй байсан юм. Тэгээд би дорно зүг явах маань тэр.

	— Тэгээд Фуонгтой учраа юу?

	— Тийм ээ.

	— Фуонг та хоёрын хооронд тийм явдал болоогүй юу?

	— Үгүй ээ. Тийм явдал болоогүй. Өөр нэг нь надад дурлахгүй юу. Тийм хүний сэтгэлийг алдахаас айсан юм. Одоо Фуонгийг алдахаас айх юм. Би ер нь юу гэж ингэж хэлэв? Надаас дэмжлэг авч зүрхэлье гэхээр хүн биш шүү дээ!

	— Чамд хайртай юм байгаа биз дээ?

	— Тийм ч гэхэд хаашаа юм. Хүүхнүүдийн занг ямар мэдэхгүй биш. Та өөрөө сүүл сүүлдээ ойлгоно. Юунд тэднийг хүүхэд гэв учиртай болоод л тэр. Тэдэнд хүүхдэрхүү зан бий. Өгсөн бэлэг, ивээл, сайн санаанд чинь таныг хайрлана. Таныг зодлоо гээд, эсвэл шударга бус байв гээд таныг үзэн ядна. Тэд нэг өрөөнд ороод танихгүй хүн харуутаа дурлана гэдгийг мэдэхгүй. Пайл аа, над шиг ахимаг хүнд нэг сайн тал байна, юу гэвэл гэрт жаргалтай байсан цагт Фуонг хаяад явахгүй нь лавтай.

	Би түүнд гэм хийх гээгүй юм. Гэтэл,

	— Илүү их хайрлаад илүү сайхан ирээдүй амласан хүнд илүү дуртай хайртай болох юм байлгүй гэж илт уурсан хэлэхэд нь л би түүнд гэм хийснээ ухаарсан юм.

	— Магадгүй.

	— Үүнээсээ та айхгүй байна уу?

	— Нөгөө нэгийг бодвол гайгүй шүү.

	— Та ер нь түүнд үнэхээр сэтгэлтэй юү?

	— Пайл минь, тэгэлгүй яах вэ дээ. Гэхдээ би насандаа нэг л удаа өөрөөр дурлаж үзсэн юм.

	— Дөч гаруй хүүхэнтэй байсан мөртөө гэж би ёозгүй хэлэв.

	— Энэ чинь Кинсийн тогтоосон дунджаас доогуур байгаа юм. Пайл аа, хүүхнүүд чинь сураагүй залууст дургүй юм шүү. Төрөлхийн завхай зангүй бол юм үзээгүй хүүхнүүдэд ч харчуул нэг их дуртай биш байх шүү.

	— Би өөрийгөө сураагүй хүн гэж хэлж буй биш.

	Пайлтай ярьсан яриа явж явж эх захаа алдсан юм болох шиг. Түүний энгүүн хээгүй байдлаас болсон юм болов уу? Юмыг эрээ цээргүй ярьчихдаг хүн юм.

	— Пайл аа, зуун хүүхэнтэй явлаа ч гэсэн сураагүй хэвээр байх ёс бий. Дайнд орж, хүчирхийлэл хийж дүүжлүүлсэн танай америк цэргийн ихэнх нь тийм залуус байсан шүү дээ. Манайд Европт тиймэрхүү улс олон байдаггүйд нь би баярладаг юм. Тийм улс багагүй түвэг удна.

	— Томас, би ер таны юу яриад байгааг тун ойлгохгүй байна.

	— Тайлбарлаад яах юм. Ийм ярианаас би өөрөө залхсан хүн. Би эр эмийн ажил бодохоосоо өтлөх, үхэхийн тухай боддог насандаа яваа хүн. Сэрмэгцээ эмэгтэй хүний бие цогцсыг бодохоосоо ийм л юм боддог болжээ. Насны эцэст гон бие гозон толгой байхгүй юм сан гэж л бодох юм. Өөр ч юу бодох вэ дээ? Хайр сэтгэлгүй ч гэсэн нэг хүүхэн хажуудаа байлгах сан гэж бодох юм. Фуонг хаяад явчихвал дахиад нэгийг олох тэнхээ надад байна уу?..

	— Ердөө л ийм юм бол, Фуонг танд ямар хэрэг байна даа...

	— Ердөө? Пайл, ханьгүй арван жил яваад үз л дээ гав ганцаараа, гэрийн мухар сахиад үз. Тэгвэл насны эцэст ханьтай байхаас өөр юм хүсэхээ больж улаан халаадтыгаа ч хаяад хандсан зүгтээ эрэл хийх болно доо.

	— Хуучин эхнэр дээрээ очвол яасан юм?

	— Сэтгэлийг нь гомдоосон хүнтэй эргэн амьдрах амаргүй хэрэг.

	Биднээс бээр хүрэхтэй хүрэхгүй газар автомат буу тачигнах үргэлжилсэн дуу гарав. Нэг хөөрүү манаач сүүдрээ хараад буудаж байгаа, эсвэл шинэ дайралт эхлээ биз. Дайрсан л байгаасай гэж би залбирч байв. Тэгвэл бидэнд илүү завшаан олдох бөлгөө.

	— Томас, айж байна уу?

	— Айлгүй яах вэ. Сүнсээ зайлтал айж байна. Учрыг нь мэдэх боловч, ингээд үхсэн минь дээр байна. Ийм учраас 6и, энэ тивд ирсэн юм. Үхэл сүүдэр шиг дагах болжээ.

	Би цагаа харав. Хэдийн арван нэг болжээ. Энэ харанхуй шөнө дахин найман цаг үргэлжилнэ. Дараа нь нэг сэтгэл амрах байх. Би,

	— Бид ч хорвоогийн юмыг бурхнаас бусдыг нь хамж шимээд ярьчих шив дээ. Бурхны тухай үүрээр ярих уу даа? гэв.

	— Чи ч арай бурханд итгэдэггүй юм биш биз?

	— Итгэдэггүй.

	— Бурхангүй бол энэ хорвоод учир утгатай юм үгүй болно.

	— Харин бурхан байдаг бол учир утгатай юм үгүй болно шүү дээ.

	— Би нэг ном уншсанаа саналаа...

	Пайлын ямар ном уншсаныг би мэдээгүй. (Лав л Йорк Гардинг, Шекспир, орчин үеийн шүлгийн түүвэр буюу «Гэрлэх үеийн бие бялдрын онцлог» биш харин «Амьдралын ялалт» байж болох юм.) Цамхгийн яг гадаа хүн дуугарах сонстов. Цамхгийн үүд хавьд ч, вьетнамаар ямар нэг юм хэлж буй бүдэг дуу ажээ.

	— Бидний ээлж болоо шив гэж би хэлэв.

	Хоёр харуул буудах нүх рүү харин амаа ангайн чагнаж байна.

	— Юу вэ? гэж Пайл хэлэв. Буудал нүх рүү ойртоно гэдэг нь үүдээр гарч буй дууны наагуур гарна гэсэн үг. Би нүхээр яаран шагайвал үзэгдэх юм ер үгүй, зам ч үл ялгарна. Эргэж харваас, буу онилоотой, тэгэхдээ над руу ч буудах нүх рүү ч чиглэсэн байв. Хана дагуу хөдөлбөл, буу хөдөлж, над руу чиглэсэн хэвээр янзтай, нөгөө дуу нэг л юмыг дахин давтан өгүүлнэ. Намайг суухад бууны ам доошлов.

	— Юу гээд байна аа? гэж Пайл асуув.

	— Бүү мэд. Манай машиныг олоод хүмүүсийг нь бидэнд өг! гэж байгаа, тиймэрхүү л юм хэлж байгаа биз. Эднийг яахаа шийдэхээс нь өмнө автоматаа авсан нь дээр.

	— Харуул буудна.

	— Одоохондоо яахаа мэдэхгүй байна. Шийдвэл, буудаж л орхино шүү.

	Пайлыг хөлөө хөдөлгөвөл, бууны ам дээшлэв.

	— Би хана дагаж явъя. Намайг дагуулан хараад байвал буугаа түүн рүү онилоорой. Намайг босуут дуу таг болон нам гүм болоход нь би зогтусав. Пайл, — Буугаа хая! гэж огцом хашхирав.

	Миний буу цэнэгтэй бил үү гэж бодтол зэгсэн нөгөө цэрэг буугаа хаяв.

	Би явж очоод бууг авлаа. Дахиад л дуу гарлаа. Нэг л юмаа давтаад байх янзтай. Тэд лав пянз тавьсан бололтой. Тулган шаардах хугацаа нь хэзээ дуусах юм бол доо?

	Лабораторид туршлага заалгаж буй сурагч шиг Пайл, — Дараа нь яах бол? гэлээ. Энэ бүхнийг мань эр ер нь надад огт падгүй гэсэн янзтай харагдав.

	— Танк эсэргүүцэх буу буюу Вьет ч байж магадгүй

	Пайл автоматаа шалгаж үзээд,

	— Төвөгтэй ч юм алга. Буудаад үзэх үү гэв.

	— Байг, тэд жаахан будилаг. Харуулын байрыг буун дуу гаргалгүй авах сан гэж байх шиг байна Энэ нь бидэнд цаг хожиход ашигтай. Эндээс бушуухан зайлсан дээр.

	— Доор отож байвал яана!

	— Магадгүй.

	Нөгөө хоёр цэрэг бид хоёрыг ажигласаар байв. Би хүний нас хараад гадарлана. Энэ хоёрын насыг нийлүүлбэл дөч гэсэн тоо гарахтай үгүйтэй биз.

	— Энэ хоёрыг яах вэ? гэж Пайл асууснаа, — Буудчих уу? гэж зориг шулуудсан янзтай нэмж өгүүлэв. Буугаа шалгах гэсэн ч байж мэдэх юм.

	— Эд бидэнд хийсэн гэмгүй амьтад.

	— Биднийг барьж өгөх гэж байгаа шүү дээ.

	— Тэгэлгүй яах в,э? Энэ чинь эдний эх орон болохоор бид мэтийн харийн улс энд байх ёсгүй гэж би хэлээд бууныхаа цэнэгийг аваад шалан дээр тавилаа.

	— Наадхаа энд орхих гээгүй биз! гэж Пайл асуув.

	— Буутай зугтана гэдэг чинь над шиг хөгшин хүнд дараас. Миний ч дайн биш. Алив явъя!

	Би дайтаагүй, тэгэхдээ харанхуйд байгаа улс үүнийг мэдээсэй. Би тосон дэнг үлээн бөхөөж, шатны гишгүүр тэмтчин хөлөө явуулав. Харуулууд өөрсдийнхөө хэлээр өөр хоорондоо уянгалуулан шивнэлдэх нь сонстов.

	— Тутаргын талбай руу, чигээрээ гүй! Цаана чинь ус бий. Мэдээрэй. Гүнзгий гүехэн нь хаашаа билээ? Бэлэн үү? гэж би Пайлд хэлэв.

	— Бэлэн.

	— Цуг явсанд чинь баярлалаа.

	— Баярлалаа гэж Пайл хариулав. Харуулууд бидний ард хөдлөх чимээ сонстов. Хутгатай болов уу? гэж би бодов. Чанга яригчаас гарах дуун, сүүлийн удаа шаардаж буй мэт сонсогдов. Харанхуйд нэг юм тэр доор сүр сархийв. Чоно оготно байж магадгүй. Би урагш гишгэхээс зүрхшихийн хамт,

	— Бурхан минь, уух юм ч байдаг болоосой гэв.

	— Алив явъя.

	Шатаар нэг юм дээш гараад ирэх шиг болов. Сонсогдох юм ер алга. Гэхдээ хөл доорх шат чичгэнэнэ.

	— Юугаа хүлээгээ вэ? гэж Пайл асуув.

	Яагаад ч юм нэг юм сэмхэн ойртож буй мэт санагдав. Шатаар гагцхүү хүн л гарч ирэх билээ. Над шиг хүн гэж бодогдох юм алга. Нэг амьтан намайг чимээгүй, хайр найргүй алахаар өмнөөс минь явж байгаа мэт. Шатны гишгүүр чичрэн доргисоор, дороос ямар нэг амьтны нүд цэрлийн ширтэх мэт. Гэнэт би тэсвэр алдан харайв. Доор шагайгаар татсан, шалбаагтай газраас өөр юу ч алга. Шавар л намайг хүний гар шиг татан унагажээ. Шатаар Пайлын бууж явах нь дуулдана. Шат биш, өөрийнхөө чичирч байгааг ухаарахааргүй мангуурчээ би. Гэтэл би өөрийгөө хал үзэж халуун чулуу долоосон, юу ч бодож саарахгүй долингоршсон эрэлхэг үнэнч, сурвалжлагч мэт бодож явсан юм. Боссон чинь өвдөөд арай л дахин уначихсангүй. Өрөөсөн хөлөө чирсээр урагш зүтгэв. Араас Пайлын хөлийн чимээ сонсогдоно. Танк эсэргүүцэх буун дуу манаачийн шовгорыг зад авахад би дахин шургачиж уналаа.

	— Шархдаагүй биз? гэж Пайл асуув.

	— Нэг юм хөлийг минь цохичихлоо. Гойд юм болоогүй ээ.

	— Тэгвэл явъя! гэж Пайл намайг яаруулав. Цагаан тоосонд даруулсан янзтай харанхуйн дунд сүүдийн харагдав. Кино аппаратын гэрэл унтрахад дэлгэцэн дээрх дүр алга болж дуу нь л үл тасрах мэт Пайл гэнэт алга болов. Би эрүүл хөлөөрөө өндийх гэтэл янхийн өвдөж ахин уналаа. Шагайгаар өвдөөд болсонгүй. Шагай ч биш зүүн хөл минь болохоо байсан бололтой. Өвчнөөс өөр юм бодогдохоо болив. Хөдөлгөөнгүй хэвтээд өвчин маань намдах болов уу? хэмээн горьдож шүд нь өвдсөн хүн шиг амьсгаагаа хурааж ч үзэв. Нурж сүйдсэн цамхгийг удахгүй нэгжих Вьетмины тухай ч бодох сэхээгүй болоод байлаа. Манаачийн шовгорт бас нэг сум тусжээ. Тэд дайрч орохоосоо өмнө сүрхий бэлтгэдэг аж. Өвчин намдах зуур, — Морь малыг хямдхан алчихдаг байхад хүн ална гэдэг яасан ч их үнэтэй юм бэ? дээ гэж бодлоо. Хагас дутуу мэдээ орохын зуур төрсөн хотынхоо хамгийн аймшигт газар нядалгааны газар очиж үзсэн минь санаанд оров. Морьд муухай янцгаан хуутнаж, алуурын буу пасхийн дуугарах дуу дандаа л дуулдсаар мэт санагддаг сан.

	Өвдөг маань намдаж түр амсхийсэн болохоор би амьсгаагаа хураан хэвтсээр л байв. Ингэх нь над дээр мэт санагдана. Тутаргын талбай руу мөлхөөд үздэг ч юм бил үү гэж саруул ухаанаар бодож үзлээ. Вьетминчүүд хол эрэх завгүй байж мэднэ. Түрүүчийн танкныхантай холбоо бариулахаар, ахин нэг эргүүл гаргасан байх учиртай. Гэвч би партизанаас илүү өвчнөөсөө айх тул хэвтсээр байв. Пайл хаа байгаа нь мэдэгдэхгүй байв. Бодвол тутаргын талбай хүрээ биз. Гэтэл нэг хүний уйлах сонстов. Тэр дуу нөгөө цамхгийн цамхаг байсан газар хавиас сонсогдоно. Том хүн арай биш, харин харанхуйгаас айн, орилохоос эмээн, гиншин уйлах хүүхдийн дуу байлтай. Нөгөө хоёр залуугийн нэг байх. Аягүй бол нэг нь алуулаа биз, вьетминчүүд арай энэнийх нь багалзуурыг огтлохгүй биз, хүүхэдтэй дайтах хэрэг алга гэж бодтол шуудуунд алуулаад хэвтэж байсан өнөөх нэг жижигхэн цогцос санаанд дахин оров. Нүдээ анивал, өвчин намжих мэт болов, хүлээсээр л байлаа. Нэг хүн хашхирах дуун гарав. Юу гэснийг нь ойлгосонгүй. Өвдөх өвчингүй бол энэ харанхуй дунд цор ганцаараа унтаад өгмөөр санагдав.

	Тэгтэл, Пайлын,

	— Томас, Томас гэж шивнэх дуу сонстов. Мань эр гэтэж түргэн сурчээ. Хүрээд ирэхийг нь би мэдсэнгүй.

	— Яв! гэж би хариу шивнэв.

	Пайл, намайг олж ирээд хажууд минь хэвтэн

	— Ирэхгүй яав аа? Шархдаа юу? гэнэ.

	— Хөл минь, хугарсан бололтой.

	— Сум тусаа юу?

	— Үгүй ээ, мод чулуу. Цамхгаас нэг юм унаад л бэртээчхэв үү, цус гарсан юм алга.

	— Үзээд алдаач! Явъя!

	— Пайл минь чи яв! Сүрхий өвчтэй байна. Яах ч арга алга.

	— Аль хөл чинь вэ?

	— Солгой.

	Пайл миний нөгөө талаар мөлхөн ирж, гарыг минь мөрөн дээгүүрээ үүрэв. Би цамхагт байсан хүү шиг гинших гэсэн боловч уур хүрэв. Уур хүрэхэд шивнэх бэрхтэй.

	— Болиоч, Пайл! Ай золиг, чи өөрөө яв. Би эндээ байна.

	— Болохгүй ээ.

	Намайг мөрлөхөөр татахад нь өвдөж байгаа гэж тэсэх арга алга.

	— Нэг их баатар хүн бүү болох гээд бай! Би явахгүй.

	— Чи надад тус болох ёстой. Эс тэгвэл хоёул баригдана шүү дээ...

	— Чи...

	— Чимээгүй, сонсчихно.

	Шулуухан хэлэхэд би цөхрөхдөө уйлав. Солгой хөлөө санжгануулан зүүгдээд явахчаа болов.

	Гурван хөлөөр уралдах наргиант жүжигчин шиг бид хоёр алгуурхан урагшлав. Бидний хөдлөх үеэр дараагийн цамхаг хүрэх замын хавиас автоматын ээлжит дуу гараагүй бол бид хоёр амь зулбах горьдлого тун бага байлаа. Харуул бид хоёр луу дөхөж байсан эсхүл нураасан цамхгийнхаа тоог гурав болгож байсан бүү мэд. Ямар ч гэсэн автоматын дуунд бид хоёрын удаан болхи хөдөлгөөний чимээ дарагдаж байв.

	Би заримдаа ухаан алдаж байсан бололтой. Сүүлчийн хориод метр газар Пайл лав намайг үүрч явжээ.

	— Чимээгүй, тутаргын талбайд хүрч ирлээв шүү гэв. Тутаргын хуурай иш хажууд шажигнаж, шавар шалчигнаж хөлд зууралдана.

	Пайлын зогсоход ус бүслэхээр татаж байв. Их амьсгааджээ, хоолой нь хяхтнана.

	— Түвэг удаж явааг минь өршөөгөөрэй гэж намайг хэлэхэд,

	— Би таныг орхиод явж чадаагүй юм шүү гэв.

	Эхлээд ус, шингэн шавар хоёр хөлийг минь зөөлөн бат хөхөхөд боолттой мэт санагдан түр амсхийв. Тэгснээ удалгүй даарч дагжин чичирч гарав. Шөнө дунд хэвийж байгаа байх, хэрэв вьетминчүүдэд баригдчихгүй бол энд зургаан цаг хэртэй салганах нь гэж би бодлоо.

	— Түр боловч намайг тулж биеэ амраахгүй юу гэж Пайл хэлэв. Миний дотор дахин бухимдаад явчхав. Өвчнөөс болов гэхээс өөр цагаатгах юм алга. Би авраач гэх буюу үхлийг ийм шаналгаагаар сунгаж аль гэж гуйгаагүй шүү гэмээр байв.

	Тэгээд Пайлд их дарамт болохгүй санаатай тогоруу аятай өрөөсөн хөл дээр зогсон ядахдаа хуурай хатуу газар дээрх орон байраа уйтгартайяа бодов. Намайг хөдлөхөд тутаргын иш энд тэндээс хатган шажигнаж байна.

	— Тэнд чи миний аминд орлоо гэхэд Пайл хөөрч хариу хэлэх гэж хоолойгоо засах зуур нь би залгуулан: — Энд үхэхээр, хуурай газар мажийдаг байж дээ гэв.

	— Ярих хэрэггүй. Биеэ бод, хүчээ гамна! гэж Пайл өвчтөнд хэлэх мэтээр өгүүлэв.

	— Миний амийг авар гэж ямар чөтгөр нь чамд хэлдэг байна? Би уг нь алуулах гэж энэ тивд ирсэн юм сан. Таны увайгүй зан гэдэг үү...

	Намайг гуйварч унах гэхэд Пайл гарыг минь хүзүүгээрээ ороов.

	— Биеэ бүү хураа.

	— Байлдаантай кино үзсэн шүү дээ. Бид хоёр ямар байлдаж буй усан цэрэг биш, одонгоор шагнахгүй шүү.

	— Ш-ш! Нөгөө талаас хөлийн чимээ ойртож сонстов. Зам дээрх автомат чимээгүй болж, бидний амьсгалах тоолон тутаргын иш зөөлөн сэрчигнэж, хөлийн чимээ дуулдана. Хөлийн чимээ ч тасрав. Бүр дэргэд шахам чимээгүй болох шиг. Миний эрүүл тал дээр Пайл гараа тавин, зөөлөн доош дарав. Тутаргын ишийг шажигнуулахгүйн тул бид доош шавар луу зугуухан шигдэв. Өрөөсөн өвдөг дээрээ бохирон, толгойгоо гэдийлгэж хошуугаа уснаас дөнгөж цухуйлгалаа. Хөлийн минь өвчин дахин хөдөллөө. «Ухаан алдвал л живнэ дээ» гэж бодлоо. Би усанд живэхээс айдаг байсан юм. Хүн яагаад үхлээ өөрөө сонгож авч болдоггүй юм бол? Дуулдах юм алга. Хориодхон алхмын цаана, бидний ханиах, найтаах, шажигнуулахыг отоод ч зогсож байгаа юм бол уу? 

	«Бурхан минь, найтаах нь» гэж бодов. Пайл намайг ингээгүй орхисон бол би амиа өөрөө даах байсан. Гэтэл одоо амьд явах хүсэлтэй энэ хүнийг бодолцох хэрэгтэй болов шүү дээ. Хүүхэд ахуй цагтаа нуугдаж тоглож байх үеийнх шигээ би сул гарынхаа хуруугаар дээд уруулаа дарж найтаахгүй гэсэн чинь болдоггүй ээ. Харанхуйд байгаа хүмүүс миний найтаахыг л хүлээгээд байх шиг. Найтаах нь ээ. Найтаачихлаа...

	Намайг найтаангуут л Вьетминчүүд тутаргын талбай дундуур автоматаар галлаж гарлаа. Ган төмөр нүхэлж байгаа өрмийн пажигнах дуу мэт авиа нь миний найтаах чимээг дарж өглөө. Би амьсгаа авч, доош ус руу шигдэв. Тийнхүү сэтгэлт хархүүгээс их тачаангуйлал нэхэх адил үхэл мөрөөдөж байсан хүн цагаа болохоор, үхлээс зайлдаг юм байна лээ. Тутаргын иш бидний толгой дээгүүр налан шүргэж, салхи сүнхийн өнгөрөв. Тэрхэн зуур бид амьсгал авахаар толгойгоо цухуйлгавал хөлийн чимээ цамхаг тийш холдон байх нь сонстов.

	— Аз боллоо гэж Пайл хэллээ. Хэчнээн их өвдөж байвч би юм бодох сөгөөтэй байв. Амь гарлаа гэхэд хөгшин хүн надад хэвлэлийн ажилтны сандал, эл хуль байдал, Пайлын хувьд бол дэндүү эрт баярлаж дээ гэлтэй. Тэгээд бид хоёр жаахан харзнахаар чичрэн суулаа. Танингийн зам дээр гал гялсхийх нь баярын түүдэг мэт ажээ.

	— Миний машин шатаж байна гэж би хэлэв.

	— Балай юм. Дэмий юм харж цаг нөхцөөгөөд яах юм гэж Пайл хэллээ.

	— Шатаахад гал болох бензин байсан байх шүү. Чи над шиг даарч байна уу?

	— Дааралгүй яах вэ.

	— Эндээс гарч, замын хажууд хэвтэх үү?

	— Тэд холдог, ахиад хагас цаг хүлээе.

	— Намайг үүрэх чамд хэцүү.

	— Дажгүй. Би залуу хүн гэж наргихчаа болсон авч хүйтэн уснаас илүү зэвүүн хайрах шиг болов. Өвчнөөс болж уцаарлаж байснаа учирлан уучлал гуйя гэж бодож байсан чинь, дахин бухимдахад хүрлээ. Тэгээд,

	— Чи залуу хүн аргагүй. Яарах юу байх вэ гэлээ.

	— Юу гээд байна даа Томас минь.

	Долоон шөнийг нэгмөсөн өнгөрүүлэх мэт барагдахгүй шөнө байсан боловч Францаар ойлгодгоосоо дор намайг Пайл ойлгохгүй байгаа бололтой.

	— Намайг энд орхиод явбал дээр гэж хэлэхэд,

	— Тэгвэл би Фуонгтой ямар нүүрээрээ уулзах вэ? гэж түүний нэрийг хэлмэгц миний хор шар буцалж,

	— Тэгвэл чи түүний төлөө л намайг аварсан байх нь ээ? гэв.

	— Гавьяа байгуулж тал олох гээ юү. Тэр барахгүй байх шүү. Харин үхсэн бол чинийх болох байсан байж мэднэ.

	— Тэгэх гэсэн юм биш. Сэтгэлтэй болсон бол ариун шударга байхыг оролдоно шүү дээ, үүнийг л бодож хэлсэн юм гэж Пайл хэлэв. Үнэн нь үнэн юм даа. Тэгэхдээ зүгээр л ингэж хэлэв гэж үү. Дурлана гэдэг чинь өөр хүний нүдээр өөрийгөө харна гэсэн үг. Өөрийгөө аятай дээгүүр гэж дэврээн хуурмаг бодолд автана гэсэн үг. Дурлана гэдэг бол нэр төрийг умартан, хоёр биеийг цэнгүүлэхээс өөр юу ч үгүй гэсэн хэл. Би дурлаж чадахаа больсон байж ч магадгүй, гэхдээ ямар байдгийг нэхэн санаж болох шүү дээ.

	— Хэрэв би чи сэн бол, чамайг хаяад явчихсан гэж би хэллээ.

	Томас, арай ч тэгэхгүй шүү гэж их л мэдэмхийрэх маягтай хэлснээ, — Таныг би өөрөөс чинь илүү мэднэ гэв.

	Хөл дээрээ зогсож холдох санаатай оролдсон боловч, гол тасартал өвдсөн тул усанд унахгүйн эрхээр түүнд улам наалдлаа. Пайл намайг хоёр гараараа тэврэн өргөж, усны зах, зам руу алхам алхмаар зүтгэв. Тийш хүрээд, эрэг доор үл мэдэг шалбаагтай газар тавилаа. Энэхэн зуур өвчин минь намдаж, би нүдээ нээн, тавиун амьсгалж гарав. Нүдэнд үл танигдах одод үзэгдэнэ. Миний нутгийн од арай ч ийм байдаггүй сэн. Аргагүй л хүний нутгийн од юм даа. Пайлын нүүр миний дээгүүр сүүтгэнэж оддыг халхлав.

	— Томас, харуул байгаа эсэхийг үзэхээр би зам уруудаж үзье.

	— Бүү тэнэглэ. Вьетминчүүдэд алагдахгүй өнгөрлөө гэхэд, хэн болохыг чинь мэдэхээсээ өмнө буудчихна.

	— Өөр арга алга. Та усанд зургаан цаг хэвтэж болохгүй.

	— Тэгвэл намайг зам дээр гаргаадах.

	— Автоматаа өөрт чинь орхих уу, яах вэ? гэж эргэлзэнгүй асуув.

	— Яах юм. Баатрын зүрх гаргахаар шийдсэн бол, тутарга дагаад сэмхэн яваарай.

	— Дохио өгөхөөс өмнө, харуул хажуугаар гарчих байх даа.

	— Францаар битгий яриарай.

	— Би франц хүн гэж францаар хашхирна. Томас, бүү зов, би тун болгоомжтой үзнэ. Хариу үг хэлэхийн зуургүй цааш яваад миний шивгэнэхийг ч сонсохоо байв. Аль болох сэмхэн явах гэж үе үе зогсож байв. Шатаж байгаа машины гэрлийн туяанд нэг үзэгдсэн боловч буудах чимээ гарсангүй. Удалгүй гэрлийн цаана гарч бараа нь тасран хөлийн нь чимээ таг болов. Фат-Дьем мөрнийг уруудан завиар алгуурхан хөвж яваа мэт адал явдлынхаа туйлбартай эсэхийг үл ухааран байлаа Хүүхдийн адал явдалт зохиолын баатар шиг сүрхий болгоомжлон явавч энэ адал явдлынхаа дэмийг огт ойлгохгүй байв.

	Би хэвтээд Вьетминчүүдийн харуулын буу дуугарахыг чагнаваас юу ч сонсогдсонгүй. Цамхаг хүрлээ гэхэд цаг буюу түүнээс ч илүү лав явна. Бидний байсан манаачийн шовгороос юу үлдээ бол гэж эргэн харвал, бөөн шавар, хулс, яс мод нь эрвийн сэрвийн харагдах агаад шатаж буй машины галын дөл бөхөн намсах тутам улам улам намхан болох шиг үзэгдэнэ. Өвчин намдаж амсхийн дотор уужрах шиг болж, дуу дуулмаар санагдлаа. Миний мэргэжлийн хүмүүс, энэн шиг шөнийг хоёрхон мөрөөр, өөрөөр хэлбэл хамгийн энгийн жирийн нэг л шөнө гэж хэлэх нь хачин. Харин энэ шөнөдөө жигтэй хачин нь би ажээ. Тэгснээ нурсан цамхгаас үл мэдэгхэн гиншин уйлах авиа сонсогдлоо. Харуулын нэг нь амьд байх нь ээ.

	— Хөөрхий амьтан. Хэрэв бид харуулынх нь байрын дэргэд ирж саатаагүй бол бусад шигээ олзлогдсон буюу чанга яригч дуугарч эхэлмэгц зугтан одох байсан биз. Гэвч автомат буутай хоёр цагаан арьстан байсан тул хөдлөх зүрх нь хүрээгүй байх даа. Бид хоёрын явсан хойно гэхлээр дэндүү хожуу болсон байх л даа гэж би бодлоо. Шөнийн харанхуйд хүн уйлж байгаад миний ч буруу бий. Энэ дайнд би оролцоогүй, хөндий яваа гэж би дэмий сагсуурчээ. Гэхдээ Пайлыг буудчихъя гээд байсан шиг би автоматаар шүршээд энэ хүнийг шархдуулснаас юуны нь өөр байх билээ.

	Би зам дээр гарах гэж байдгаараа чармайв. Харуул дээр очиж түүнтэй зовлонгоо хуваалцахаас өөр юм над алга. Тэгэвч өөрт минь учирсан зовлон намайг тийш явуулдаг юм биш ээ. Тэр хүний уйлах чимээ ч сонсогдохоо болив. Намайг шаналган зовоох өвчнөөс өөр юм мэдэгдэхээ больж би хөдөлгөөнгүй хэвтлээ. Амьсгалаа даран байж алив намайг үхүүлээд өгөөч эсхүл мэдээгүй болгоод өгөөч! хэмээн итгэдэггүй байсан бурхандаа ч залбирч үзлээ.

	Тэгснээ би ухаан алдсан бололтой. Нэг мэдэх нь ээ миний зовхи нийлээд хөлдчихсөн, хэн нэг хүн түүнийг салгахаар тэвх хийх гэж оролдож байгаа, нүдний цөцгийг минь бүү гэмтээ! гэж хэлэх гэсэн чинь ярьж чадахгүй... байгаа мэт зүүдэлж байлаа. Нүүрэн дээр минь гар чийдэн туслаа.

	— Томас, бид хоёр аврагдсан! гэж Пайл хэллээ. Ингэж хэлснийг нь би санаж байна. Харин Пайл дараа нь хажуу дахь улсдаа юу хэлснийг үл санана. Би гараараа өөр зүг зааж, тэр цамхагт хүн бий, түүнийг надаас өмнө авар! гэсэн юм байж. Ямар ч атугай би бол Пайлын хэлдэг шиг нэг их өрөвчхөн сэтгэл гаргаж чадаагүй юм даг. Би өөрийгөө, хар амиа боддогийг л сайн мэдэж байв. Нүдэнд харагдах, чихэнд сонсогдох газар өөр хэн нэг хүн зовж шаналж байвал миний санаа амарна гэж үгүй (Тайван байна гэдэг бол миний эрхэм дээд хүсэл). Иймэрхүү юмыг гэнэн хонгор хүмүүс л өрөвч сэтгэл гэж тооцно. Гэтэл энэ бол арвигүйхэн юм хийгээд (тухайн тохиолдолд бол надад үзүүлэх анхны тусламжийг жаахан хойшлуулаад) их юмны төлөө буюу гагцхүү хар амиа бодох боломж олгох сэтгэл санааны амгалан тайван байдал олж авахын төлөө билээ.

	Хүмүүс эргэж ирээд тэр жаалыг үхчихсэн байна гэхэд нь миний дотор амарч билээ. Миний хөлд шприцээр морфи тарьсан хойно надад өвдөх ч юмгүй болов.

	
ГУРАВДУГААР БҮЛЭГ

	1

	Би Катина гудамжинд байдаг байрны шатаар зугуухан өгсөж, амрахаар зогслоо. Бие засах газрын ойролцоо хөгшин авгайчуул урьдын адил хов живээ ярилцана. Гарын нь алгыг харахаас нүүрний нь үрчлээгээр тэдний ямар хувь тавилан туулсныг хэлж болмоор. Хэрэв би тэдний хэлийг мэддэг сэн бол намайг Танингаас ирэх замдаа эмнэлэгт хэвтэх хооронд энд юу юу болсныг над ярих байсан байх даа. Цамхагт, тутаргын талбайд би гэрийнхээ түлхүүрийг гээчихжээ. Тэгээд би Фуонгод ирж байгаагаа мэдэгдсэн бичиг явуулсан билээ. Хэрэв тэндээ байгаа бол бичиг хүрсэн байх ёстой. «Хэрэв» гэдэг маань эргэлзсэнийх. Эмнэлэгт байх зуур хэл чимээ огт ирээгүй, гэхдээ францаар тун тааруухан бичдэг, би вьетнамаар уншиж чаддаггүй л дээ. Хаалга тогшвол, даруй нээгдлээ. Бүх юм янзаараа мэт санагдана. Миний биеийг асуух зуур нь сайн, харж авлаа. Миний чигтэй хөлд гар хүрэн, намайг түшихээр дэрс шиг туяхан мөрөө тавьж өгөв,

	— Гэртээ ирэх сайхан байна гэж би хэллээ.

	Намайг их санасан гэлээ. Би ч тэгж хэлэх байх гэж горьдож байсан юм. Ер нь миний чихэндээ сонсох дуртай гэснийг ярьдаг зантай, гэхдээ хааяа бас санаандгүй юм ярьчихна. Одоо юу хэлэх бол гэж би хүлээхдээ,

	— Их уйдаа биз дээ? гэж асуув.

	— Эгчийнд л үргэлж очдог байлаа. Эгч маань америкийн албанд орсон.

	— Аа тийм үү? Пайл туслаа юу?

	— Пайл биш, Жоу тусалсан.

	— Юун Жоу?

	— Мэднэ дээ. Эдийн засгийн хиа.

	— Аа, тийм, нөгөө Жоу. Мартагдаад байдаг нөгөө хүн. Одоо ч гэсэн тийм хүн гэж санах юм алга. Тарган, нүүрэндээ оо тавьдаг, сахлаа мулзайтал хусдаг, нэг их чанга инээдэг хүн санагдана. Түүнийг нээрэн Жоу гэдэг л дээ. Хураангуйлж дууддаг улс байдаг л даа.

	Фуонг намайг сугадсаар орон дээр аваачлаа.

	— Кино үзэж байв уу? гэж би асуув.

	— «Катина» кинонд хачин хөгтэй явдал гардаг юм гээд тэр киноныхоо агуулгыг нарийвчлан ярьж гарав. Энэ зуур би цахилгаан байх ёстой цагаан дугтуйтай зүйлийг эрэлхийлэн харлаа. Фуонгийг мартсан байж юу магад гээд эхлээд энэ тухай асуусангүй. Ширээн дээр бичгийн машины хавьд буюу хувцасны шүүгээ эсвэл хувцасныхаа шүүгээний шургуулгад хийгээд мартчихсан байж болзошгүй юм.

	— «Шуудангийн эзэн, магадгүй хотын дарга ч байж болох хүн тэднийг гэр хүртэл нь дагаж талхчнаас модон шатыг нь гуйж аваад Коринны цонхоор авиран орлоо, гэтэл тэр хооронд нь нөгөө эмэгтэй Франсуатай хамт нөгөө өрөө рүү орлоо, Бомпьер хатагтайг ирэхийг нь шууданч мэдсэнгүй, хатагтай орж ирээд шатан дээр байхыг нь хараад бодохдоо...»

	— Бомпьер хатагтай гэдэг чинь юун хүн юм? гэж хааяа бичиг захиагаа тавьж орхидог угаалгын тосгуур луу харах зуур асуув.

	— Би чамд хэлсэн шүү дээ. Коринны ээж. Бэлэвсэн авгай болохоор нөхөр хайдаг байж... Фуонг орон дээр сууж, миний цамцан дотуур гараа явуулж,

	— Жигтэй инээдтэй юм байна лээ гэв.

	— Фуонг, чи намайг үнсээч.

	Фуонг бол нялуурхдаг хүүхэн биш. Намайг гуйсан ёсоор үнсчхээд нөгөө киногоо ярьж гарлаа. Намайг хүссэн бол хувцсаа тайчин үг дуугүй өвөрт ороод Бомпьер хатагтайн тухай, шуудангийнхаа эзний азгүй адал явдлын тухай яриагаа үргэлжлүүлнэ.

	— Цахилгаан ирээгүй юү?

	— Ирсэн.

	— Тэгээд чи юунд хэлсэнгүй вэ?

	— Хэвтэж амар. Ажилд яараад яах вэ гэж бодсон юм.

	— Ажилсаад байх юу байх вэ.

	Фуонг над задалчихсан цахилгаан өгвөл үг нь:

	— де Латтра эцэслэсэн тул цэрэг, улс төрийн талаар дөрвөн зуун үг өг! гэсэн байв.

	— Нээрэн энэ чинь ажлын талын юм байна. Яаж мэдэв чи? Юунд задалсан юм?

	— Эхнэрээс чинь байх, сайн мэдээ ирээ бол уу гээд.

	— Хэн чамд уншиж өгөв?

	— Эгчид аваачиж үзүүлсэн.

	— Муу мэдээ байсан бол чи намайг орхиод явчих байсан уу?

	Худал байлаа ч гэсэн хариу үг надад хэрэгтэй байсныг ойлголгүй намайг тайвшруулах санаатай цээжийг минь иллээ.

	— Тамхи татах уу? Бас нэг захиа бий. Тэр лав эхнэрээс чинь ирсэн захиа байх аа.

	— Чи бас задлаа юу?

	— Би захиаг чинь задалдаггүй шүү. Цахилгаан бол нийтэд илэрхий юм чинь. Шуудан дээр холбооныхон уншдаг шүү дээ.

	Захиаг ноосон алчууруудынхаа завсар хавчуулсан байв. Аяархан гаргаж ирээд орон дээр тавихад, би бичгийг нь танилаа. «Муу захиа бол яана даа чи...?» Тааруухан захиа гэдгийг би сайн гадарлаж байв. Цахилгаан утас гэнэт баярламаар агуулгатай байсан бол захидалд тайлбарласан, өөрийгөө хаацайлснаас өөр юм байсангүй... Иймээс би дуугүй болов. Амлаад тэртэй тэргүй амандаа хүрэхгүй юм гуйх муухай.

	— Юунаас айгаа вэ? гэж Фуонг асуухад би дотроо: Ганцаардал, хэвлэлийн клуб, унтлагын ганц тасалгаа, Пайлаас айж байна гэж хариулав.

	— Над соодтой коньяк дарс аягалаач! гэж хэлээд «Хайрт Томас» гэж эхэлснээ «Чиний хайрт Хелен» гэснийг нь ажиглах зуур эхлээд коньяк уумаар санагдсан юм.

	— Эхнэрээс чинь үү?

	— Тийм ээ, гээд уншихын өмнө Фуонгд үнэнийг хэлэх үү, худал хэлэх үү? гэж тээнэгэлзэн бодов.

	— Хайрт Томас!

	Чиний захиаг авч чамайг ганцаар биш байгаа гэдгийг гадарлаад би нэг их гайхсангүй. Чи ганцаараа удаан тэвчиж чадахгүй эр хүн биш, тийм үү? Хувцсанд чинь хумхын тоос шигдэх шиг чи хүүхнүүдтэй наалддаг хүн. Чамайг Лондонд эргэж ирээд амархан санаа амарчихыг чинь мэдээгүй бол би чиний энэ байдлыг талтай үзэх байсан сан. Чамайг надад итгэнэ гэж би бодохгүй байна. Гэлээ ч гэсэн чамд «Үгүй» гэсэн ганц үгтэй цахилгаан явуулахад юу саад болов гэвэл тэр нэгэн хөөрхий бүсгүйн тухай бодол. Эмэгтэйчүүд бид та нараас дор будилдаг улс шүү дээ.

	Би коньяк уулаа. Иймэрхүү маягийн шарх хэчнээн их удаж он жилээр үргэлжилдгийг урьд нь мэддэггүй явжээ. Үгээ зөв сонголгүй, болгоомжгүй байснаас түүний сэтгэлийнх нь шархыг бас сэдрээжээ. Миний хамгийн эмзэг газар цохиод авлаа гэж хэн түүнийг зэмлэх юм бэ? Бүтэлгүй явдал тохиолдвол бид чинь бусдыг зовоох гэдэг улс.

	— Тааруухан захиа юу? гэж Фуонг асуулаа.

	— Хатуухан юм байна. Аргагүй ч биз дээ гээд цааш нь уншлаа. 

	— «Чамайг би Эннд хамгаас хайртай юм гэж боддог байсан. Гэтэл чи юм хүмээ аваад яваад өгсөн. Одоо тэгэхэд захианаас чинь үзвэл чи бас нэг бүсгүйг «олигтой хариу» авч чадахгүй нь гээд хаяхаар шийдээ шив дээ. «Би чадах ядахаараа л оролдсон, одоо яана гэх вэ гэх нь үү? Одоо яая гэх вэ. Хэрэв би «зөвшөөрнө» гэсэн цахилгаан өгсөн бол чи яах байсан бол? Нээрэн чи түүнтэйгээ гэрлэх гэж байгаа юм уу? (Чи нэрийг нь хэлээгүй болохоор би «түүнтэйгээ» гэж бичлээ). Гэрлэчхээд ч байгаа юм бил үү. Чи, бодвол бидний нэг адил хөгширч, ганцаар байх дургүй болж байгаа биз. Би ч мөн заримдаа их л ганцаардах юм. Энн өөр ханьтай болсон гэж би дуулсан. Чи түүнийг зэгсэн цагт нь хаяжээ.».

	Намайг ингэж хутгалснаас дутахгүй дайрчээ. Би дахин коньяк уулаа. «Цустай шарх» гэсэн үг толгойноос үл гарна.

	— Чамд тамхи бэлдэх үү? гэж Фуонг асуулаа.

	— Тэг, тэг гэж би хариулав.

	«Би яагаад «Үгүй» гэж хэлэх нэг шалтгаан маань энэ дээ. Шашны шүтлэгийн шалтгааныг хэлээд яах вэ, чи ямар ойлгож ч байсан биш, итгэж ч байсан биш. Нэгэнтэй нь суулаа гээд бусдыг нь хаяхад чамд саад болохгүй биз, тийм ээ? Энэ нь үйл явдлыг удаашруулж, надтай хэчнээн жил ханилсан шиг түүнтэйгээ төдий хугацаагаар ханилбал хөөрхий бүсгүйд улам л муу болох байх даа. Чи түүнийгээ Англид авчирвал, тэр чинь харь газар өнчирнө, чамд хаягдахлаараа бүр ч ганцаархан болж үйлээ үзнэ. Тэр чинь лав хутга, сэрээ ч барьж үзээгүй амьтан байх даа... Би чамайг бодохоосоо тэр хүүхнийг илүү өрөвдөж байгаа болохоор хатуу үгээ хэлж байна. Томас хонгор минь, би чамайг ч бас бодож байгаа хэрэг шүү дээ».

	Бие минь бүр өвдөх шиг санагдав. Эхнэрээсээ захиа авалгүй уджээ. Албаар захиа бичүүлсэн мань мөр бүхэндээ сэтгэлийнхээ шаналгааг илэрхийлжээ. Түүний шарх миний сэтгэлийг хөндлөө. Бие биеийнхээ сэтгэлийн шархыг сэдрээжээ. Сэтгэлийн сэв суулгалгүй ханилж болдог болоосой! Үнэнч байгаад нэмэр болсонгүй. Би Энн-д үнэнч явсан атлаа сэтгэлд нь сэв суулгажээ. Минийх боллоо гэмэгцээ л сэтгэлийн сэв суулгаж эхэлдэг ажээ. Бид бол нэгнийгээ эзэмшихдээ омог бардам зан гаргахгүй буюу эзэмшүүлэхдээ доромжлуулахгүй байна гэхэд бие, сэтгэл маань дэндүү хомсдох юм даа. Эхнэр маань намайг ийнхүү дахин аашилж дайрсанд нь би харин баярлаж суув. Түүний сэтгэл тарчилж байгааг мартсаар уджээ. Энэ бол гагцхүү миний гэм буруу билээ. Аливаа мөргөлдөөнд гэмгүй нь хохирдог нь тоогүй. Цамхгаас орилох дуу ямагт хааяагүй сонсогдоно.

	Фуонг хар тамхины дэнлүүг асаав.

	— Цаадах чинь чамайг надтай суулгах нь уу?

	— Мэдэгдэхгүй байна.

	— Бичсэн юм алга уу?

	— Бичсэн бол сүүл хэрээр нь л байгаа байх.

	«Тэргүүн өгүүлэл бичигч нь биш, харин сурвалжлагч та өөрийгөө derage30 гэж хэчнээн их бардамнавч ар хударгаар нь хэчнээн их будилаан тарина вэ. Ингэснээс өөр маягийн байлдаан хийх нь хор багатай биз. Мина шидэгч буу ч арай бага хохирол учруулна даа!» гэж би бодлоо.

	 

	«Хэрэв би гүн итгэлээ үл ойшоон «зөвшөөрнө» гэж хэлбэл чамд дээр биз? Англи руу дуудсан гэж чи бичсэн байсан. Энэ чамд хэчнээн их зовлонтой байгааг би гадарлаж байна. Тэгээд чи бага ч болтугай зовлонгоо хөнгөлөхийг бодож байгаа биз. Архидаж зүрхээ чангалаад гэрлэх гэж байгааг чинь би ойлгож байна. Эхний удаа чи бид хоёр хоёул хэчнээн их хичээлээ дээ. Гэвч бүтэл муутай болсон. Дараа нь нэг их чармайгаагүй билээ. Чи тэр бүсгүйгээс хагацвал үхсэнтэй өөрцгүй гэжээ. Надад чи мөн ийм үг хэлж байсан. Ийм үгтэй тэр захиаг чинь үзүүлж ч болно. Хадгалаастай л байгаа. Чи бас яг тийм үгийг Энн-д бичиж байсан. Бид хоёр үргэлж үнэнийг ярих дуртай байж билээ гэж чи хэлэх биз. Гэвч, Томас чиний үнэн чинь ямагт нас богинотой байж билээ. Чамтай маргаад, учрыг олуулах гээд байх хэрэг юу байх билээ дээ? Чи утга учиргүй гэдэг ч гэсэн би сүсгээ дагана, тэгээд ч би чамд ийм хариу өгөх байна, салахыг миний шашин хориглож байна, би салахыг зөвшөөрөхгүй, хэрхэвч зөвшөөрөхгүй.

	«Чиний хайрт, Элен ёслов» 

	 

	гэхээ хүртэл дахин хагас хуудас юм бичсэн байлаа. Бодвол, цаг агаарын тухай, миний хайртай хөгшин нагацын тухай л байсан биз. 

	Над гомдоод байх юм үгүй байв. Ийм л хариу ирнэ гэж бодож байсан юм. Үнэн зүйл их байлаа. Уг нь ингэж элдвээр бодох нь аль алиныхаа сэтгэлд халтай болох байсан болохоор битгий ингээсэй гэж би хүсэж байсан билээ.

	— Цаадах чинь «үгүй» гээ юү?

	— Хараахан шийдээгүй бололтой, гэхдээ горьдлого байна гэж би бараг тээнэгэлзэнгүй хэлэв.

	«Горьдлого байна» гэх мөртөө ийм уруу царайлах гэж байх уу гээд Фуонг хөхөрлөө. Эгээ л загалмайтны бунхны хажууд хэвтдэг үнэнч нохой шиг миний хөлд налан хэвтэн хар тамхи бэлдэхэд нь би Пайлд юу гэж бичихээ бодож байлаа. Хар тамхиа дөрвөн удаа татсаны дараа надад зориг орж, бид хоёрт горьдлого байна, эхнэр маань хуулийн зөвлөхөөс зөвлөгөө авах болсон гэнэ. Татлаа түтлээгүй болсон шүү гэсэн цахилгаан ирэхийг хүлээж суух хэрэгтэй боллоо гэв.

	— Энэ ч яах вэ. Онц чухал юм биш. Намайг амьжиргаатай болгоно. Хууль зүйн бичиг баримтаа л бүрдүүлэх болж дээ гэж хэлэхэд нь, эгчийн нь зааж өгсөн үг байна даа гэж би бодлоо.

	— Над хураасан мөнгө байхгүй. Би Пайлыг үнээр цохиж чадахгүй шүү.

	— Санаа зоволтгүй. Болох л байлгүй. Арга зам хэзээд олдох, амь насаа миний төлөө даатгачих юм бол болно гэж эгч хэлж байна лээ.

	Түүний мөнгөнд хэчнээн хорхойтой, хайр дурлалын тухайд нэг их сүржин амласан андгайлсан үг хэлэх дургүй байгааг нь би мэдлээ. Пайл энэ хүүхний ийм хатуу сэтгэлийг хэдэн жил хэрхэн тэвчээ юм бол? Пайл романтик хүн л дээ Баян тарган амьдралтай байхлаар хатуу сэтгэл нь амар байдлаар тэлсэн булчин мэт зөөлөрч болох шүү дээ. Баян хүн бачтай даа.

	Энэ үдэш, Катина гудамжны дэлгүүр хаагдахаас өмнө Фуонг өөртөө дахиад гурван торгон алчуур худалдаж авлаа. Орон дээр сууж над үзүүлж хангинасан дуугаар магтан шагшиж, миний сэтгэлийг хуурна. Тэгснээ нямбайлан эвхэж, шургуулгад байдаг олон алчууртайгаа нийлүүлэв. Өчүүхэн бэл хөрөнгөө бэлдэж буй мэт над санагдав. Би ч гэсэн бэлтгэлээ хийж, хар тамхинд мансуурсан аагтаа мөн үдэш Пайлд захиа бичив. Бичсэн зүйлээ хэд хоногийн дараа Йорк Гардингийн «Өрнөдийн үүрэг» хэмээх номын завсраас олов. Захиа авчрахад Пайл лав уншсан байх. Магадгүй номынхоо завсар хавчуулга болгон хэрэглээд уншаагүй байж ч болзошгүй. Уг нь энэ захидал маань ажил хэргийн маш чухал бөгөөд хуурамч чанараараа аливаа бусад албаны захидлаас ялгагдах юмгүй байсан учир би уг нь «Эрхэм Олден» гэж эхлэх гэснээ «Эрхэм Пайл» гээд биччихсэн юм даг.

	«Эрхэм Пайл, би танд эмнэлгээс захиа бичиж, тэр нэгэн шөнө надад тус болсонд чинь талархсанаа илэрхийлэх гэсэн юм. Үнэндээ та намайг золгүй явдлаас аварсан билээ. Би одоо таягтай явах болж байна. Яг тэр нөгөө газар хөл минь хугарсан бололтой. Яс минь арай хэврэгшиж өмхрөөгүй ажээ. Амь гарснаа бэлгэшээж бид нэг удаа уулзаж ёслох юм сан». (Миний үзэг энэ үгэн дээр гацаж, тэгснээ саад тойрсон шоргоолж шиг цааш мурийж гарав). «Ганц үүнийг ч ёслон тэмдэглэх бус, өөр юм бас байна. Та бид хоёрын хамгаас илүү эрхэмлэх зүйл бол Фуонгийн эрх ашиг гэж та ярьдаг байсан билээ. Тэгэхлээр таныг ч баярлах байх гэж би итгэж байна. Намайг буцаад ирэхэд эхнэрээс маань захиа ирж салахыг бараг зөвшөөрчээ. Чухам ийм учир та Фуонгийн тухай үүнээс хойш санаа зовох хэрэггүй шүү». Энэ бол хатуухан үг байлаа. Хатууг нь захиагаа дахин эргэж уншихдаа ойлгосон боловч нэгэнт өөрчлөх боломжгүй болсон юм. Баллаж сохолсноос бүр урсан минь дээр байв.

	— Аль алчуур нь танд илүү санагдаж байна? Над бол шар нь зүгээр юм гэж Фуонг асуув.

	— Тийм ээ, шар нь байлгүй яах вэ. Доош бууж зочид буудлаас энэ захиаг явуулчих.

	Фуонг хаягийг нь харснаа,

	— Төлөөлөгчийн газар луу аваачъя. Маркийн гарлагагүй байх биш үү гэв.

	— Шуудангаар явуулсан нь дээр юм сан.

	Тэгээд хар тамхинд мансууран би гэдрэг налан суугаад ийн бодов: «Намайг явтал энэ намайг хаяхгүй. Маргааш тамхиа хэд нэрээд энд үлдэх аргаа бодъё доо».

	Хоног сар жам ёсоороо өнгөрч байгаа нь олон эрийг дураараа аашлахаас аварч байлаа. Агаарын дайралтын үед ч гэсэн цаг үргэлж айж ширвээдэж суух хэрэггүй ажээ. Тийнхүү өдөр тутмын ажил, санамсаргүй уулзалт, бусдын зовлон гэж явсаар өөрийн айж сандрахыг мартагнана. Өдөр тутмын цахилгаан, Вьетнамын хэвлэлийн мэдээ, Домингес гэдэг миний туслахын өвдсөн зэрэг нь дөрөвдүгээр сард Энэтхэг-хятадаас гарцаагүй явах, Фуонггүй байх бүрхэг ирээдүйн тухай бодлыг минь сарниулна. Домингес (түүний гэрийнхэн Гоа-гаас Бомбейгоор дамжин ирсэн), чухал бус хэвлэлийн бага хурлуудад миний оронд очих, тэнд болдог элдэв цуу яриа хов живийг чих тавин сонсдог байсан бөгөөд миний бичиг захиаг цахилгаан мэдээний болон хянах газарт аваачдаг байж билээ. Домингес, Энэтхэгийн худалдаачин нарын тусламжтайгаар ялангуяа умар зүг Хайфон, Нам-Дин, Ханойд миний өмнөөс тагнан турших ажлыг хийдэг бөгөөд Тонкины булан дахь Вьетнам цэргийн тухайд бол францын дээд командлалаас хавьгүй илүү мэддэг гэж би боддог юм.

	Тийм ч учраас бид мэдээгээ дарсаар нууц биш болсон хойно хэрэглэдэг, францын тагнуулын газар огт дамжуулдаггүй байсан учир гэвэл Сайгон, Шолонд байдаг Вьетнамын нууц бүлгийнхэн Домингест итгэж нөхөрлөдөг байлаа. Нэр нь европ ч гэсэн гарал нь азийн хүн байсан явдал түүнд тус болсон нь маргаангүй.

	Би Домингест хайртай байлаа. Бусад хүний омог бардам зан нь хуруу хүрэхийн төдийд хагарах гэж буй цэврүү мэт байдаг бол Домингесийнх далдын далд нуугдаж, юу ч үл мэдэгдэнэ. Түүнтэй өдөр бүр учрахад сэтгэлийн уян зөөлөн, хүлцэнгүй даруу, үнэнд дуртай нь л мэдэгдэнэ. Ханилсан хань нь л насандаа омог бардам зантай эсэхийг нь олж үзэж магадгүй дээ. Үнэн, хүлцэнгүй хоёр бие биеэ бараадаж явдаг байхаа. Омог бардам зангаас олон худал хуудуу үүснэ. Миний мэргэжлийн тухайд л гэхэд, бусдаасаа илүү сонин мэдээ нийтлүүлэх гэснээс гардаг сурвалжлагчийн давилуун зан бий.

	Ийм тийм зүйлийг бичсэнгүй гэх буюу хэн нэг хүний илтгэлийг үнэн бишийг намайг мэдсээр байж мэдээлсэнгүй гэх зэргээр англиас ирдэг утас цахилгааныг хайхрахгүй байхыг ганц дэмждэг хүн бол Домингес л байлаа.

	Одоо өвдсөн хойно нь л надад хэчнээн ач тустай хүн байсны нь ухаарах болов. Миний хувийн амьдралд өчүүхэн ч хошуу дүрэхгүй мөртөө, миний машин бензинтэй эсэхийг ч шалгаж. Католик мөргөлтөн байх гэж нэр, төрсөн газар хоёроор нь гадарладаг байлаа. Ярианаас нь үзэхэд Кришна бурхныг тахидаг эсхүл Бату агуйд очиж мөргөдөг аль нь ч үл мэдэгдэнэ. Түүний өвдсөн нь энэ удаа намайг элдэв сэтгэлийн зовууриас ангижруулав. Залхуутай хэвлэлийн бага хурлуудад оролцож «Континенталь» зочид буудалд мэргэжил нэгт нөхөдтэй хов жив ярьдаг ажилтай боллоо. Гэвч худлаас үнэнийг ялгахын хувьд би Доменгесоос дутуу учир дуулж сонссон бүхнээ ярилцахаар тэднийхээр орой бүр ордог зуршилтай болов. Галлиенийн модот гудамжинд Домингесийн хөлсөлж суусан өрөөн дэх жижиг төмөр орных нь дэргэд заримдаа түүний энэтхэг найз нарын нэг нь ирсэн байхыг би олж үздэг л байлаа. Домингес орон дээр завилан эгц сууж байх тул өвчтэй хүн биш харин ража буюу санваартан мэт харагдана. Чичрэг өвчин нь гэнэ гэнэ хөдлөхөд нүүрнийх нь хар хөлс цувавч ухаан санаа нь балартах нь үгүй. Өвчинд өөрөө бус ондоо хүний бие шаналж байгаа гэж бодмоор харагдана. Эзэгтэй нь түүний хажууд гүцтэй нимбэгийн шүүс байнга байлгах авч түүний ууж байхыг би огт үзээгүй, ангаж цангана гэдэг бол тэвчээр алдсан буюу бие султайн тэмдэг болно гээд уухгүй байсан ч байж болох юм.

	Олон удаа тэднийхээр очсоноос нэг нь санаанаас гардаггүй юм. Зэмлэсэн болчих бол уу гэж бодоод бие чинь яаж байна гэж асуухаасаа би зүрхэшдэг болсон байхад харин миний бие ямар байгааг хичээнгүйлэн асууж, олон шат өгсөж ирсний минь төлөө уучлал гуйдаг байлаа.

	— Домингес, би таныг хүнтэй танилцуулах гэсэн юм. Тэр хүн танд нэг юм хэлж магадгүй гэв.

	— Аан, юу гэнэ ээ?

	— Танд хятад нэр төвөгтэй тул би бичиж авсан юм. Гэхдээ энэ нэрийг нууцлах хэрэгтэй. Митхо голын эргийн болдог дээр хаягдал төмөр наймаалдаг хүн.

	— Чухал юм уу?

	— Магадгүй.

	— Чухам юуны тухай юм бол?

	— Танд тэр хүн өөрөө хэлсэн нь дээр байлгүй. Манайханд хачин юм их бий. Нүүрнийх нь хөлс урсах боловч хүрч үл болох ариун, амьд зүйл мэт арчина гэж байхгүй. Ер нь ялаа ч үргээхгүй, жинхэнэ жагар хүн бөлгөө.

	— Пайл найзыгаа сайн мэдэх үү? гэж тэр надаас асуув.

	— Нэг ч их мэдэхгүй. Зам зуур тохиолдсоноос цаашгүй. Танинаас хойш уулзсан ч үгүй.

	— Юу хийдэг хүн бэ?

	— Эдийн засгийн төлөөлөгчийн газар ажилладаг. Цаанаа их юм бий дээ. Дотоод үйлдвэрийн талаар сонирхдог бололтой. Америкуудтай сүлбээтэй байхаа. Францчуудыг байлдуулаад өөрсдөө худалдаа наймааг нь эрхэндээ авах бодолтойд нь миний дургүй хүрдэг.

	— Хэдэн хоногийн өмнө конгрессын гишүүд зочилсонд зориулан төлөөлөгчийн газраас хийсэн дайллага дээр үг хэлэхийг нь би сонссон. Тэдэнд тайлбарлаж өг гэсэн даалгавартай байсан байх.

	— Хөөрхий конгресс бол доо. Энэ залуу чинь энд хагас жил ч болоогүй шүү дээ.

	— Хуучин колонийн орон Англи, Францад азийн улс түмэнд итгэхээ больсон, тэгэхлээр гараа бузарлаагүй байгаа Америк л шийднэ гэсэн юм ярьсан.

	— Гонолулу, Пуэрто-Рико, Нью-Мексик гээд бузар явдал ч бий дээ гэж би хэлэв.

	— Дараа нь нэг хүн, эндхийн засаг Вьетминыг дийлэх үү? гэсэн энгийн зүйл тавив. «Гурав дахь хүч» л чадна гэж байх юм. Коммунизм, колоничлолын (үүнийг мань эр үндэсний ардчилал гэж байв) нөлөөнд ороогүй «Гурав дахь хүч»-ийг хаанаас ч олж болно. Гагцхүү удирдагчийг нь сонгон олж, хуучин колонийн гүрнээс хамгаалах хэрэгтэй.

	— Үүнийг чинь цөмийг нь Йорк Гардинг номдоо бичсэн юм байна лээ. Пайл энд ирэхээсээ өмнө уншчихсан гэсэн. Тэрнээс хойш нэмж сурсан юмгүй байх.

	— Хэдийн удирдагчаа олсон байж болох шүү дээ гэж Домингес хэлэв.

	— Тэглээ гээд яах юм?

	— Би мэдэхгүй. Юу хийдгийг нь мэдэхгүй. Харин Митхо эрэг дээр очиж миний найзтай уулз!

	Би Фуонгд зурвас орхихоор Катина гудамжинд байдаг гэрээрээ орж, нар шингэх үеэр усан боомт руу давхилаа. Усан онгоц, саарал өнгөтэй цэргийн онгоцны орчмоор ширээ сандал тавиастай, зөөврийн жижиг тогоонуудад ямар нэгэн юм пур пур буцалж үзэгдэнэ. Де ла Сомм гэдэг модот гудамжинд модны нөмөрт үсчид сэхээ чөлөөгүй ажиллаж, төлөг хаягчид хана налан бохирч халтар болсон хөзрөө оролдон сууна. Шолон өөрийн өвөрмөц амьдралтай. Нар шингэхийн алдад ажил нь эхэлнэ. Үлгэрийн газар ороод очиж буй мэт санагдана. Урт урт босоо хятад самбар, хурц хурц гэрэл, бөөн бөөн зүйлийг өнгөрөн, гэнэт юм бүхэн харанхуй дүнсгэр газар луу орж ирэв. Тэгснээ эрэг дээр гарч, шавааралдсан айл суудаг завинууд руу хүрч ирлээ. Тэнд харанхуйн дунд агуулахын хаалга дуугарах сонстох бөгөөд ойр орчим амьтан үгүй янзтай.

	Нөгөө газраа арай ядан бараг л тохиолдлоор олбол агуулахын хаалга онгорхой тул ор, бие угаах онгоц, хогийн сав, машины хамар зэрэг яг л Пикассогийн зураг мэт өдий төдий зүйл ёлтойх хуучин чийдэнгийн бүдэг гэрэлд баарцаглан үзэгдэв. Хуучин төмөр овоолсон энэ хонгилд туссан нарийн зурвас гэрэлд бас өнгө өнгийн толбо харагдана. Би энэ хуучин төмөр шавааралдсан нарийн гудмаар нь яваад Жоу гуайг дуудлаа. Хариу алга. Амсрын мухарт шат харагдсан нь Жоугийн гэр тэнд буй бололтой. Намайг Домингес зориуд нууц хаалгаар нь орохоор зааж өгчээ. Шатны хоёр этгээдээр хүртэл хаягдал төмөр новшрон байх нь хожим нэг цагт энэ шувууны үүр шиг байшинд хэрэг болох байх даа. Нэг том өрөө байх агаад түүнд бүхэл бүтэн айл амьдран сууж унтаж хэвтдэг ажээ. Энд тэндгүй цайны аяга, элдэв юмаар дүүрэн цаасан хайрцаг байх хийгээд шалан дээр нь бүсээр багласан хуванцар хөвхөм хайрцаг сав хөглөрөн, том орон дээр нэг хөгшин сууж, шалан дээр бяцхан хүүхэд мөлхөж, мөн хоёр хөвгүүн, хоёр охин, тариачны хуучин бор өнгийн хувцастай гурван авгай байх ба хөх торгон түшмэл хүрэмтэй хоёр өвгөн буланд сууж, ма жон гэдэг тоглоом тоглоно. Намайг орж ирснийг өчүүхэн ч үл хайхран тэд тоглоомоо шимтэн наадаж, усны долгио донсолгосон чулууны чимээ мэт авиа гаргана. Бусад нь ч гэсэн намайг орж очихыг ажсангүй. Гагцхүү нэг муур цочин цаасан хайрцаг өөд үсрэн гарч, гуринх нохой намайг үнэрлэснээ цааш одов.

	Жоу гуай байна уу? гэж асуухад минь хоёр авгай толгойгоо сэгсэрч, урьдын адил намайг анхаарах юм алга болов. Тэгснээ нэг авгай нь хөргөхгүй гэж торгон дотортой саванд байсан данхнаас цай аягалав. Би хөгшний тушаа орны булан дээр суухад нэг жаал охин аягатай цай авч өгөв. Намайг энэ оромждоо муур, нохой хоёрын адил хүлээн авах мэт агаад муур нохой хоёр нь над шиг бас л гэнэт урилгагүй зочин мэт орж ирсэн байж мэдэх юм гэж санагдав. Бяцхан хүүхэд над руу мөлхөн ирж, шаахайн маань оосроор оролдож гарав. Хэн ч тэр хүүхдийг боль! гэж аашилсангүй. Ер нь Дорнодынхон хүүхдийг загнаж аашилдаггүй улс. Хананд худалдааны гурван хуанли өлгөөтэй байх бөгөөд тус бүрд нь ягаан хацартай хурц тод өнгийн хятад хувцастай охидын зураг байна. «Энхжиний зоогийн газар» гэсэн нууцлаг бичигтэй том толь байгаа нь энэ их новшны хамт бас гэнэт санаандгүй орж ирсэн байж болох юм. Би ч гэсэн энд өөрөө хуучин новштой хутгалдан ороод иржээ.

	Би гар халах учир сэнжгүй аягыг гартаа сэлгүүлэн барьж гашуун ногоон цайг зугуухан оочилж, хэдийд гараад явчихвал дээр бол гэж бодож суув. Жоу гуай хэзээ ирэх бол? гэж гэрийнхнээс францаар дахин нэг асуув. Дуугарах хүн алга. Лав ойлгосонгүй бололтой. Аяга минь хоосроход дахин дүүргээд ажлаа үргэлжлүүлэн хийв. Нэг эмэгтэй юм индүүдэж, нэг охин юм оёж, хоёр хөвгүүн хичээл хийж, хөгшин авгай хятадын ёсоор хатаалгасан чүүчгэр жаахан хөлөө гөлрөн, цаасан хайрцаг дээрх муур нохойг ширтэн байна.

	Өлөн зөлмөн амьдралаа залгуулах гэж Домингес хэчнээн зүтгэн ажилладгийг би ухаарч эхлэв.

	Тасалгаанд чөрийсөн туранхай хятад орж ирэв. Лаазны доторх жийрэг цаас шиг сэрмийсэн тэр амьтан, өчүүхэн ч зай эзлэх янз алга. Гагцхүү түүний судалтай зузаан хүрэм нь овоо овортой ажээ. Жоу гуай юу? гэж би асуухад хар тамхины дуниартсан нүдээр над руу харав. Хонхор хацар, хүүхдийнх шиг бугуй, охиных шиг жижиг гар энэ бүхнийг үзэхэд олон жил хар тамхи татсаны гайгаар түүнийг ийм чөргөр амьтан болгосон ажгуу. Миний нөхөр Домингес таныг над үзүүлэх юмтай гэсэн. Та чинь Жоу гуай мөн байх аа гэж би хэлэв.

	— Аа тийм, би Жоу мөн гээд намайг суудалдаа суу гэж найрсгаар дохив. Түүнийг зорьж ирсэн зорилго маань түүний хар тамхинд мансуурсан тархины өнцөг булангаар замхрах шиг болоод явчхав. Цай уусан уу? гэж асуугаад ер нь миний ирсэнд нэлээд хөл болов. Шалан дээр байсан усаар дахин нэг аяга зайлан цай дүүргэж, гарт минь халуун аягатай цай атгуулав. Хэдүүлээ суудгийг нь би асуулаа. Өвгөн,

	Нарт ертөнцөд хэдүүл байдаг билээ гэсэн мэт тоомжир муутай харснаа, миний ээж, миний эхнэр, миний эгч, миний авга, миний ах, миний хүүхдүүд, миний нагацын хүүхдүүд! гэж хэлэв. Нөгөө хүү миний хөлөөс зайлж, тас гэдрэг харан тийчилж шулганаж гарав.

	Энэ хэний нь хүүхэд юм бол гэж би гайхав. Энэ хүүхдийг гаргаж гэхээр хүн үгүй. Энд байгаа хүмүүс эсвэл дэндүү хөгшин эсвэл дэндүү балчир харагдана. 

	Домингес гуай чухал юм гэж над хэлсэн шүү гэж би өгүүлэв.

	— Аа, Домингес гуай юу, Домингес сайн л биз дээ? — Шар чичрэг хүрээд байгаа.

	— Өдийд ч хүн их өвддөг цаг аа. Домингес гэгч хэн болохыг гадарлаж байна гэж би бодсонгүй. Хоёр товч нь гээгдсэн хүрмэн дотроо бүгшүүлэн ханиаж эхлэхэд таталдсан арьс нь энэ нутгийн хүрд мэт авиа гаргав.

	— Та өөрөө ч гэсэн эмчид үзүүлмээр юм байна даа гэж би хэлэв. Орж ирэхийг нь би анзаарсангүй нэг шинэ хүн бидний ярианд оров. Европ маягаар цэвэрхэн хувцасласан залуу хархүү байв. «Жоу ганц уушгитай» гэж тэр англиар хэлэв.

	— Ээ, харлаа.

	— Өдөр бүр нэг зуун тавин гаанс татдаг хүн.

	— Айхавтар одон байна даа.

	— Хортой гэж эмч хэлдэг боловч Жоу гуай тамхиа л татвал дээрддэг юм.

	Би тал өгсөн аятай гүвтнэв.

	— Та намайг мэдэж ав. Би Жоу гуайн даамал.

	— Намайг Фаулер гэдэг. Ноён Домингес нааш явуулсан. Жоу гуайг над хэлэх юм бий гэсэн юм.

	— Жоу гуайн ой той нь их муудсан. Та цай уухгүй юу?

	— Баярлалаа. Би гурав уучхаад байна. Бидний яриа, ярианы дэвтэрт байдагтай төстэй байлаа. Жоу гуайн даамал миний гараас аяга авч охидын нэг рүү өгөв. Цаадах нь шалан дээрх савтай усанд булхаад цай дүүргэв.

	Даамал өөрөө амталснаа,

	— Ааг муутайхан юм даа гэж хэлээд дахин аягаа усаар гайгүй сайн булхаад өөр нэг данхнаас аягалав.

	— Арай дээр юм уу? гэж надаас асуув.

	— Хавьгүй амттай байна.

	Жоу гуай хоолойгоо зассан нь улаан ягаан цэцгээр чимэглэсэн төмөр лааз руу нулимах гэж зузаан цэрээ ховхлох гэсэн янзтай. Нөгөө жаал шалан дээр асгасан цайн дээгүүр нааш цааш өнхрөх ба нөгөө муур цаасан хайрцгаас чемодан руу үсрэв.

	— Та надтай яривал дээр биз. Намайг Хенг гэдэг.

	— Хэрэв та над хэлбэл...

	— Хоёул агуулах руу орно. Тэнд анир чимээгүй гэж Хенг хэлэв.

	Би Жоу гуай руу гараа сунгаваас гарыг минь хоёр алгаараа хавсарч, намайг энд яагаад орж ирснийг мэдэх гэсэн янзтай давчуухан тасалгааг тойруулан харав. Бид шатаар доош буувал, далайн усанд угаагдан шажигнах хайрганы чимээ холдож эхлэв.

	— Болгоомжтой. Сүүлийн гишгүүр нь байхгүй шүү гэж хэлээд Хенг гар чийдэнгээр замыг минь гийгүүлж байлаа.

	Дахиад л баахан ор, угаагуурын онгоцон дунд орж ирлээ. Хенг хажуугийн зайгаар нь намайг хөтөлж явлаа. Хориод алхам яваад зогсож, жижгэвтэр төмөр торхыг гар чийдэнгээрээ гэрэлтүүлэн

	— Харж байна уу? гэв.

	— Энэ юу вэ?

	Торхыг эргүүлэн «Диолактон» гэсэн худалдааны тэмдгийг над харуулав.

	— Над гойд санагдах юм үүнд чинь алга.

	— Над ийм хоёр торх байсан юм. Бусад төмөр эдлэлтэй хамт хамж, Фан Ван Муоя-гийн гараашинд тавьсан. Та мэдэх үү?

	— Үгүй, мэдэхгүй.

	— Эхнэр нь генерал Тхегийн хамаатан шүү дээ.

	— Би ердөө ч ойлгохгүй байна...

	— Энэ юу гэсэн үг вэ? гэдгийг та мэдэхгүй байна уу? гэж Хенг асуугаад тонгойж селерийн31 иш шиг урт тахир юмыг авав. Цайвар өнгө нь чийдэнгийн гэрэлд гялтганана.

	— Угаалгын онгоцны тоног уу?

	— Цутгах хэв гэж Хенг хэлэв.

	Хенг заавар зөвлөмж өгөхдөө илэрхий дурамжхан хүн ажгуу. Миний мулгууг дахин харъя гэх мэт дуугүй болсноо,

	— Хэв гээд байгааг минь ойлгож байна уу? гэв.

	— Ойлголгүй яах вэ, гэхдээ би бас л... учрыг олохгүй байна.

	— «Диолактон» гэдэг нь америкийн худалдааны тэмдэг. Ойлгож эхлэв үү?

	— Шуудхан хэлэхэд ойлгохгүй л байна.

	— Энэ хэвд нэг согог байгаа. Чухам тиймээс үүнийг хаясан юм. Гэхдээ үүнийг новштой хамт буюу тэр тусмаа энэ торхтой хамт хаяж болохгүй учиртай байсан юм. Тэгсэн нь алдаа болсон. Муоя-гийн туслах биеэр ирсэн. Би хэвийг олоогүй царай үзүүлж нөгөө торхыг өгч явуулсан. Над юу ч үгүй гэж намайг хэлэхэд тэр торхонд чинь химийн бодис агуулах учиртай юм гэж байлаа. Нуучихсан болохоор хэвийг огт асуугаагүй л дээ, гэхдээ айхавтар бэдэрсэн шүү. Хожим нь ноён Муоя өөрөө Америкийн төлөөлөгчийн газар очиж, Пайлыг сурагласан байна лээ.

	— Та ч яг тагнуул хүн шиг байх шив дээ гэж би хэлэв. Энэ бүхэн чухамдаа юу байсныг би ойлгохгүй л байв.

	— Би Жоу гуайг Домингес гуайтай хэл авалцаач! гэж гуйсан юм.

	— Та тэгвэл Пайл, генерал хоёрын хооронд холбоо тогтоогоогүй гэж байгаа юм шив дээ гэж би хэлэв.

	— Ёсны төдий холбоо. Үүнд сонин болгоод байх юм байхгүй. Энд хүн бүр тагнуул хийдэг юм.

	Хенг өсгийгөөрөө торхыг тогшвол дуу нь төмөр орнуудад хадав.

	Хенг,

	— Фаулер гуай та англи хүн. Та төвийг сахисан хүн Та, бид бүхэнд цөмд маань сайн байлаа. Биднээс хэн нэг маань аль нэг талд нь орвол та учрыг ойлгох хүн юм...

	— Та коммунист вьетмин гэж байгаа бол зовох юмгүй. Надад гайхах юм алга. Би улс төрд оролцдоггүй хүн.

	— Энд Сайгонд аливаа нэг муу юм болбол биднийг буруушаана. Манай хороо таныг энэ талаар зөв ойлгоосой гэж хүсэж байгаа юм. Иймээс ч би танд аль алиныг нь үзүүлж байгаа юм.

	— «Диолактон» гэдэг чинь юу юм бэ? Өтгөрүүлсэн сүүний нэр шиг сонстох юм.

	— Сүүтэй төстэй нь төстэй гэж хэлээд Хенг торхны дотрыг гэрэлтүүлэв. Ёроолд нь нунтаг цагаан юм үзэгдэнэ.—Энэ бол америк хуванцрын нэгэн төрөл гэв.

	— Пайл хүүхдийн тоглоомд зориулж хуванцар гадаадаас авдаг гэж би дуулсан.

	Би хэвийг авч үзэв.

	Хэвийн учрыг олох гэж оролдлоо. Цаад юмтайгаа ижил гэхээр юм харагдсангүй. Толинд туссан юм шиг байв.

	— Тоглоомд зориулсан юм биш гэж Хенг хэлэв.

	— Дэгээний хэсэг шиг юм.

	— Хэлбэр нь хачин юм.

	— Юуных юм бол доо мэдэхгүй байна.

	Хенг цааш эргэв.

	— Танаас би үзсэн юмаа санаж яваарай гэж хүсэх байна гэж тэр овоолоостой новш дундуур цааш явахдаа хэлээд —Нэг цагт үүний тухай бичих хэрэг ч гарч магад. Гэхдээ та энд энэ торхыг үзсэнээ хэлэх хэрэггүй.

	— Хэвийг ч болохгүй юу?

	— Ялангуяа хэвийг бүр ч болохгүй шүү.

	Амь аварсан хүнтэй дахин уулзахад хэцүү гэлцдэг. Би төлөөлөгчийн газрын эмнэлэгт байхдаа Пайлтай уулзаагүй, түүний таг чиг болсон нь (надаас илүү ичимхий хүн байж билээ) үе үе намайг зовооно. Шөнийн цагт нойрны эм уугаад унтахаас өмнө тэр хүн шатаар өгсөж байх шиг, хаалга тогших шиг, оронд минь ороод унтаж байх шиг бодогдоно. Би өөрийгөө түүний хувьд шударга бус байсан, түүнд өртэй буруутай хүн гэж бодно. Бас нөгөө захианы талаар ч гэм бий гэж үзнэ. (Ямар элэнц хуланц маань над тийм мунхаг санаа өвлөсөн юм бол? Тэд лав чулуун зэвсгийн үед алж талж, хүчирхэж байх цагтаа энэ мунхаг санаандаа зовдоггүй байсан биз).

	Аварсан хүнээ үдийн зоогт урих уу эсвэл «Континенталь» зочид буудалд хундага юм татъя гэж хэлэх үү гэж би байнга боддог болов. Энэ бол жирийн бус иргэний асуудал бөгөөд аминд орсон хүнээ хэр зэрэг үнэлэн хүндлэхтэй холбоотой байж болох юм. Хоол идээд нэг лонх дарс уу эсвэл хоёр хуний хувь виски архи уу? гэсэн асуудал намайг хэдэн өдөр шаналгаж байтал Пайл өөрөө хүрч ирэн хаалттай хаалгаар минь хашхирсаар уг асуудлыг шийддэг юм байна. Явган явснаас хоёр хөл маань өвдөж ядарсандаа жин үдээр нойрсож байтал хаалга тогшсоныг сонсоогүй юм байжээ.

	— Томас, Томас! гэх авиа нойрон дунд үе үе орж гарна. Зүүдэндээ би эргэх тойрох юмгүй сунайсан урт замаар уруудан алхана. Зам холбооны алсаас бичигч машины тууз мэт эх захгүй хөврөх бөгөөд хэрэв авиа гарч таслаагүй сэн бол барагдана гэж үгүй байлаа. Эхлээд цамхгийн оройгоос сонстох шаналангуй гинших дуу, дараа нь надад хандаж «Томас, Томас!» гэж дуудах сонстов.

	— Зайл! Пайл. Над бүү ойрт! Намайг аврах гэх хэрэггүй гэж би шивнэв.

	— Томас! гээд тэр миний хаалгыг цохиход нь би дайсан ирлээ, тутаргын талбайд дахин нуугдахаас аргагүй болов гэх шиг хөнжилдөө шургав. Хаалга цохихоо болиод хэн нэг хүн гадаа шивнэн ярилцах шиг гэнэт сонстов. Шивнээ осолтой байдаг. Хэн шивнээд байгаа нь бүү мэд. Орноосоо сэмхэн бууж, таягаа тулан нөгөө хаалга хүрэв. Би сандчиж байж чимээ гаргасан бололтой, ямар ч атугай гадаа чив чимээгүй байв. Ургамал нахиагаа дэлгэх мэт нам гүм, ургамал миний хаалган доор урган ургаад миний байгаа өрөө рүү мөчрөө мөлхүүлэн оруулах мэт санагдлаа. Энэ нам гүм миний сэтгэлд үл нийцэх учир би хаалгаа дэлгэн нээв. Хонгилд Фуонг зогсож байх бөгөөд Пайл түүний мөрөн дээр гараа тавьсан агаад байдлаас үзвэл тэд үнсэлцэж байсан янзтай.

	— Орцгоо! Ор! Ор! гэж би хэлэв.

	— Би танд хэл хүргэж чадсангүй гэж Пайл учирлав.

	— Эхлээд би унтаж байлаа. Тэгээд саад бүү болоосой гэж бодов. Нэгэнт сэрсэн хойно яах вэ. Ор! Ор! Би Фуонгод францаар ийнхүү хэлэв.

	— Чи үүнтэй хаана тааралдав?

	— Энд, гудамд. Хаалга тогшихыг нь сонсоод, нээж өгөх гэж гарч ирэв.

	— Суу л даа! Кофе уух уу! гэж би Пайлд найр тавилаа.

	— Томас, зүгээр, би суухгүй.

	— Би ч суухаас, хөл эцжээ. Чи захиа авсан уу?

	— Авсан. Харамсалтай нь тийм захиа бичих гэж.

	— Яагаад?

	— Яагаад гэвэл цул худал байна. Томас, би чамд итгэж байсан шүү..

	— Эмэгтэй хүн оролцсон юманд хэнд ч итгэж болохгүй.

	— Тэгэхээр чи над итгэх хэрэггүй. Чамайг эзгүйд чинь би энд нууцаар ороод л ирнэ. Бичгийн машинаар хаягласан захиа бичнэ. Томас, тэгэхээр би эрийн цээнд хүрч байгаа биз дээ? Гэвч түүний дууны өнгөнд гомдсон ая сонстох бөгөөд урьдынхаас залуу болсон мэт үзэгдэв.

	— Хуурч мэхлэхгүйгээр дийлж чадахгүй юу?

	— Үгүй ээ. Энэ бол Европ хүний хоёр нүүр, Пайл. Бид дутуугаа нөхөх ёстой. Би өөрөө болхидсон мэт. Намайг хуурна гэж яаж санав?

	— Би биш, эгч нь. Тэр эмэгтэй Жоугийнд ажиллаж буй. Саяхан би уулзсан. Чамайг нутагтаа дуудагдсаныг чинь мэдэж байна лээ.

	— Аа, тийм үү? Фуонг ч мэдэж байгаа гэж би амсхийн хэлэв.

	— Эхнэрээс чинь ирсэн захиа яасан? Фуонг мэдсэн үү? Эгч нь тэр захиаг ч үзсэн байх нь билээ.

	— Яаж? 

	— Чамайг өчигдөр эзгүй байх хойгуур Фуонгтой уулзахаар үүгээр орж ирэхэд нь Фуонг үзүүлсэн байх нь билээ. Тэр чинь англиар уншдаг юм.

	— Аа, тийм бий. Хэнд ч уурлаад байх хэрэг байхгүй. Хэргийн эзэн нь би л өөрөө. Фуонг ердөө сайрхахаар захиа үзүүлсэн хэрэг болохоос бус итгэл эвдсэний шинж бус!

	Чи энэ бүхнийг өчигдөр үдэш мэдсэн юм уу? гэж би Фуонгоос асуув.

	— Тийм ээ.

	— Чиний тайван байхыг чинь би ажсан юм. Хэчнээн их цухалдаж болох шүү дээ, гэвч чи бол Фуонг, ууртай дагина биш гээд би гарыг нь илэв.

	— Би бодох хэрэгтэй шүү дээ ,гэж Фуонг хэлэв. Шөнө сэрээд амьсгааг нь сонсоод унтаагүй байсны нь мэдсэнээ санав. Би гараа сунгаад, хар дарж байна уу? гэж францаар асуув. Катина гудамжинд ганцаар ирээд байх үедээ элдэв зүүд зүүдэлж шаналдаг байсан бол харин урьд шөнө миний хэлсэн юманд толгой сэгсрэн цааш харан хэвтсэн ба би анхны алхам болгож хөлөө түүн рүү жийв. Тэгээд болохгүй юмгүй юм байна гэдгийг би мэдэв.

	— Яана гэнээ, Томас, учрыг нь хэлээч!

	— Илэрхий юм л даа. Би түүнтэй байх гэсэн юм.

	— Түүнийг яалаа ч гэсэн үү?

	— Тэгэлгүй яах вэ.

	— Тэр ч хайр биш дээ.

	— Пайл, таны боддогоос өөр байж болох юм л даа.

	— Би хамгаалах гэсэн юм.

	— Би бол үгүй. Хамгаалалт хэрэггүй хүүхэн. Энэ зуур байлгаж, хамт унтах сан.

	— Дургүй байлаа ч гэсэн үү?

	— Пайл, наадах чинь дурнаасаа буцах хүн биш.

	— Ийм юм болсны дараа чамд хайртай байж чадахгүй дээ.

	Санаа нь даанч гэнэн байна. Би Фуонгийг харахаар эргэв. Фуонг унтлагын өрөөнд орж, миний хэвтэж байсан бүтээлгийг дэлгэж дараа нь номын тавиураас нэг зурагтай ном авч, бидний яриаг огтхон ч тоосон янзгүй орон дээр суув. Тэр нь ямар ном байсныг би холоос танилаа. Хатан хааны амьдралын тухай өгүүлсэн зурагтай ном билээ. Вестминистер лүү очдог ёслолын сүйх толгой нь уруугаа харагдаж байлаа.

	— Дурлал гэдэг үгийг Өрнөдийнхөн л хэрэглэдэг. Нэг хүүхэнтэй сайн болчихоороо түүнийгээ нууцлах гэж буюу нялуурах гэж хэрэглэдэг үг. Тэд сэтгэл хөөрч шаналахыг мэддэггүй. Болгоомжтой байхгүй бол, Пайл чи шаналж мэднэ шүү.

	— Хэрэв тэр таны хөл муу байгаагүй бол би таныг зодох.

	— Чи над болон мөн Фуонгийн эгчид баярлах ёстой. Хуванцрын тухайд хамаатай л биш бол одоо чи ямар ч эргэлзээгүй үзээд алд! Заримдаа чи хэтэрхий хаширладаг хүн юмаа, тийм үү?

	— Хуванцар аа.

	— Пайл, чамайг энд юу хийж байгааг бурхан хараг. Уг санаа чинь ямагт сайн байдгийг би мэднэ. Би чамайг хааяа муу санаатай байгаасай, хүн төрөлхтний тухай жаахан ойлгоосой гэж бодох юм. Энэ бол чиний тухай танай орны тухай ярьж байгаа юм шүү.

	Пайл над руу эргэлзсэн, хардсан янзтай харав.

	Би Фуонгийг тохилог амьдралтай болгохыг хүсдэг. Энэ байр нь өмхий оргих юм.

	— Би өмхий үнэрийг хүжээр дардаг. Чи лав хөргөгч, хөнгөн тэрэг, шинэхэн зурагт радио гээд л энэ тэр зүйлээр баярлуулна биз.

	— Мөн хүүхдүүдээр ч гэж тэр хэлэв.

	— Чинээлэг залуу америк иргэд сенатын комисст баталгаа өгөхөд бэлэн байдаг.

	— Чи түүнийг юугаар гийгүүлэх вэ? Чи гэртээ аваачих гээгүй шүү дээ.

	— Үгүй, би тийм хатуу сэтгэлтэй хүн биш ээ. Буцах зардлыг нь дааж чадах эсэхээ бодох л хэрэгтэй.

	— Чи ямар ч атугай буцталаа аргалаад бариад байх нь ээ.

	— Пайл, тэр чинь хүн шүү дээ. Хувь заяагаа өөрөө шийднэ.

	— Таны сийлж байгаа ухаанаас гадна... цаадах чинь хүүхэд шүү дээ.

	— Хүүхэд биш ээ. Чамаас ч хатуу. Зураас тогтдоггүй нэг төрөл лакан будаг байдгийг чи мэдэх үү? Тэр чинь л Фуонг. Мань шиг хэдэн аравтай тэнцэнэ. Зөндөө насална. Тэгээд л зүйл дуусна. Хүүхэд төрүүлэх, өлсөх, даарах, үе мөч өвдөх зовлон амсана. Харин бидэн шиг элдэв бодол, сэтгэл хөдлөх зэргээс ер шаналахгүй, түүнд сэв ч суухгүй, өтлөх жамаараа л өтөлнө, Ярих зуураа (Энн гүнжийн гэрийнхний хөрөгтэй) хуудсыг эргүүлэн харж байхыг нь би ажаад зан чанар нь Пайлынхаас дутуугүй юм даа гэдгийг ойлгов. Хүний доторхыг хэн ч мэдэхгүй. Бидэнтэй адил айсан байж ч болох шүү дээ, гагцхүү ялгаатай нь сэтгэлээ илэрхийлж чадахгүй байж болно. Ямар ухаантай хүн болохыг нь олох гэж улайран оролдож, юу бодож буйг нь хэлүүлэх гэж гуйхад дуугүй байхаар нь тэсэж ядан бухимдаж айлгаж байсан зовуурьтай тэр анхны жилээ би нэхэн саналаа. Хохирогчийнхоо гэдэс рүү сэлмээ зоогоод орхивол мань хүн өөрийн эрхгүй ярьж эхлэх биз гэсэн шиг хүслээ хүртэл зэвсэг болгодог байлаа.

	— Чи зөндөө л ярилаа. Мэдвэл зохих юмаа мэдсэн байна. Одоо яв даа гэж би хэлэхэд Пайл,

	— Фуонг гэж дуудав.

	— Ноён Пайл уу? гэж Винзор шилтгээний зургаас нүд салган хариулав. Энэ мөчид түүний ёсорхуу төрх инээдэмтэй, итгэлтэй харагдлаа.

	— Чамайг мэхэлжээ.

	— Учрыг нь олохгүй байна.

	— Яваач дээ, гурав дахь ертөнц Йорк Гардинг, Ардчиллынхаа газар луу тонил! Зайл, хуванцраараа наад! гэж би хэлэв.

	Миний хэлснийг үг үсэгчлэн биелүүлснийг нь хожим би мэдсэн билээ.


ГУТГААР ХЭСЭГ

НЭГДҮГЭЭР БҮЛЭГ

	1

	Пайлыг нас барснаас хойш, Виготой уулзах хүртэл бараг хоёр долоо хоног өнгөрөв. Намайг Шарне-гийн модот гудамжаар өгсөж явахад Виго «Клуб»-ээс дуудсан билээ. Энэ бол тэр цагт фракцын хамгаалах албаныхны дунд их зард гарсан ресторан бөгөөд тэд өөрсдөдөө муу хүмүүсийг өшөөнд нь гэсэн шиг доод давхарт нь идэж ууж суух ба жирийн олон түмэн нь гар бөмбөгтэй партизанаас дайжин дээд давхарт нь суух дуртай байж бөлгөө. Би дэргэд нь очиж суувал виго над вермут-касси гэгч дарс захиж, хэн нь төлөхөө шодох уу? гэв.

	— Тэгье л дээ, гээд би «наян нэг» гэдэг ариун тоглоомын шоог гаргав. Энэ тоо, шооны дуу хоёр Энэтхэг хятадын дайны жилүүдийг надад санагдуулав. Хаана ч гэсэн хүмүүс шоо хаян тоглохыг харахаар надад Ханой, Сайгоны гудамж эсвэл Фат-Дьемын дүрэлзсэн галд автсан орон байр санаанд орж дэргэд минь дэлбэрэх мэт сонстож, дээрээс харахад танигдахгүй гэж эрээн хувцас өмсөөд төөлүүр хорхой шиг үзэгдэх шүхэрчид суваг даган явах нь нүднээ тусах шиг, заримдаа үхсэн хүүхэд ч үзэгдэх шиг болдог юм.

	Виго дөрөв, хоёр, нэгийг орхиод, савангүй! гэж хэлэв. Сүүлчийнхээ чүдэнзийг нааш өгөв. Франц хамгаалах албаныхны дунд энэ тоглоомоор элдэв шалиг этгээд үг хэрэглэдэг билээ. Виго лав өөрөө зохиож бага тушаалын дарга нар нь дамжуулан хэрэглэжээ, харин Паскалыг Виго шиг бишрэх нь үгүй билээ.

	— Бага дэслэгч.

	Тоглоомд хожигдох бүр нэг зиндаа дээш өргөж, хэн нэг нь ахмад буюу командлагчийн цол хүрттэл үргэлжлүүлнэ. Виго хоёр дахь тоглоомд хожиж чүдэнз тоолж байх зуураа, — Бид Пайлын нохойг олсон гэв.

	— Аа тийм үү?

	— Тэр нохойг хүүрээс зайлуулж чадаагүй бололтой. Хоолойг нь огтолсон байна лээ. Пайлын шарилаас нохойн хүүр дөчин таван метр зайтай шавар дунд байсан. Мөлхөөд холдсон байж ч магадгүй.

	— Та энэ явдлыг сонирхсоор л байгаа юу?

	— Америкийн төлөөлөгч амар заяа үзүүлэхгүй юм. Франц хүн алагдсан бол бурхны авралаар бидэнд тийм төвөг болохгүй. Франц хүн алагдахыг алиныг тэр гэх вэ.

	Бид чүдэнзээ хуваах гэж шоогоо орхив, тэгээд дараа нь жинхэнэ тоглоомоо эхэллээ. Виго төвөг болох юмгүй л дөрөв, хоёр, нэгийг орхино. Тэр чүдэнзээ гурав болтол цөөрүүлэв. Би хамгийн бага оноотой байв.

	Нанетте32 гэж Виго хэлээд над руу хоёр чүдэнз түлхэв. Сүүлчийнхээ чүдэнзнээс салж аваад тэр «Ахмад» гэж хэллээ. Би архи захихаар зөөгчийг дуудлаа.

	— Чамайг ер хождог хүн байх уу? гэж би асуув.

	— Тэр болгон үгүй. Даагаа нэхэх үү?

	— Сүүлд болъё доо. Виго, чи мэргэжлийн тоглоомчин болмоор хүн байх чинь. Өөр мөрийтэй тоглоом тоглодог уу? гэхэд Виго муухан инээмсэглэв. Яагаад ч билээ цайвар үстэй эхнэр нь залуу дарга нартай явалдан араар нь тавьдаг юм гэж ярилцахыг би сонссоноо санав.

	— Юу ч гэлтэй юм дээ. Хүн хамгийн ихийг нь л гэдэг юм даа.

	— Хамгийн ихийг нь?

	— Бурхан байдаг гэж мөрий тавиад алдсан оносныг цэгнэж, энэ хоёр боломжоо тооцоод үзэхэд хожвол бүгдийг авна, хожигдвол юу ч алдахгүй гэсэн дүн л гарна.

	«Толгойг нь шилсэн, бөгсийг нь шилсэн хоёр хоёул ав адилхан алдана. Хоёул буруу. Ерөөс мөрийцөхгүй л байвал зөв» гэж Паскалын хэлсэн үг санаанд орсноо би хэллээ.

	— Тийм ээ, гэхдээ та мөрийцөх ёстой. Сонгоод байх юмгүй. Та тоглоомд нэгэнт оров шүү дээ. Фаулер, та өөрийнхөөрөө бүү зүтгээд бай. Бидний нэг адил та тоглоомд оржээ.

	— Харин шашнаар мөрийцөхгүй шүү.

	Шашин ямар хамаатай юм бэ? Үнэндээ гэхэд би Пайлын нохойн тухай бодсон юм.

	— А-а-а.

	— Нохойн хөлийн шавар шороо мэтийг шинжилж юм илрүүлж болох талаар юу ярьснаа санаж байгаа биз?

	— Би Мегрэ ч биш, Лекок ч биш гэж та надад хэлсэн шүү дээ.

	— Явж явж би муугүй хийлээ. Пайл хаашаа ч явсан нохойгоо авч явдаг байсан шүү дээ.

	— Тийм байх аа.

	— Нохойгоо их үнэлдэг байсан болохоор энд тэнд ер тэнүүлдэггүй байж уу?

	— Осолтой л доо. Эндхийнхэн цуйван иддэг, тийм үү? гээд шоогоо халаасандаа хийхэд нь: — Аль вэ, миний шоо шүү гэж Виго хэлэв.

	— Өө, харла. Би...

	— Намайг тоглоомд оров гэж та яагаад хэлэв?

	— Фаулер та, Пайлын нохойг хамгийн сүүлчийн удаа хэзээ харсан бэ?

	— Бүү мэд, санахгүй байна. Би нохойны данс хөтөлдөг биш.

	— Англи хэзээ явах гэж байна даа?

	— Төдийд гэж яг хэлж мэдэхгүй байна. Би цагдаад хэл дуулгах тун дургүй. Тэдэнд туслах санаа алга.

	— Орой танайхаар очих гэсэн юм сан. Ганцаараа байвал, арван цагт болох болов уу?

	— Би Фуонгийг кинонд явуулна.

	— Та хоёр дахиад зүгээр үү?

	— Зүгээр.

	— Хачин юм даа. Та хоёрыг тааруухан байна гэсэн санаа над төрсөн юм.

	— Виго, энэ тухайд бол элдэв шалтгаан бий л дээ. Та өөрөө хэнээс ч илүү андахгүй шүү дээ гэж би тас түс хэлэв.

	— Би юү?

	— Тийм, та өөрөө ч их азтай хүн биш дээ.

	— Аа, тийм, үүнд гомдоод байх юу байна. Нурсан байшинд харамсаад байх юмгүй.

	— Юу гэсэн үг вэ?

	— Паскалын л хэлсэн үг. Золгүй явдлаа жаргал гэх нэг санаа. «Мод гуньдаггүй шүү дээ».

	— Виго, яагаад цагдаа болсон юм бэ?

	— Олон учир бий. Гэдсээ тэжээх хоол олох, хүмүүсийг сонирхох, бас Габорно33 шиг болох санаа...

	— Санваартан болсон бол танд таарах байж дээ.

	— Тэр цагт би таарах номыг нь уншдаггүй байж л дээ.

	— Намайг энэ хэрэгт орооцолдсон байх гээд л сэжиглээд байна уу?

	Виго босож үлдсэн вермут-касси дарсаа уув.

	— Би чамтай зүгээр л ярилцах гэсэн юм.

	Гараад явахдаа намайг өрөвдсөн янзтай харсан нь надаас болж баригдаад насаараа шоронд суухаар шийтгүүлсэн хүн мэт санагдаж билээ.

	Би хөөрхөн чадууллаа. Миний байрнаас явахдаа Пайл намайг хэдэн долоо хоног элий балай юм шиг болгоод орхив. Гэртээ ирэх бүрдээ, ямар нэг муу юм санаанд бууна. Заримдаа Фуонг эзгүй байхаар эргэж ирэх бол уу яах бол гэж бодогдоод юмаа ч тайван хийж суухыг болив. Хардсан, санаа зовсноо чадан ядан нууж байж хаа байсныг нь асуухад зах зээл, дэлгүүрээр очлоо гэж баримт гарган заримдаа бүр хэлснээ нотлох гэсэн шиг байхаар нь сэжиг төрөх болов. Заримдаа кинонд очлоо гэж билетийн тасалбар үзүүлэх боловч голцуу эгчийнхээрээ очиж тэднийд л Пайлтай уулздаг мэт санагдана. Би тэр үед Фуонгод ухаангүй дурлаж байхдаа бүр үзэн ядах болов, гэхдээ түүнийг биш ирээдүйгээ үзэн ядаж байлаа. Миний хажууд ганцаардал хэвтэх болж би шөнөдөө ганцаардлыг өвөртлөх болов. Фуонг хувиралгүй хуучин янзаараа хоолыг минь хийж, хар тамхийг минь зэхэж, намайг жаргаахаар бие цогцоо энхрий хонгор аашлан тушаах боловч түүнд нь би жаргахыг нэгэнт больжээ. Анх би сэтгэлийг нь хүсдэг байсан бол одоо бодлыг нь танихыг хэчнээн хичээвч тэр нь миний үл мэдэх хэлний цаана нуугдана. Би түүнийг шалгаахыг хүсдэггүй байлаа. Худал хэлүүлэхийг бодсонгүй, худал яриагүй цагт нь урьдын хэвээр байгаа мэт царайлах болсон боловч гэнэт сэтгэл үл түвдэх учир тэсвэр алдан,

	— Пайлтай хамгийн сүүлд хэзээ уулзсан бэ? гэж асуулаа.

	Фуонг түгдэрлээ, үнэхээр хэдийд уулзсанаа санах гэж түгдэрсэн байж ч болох юм.

	— Энд ирэхэд нь.

	Би бараг өөрийн эрхгүй Америктай холбоотой бүхнийг хараан зүхэх болов. Миний ярианд америкийн утга зохиолын сул дорой, америкийн бодлогын жигшүүрт явдал, америк хүүхдийн зэрлэг дүрсгүйг муучилсан үг пиг дүүрэх болсон юм. Фуонг нэг хүнээс биш, харин бүхэл бүтэн үндэстнээс болж надаас хөндийрч байх шиг санагдсан. Америкийн хийсэн бүхэн өөдгүй санагдана. Би Франц найз нартаа америкийг газар дор ортол муучилдаг болов. Тэд миний адил Америкт дургүй болоход бэлэн байсан боловч миний ярианд залхдаг байсан байх. Надаас урвасан мэт авч дайсан маань урвана гэж байхгүй билээ.

	Яг энэ үед унадаг дугуйн бөмбөг болсон юм. «Империаль» зоогийн газраас хоосон байрандаа эргэж ирээд (Фуонг эгчийндээ ч, кинонд ч хаа байсныг бүү мэд) хаалга доогуур бичиг шургуулгатай байхыг олж үзэв. Домингесээс иржээ. Өвчтэй хэвээр байгаагаа харамсан өгүүлээд, маргааш Шарне модот гудамжны Их дэлгүүрийн гадаа арван цаг хагаст байгаач гэжээ. Жоугийн хүсэлтээр бичлээ гэх боловч ноён Хенг л намайг ир гэснийг би дотроо гадарлав.

	Дараа нь тодорхой болсноор уг хэрэг явдал зугаатай зурвасаас цааш их гарсангүй. Умардад болж буй гунигт, бэрх дайн, хүүрээр бялхсан Фат-Дьем суваг, шүршүүр буун дуу, напалм бөмбөгний улайссан аюул энэ бүхэнтэй холбоотой зүйл биш байлаа. Би цэцгийн мухлаг хавьд арван тав орчим минут хүлээж байтал Катина гудамж дахь хамгаалахын барилгын тэндээс машин тоормослох чимээ гарч, дүүрэн цагдаатай ачааны машин гарч ирэн, цагдаа нар нь бууж, дэлгүүр лүү цугларсан хүмүүс тараах аятай очсон боловч бөөгнөрсөн улс байхгүй, харин дэлгүүр тойрон унадаг дугуй хүрээлсэн байлаа. Сайгон хотын том барилга унадаг дугуйгаар хүрээлүүлсэн байх нь хэвийн бөгөөд баруун зүгийн их сургуулийн хотхон тийм олон унадаг дугуйтай байдаггүй билээ. Намайг зургийн аппаратаа тохируулахаас өмнө, энэ инээдэмтэй, учир нь үл тайлагдах явдал дуусчихна. Цагдаа нар дугуйнууд руу давхиж орлоо, толгой дээрээ гурван дугуй өргөж гарч ирснээ, модот гудамжийг чимэглэсэн усан оргилуур луу чулуудав.

	Намайг очиж уулзахаас өмнө цагдаа нар машиндаа амжин сууж, Боннарын модот гудамжаар талийж өглөө.

	— «Унадаг дугуйны ажиллагаа» гэж нэг хүн хэлэв. Ноён Хенг байлаа.

	— Юу вэ? Сургууль уу? Яах гэж байгаа юм бэ? гэж би асуув.

	— Хүлээзнэ гэж Хенг хэлэв. Усанд сүйрсэн хөлгийн сэг буй гэж усан онгоцонд дохио өгдөг хөвүүр шиг ёрдойх унадаг дугуйтай усан цацал руу ойртсон хүнийг замын нөгөө талаас гарч ирэх цагдаа зандчин гараа савчив.

	— Харъя байз! гэж би хэллээ.

	— Хэрэггүй биз дээ гээд Хенг цагаа харлаа. Арван нэгээс дөрвөн минут өнгөрч байв.

	— Таны цаг түрүүлж байна.

	— Дандаа тэгдэг юм. Энэ агшинд усан оргилуур дэлбэрлээ. Оргилуурын хэлтэрхий хажуугийн цонхонд тусч, шилний хэлтэрхий борооны ус мэт үсчив. Хүн гэмтэж шархадсангүй. Би хувцаснаасаа ус, шилний хэлтэрхий сэгсрэн унагав. Дугуй замын голд хангинан өнхөрч, салгалсаар уналаа. — Яг арван нэг гэж Хенг хэлэв.

	— Энэ чинь юу болж байгаа нь энэ вэ?

	— Чамайг сонирхоно гэж бодсон юм. Сонин байгаа биз? гэж ноён Хенг хэллээ.

	— Явж нэг юм уух уу?

	— Уучлаарай, амжихгүй. Би Жоу гуайнд буцаж очих ёстой, гэхдээ би танд бас нэг юм үзүүлье гээд намайг хөтлөн дугуйн зогсоолд очиж, машиныхаа цоожийг гаргаад, — Анхааралтай хараарай гэв.

	— Ралей34 юу? би асуув.

	— Энэ яах вэ. Насосыг нь хараач! Санаж байна уу?

	Намайг будилж байгааг хараад ноён Хенг шоолонгуй инээмсэглээд цааш явлаа. Шолоны төмрийн агуулах руу явах зуураа эргэн харж гараараа дохив. Хамгаалахад би мэдээ сонирхож очоод түүний юу гэсэн учрыг сая олов. Түүний агуулахад миний харсан нөгөө хэв нь унадаг дугуйны тал хөөрөг шиг юм байж билээ. Тэр өдөр Сайгон хотод хөөрхий нөгөө гэмгүй дугуйнууд маань хуванцар бөмбөг болж, яг арван нэгэн цагт дэлбэрчээ. Цагдаа нар сэжиг авч (би ноён Хенг л хэлсэн байх гэж сэжиглэсэн) олон дэлбэрэлтийг зогсоожээ. Гойд ноцтой юм болсонгүй. Арван дэлбэрэлт болж зургаан хүн хөнгөн шархдаж, харин хэчнээн унадаг дугуй сүйдсэнийг бурхан л мэдэх байх. Үүнийг «бүдүүлэг» явдал гэсэн «Экстрем Ориан»-ы сурвалжлагчаас бусад мэргэжил нэгт нөхөд маань сонинд инээдмийн шахам юм болгоод өнгөрөв. «Унадаг дугуйн бөмбөг» гэсэн сүртэй гарчгаас цааш юм болсонгүй. Сонинууд үүнийг коммунистуудын л үйлдсэн хэрэг гэж буруушаан бичиж байлаа. Ганцхан би л энэ бөмбөг бол генерал Тхегийн явуулгаар хийсэн хорлон сүйтгэх ажил гэж бичсэн боловч, хэвлэлийн газрынхан үүнийг минь өөрчлөөд тавьчихжээ. Генерал сонины шуугианы зууш болсонгүй. Түүнийг батлах гэсэн сонины зай бөглөсөн юм ч гарсангүй. Чадах ядахаараа оролдов хэмээн харамссан зурвасыг би Домингессоор уламжлан ноён Хенгэд илгээв. Ноён Хенг ам хариу талархал өгчээ. Тэр ч гэсэн, Вьетминий хороо ч гэсэн барагтай юм тоодоггүй юм шиг санагдлаа. Коммунистуудын эсрэг ноцтой хэрэг явдал ч гарсангүй. Ингэвэл тэд их марзан амьтад юм гэж хэлүүлж магадгүй байж. Үдэшлэг уулзалт дээр хүмүүс «Одоо дараа нь яах бол?» гэж бие биеэсээ асууцгаах болж, энэ хөгтэй явдал миний санаанд модот гудамж дундуур хөгжилтэй эргэлдэх унадаг дугуйн эргэлт мэт хоногшив. Пайлыг генералтай холбоотой гэдгийг нь би сонссон боловч өөрт нь дурсаа ч үгүй. Тэр өөрийнхөө гэмгүй хуванцраараа тоглож л байг! Ингэх нь түүнийг Фуонгоос хөндий байлгаж ч магад. Гэсэн ч нэг үдэш Муой-ын зэргэлдээ гараашинд очихоор шийдлээ. Тэр нь Де-ла Соммегийн модот гудамжинд байдаг хуучин төмрийн агуулах шигээ эмх замбараа муутай, жижигхэн юм байлаа. Хамар нь сөхөөтэй машин тэг дунд нь ивээстэй зогсож байх нь хүн ордоггүй хөдөөгийн музей дэх балар эртний амаа ангайсан амьтны чихмэлтэй төстэй үзэгдэнэ. Энэ машиныг энд мартаад орхисон янзтай. Төмрийн өөдөс, хуучин хайрцгууд шалаар нь нэг ундуй сундуй хэвтэнэ. Хятад хүн нугасны махыг саврыг нь ч хаялгүйгээр долоон зүйл хоол хийдэг гэдэг шиг вьетнам хүн юм хаяна гэж ер үгүй. Яахаараа тийм хоосон торх, гэмтсэн хэвтэй дэмий зууралдаж байдаг юм бол, гайхалтай юм. Ямар нэг ажилчин нь хэдэн пиастр35 болгохоор хулгайлсан буюу эсвэл Хенгээс өмнөх хүн ч худалдан авсан байж болох юм.

	Гараашинд хүн байх янзгүй, би ямар ч болсон орлоо. Цагдаа хүрээд ирж магадгүй гээд түр дайжсан юм болов уу гэж бодов. Ноён Хенг хамгаалахынхантай лав ямар нэг холбоотой байх, гэхдээ цагдаа эдэнд халдахгүй биз. Коммунистууд бөмбөг тавьсан гэж хүмүүс бодох нь тэдэнд дээр байсан байлгүй.

	Гараашинд машин, шалан дээр хөглөрөх новшноос өөр үзэгдэх юм алга. Муой бөмбөгөө яаж хийдэг нь сонин! Нөгөө торхонд байдаг цагаан юмыг яаж хуванцар болгодог юм бол, лав их явдалтай байх даа, гэтэл бензиний хоёр насос огт хэрэггүй юм шиг байсан. Би үүдэн дээр зогсож гадагш харлаа. Модот гудамжны модны сүүдэрт үсчид үс засаж байна. Модонд тогтоосон толины хэлтэрхийд нар тусна. Дамнууртай хоёр хувин мөрлөсөн дэлбэгэр малгайтай бүсгүй цөгцгөнөн өнгөрөв. Симон Фререс гэдэг барилгын хана түшсэн мэргэч эр-, Хо-ши-мин шиг сахалтай нэг өвгөнд илбэ үзүүлэх гэж байна. Сайх өвгөн хөзөр холих, дэлгэн тавихыг нь нүд салгалгүй ширтэнэ. Бүтэн пиастр төлөхөөр ямар ирээдүй түүнд байгаа юм бол? Де ла Соммын модот гудамжны амьдрал алган дээр дэлгээстэй мэт үзэгдэнэ. Эндхийнхэн Муоиг цөм танина, харин цагдаа нар тэдний итгэлийг яагаад ч авч чадахгүй ажээ. Энэ хүмүүс цөм бие биеэ сайн мэдэж нэг дор аж төрнө, гаднын хүн яагаад ч тэдэнтэй адил болж чадахгүй. Би манай тэнд нийтийн бие засах газрын хажууд хов ярьж суудаг хөгшдийг саналаа. Тэд болсон бүхнийг цөм дуулчихсан байдаг, харин би тэдний юу мэдсэнийг нь мэдээгүй байдаг юм.

	Би гарааш руу буцаж ард нь байдаг жижигхэн албан тасалгаанд орлоо. Хананд нь хятад худалдааны хуанли өлгөөстэй, үнийн жагсаалт, шилтэй цавуу, тооны машин, бичиг цаас, данх, гурван аяга, үзүүрлээгүй олон харандаа, яагаад ч юм хэрэглээгүй Эфил цамхгийн зурагтай ил захидал зэрэг зүйл ширээн дээр нь хөглөрнө. Йорк Гардин «гурав дахь хүч» гэгчээ зураглан хийсвэр бичиж чадах авч тэр нь энд хэрхэн ойлгогдож буй нь энэ. Арын хана нь хаалгатай, түгжээтэй, харин түлхүүр нь ширээн дээр харандаан дунд үзэгдэнэ. Би хаалгыг нь нээгээд орж явчхав.

	Би гараашны хэртэй жижиг саравчинд нь байв. Дотор нь нэг суурь машин байх бөгөөд анхлан харвал жигүүргүй том шувууг хорих гэж төмөр утас, саваагаар торлон тогтоосон мэт, торыг навсгар даавуугаар ороосон нь Муой түүний нөхөд дуудагдан гарахдаа гараа цэвэрлэдэг зүйл бололтой. Би энэ машиныг хийсэн Лионы нэг пүүсийн нэр, эрхийнх нь бичгийн дугаарыг олж уншлаа, гэвч чухам ямар эрх юм бол? Цахилгаан залгавал хуучин машин ажиллаж байна. Төмөр саваа нь тусгай үүрэгтэй ажээ. Энэ машин эцсийнхээ хүчийг шавхан зангидсан гараараа ширээ шаах өвгөн хүн шиг санагдав. Хэдийгээр энэ машин таван мөнгө хийхэд ажилладаг эртний хөгжмийн хэрэгсэлд хамаарах боловч одоо шахуурга юм байж. Гэвч энэ оронд хаях юм гэж үгүй байдаг болохоор, юм бүхэн нэг цагт дахин хэрэг болдог учир («Галт тэрэгний их дээрэмчид» гэдэг дээр үеийн киног Нам-динь гудамжинд үзэхэд хуучин тууз нь зугуухан хөвөрсөөр дэлгэц дээр гарч байсныг санаж байна) шахуурга мөн л ажилласаар байна даа.

	Шахуургыг бүр нарийн шалгаж үзвэл цагаан нунтгийн ор байлаа. Нөгөө сүүтэй төстэй диалактон маань байна гэж бодов. Торх, хэвийн аль нь ч алга. Би эхлээд албан тасалгаанд дараа нь гараашинд орлоо. Хуучин машины шаврын хаалтыг уухайс даа гээд тогшмоор санагдав. Хөөрхийг санатал бас удах царайтай байлаа. Цаг нь болбол ч харин энэ... Өдийд Муой гуай, түүний туслахууд хол байгаа. Генерал Тхе-гийн оршин буй ариун уул хүрэх замд тутаргын талбайгаар тэд тэнэж буй. Би дуугаа чангалан Муой гуай гэж хашхирахад хавь ойрд гарааш, модот гудамж, үсчин нар байхгүй, тэртээ Тайниниас явж байгаад нуугдаж явсан өнөөх тутаргынхаа талбайд ирчихсэн мэт санагдав. Муой гуай! Тутаргын дундаас нэг хүний толгой шовсхийх шиг болов.

	Би гэртээ харилаа, шатны чөлөө дээр өнөөх эмгэд бутанд буусан болжмор шиг шулганалдана, гэвч би тэдний шувууны шулганааг ойлгох биш дээ. Фуонг гэртээ алга, эгчийнд очлоо гэсэн бичиг орхижээ. Хөл минь эцсэн учир орон дээрээ тарайн хэвтэж удалгүй нам унтжээ. Нэг сэрвэл миний сэрүүлэгтэй цагны гэрэл нэг хорин тав болж байна. Фуонг хажууд унтаж байгаа гээд нөгөө тийш харав. Гэвч жинтүү нь хэвээр байна. Фуонг өнөөдөр цагаан хэрэглэлээ сольсон байх ёстой. Цагаан даавуунаас саяхан индүүдсэн үнэр сэн татна. Би босож хүзүүнийхээ ороолт, алчуур хадгалдаг шургуулгыг нь нээвэл юу ч алга. Номын тавиур луу очиж үзэхэд хааны удам судрын амьдралыг харуулсан зурагтай ном ч алга. Өөрийнхөө инжийг цөмийг нь аваад явдаг байжээ.

	Цохиулсан даруйд өвдөх нь бага байдаг. Цаашид ямар ч атугай туулах амьдралынхаа тухай бодож, хагас ч болтугай хагацаасай гэж бодогдох өнгөрсөн явдлынхаа тухай элдвийг бодож эхэлсэн өглөөний гурван цагаас өвчин оров. Сайн сайхан явдлаа бодохоос дотор харлах тул дан саар муугаа санахыг хичээв. Би ингэж дадсан хүн. Урьд нь дандаа ингэдэг байсан юм. Зайлшгүй зүйлийг л хийхээс биш, нас хогшин болжээ. Шинэ амьдрал зохионо гэхэд чадал бага үлджээ.

	Би америкийн төлөөлөгчийн газар очиж, Пайлыг сураглав. Хаалган дээр байцаалт бөглөж цагдаад өгөх хэрэгтэй болдог юм байна. Орох хэргээ бичээгүй байна шүү дээ? гэж тэр хэлэв.

	— Тэр өөрөө мэднэ.

	— Дуудагдсан хүн байх нь ээ, тэгвэл?

	— Тэгж бичиж болно.

	— Дэмий юм шиг санагдаж юу магад. Гэвч болгоомжтой байхгүй бол хачин юм хааяа ороод ирдэг юм.

	— Тийм гэнэлээ.

	Тэр хүн хэлээрээ аман дахь бохио нөгөө завж руугаа болгоод цахилгаан шат руу оров. Би хүлээж үлдлээ. Пайлд юу гэх билээ? Урьд өмнө ингэж жүжиглэж явсангүй ээ. Цагдаа эргэж ирээд, «Та дээш гарч 12А тасалгаанд оч! Хоёрдугаар давхар» гэж дурамжхан хэлэв.

	Тасалгаанд орвол, Пайл тэнд алга. Эдийн засгийн хиа Жоу ширээний ард сууж байлаа. Овгийг нь мэдэхгүй юм. Фуонгийн эгч бичээчийн ширээний цаанаас намайг ажиглана. Бор нүднийх нь харц юуг илтгэнэ вэ? Даажигнана уу?

	— Том, ор! Ор! гэж Жоу дуу алдаад, — Уулзсандаа баяртай байна. Хөл чинь зүгээр үү? Манай үүгээр бараг үзэгдэхгүй юмаа та! Сандал дөхүүлээч. Шинэ дайралт, таныхаар ямар байна даа. Өчигдөр орой «Континенталь» зочид буудалд Гренжертэй уулзлаа. Дахиад хойшоо явах гэнэ ээ. Ажлыг ч гялалзуулж байна даа. Хаа л сонин юм болно, тэнд Гренжер явж байх юм. Янжуур тат! Тат! Та Хей хатагтайг таних бил үү? Над шиг хөгшин амьтан аль олон амьтны нэр тогтоох билээ дээ. Би түүнийг «Ээ, та» гэж дууддаг, тэр ч өөрөө дуртай. Энэ золигийн колоничлол бидэнд хэрэг болох юм ер алга. Зах зээлийн талаар ямар хов явна, Том оо? Танай залуус урт чихтэй, андахгүй байгаа биз. Таны хөлийг сонсоод зовж байлаа Олден... надад хэлсэн.

	— Пайл хаа байна?

	— Олден өнөө өглөө албандаа байхгүй. Гэртээ байгаа болов уу. Гэртээ л ихэнх ажлаа хийдэг юм.

	— Гэртээ юу хийдгийг нь би мэднэ.

	— Махруу хүн шүү. Аа, чи юу гэв?

	— Ямар ч болсон гэртээ хийдэг ажлынх нь нэгийг мэднэ.

	— Том минь, би ойлгохгүй юм, хойрго Жоу гэж би хэлэгдэж байсан маань ортой, тийм байсаар насыг элээх дэг ээ.

	— Миний хүүхэнтэй, танай энэ бичээчийн дүүтэй унтдаг юм.

	— Та юу гэх гээд байна даа?

	— Энэ хүүхнээс асуу! Хэргийн эзнээс нь асуу. Пайл миний хүүхнийг булаасан.

	— Фаулер, аан гээч! Чамайг энд ажлаар ирсэн гэж бодсон. Албан газар ийм юм яриад яах вэ! Та учир мэдэх хүн.

	— Би Пайлтай уулзах гэж ирсэн, надаас нуугдаад! байх шиг байна.

	— Та юун нүгэлтэй юм хэлнэ вэ? Олдены ачийг бодсон ч ингэмээргүй...

	— Аа, тийм, тийм, миний аминд орох нь орсон. Тийм л дээ намайг аварсан, гэхдээ би амь авар гэж гуйгаагүй юм шүү дээ.

	— Амь дүйж аварсан хүн, зүрхтэй ч залуу.

	— Зүрх нь яамай, харин одоо өөр юм нь гай болоод байна шүү дээ!

	— Фаулер аа, эмэгтэй хүн байхад ийм хачин юм яриад яах вэ дээ!

	— Энэ эмэгтэй бид хоёр бие биеэ сайн мэднэ. Надтай үзэх гээд дийлээгүй байгаа юм. Харин Пайлтай тооцоо хийж байгаа байх. За яах вэ. Би болчимгүйдэж байгаагаа мэдэж байна, цаашид ч ингэнэ. Иймэрхүү байдалд хэн ч болчимгүйдэхэд хүрдэг шүү дээ.

	— Бидэнд хийх ажил их байна. Каучукийн гарцын талаар тайлан бичих хэрэгтэй байна.

	— Зоволтгүй, би явлаа. Пайлыг утсаар яривал намайг ирээд явлаа гэж хэлээрэй. Над дээр очвол зүгээр байна гээрэй гэж Фуонгийн эгчид хэлэв. Хотын баталгааны газар төдийгүй, америкийн консул, протестант36 сүмд гэр бүлээ батлуулсныг нь та гэрчлээ биз дээ?

	Би гудамд гарч ирлээ. Эсрэг талд «Эрэгтэйчүүдийнх» гэсэн бичигтэй хаалга байв. Би орж хаалгыг түгжиж, хүйтэн хана толгойгоороо түшээд уйлж гарлаа. Урьд нь ер уйлаагүй явжээ. Тэдний бие засах газар нь хүртэл агаар солилцуулагчтай учир зөөлөн бүлээн хий амны шүлс, биеийн амьжруулах үрийг хатаах адил нулимсыг минь дор нь хатааж байлаа.

	Би ажлаа Домингест гардуулж орхиод умар зүг явлаа. Хайфон хотын «Гасконь» гэдэг эскадрильд миний найз нар байдаг бөгөөд нисэх буудал дээрх зоогийн газар хэдэн цагаар суух буюу хайрган замын хажууд кегли тоглодог байлаа. Албан ёсоор бол намайг фронт дээр байгаад тооцно, тэгэхээр би одоо Гренжертэй хүч сорьж болох боловч Нам Дием рүү аялснаас илүү миний сонинд нэмэр болох зүйл гарахгүй. Хэрэв дайны тухай бичих гэвэл хаа нэг ч гэсэн цэрэг хүнд тохиолдох аюулыг хуваалцах хэрэгтэй гэж бодох ёстой билээ. Гэтэл Ханойгоос надад зөвхөн хөндлөн нислэгийн зөвшөөрөл олгосон бөгөөд энэ нь энэ дайнд автобусаар аялах мэт осолгүй байв, бид хүнд пулемётын тусгалаас дээгүүр нисэх учир жолоочийн алдаа, хөдөлгүүрт гарах согогоос өөр аюулгүй. Тэгэхээр аюулыг түр боловч хуваалцана гэдэг тийм ч амаргүй байлаа. Би цагийн хуваарь ёсоор нислэгт гарч мөн хуваариар эргэж ирнэ. Бөмбөгөн ачаагаа ташуу чиглэлээр хаяна. Замын уулзвар буюу гүүрэн дээрээс мушгирсан утаа олгойдох харагдана, дараа нь бид хоолоо идэхийн өмнө зуу татах, хайрган зам дээр ширмэн бөмбөлгөөрөө тоглохыг яаран буцна.

	Нэг өглөө би хотод цэргийн дарга нарын хоолны газар Английн далайн эрэг дээр очиж наргихын хүсэл болсон залуу даргатай коньяк ууж байтал түүний дайтах нислэгт гарах тушаал ирэв.

	— Хамт явах уу? гэж байна. Тэгье гэлээ. Хөндлөн нислэг ч гэсэн яах вэ дээ цаг, бодол хоёрыг үрэхэд хэрэгтэй л юм. Нисэх талбай руу онгоцоо залан гарч ирээд,

	— Босоо нислэг хийнэ гэлээ.

	— Энэ ч над хориотой доо гэж би бодов.

	— Хамгийн гол нь та үүнийгээ бичихгүй байвал л болоо. Та үзээгүй байх. Би танд хятадын хил орчим газар үзүүлье. Лай Чоу-гийн ойролцоох газар

	— Тэнд тайван байх, францчуудын гарт байгаа газар уу?

	— Тайван байсан юм. Хоёр хоногийн өмнө тэд энэ газрыг эзэлж авсан. Манай шүхэрчид хэдхэн цагийн дараа бууна. Уг газрыг эргүүлж автлаа манайхан вьетминчүүдийг нүхнээсээ толгойгоо цухуйлгах ч завдалгүй байлгах санаатай. Өөрөөр хэлбэл шууд шумбан дайраад пулемётоор шүршинэ гэсэн үг. Одоогоор хоёрхон онгоц илүүчилсний нэг нь явчхаад байгаа. Ер нь шумбаж бөмбөгдөхийг үзсэн үү?

	— Үгүй ээ,

	— Дасаагүй байхад эхлээд жаахан эвгүй юм шиг байдаг.

	«Касконь» эскадриль В—26 гэгч хөнгөн бөмбөгдөгчтэй. Францчууд түүнийг «банзал» гэж нэрлэдэг учир нь жигүүр нь богинохон болохоор харахад огт тулах түших хэрэгсэлгүй мэт үзэгдэнэ. Би хөлөө нисгэгчийн ар луу хийж унадаг дугуйн суудал шиг жижигхэн төмөр суудал дээр багтан ядаж суулаа. Аажуухан өндрөө авч, Улаан мөрөн дээгүүр нислээ, энэ үед голын ус үнэнхүү улаан өнгөтэй харагдав. Эргэх цаг ухарсан мэт, оройтсон нар алгуурхан тусч байх энэ цагт анх нэршсэн мэт газрыг би эртний газар зүйчийн нүдээр үзлээ. Дараа нь бид гурван мянган метрийн өндөрт Хар гол руу эргэв. Энэ гол үнэхээр хар өнгөтэй, гэрэл үл нэвтрэн хүүшлэн бараалж тэртээ доор том том хавцал, хясаа ханаран цоройж, битүү ширэнгэ багшран үзэгдэнэ. Энэхүү ногоон, саарал талбар луу бүхэл бүтэн эскадриль буулгасан ч тариан талбай дунд атга зоос шидсэнтэй адил ул мөргүй алга болмоор аж. Тэртээ өмнө нисэх онгоц дэлэнчийн чинээ үзэгдэнэ. Бид түүний халааг авч байгаа юм. Харуулын цамхаг, ногоон дунд умбасан тосгон дээгүүр хоёр эргэлдэн, цэвэр тунгалаг агаар өөд шумбан хөөрлөө. Нисгэгчийн нэрийг Труэн гэдэг бөгөөд над руу эргэн харж, нүд ирмэв. Жолооны нь хүрдэнд буу буудах, бөмбөг унагах оньсон товч бий. Шумбах байрлалд ороод ирэхийн цагт дотор урван хөрвөж шинэ шинэ юм, тухайлбал анхны бүжиг, анхны үдэшлэг, анхны дурлал энэ бүх зүйл сэтгэлд буугаад ирэх шиг болно. Вэмблид байдаг америкийн уул санаанд орлоо. Ноён оройд нь гарчихвал хаашаа ч үгүй болж ёстой л хавханд орсон амьтан шиг бодогдоно. Онгоц цүлхийн доошлоход хянах самбарт гурван мянган метр заасан байхыг хальт үзэв. Юу ч үзэгдэхгүй мэт боллоо. Би нисгэгчийн ард наалдав. Цээжин дээр бөөн юм дараад байх мэт санагдлаа. Хэзээ бөмбөг хаясныг ч мэдсэнгүй, тэгснээ буу пачигнаж, дарь хүхрийн үнэр онгоцны бүхээгээр дүүрч, дээш хөрөхөд миний цээжин дээр байсан бөөн юм алга болох мэт болж оронд нь дотор гэдэс хоосрох шиг санагдаж, онгоц ниссэн газар луугаа мушгиралдан доошлоход гэдэс гүзээ тийшээ ханаран тэмүүлэв. Дөчин хором хэртэй Пайл ч мартагдлаа, ганцаардлаа ч мартагнав. Нум шиг дугуйран хөөрөхөд бөөн утаа над руу тэмүүлэн хурдалж байхыг хажуугийн. цонхоор үзлээ. Дахин цойлохын өмнө нисгэгчийн араас бөөлжчихмөөр уушги минь урагдаж тасармаар санагдахад миний айдас хүрлээ. Арав дахь удаагаа шумбасны дараа, гэрээдээ буцахгүй юугаа хийж ингэж уддаг юм гэсэн цухалдах санаа орж ирэв. Дахиад л шүршүүр бууны тусгалаас бултан зайлж.эгц дээш дүүлэн гарав. Утаа бид өөд олгойдно. Тосгоны эргэн тойрон уулаар хүрээлүүлжээ. Бид нэг л хавцал руу нөгөө л чиглэлээрээ орж очно. Өөрөөр дайрах зам алга байсан юм. Арван дөрөв дэх удаа шумбахад айдас ширвээдсээс ангижирч байгаа мэт санагдлаа. «Тэд хэрэгтэй газар луу ганцхан ч гэсэн шүршүүр буу онилмоор юм». Бид аюулгүй өндөрт хөөрөн гарав. Тэдэнд шүршүүр буу ч үгүй байж магадгүй юм даа? Дөчин минут хийсэн нислэг маань барагдашгүй юм шиг санагдлаа, гэвч би гүн бодлоосоо ангижрах мэт боллоо. Буцахын алдад нар шингэж байв. Эртний газар зүйчийн үзэх юм дууслаа. Хар мөрөн, хар байхаа больж Улаан мөрөн шар өнгөтэй байлаа.

	Бид дахин доошилж, эрвэгэр сэрвэгэр ой модноос зайлсхийн гол руу чиглэн эзгүй болсон тутаргын талбай дээгүүр дүүлэн, шар усан дотор хөвж байгаа сампан завин дээгүүр дүүгүүрийн чулуу шиг шунгинан, буугаар нэгэнтээ шүршихэд сампан завь зомгол мэт бут үсрэв. Бид хохирсон амьтад яаж амь дүйн тэмцэж байгааг харсан ч үгүй, өндрөө авч, гэрийн зүг хөлгийн жолоог залав. Фат-Дьемд үхсэн хүүхэд харсан минь дахин санаанд буув. «Бузар дайн-ыг үзэн ядах» бодол орж ирлээ.

	Бидний гэнэтийн, тохиолдлоор сонгон авсан аллагад олзуурхах юмгүй, бид хажуугаар нь өнгөрөх зуур ганц удаа л онож буудаж, манай буудлагад хариу өгөх юм байгаагүй, ертөнцийн ер бусыг үзүүлэгсдийн тоонд өчүүхэн хувиа нэмэрлэв. Ахмад Труэнтэй ярихын тулд би чихэвчээ хийлээ.

	— Би замаасаа жаахан бага зэрэг гажна. Шохой ууланд нар шингэхэд гайхмаар сонин. Харахгүй өнгөрвөл хайран шүү гэж нутгийнхаа сайхныг үзүүлэх гэж байгаа эзэн хүн аятай найрсаг хэлэв. Бид Алон37 дээгүүр нар шингэхийг бараадан зуун тавин бээр давхилаа. Дуулгатай нүүр уйтгартайгаар гадагш том том эрвэгэр сэрвэгэр, сэнжтэй чулуун асга хадан хоорондох алтан шаргал туяа руу ширтэн явах бөгөөд хохирсон амьтдын цус асгарахаа зогсох мэт санагдлаа.

	Мөн үдэш, ахмад Труэн өөрөө хэдий хар тамхи татдаггүй боловч намайг хар тамхины газар урилаа. Үнэрт нь дуртай гэж тэр хэлээд өдрийн шувтаргаар үдшийн нам тайвныг эдлэн суух сайхан, гэхдээ тамхинд орж зугаа тайлахгүй гэлээ. Хар тамхи татдаг цэргийн дарга нар байдаг боловч явган цэрэгт байдаг гэнэ, харин өөрөө унтаж амрах хэрэгтэй ажээ. Сургуулийн дотуур байр шиг эгнээ эгнээ бүхээгийн нэгэнд бид хэвтэж, хар тамхины газрын хятад эзэн миний тамхийг бэлдэж өглөө. Фуонгийн явснаас хойш би хар тамхи огт татаагүй билээ. Нөгөө талд урт үстэй, сайхан хөлтэй эрлийз хүүхэн тамхи нэрэн, эмэгтэйчүүдийн сэтгүүл үзэж хэвтэнэ. Хажуугийн нь бүхээгт дунд насны хоёр хятад арилжаа наймаа ярилцаж, цай оочлон, гансаа хажуудаа тавьжээ. Би асуулаа.

	— Өнөө оройны тэр сампан завь хэнд ч саад болоогүй бус уу?

	— Хэн мэддэг юм бэ? гэж Труэн хариулаад голын хавьд тааралдсан бүхнийг буудаад байгаарай гэсэн үүрэг авсан юм чинь гэв. Би гэртээ татаж байсан ганс тамхийг санахгүйг хичээн анхны гансыг нэрэв. Өнөөдрийн хэрэг бол над шиг хүнд муудаад байх явдалгүй. Тосгон дээгүүр нисэж явахад тэд ч биднийг буудаж болно шүү дээ. Тэднийхээс бидний аюул илүү их. Миний дургүй юм бол напалмаар бөмбөгдөх. Гурван мянган метрээс бол бүрэн аюулгүй гэж яриад тэр горьдлогогүй янзтай гараа дохив, — Ой шатаж байгааг харж байгаа биз. Газраас чиний юу харж болохыг чинь бурхан мэднэ. Хөөрхий шулмууд амьдаараа шатаж, галын дөл тэднийг ус шиг хаман авч байна. Тэд гал нэвчжээ гэж юмны учрыг ойлгохыг хичээдэггүй бүхэл бүтэн ертөнцийг уурсан өгүүлэв. 

	— Би Терр-Ружийн38 тариаланчдад зориулж энэ бүхнийг хийж байна гэж бодож байна уу чи? Намайг цэргийн хээрийн шүүхэд өгсөн нь дээр. Бид та нарын төлөө дайтаад, гэм бурууг нь болохоор бид хүлээж байна.

	— За тийм байж, харин тэр сампан завь... гэж би хэлэв.

	— Тийм, тэр сампан завь ч гэсэн.

	Тэр намайг хоёр дахь гансаа татахаар гар сунгаж байгааг минь харж байснаа,

	— Би таны бодит байдлаас бултан зайлах авьяасад чинь атаархах юм гэв.

	— Намайг юунаас бултаж байгааг та мэдэхгүй. Би дайнаас зайлсхийж байгаа юм биш ээ. Энэ бол над хамаатай юм биш. Би үүнд хутгалдаагүй.

	— Нэг өдөр л бүгдэд хамаатай болно.

	— Надад хамаатай биш ээ.

	— Та яагаад доголон болсон билээ?

	— Тэд намайг буудах бүрэн эрхтэй. Гэхдээ тэд тэгээгүй. Тэд цамхгийг нураах гэсэн юм. Хамгийн осолтой нь хагалан бусниулагчид. Тэр ч атугай Пикадиллид39 ч,

	— Нэг өдөр ямар нэг юм болно доо. Та аль нэг талд нь орно.

	— Үгүй ээ, би Англи руу буцах гэж байна.

	— Та над нэг үзүүлсэн гэрэл зургаа санаж байна уу?

	— А-а, би ураад хаячихсан. Тэр хүүхэн намайг хаяад явчихсан.

	— Ээ, харла.

	— Амьдрал тийм л байдаг юм даа. Хүмүүсээс салж яваад дараа нь байдал өөрчлөгдөх явдал бий. Би шударга явдалд бараг итгэх болж байна,

	— Би ч түүнд итгэнэ. Анхлан би напалм бөмбөг хаяхад, энэ бол миний төрсөн тосгон гэсэн бодол санаанд орж байсан. Тэнд миний эцгийн эртний найз ноён Дюбуа суудаг. Хүүхэд ахуй цагт миний дуртай байсан талхны газрын талхчин миний хаясан бөмбөгөнд шатаад тэр дор гүйж явлаа. Вишийн40 хүмүүс ч өөрсдийн төрөлх эх орноо бөмбөгдөөгүй шүү дээ. Би тэднээс дор мэт санагдав.

	— Гэхдээ та өөрийнхөө хэргийг хийсээр л байна шүү дээ.

	— Сэтгэл шаналах маань сүүлдээ намддаг. Харин напалмаар бөмбөгдөхөөр дахиад шанална. Бусад цагт би Европыг хамгаалж байна гэж боддог юм. Бусад хүн ямар муухай юм хийдэг гээч. 1946 онд тэд Ханойгоос хөөгдөхдөө айхавтар муухай ул мөр үлдээсэн шүү. Бидэнд тусалсан гэж хардсан хүмүүсээ хайр найргүй сүйтгэсэн. Хүүрийн газар нэг эмэгтэйн шарил байхыг үзэхэд хөхийг нь тас огтлоод, сэтгэлтэй залууг нь огтчиж эрэмдэглэсэн байсан...

	— Ийм л учраас би юунд ч оролцохыг хичээхгүй байгаа юм.

	— Энэ бол учир, шалтгаан, шударга явдлын асуудал биш. Бид ямар нэг бодлоор ямар нэг юманд оролцвол дараа нь гарч чадахаа больдог. Дайн дурлал хоёрын алинд ч өөрцгүй, тэр хоёрыг үргэлж зэрэгцүүлж үздэг. Гэр зуур ч гэсэн бүхээгт нам жим байдалдаа цэнгэн умбаж байгаа эрлийз хүүхэн рүү уйтгартай харцаар ширтээд,

	— Над өөр хүсэх юу ч байх билээ. Эцэг эхийн эрхээр дайнд хутгалдсан энэ эмэгтэй байна. Энэ усан буудал унахад энэ хүүхэн яах бол? Франц бол түүний зөвхөн хагас эх орон шүү дээ...

	— Унана гэж үү?

	— Та сэтгүүлч. Бидний ялж чадахгүй гэдгийг та биднээс илүү мэднэ. Ханой орох зам тасарсан, шөнө бүр танд мина тавьж байгаа. Жил бүр бид Сен-Сирийг бүхэл бүхлээр нь алдаж байгаа. Тавиад онд бид арай л цохигдоогүй. Де Латтр бидэнд хоёрхон жилийн амьсгал өгсөн. Тэгээд л тэр. Гэхдээ байлдааны боловсон хүчний хувьд бид улс төрийнхнийг одоо боль гэтэл нь үзэлцэж байх ёстой. Тэд хэлэлцээрийн ширээнд сууж, эхнээс нь учрыг нь олж болохоор байсан энх тайвны талаар тохиролцох байх. Төр цагт эдгээр жилүүд ямар ч утгагүй зүйл байсан байх болно. Шумбахын өмнө над руу ирмэсэн түүний муухай нүүрэн дээр хүүхдийн зангаар цаасан багийн нүхээр шагайсан нүд шиг харцанд нь ердийн догшин Дүр тодорч байсныг би саналаа.

	— Фаулер та энэ учир утгагүй юмыг ойлгохгүй ээ. Та франц хүн биш шүү дээ.

	— Дайнаас өөр, юмыг утга учиргүй болгодог юм амьдралд мөн байна шүү дээ.

	Тэр надаас ахмад хүн шиг хачин байдлаар миний өвдгөн дээр гараа тавилаа.

	— Түүнийг гэртээ аваад яв! Хар тамхинаас чинь хавьгүй дээр гэж тэр хэлэв.

	— Түүнийг явна гэж та яаж мэдэв?

	— Би түүнтэй унтсан. Мөн дэслэгч Перрен ч. Таван зуун пиастр.

	— Үнэтэй байна.

	— Наймаалалцах хүн гарахгүй бол гурван зууд түүнийг явна гэж бодох юм.

	Гэвч түүний зөвлөгөө бүтэлтэй болсонгүй. Хүн хэрээрээ гэж үг байдаг. Миний хэр гэвэл үүнийг бодохоос бүр ч арчаагүй болов. Урьд хүрч байснаас хавьгүй илүү сайхан юманд би тэр үдэш гар хүрч билээ. Гэхдээ харчуул бид зөвхөн гоо үзэсгэлэнд урхилуулахгүй. Тэр эмэгтэйгээс хуучин хэрэглэдэг шиг үнэртэй ус ханхлах боловч гэнэт миний алдсан юмны хий үзэгдэл нь миний өвөрт хэвтдэг байсан биеэс нь хавьгүй илүү хүчтэй санагдаж байлаа. Би биеэ хөндийрүүлж гэдрэг харан хэвтэхэд дур хүсэл минь алга болов.

	— Ээ, харла, юу болж байгаагаа ойлгохгүй юм гэж би худал хэлэв.

	Тэр эмэгтэй нэн их эелдэг, учир нь огт үл олдох байдлаар,

	— Бүү зов. Дандаа ингэдэг юм. Хар тамхинаас болж байгаа юм.

	— За тийм, хар тамхи гэж би хэлээд энэ үнэн байгаасай хэмээн санаандаа залбирав.

	Намайг угтаж авах хүнгүй Сайгон хотод эргэн очиход хачин байлаа. Нисэх онгоцны буудал дээр Катина гудамжнаас бусад аль ч гудамжийг таксины жолоочид нэрлэн заамаар санагдав. Би ийнхүү бодов: «Намайг явах үеийг бодвол сэтгэлийн шархны өвчин арай бага даа». Тэгээд тийм гэж өөрийгөө итгүүлэхийг хичээв. Байшингийн довжоо хүрээд би хаалга нээлттэй байхыг үзэж, горьдлогогүй янзаар амьсгаа минь давхцав. Хаалга руу аажимхан дөхөж очлоо. Намайг хаалга хүртэл, горьдлого хэвээр байж билээ. Сандал хяхнах чимээ сонстов. Хаалга хүрээд хос шаахай байхыг олж үзлээ, гэвч эмэгтэй хүний шаахай биш ажээ. Би хурдан явж орлоо, Фуонгийн суудаг байсан сандлаас Пайл лагс биеэ дааж ядан өндийлөө.

	Тэр,

	— Сайн уу? Томас гэв.

	— Сайн уу? Пайл, яаж хүрч ирэв?

	— Би Домингестой уулзсан. Тэр шууданг чинь авчирсан. Намайг энд байлгаач! гэж би түүнээс гуйсан.

	— Фуонг юм мартаа юм болов уу?

	— Аа, үгүй, харин Жоу л чамайг төлөөлөгчийн газар явсан гэсэн. Энд ярьсан нь дээр байх гэж би бодлоо.

	— Юун тухай?

	Сургуулийн ёслолын ажиллагаа дээр ярих гээд том хүний үг олж хэлж чадахгүй байгаа хүүхэд мэт мэгдсэнээ гараараа зангаж,

	— Чи эзгүй байв уу? гэв.

	— Тийм ээ, харин чи?

	— Би энд тэндгүй л хэслээ.

	— Хуванцраараа тоглосоор л байгаа юу?

	Тэр тааламж муутайхан инээмсэглэв. Тэгээд, — Таны захидлууд тэнд байна гэв. Тийш харвал, сонирхол татаад байх гойд юм алга. Нэг нь Лондонд байгаа албан газраас, нэг хэсэг нь миний тооцооны хуудас, нэг нь миний банкнаас байхыг олж мэдэв. — Фуонг яаж байна? гэж би асуулаа.

	Түүний царай, ямар нэг чимээнд хариу өгдөг цахилгаан тоглоом шиг аяндаа гэрэлтэв. — Сайн байгаа гэж хэлээд цааш олон юм яриад барьц алдах бий гэсэн янзтай уруулаа жимийв.

	— Пайл, суугаач! Үүнийг үзтэл намайг өршөөгөөрэй. Миний ажлын газраас ирсэн юм байна гэлээ би.

	Би түүнийг задлав. Санаанд ороогүй юм болсон гээч. Эрхлэгч миний сүүлийн захидлыг үзээд, де Латтр генерал үхсэн, Хао-Бинээс ухарснаас хойших, Энэтхэг Хятад ээдрээтэй байдлыг тооцон, миний саналыг зөвшөөрч байгаа ажээ. Тэрээр гадаад эрхлэгчээр хүн түр томилсон гээд, намайг Энэтхэг Хятадад наад зах нь жилээс доошгүй байхыг хүсжээ. Юу болохыг огт ойлгосонгүйгээр «Таны орон тоог бид хадгалж байна» гэж баталгаа өгчээ. Намайг ажил хэвлэл хоёртоо санаа зовж байгаа гэж тэр боджээ.

	Би Пайлын өөдөөс харан сууж, хожуу ирсэн захидлаа дахин уншлаа. Сэрээд юу ч бодож санаагүй байх үе шиг сэтгэлд баяр төрөх шиг болов.

	— Муу мэдээ юү? гэж Пайл асуув.

	— Үгүй ээ, гээд ямар ч гэсэн ялгаа алга юм. Нэг жил хөндий байх гэдэг чинь гэр бүлтэй болоход харшлах юм юу байх вэ дээ гэж дотроо бодов.

	— Та гэрлээгүй л байгаа юм уу? гэж би асуулаа.

	— Үгүй гээд тэр улайлаа. — Дэндэсхийвэл улайдаг хүн л дээ. Үнэнийг хэлэхэд тусгай амралт авдаг юм бил үү. Тэгвэл бид гэртээ жинхэнэ ёсны дагуу гэрлэж болох юм.

	— Гэртээ бол илүү дээр гэж үү?

	— Тийм санагдаж байна... Ийм юмны талаар тантай ярихад үнэндээ бэрхтэй байна. Томас, та айхавтар эрээ цээргүй хүн шүү дээ. Гэртээ хийнэ гэдэг бол хүндэтгэлийн тэмдэг. Аав, ээжтэйгээ шууд танилцуулаад гэр бүлдээ багтаана гэсэн үг. Өнгөрснийг нь бодож үзвэл ингэх нь чухал.

	— Өнгөрснийг нь гэнэ ээ?

	— Миний юу гэж байгааг та сайн мэдэж байгаа. Тэнд муу нэртэй орхихыг би хүсэхгүй байна.

	— Тэндээ орхих бодолтой байгаа юу?

	— Тэгэх байх аа. Миний ээж гайхмаар сайн хүн байдаг юм. Олны дунд оруулж хүнтэй танилцуулна. Тохижиж суурьшихад нь, намайг буцаад ирэхэд орон байрын , талаар ч төвхнүүлчих байх.

	Фуонгийг хайрлах эсэхээ би мэдсэнгүй. Тэр тэнгэр тулам өндөр өндөр барилга, эрх чөлөөний хөшөө зэргийг үзэх сэн гэсэн байх, гэхдээ түүнд профессор, түүний гэргий, эмэгтэйчүүдийн клуб зэргийн талаар тун багахан мэдлэг байгаа бөгөөд тэд түүнд хөзрөөр канаста тоглохыг зааж өгнө. Миний санаанд «Гранд Монд» зочид буудлын анхны үдэш орж ирлээ. Арван найман настай тэр бүсгүй цагаан хувцастай, танхим дотуур хайр хүрмээр гунхаж байсныг, мөн сарын өмнө де ла Сомм модот гудамжны мухлагт наймаа хийж байсан нь санаанд буув. Юм бүхнээ гялгар ууттай зардаг шинэ англи гэдэг зуушны цэмцгэр дэлгүүрт дурлах бол уу? Дуртай болж ч мэднэ. Хэлж мэдэхгүй юм. Сарын өмнө Пайл надад хэлж болох байсан үгийг би Пайлд хэлнэ гэдэг хачин санагдав. — Пайл, түүнтэйгээ эвтэй яваарай. Бүү албадаарай! Цаадах чинь чи бид хоёр шиг биш, гомдоох хэрэггүй.

	— Тэгэлгүй яах вэ, тэгэлгүй яах вэ Томас минь.

	— Цаадах чинь манай хүүхнүүдтэй адилгүй. Даанч жижиг, эмзэг амьтан. Гэхдээ түүнийг тоглоом шиг бүү бодоорой.

	— Томас, юм гэдэг хачин юм даа. Ийм яриа үүсэх байх, чамайг хатуурхах байх гэж би айж байсан юм.

	— Умардад байхдаа би юм бодох завтай байсан. Тэнд нэг эмэгтэйтэй танилцсан... Янхны газар чиний харсныг би харсан ч байж магадгүй. Тэр эмэгтэй чамтай явна гэдэг сайн хэрэг. Би бол нэг л өдөр Гренжер шиг хүнтэй хаяад явж мэдэх байсан. Хуучирсан даашинз шиг л...

	— Томас, бид найз хэвээрээ байна биз?

	— Тэгэлгүй яах вэ. Гагцхүү. Фуонгтой уулзахгүй л юм сан. Ханатлаа уулзсан юм чинь. Би завтай болсон цагтаа өөр сууц олж авна.

	Тэр, хөлөө жийн босов.

	— Томас, би тун баяртай байна. Яаж баярлаж байгаагаа чамд хэлэхэд хэцүү байна. Урьд нь би хэлсэн л дээ, гэхдээ та л биш байгаасай гэж чин сэтгэлээсээ хүсэж байна.

	— Пайл, би чухам чамайг байсанд чинь баярлаж байна.

	Яриа миний санасанчлан болсонгүй. Давилуун омог хилэн, түүний гүн дунд жинхэнэ шийдвэр бүрддэг байх түүний гэмгүй царай үргэлж миний зэвүүг хүргэх боловч миний дотроос хэн нэг хүн Йорк Гардингийн номд гардгаар үндэслэж түүний идеалист үзэл санаа, түүний санааг миний эрээ цээргүйтэй жишиж түүнд ашигтай дүгнэлт өгнө. Бүх баримт сэлтийг авч үзвэл миний зөв байх боловч, тэрээр дэн залуу, гэм зэмгүй биш бөгөөд бүсгүйн хувьд гэвэл түүнтэй амьдралаа холбох хамгийн дээр эр байсан биш ч байж болох юм.

	Бид яаруухан гар барилцав. Гэвч учир нь үл олдох айдас намайг түүний хойноос дагаж шат хүртэл гаргаж өгч, хойноос нь хашхирахад хүргэдэг юм байна. Миний дотоод шүүхийн газар үнэн шийдвэр гаргадаг шүүгч, мэргэн хүн хоёр байна.

	Пайл, Йорк Гардинд нэг их итгээд хэрэггүй байх шүү.

	— Йоркод уу? гэж тэрээр шатны нэгдүгээр гишгүүрээс над руу харлаа.

	— Пайл, бид хуучин колонийн улс, багагүй юм сурлаа, харин галаар наадахыг сураагүй улс. Энэ гуравдугаар хүч гэдэг номд л байгаа зүйл. Өөр юм алга. Генерал Тхе гэдэг чинь хэдэн мянган хөлсний хүнтэй дээрэмчин. Үндэсний ардчилсан үзэлтэн гээд байх юмгүй.

	Хаалганы цаана хэн байна гэж шуудангийн хайрцгийн нүхээр харж, хэрэггүй хүн байна гээд нүхээ таглаж буй хүн мэт тэр над руу харж байлаа. Пайл надаас нүд салгав.

	— Томас, чи юу яриад байна даа?

	— Унадаг дугуйн бөмбөг. Нэг хүн хөлгүй болж тарсан боловч хөгтэй тоглоом байсан шүү. Пайл аа, та Тхе мэтийн хүнд итгэж болохгүй. Тэд Дорнодыг коммунизмаас аврахгүй. Бид тэдний тарыг танина.

	— Бид ий?

	— Хуучин колоничлогчид.

	— Та чинь аль ч талд орохгүй гээ биз дээ?

	— Би орохгүй, тэгэхдээ Пайл аа, холион бантан болгох хэрэгтэй байгаа бол тэр ажлаа Жоу-д орхиод яв. Фуонгтой гэртээ харь. Гурав дахь хүчнийг март.

	— Томас, таны зөвлөгөөг би үргэлж үнэлж явдаг гэж тэр ёсорхуу хэлээд,

	— Баяртай, удахгүй уулзъя гэв.

	— Тэгье ээ, тэгье.

	 

	 

	2

	Хоног сар өнгөрсөөр байх авч, би шинэ байр олоогүй л байлаа. Цаг завгүйдээ биш юм л даа. Дайны жил бүрийн хямрал дахин өнгөрөв. Умардын халуун чийглэг борооны үе эхэлж, францчууд Хоа Бингээс гарч, Тонкинд тутарга, Лаост хар тамхи хураах ажил шувтарлаа. Домингес өмнөдөд болж байгаа бүхний эвийг ганцаар олоод байж чадаж байв. Эцэст нь би Континенталь зочид буудлын ард, Катина гудамжны нөгөө үзүүрт байдаг орчин үеийн гэгддэг (1934 оны Парисын үзэсгэлэн) барилгад нэг сууц үзэх юм боллоо. Энэ нь нутагтаа буцаж байгаа каучук тарьдаг хүний сууж байсан Сайгоны нэг хөлсний байр ажээ. Тэр хүн уг байраа бүх юм, хөрөнгөтэй нь зарах гэжээ. Түүний дотор 1880—1900 оны Парисын салоны41 өдий төдий зураг байв. Бүх зургийн гол дүр бол ер бусаар үсээ янзалсан том цээжтэй эмэгтэй тулалдааны талбарыг халхалж өнгө өнгийн том том жимс цухуйсан торгомсог нөмрөг нөмөрчээ. Сайх эр угаалгынхаа өрөөнд Ронсагийн зургийн хуулбарыг их л догь өлгөжээ.

	— Та урлагт дуртай байх нь ээ? гэж намайг асуухад тэр эр хариу инээмсэглэв. Тэр хүн бол багавтар соёо сахалтай, шингэвтэр үстэй тарган эр ажээ.

	— Олигтой зургууд маань Парист бий гэж тэр өгүүлэв. Зочдын өрөөнд үсэндээ дугуй чимэгтэй нүцгэн бүсгүйн дүрээр урлан хийсэн ер бусын өндөр үнсний сав, мөн бар тэвэрсэн нүцгэн охидын шаазан чимэглэл, бүслэхээ хүрэх шахсан оодгор хувцастай, дугуй унасан охины дүр хуучны баримал зэрэг байна. Унтлагын өрөөнд, том орны нь эсрэг, цуг унтаж байгаа хоёр охины тосон зураг байна. Энэ бүх цуглуулгагүйгээр түүний байр ямар үнэтэй болохыг асууваас, тэр хүн эднийгээ салгах дургүй ажээ.

	— Та цуглуулагч уу? гэж надаас тэр хүн асуув.

	— Үгүй дээ.

	— Над Франц авч явъя гэж бодож байсан хэдэн ном бий, гэхдээ тэднийг юмтайгаа хамт өгч болно шүү гэж байна. Шилэн нүүртэй номын сангийнхаа түлхүүрийг тайлж номын сангаа үзүүлэв. «Афродит», «Нана», «Ганц бие эр» зэрэг үнэтэй зурагтай номууд, мөн Поль де Кока-гийн хэд хэдэн роман байлаа. Цуглуулгатайгаа хамт өөрийгөө зарчихгүй юу? гэж асуумаар санагдав. Тэр хүн юм шигээ хуучирчээ. — Халуун оронд ганцаар суухад хүрвэл цуглуулга хань болно доо гэж байна.

	Фуонг энд огт сураг тасрах тул би түүнийг дурслаа. Ер нь юм ингэдэг. Цөл газар очлоо гэхэд чихнээс чимээ үл тасарна.

	— Миний сонины газар урлагийн бүтээлийн цуглуулга худалдан авахыг зөвшөөрөхгүй байхаа гэж бодож байна.

	— Та зовох явдалгүй, бид түүнийг чинь тооцоонд оруулахгүй.

	Пайл түүнтэй уулзаагүйд нь би баярлаж байлаа Энэ хүн, Пайлын дүрсэлдэг «хуучин колоничлогч» гэдгийн дүр нь болж чадах сан билээ. Намайг гарахад бараг арван нэгэн цаг хагас болж байв. Би «Павильон»-д ганц аяга мөстэй шар айраг уухаар тийш алхлаа. «Павильон» гээч бол европ, америкийн авгайчуул кофе уудаг газар учир, би Фуонг-той тааралдахгүй гэж итгэж байлаа. Би түүний өдийд хаа байдгийг мэдэх учир, нөгөө эрийн байрнаас гарч, Фуонгийн хүйтэн шоколадтай сүү уудаг сүүн-ундааны газрыг тойрохоор зам хөндлөн гарлаа. Хажуугийн ширээнд халуун байгаа хэдий авч, цэвэр цэмцгэр хоёр америк охин мөхөөлдөс халбагадан сууж байна. Хоёул зүүн мөрөндөө цүнхтэй агаад цүнх нь ав адил, гуулин бүргэд тэмдэгтэй ажээ. Тэдний хөл нь мөн адил, урт, гоолиг, хамар нь үл мэдэг шонтгор, сургуулийн лабораторид туршлага хийж байгаа мэт мөхөөлдсөө шимтэн идэж байлаа. Би тэднийг Пайлын ажлын улс болов уу? гэж бодлоо. Хөөрхөн бүсгүйчүүлийг эх нутагт нь явуулах сан гэж бодлоо.

	Тэд мөхөөлдсөө идэж дууссанаа нэг нь цагаа харлаа. — Явсан нь дээр даа. Аюулгүй газар луу гаръя гэж нэг нь хэллээ. Ямар болзоотой юм бол доо гэж би гайхлаа.

	— Воррен биднийг нэг цаг хорин таван минутаас оройтолгүй яваарай гэсэн.

	— Одоо бараг өнгөрч байна.

	— Үлдвэл сонин юм биш үү? Ямар учиртай юм бол доо би мэдэхгүй, чи?

	— Яг ч мэдэхгүй юм. Гэхдээ Воррен явсан нь дээр гэсэн шүү дээ.

	— Жагсаал болох юм болов уу?

	— Зөндөө л олон жагсаал үзсэн дээ! гэж хоёр дахь нь сүм хийдээс уйдсан жуулчин аятай залхсан янзтай өгүүлэв. Тэр босож, ширээн дээр мөхөөлдөснийхөө үнийг тавилаа. Явахын өмнө тэр кафег эргэн тойрон харахад толинд нүүрнийх нь сэвх болгон тод харагдлаа. Тэнд нүүр амаа нямбайлан гоёж гоодохыг оролдох дунд хэр насны франц хүүхэн, бид хоёр л үлдлээ. Нөгөө хоёр бүсгүй бол нүүрэндээ оо будаг тавих хэрэггүй агаад уруулдаа үл мэдэг будаг орхиж, үсээ самнах төдий л аядсан ажээ. Нэг нь түр зуур над дээр харцаа тогтоов. Энэ бол эмэгтэй хүний харц биш, эр хүний шулуун, сонжсон харц шиг ажээ. Тэгээд тэр бүсгүй нөхөр лүүгээ хурдан эргэж, — Явсан дээр гэлээ. Мөр зэрэгцэн гэрэл цацарсан гудамж руу гартал нь тэдний хойноос залхуутай харцаар харж суулаа. Тэдний аль нь ч замбараагүй тачаалд автан орныхоо даавууг хумируулан нэвширтэл хөлөрдөг амьтад биш ээ. Тэд орондоо хөлөрдөггүй бодис авч ордог биз. Миний амьдардаг тэгээд бас гэнэт хоёр хэсэг болсон ертөнцтэй адил бус ариутгалтай ертөнцөд тэдний дураараа дургиж байдагт нь атаархах мэт болов.

	Хананд байсан толины хоёр нь над өөд үсэрч, замдаа бутран унав. Муухай хувцастай нөгөө франц авгай хэмхэрхий сандал ширээн дунд өвдөг сөхрөн сууна. Түүний энгэсгийн онгорхой сав миний өвдгөн дээр бүтэн байна. Бид урьд сууж байсан газраа хэвээр сууж байхад миний хажууд байсан ширээний хэмхэрхий франц авгайн дэргэд хэвтэнэ. Цэцэрлэгт гарсан хачин чимээ кафед сонстов. Усан оргилуур оргих чимээ гарна. Зоогийн газар луу харвал, хэсэг хагарсан лонх, тэдгээрээс асгарах шингэн кафены шалан дээр портвейн дарс улаанаар, куэнтро дарс улбар өнгөөр, шартрез дарс ногоон өнгөөр, настис дарс бүдэг шар өнгөөр тус тус солонгорон урсана. Франц өндийж тайван суугаад энгэсгийн савыг нүдээрээ хайлаа. Би түүнийг нь өгвөл талархлаа илэрхийлээд шалан дээрээ суусаар байв. Би түүний хэлэхийг сулхан сонсож байгаагаа анзаарав. Миний чихний хэнгэрэг дүнгэнэсээр байхыг бодоход дэлбэрэлт тун ойрхон болжээ. Хуванцар тоглосоор байх нь ээ? Хенг гуай над юу бичих бол доо? гэж би сэтгэл дундхан бодлоо. Гэвч Гарнье талбай руу гарахад, өтгөн утаа суунаглаж байгааг үзэж тоглоом биш байна гэдгийг ухаарав. Үндэсний театрын өмнөх машины зогсоол дээр шатаж байгаа машинаас утаа гарч байгаа агаад талбай дээр энд тэндгүй хэлтэрхий нь үсчин, хөглөрч, цэцэрлэгийн хээтэй хашааны захад хөлгүй хүн тийчгэнэн хэвтэнэ. Катина гудамж, Боннарын модот гудамжнаас хүмүүс шавааралдан ирнэ. Цагдаагийн машины түгшүүрт дохио, түргэн тусламжийн машин, галын машины дохио дүлийрсэн хэнгэргийг минь дэлсэв.

	Энэ зуур, би Фуонг эсрэг талын сүүн-ундааны газар байгааг мартжээ. Биднийг өтгөн утаа тусгаарлана. Түүнийг нэвтлэн юмны бараа үл харагдана. Би талбай руу алхтал, цагдаа намайг зогсоов. Хүн бөөгнөрүүлэхгүй гэж тэд талбайг хүрээлэн тойрч, бөөгнөрсөн улс дундаас дамнуургаар хүн зөөж эхлэв.

	— Тийш намайг гаргаач. Нөхөр маань тэнд бий гэж цагдаагаас гуйвал,

	— Хүн бүхэнд нөхөр бий. Цааш бол гэж байна. Тэр цагдаа лам оруулах гэж хажуу тийш болоход, би ч хойноос нь оров. Гэтэл цагдаа намайг ар тийш түлхлээ. Би хэвлэлийн хүн гэдгээ түүнд хэлээд халаасандаа нэвтрэхээ үзвэл алга, орхисон юм байж дээ?

	— Сүүн-ундааны газар яагаа бол, мэдэх сэн? Утаа сийрэг болоход би харвал тэр хооронд тун олон хүн бөөгнөрчээ. Цагдаа нэг юм хэлсэн боловч би ойлгосонгүй

	— Юу гэнэ ээ?

	— Би мэдэхгүй. Ар тийшээ бол. Хүн зөөхөд садаа болж байна гэж тэр хүн дахин хэлэв.

	Павильонд түрийвчээ унагасан байх нь уу? Би буцах гэж эргэтэл, Пайл ард байлаа. Томас! гэж тэр дуу алдав.

	— Пайл гээд би, бурхан өршөөг, таны төлөөлөгчийн газрын нэвтрэх чинь байна уу? Тийш гаръя. Сүүн-ундааны газар Фуонг бий.

	— Тэнд байхгүй.

	— Пайл, тэнд байгаа. Арван нэг хагаст тэнд байдаг юм. Эрэх хэрэгтэй.

	— Томас, тэнд байхгүй дээ.

	— Чи яаж мэдсэн юм? Нэвтрэх чинь хаа байна?

	— Би тийш бүү очоорой гэсэн юм.

	Би дахин цагдаа руу эргэж, түүнийг түлхэж, талбай дээгүүр гүйе, буудвал буудаг гэж бодлоо. Гэтэл «битгий очоорой» гэсэн юм гэж хэлсэн үг гэнэт бодогдов. Пайлын гараас барьж, «Битгий очоорой» гэсэн гэнэ ээ? Яагаад тэгсэн юм? гэж би асуув.

	— Өнөө өглөө, холхон байгаарай гэж би хэлсэн.

	Бөл цөл юм миний санаанд буув. Воррен яасан? Воррен гэдэг чинь хэн бэ? Тэр хүн нөгөө хоёр охиныг мөн битгий оч гэсэн байсан.

	— Учрыг нь олохгүй юм.

	— Америк хүн осолдоогүй юм байх даа! Нэг л учир байна.

	Катина гудамжнаас эмнэлгийн машин гарч ирэхэд намайг гаргаагүй цагдаа, түүнд зам тавихаар нөгөө талд гарав. Хажууд нь байсан бас нэг цагдаа хүнтэй маргалдаад завгүй байв. Би Пайлыг урагш талбай руу түлхэн хоёул тэр чигээрээ явчхав.

	Бид баахан уйлсан хайлсан амьтан дунд орлоо. Цагдаа талбай руу хүн нэмж орохыг хориглож чадах авч, тэнд байгаа хүмүүсийг тарааж хүч хүрэхгүй байв. Эмч нар нас барагсадтай зууралдах зав зайгүй байх бөгөөд үхсэн хүмүүсийг өөрсдийнхөнд нь өгч байв. Хүн бүр сандал эзлэх адил нэг нэг үхсэн хүнтэй болж байв. Нэг эмэгтэй насан өөд болсон бяцхан үрээ өвдөг дээрээ тавиад газар дээр сууж байв. Үрээ энхрийлэхдээ сийрсэн малгайгаар халхалжээ. Сайх эмэгтэй хөдлөх ч үгүй, авиа гарах ч үгүй сууна. Талбай дээр гайхмаар нам гүм байв. Нэгэн удаа миний очиж үзсэн олон хүнтэй сүмийн ёслолтой адил агаад Европ хүн энд тэнд уйлж ёс гүйцэтгэх чимээнээс өөр юм алга. Дорно зүгийнхэн бол дотроо гашуудан харамсана. Цэцэрлэгийн мандлын хажууд хөлгүй амьтан, толгойгоо авхуулсан тахиа шиг хөдөлнө. Цамцыг нь үзвэл хүн-тэрэгчин байсан бололтой.

	— Яасан аймшигтай юм! гэж Пайл уулга алдаад, шаахай дээрх нойтон юмыг харж, — Энэ юу вэ? гэж харамссан янзаар асуув.

	— Цус. Та чинь цус үзээгүй хүн үү? гэж би хэлэв.

	— Элчинтэй уулзахаасаа өмнө цэвэрлэх хэрэгтэй болох нь ээ!

	Юу хэлж байгаагаа тэр ойлгосонгүй гэж би бодлоо. Жинхэнэ байлдаан гэдгийг анх үзэж байгаа бололтой. Хүүхдийн гэнэн зангаар Фат-Дьем-д хөвж хүрсэн, тэнд цэрэг л үзсэнээс өөр юу базаах билээ.

	— Нэг торх диолектон муу хүний гарт орвол яадгийг та харж байна уу? Би түүний мөр лүү түлхэж, эргэн тойрон хар! гэлээ. Өдийд чинь энэ талбай авгай хүүхдээр дүүрэн байдаг. Тэд худалдаа хийхээр энд ирдэг юм даа. Юунд энэ цагийг сонгон аваа бол?

	— Жагсаал болох байсан юм гэнэ лээ гэж тэр итгэл муутайхан өгүүлэв.

	— Та хэдэн хурандаа барина гэж бодоо биз? Пайл аа, жагсаал хийхийг өчигдөр больсон шүү дээ.

	— Би мэдээгүй,

	— Мэдээгүй гэнээ! гээд саяхан дамнуур байсан цустай газар луу түлхэв.

	— Би хотоос гадагш явсан байсан юм. Хойшлуулах хэрэгтэй байж дээ гээд шаахайнаасаа нүдээ үл салгана.

	— Наргианыг үзсэнгүй юү? Генерал Тхе ийм юм үзүүлэхээсээ татгалзана гэж бодоо юу? гэж би түүнээс асуугаад, — Энэ чинь жагсаалаас илүү юм болох шив дээ. Дайн болж байхад цэргүүд юу нь сонин байх билээ. Хүүхэд, эмэгтэйчүүд илүү сонин байхгүй юу. Дэлхий нийтийн хэвлэл шуугьж гарна. Пайл, генерал Тхе-гийн нэрийг мандууллаа шүү дээ. Та нарын «гурав дахь хүч», «үндэсний ардчилал» гэдэг чинь таны баруун хөлийн гутал дээр харагдаж байна. Гэртээ, Фуонг дээр очоод баатарлаг үйлээ түүнд хэл, гашуудмаар эх орон нэгт нөхөд нь одоо цөөн болсон.

	Алчуураар бүтээсэн тавагтай юм барьсан намхан бүдүүн лам бидний хажуугаар өнгөрөв. Пайл удаан дуугүй байв. Надад ч хэлээд байх юм алга. Би зөндөө их юм ярилаа. Тэр муужирч унамаар цонхийж цайсан юм харагдлаа. «Мунхаг амьтан мунхгаараа л байна. Тэнэг хүнийг хэчнээн буруушаагаад яана. Тэд хэзээд өөрсдийгөө зөв гэж бодно. Ийм улсыг эсвэл олигтойхон цагдах, эсвэл устгах хэрэгтэй. Мунхаг гэдэг чинь нэг ёсны солио өвчин юм» гэж би бодлоо.

	— Тхе ийм юм хийхгүй баймаар. Хийгээгүй байх аа. Түүнийг хэн нэг нь мэхэлсэн. Коммунистууд... гэж Пайл хэлэв.

	Сайн санаа, бүдүүлэг явдал хоёроор энэ хүн сум ч нэвтэршгүй хуягласан мэт ажээ. Би түүнийг талбай дээр орхиж, муухай ягаан дуган замд тээр болсон Катина гудамж руу алхаллаа. Хүмүүс хэдийнээ тийш хахжээ. Үхэгсдийнхээ төлөө мөргөж сэтгэлээ зогоох гээ биз.

	Би тэднээс ялгаатай юу гэхэд бурханд талархан залбирах ёстой байв. Фуонг амьд үлдээ биз дээ? Фуонгийг тийшээ битгий оч гэж хүн хэлсэн байх шив дээ? Харин үхсэн хүүхэд эхийнхээ хормой дээр байхыг би олж харлаа. Тэдэнд хэн ч урьдчилж хэлээгүй, тэднийг хүн гэж тоосон амьтан ч үгүй биз ээ. Хэрэв жагсаал болсон сон бол тэд цэрэг үзэх, үг сонсох, цэцэг өргөх гэж ирэхгүй байсан гэж үү? Зуун килограммын бөмбөг хүнийг ялгаж үздэггүй ажээ. Үндэсний ардчилсан фронт байгуулж байхад, нэг хүүхдийн буюу хүн-тэрэгчний үхэл хэдэн хурандаагийн амьтай тэнцэх вэ? Би мотортой хүн тэрэг зогсоож, намайг Митхо-гийн эрэг хүргэ гэлээ.

НЭГДҮГЭЭР БҮЛЭГ

	1

	Саад болгохгүйн тулд Фуонгод мөнгө өгч эгчтэйгээ кино үз гэж явуулав. Би Домингестой оройн хоол идэж, эргэж ирээд Вигог хүлээв. Тэр яг арван цагт ирлээ. Виго юм ууж чадахгүйдээ уучлал гуйж, алжаасан учир хэрэв юм уувал унтах гээд байна гэлээ, Өдөржин их ядарсан ажээ.

	— Аллага, гэнэтийн үхэл үү?

	— Үгүй ээ, жижиг хулгай. Бас амиа хорлосон явдал. Эндхийн хүмүүс их хортой, мөрийтэй тоглож, хожигдоод юмаа алдахаараа амиа хорлоно. Хүүрийн байшинд өдий олон цаг өнгөрүүлж зууралдахаа мэдсэн бол би хаанаас цагдаа болох вэ. Би эмнэлгийн спиртийн үнэрт дургүй. Жаахан шар айраг уудаг юм бил үү?

	— Өө, харла, манайх хөргөгч байхгүй.

	— Хүүрийн байшинтай адил биш ээ. Тэгвэл жаахан виски архи. Би, түүнтэй тэр нэг үдэш хүүрийн байшинд орсноо саналаа. Тэгэхэд Пайлын шарилыг мөсөн шоотой тавиур мэт хөргөгчөөс гаргаж ирж байсан билээ.

	— Тэгэхээр та Англи руу явахаа байх нь ээ? гэж тэр асуулаа.

	— Та лавлаа юу?

	— Тэгсэн.

	Миний сэтгэл хэчнээн тайван байгааг үзэг гэж би түүнд аягатай виски архи гар сунган барив.

	— Намайг Пайлын үхэлд сэрдэж байгаа учраа Виго та хэлж өгөхгүй юү? Над шалтаг байв уу? Фуонгийг эргүүлж авна, эсвэл түүнийг алдсаныхаа өшөөг авах гэж тэгсэн байх гэж бодож байна уу?

	— Үгүй ээ. Би ч тийм тэнэг хүн биш шүү. Дайсныхаа номыг бэлэгт авдаг хүн байдаггүй. Тэр таны тавиур дээр «Барууны үүрэг» гэсэн ном байна. Энэ Йорк Гардинг гэгч чинь хэн бэ?

	— Виго, энэ бол таны эрээд байгаа хүн. Явж, явж энэ хүн Пайлыг алсан.

	— Юу гэнэ ээ?

	— Тэр хүн бол дээд зэргийн сэтгүүлч. Тийм улс дипломат сурвалжлагч гэгддэг юм. Нэг санаа бодож олбол түүндээ баримт, байдал бүхнийг тааруулан өөрчилдөг юм. Пайл энд тэр чигээрээ Йорк Гардингийн санаатай ирсэн юм. Гардинг Банкокоос Токио орох замдаа долоо хоногт нэг удаа үүгээр ордог байлаа. Пайл түүний санааг амьдралд хэрэгжүүлж алдаа хийлээ. Гардинг «Гурав дахь хүч»-ний тухай бичсэн. Пайл хоёр мянган хүнтэй хэд хэдэн сургуультай бартай жижиг дээрэмчний бүлэг байгуулав. Ингэж дэмий юманд оржээ.

	— Та бол ингэхгүй, тийм үү?

	— Би үгүй л гэж бодож байна.

	— Гэвч Фаулер, та, тэгж чадахгүй байна даа.

	Яагаад ч юм, би ахмад Груэнтэй Хайфоны хар тамхины байшинд тааралдсанаа саналаа тэр цагаас хойш хэдэн жил өнгөрсөн мэт санагдана. Юу гэж хэллээ дээ? Бидний эрт орой хэзээ нэг цагт хэн нэгний талд орох санаанд автана гэл үү.

	— Виго, та сайн лам болох сон. Нүглээ наманчлах хэрэгтэй гэж бодвол танд хэцүү нь юу байх билээ?

	— Над наманчлах юм хэзээ ч байгаагүй.

	— Бусдын наманчлахыг сонсоо биз дээ?

	— Заримдаа.

	— Лам байхад таны ажил харш биш, харин ч дөхөм байх биш үү? Ноён цагдаа, би яагаад энэ хөгшин эмийн тархийг хага цохисноо чамд яг хэлж өгөх ёстой. — Гюстав, тухтайхан шиг юу болсныг яриач!

	— Та хошин санаатай хүн юмаа, Фаулер, уухгүй юм уу?

	— Гэмт хэрэгтэн цагдаагийн ноёнтой архидна гэдэг чинь юу гэсэн үг билээ.

	— Таныг гэмт хэрэгтэн гэж би огтхон ч хэлээгүй.

	— Архи ууснаас нүглээ наманчлах сэтгэл төрүүлнэ. Таны мэргэжилд нуугаад байх сүсэг алга.

	— Сүсэг итгэдэг хүнд л чухал байдаг. Санваартан хүнд бол бүр чухал. Түүнд өөр бодол байдаг.

	— Өөрийгөө ариутгах хэрэг үү?

	— Үргэлж ч,тэгэх нь яах вэ. Хаа нэг тийм хүн өөрийгөө ямар байна вэ гэж хармаар санагддаг. Заримдаа тэрээр худал хуурмаг зүйлээс бүр залхдаг. Фаулер, та хэрэгтэн биш, гэхдээ та юу гэж над худал хэлэв. Пайлыг алуулдаг шөнө та түүнтэй уулзсан шүү дээ.

	— Та яагаад тэгж боддог бил ээ?

	— Та түүнийг алсан гэж би агшин зуур ч бодохгүй байна. Ядах нь ээ зэвтэй жад юунд хэрэглэв гэнэ.

	— Зэвтэй гэнэ ээ?

	— Тийм нарийн зүйлийг задлан хийх үед мэдэх шүү дээ. Тэгэхдээ хутга жаднаас болж үхээгүй, Дакоугийн намаг шавраас болсон гэдгийг танд хэлсэн шүү дээ. —Виго дахин виски уух гэж аягаа над руу барилаа. — За байз, бодъё, зургаан цаг арван минутад «Континенталь» зочид буудалд та юм балгасан байх аа?

	— Тийм.

	— «Мажестик»-ын орох хаалганы тэнд зургаан цаг дөчин таван минутад бас нэг сэтгүүлчтэй ярьж байсан.

	— Тийм, Вилкинстай. Би танд хэлсэн шүү дээ. Мөн тэр үдэш.

	— За тийм, үүнийг чинь би шалгаж үзсэн. Тийм аар саар зүйлийг нэгд нэггүй мэддэг чинь гайхалтай юм даа.

	— I Виго, би чинь сэтгүүлч хүн шүү дээ.

	— Цаг нь яг таарахгүй байж болох юм. Гэвч та энд арван таван минут, тэнд арван минут гадаа байсан бол хэн таныг буруушаах билээ дээ. Цаг тийм чухал гэдгийг та яахан бодох билээ. Харин ч та нарийн цаг хэлж байгаа сан бол бүр ч сэжигтэй байх сан.

	— Би нарийн цаг хэлээгүй гэж үү.

	— Арай ч тийм биш. Та Вилкинстай долоод таван минут дутуу байхад ярилцсан.

	— Арван минутын зөрөө гарч байна.

	— Тэгэлгүй яах вэ. Би хэлсэн шүү дээ. Таныг Континенталь зочид буудалд очиход яг зургаан цагийн дохио өгч байж.

	— Миний цаг үргэлж бага зэрэг түрүүлж явдаг юм. Одоо таны цаг хэд болж байна? гэж би асуув.

	— Арваас найм өнгөрч байна.

	— Минийх арав арван найм. Тэр хараач!

	Тэрээр цаг харъя гэсэнгүй, тэгээд

	— Тэгэхээр Вилкинстай ярьж байхад таны цагаар хорин таван минут байх нь ээ. Их зөрөө гарч байна, тийм ээ?

	— Би санаандаа цагаа тааруулсан байж болно. Эсхүл тэр өдөр цагаа тааруулж түлхсэн ч байж болно. Би хааяа тэгдэг юм.

	— Хачирхалтай нь жаахан соод хийж өгөхгүй юү. Жаахан чангадуулчхаж, та над огт уурлахгүй юм. Над шиг ингэж шалгаагаад байхад нэг их аятайхан санагдахгүй л баймаар юм

	— Адал явдалт зохиол шиг энэ чинь харин над сонин байна. Эцсийн эцэст гэхэд би Пайлыг алаагүй, та ч өөрөө тэгж хэлсэн шүү дээ.

	— Алах үед нь байгаагүйг чинь би мэдэж байна.

	— Намайг арван минут энд, таван минут тэнд байсан гэж тооцоод яах гээд байгааг чинь би ойлгохгүй юм.

	— Жаахан зай гараад байна. Хугацааны үл ялиг зааг байна даа.

	— Юуны зааг гараад байна гэнэ ээ?

	— Пайл ирж тантай уулзах хооронд л.

	— Үүнийг нарийвчлан батлах гээд байх хэрэг юу байна даа?

	— Нохойноос л тэгээд байгаа юм.

	— Саварт нь шавар байсан гэж үү?

	— Шавар биш цемент. Тэр үдэш нохой Пайлын хойноос дагаж яваад хаа нэгтээ нойтон цемент дээр гишгэчхэж л дээ. Танай байшингийн доод давхарт барилгачид ажиллаж байсныг би санаж байна. Одоо ч тэд тэнд байгаа. Үдэш танай руу орохдоо тэдний хажуугаар гарсан юм. Энэ оронд тэд л дэндүү орой болтол ажилладаг хүмүүс.

	— Энэ хотод барилгачид, нойтон цементтэй газар ч цөөнгүй л байх шүү. Тэднээс нохой үзсэн хүн байх юм уу?

	— Би үүнийг тэднээс асуусан л даа. Үзсэн байлаа ч тэд хэлэхгүй. Би цагдаагийн газрын хүн шүү дээ гээд сандалдаа шигдэн сууж, аягаа ширтэн ярихаа болив. Хэрэг явдлын ямар нэг учир олдох шиг болж санаандаа их л хол бодолд автав бололтой. Гарын нь араар ялаа гүйх боловч үргээсэнгүй. Яг л Домингес. Үл хөдлөх гүн бодлын хүчинд автав уу даа гэж би бодлоо. Мөргөж залбирч ч байгаа юм бил үү хэн мэдэх вэ. Би босож хөшгөө яраад унтлагын өрөө рүү орлоо. Тэнд миний хүссэн юм алга байв. Сандал дээр дуугүй суугаа энэ этгээдээс хором ч гэсэн ангижрах юм сан гэсэн санаа төрнө. Фуонгийн зурагтай номууд тавиур дээр байна. Фуонг нүүрийн тостой жижигхэн савнуудын дунд цахилгаан хавчуулжээ. Лондоны сонины газраас ирсэн бичиг биз. Задалж үзье гэж санагдсангүй. Юм бүхэн Пайлын ирэхээс өмнө байсан хэвээр. Өрөө ч өөрчлөгдсөн юм алга, жижиг сажиг юмс ч тавьсан байрандаа. Гагцхүү зүрх муудна. Би зочны өрөө рүү эргэн орвол Виго архиа балгаж эхлэв.

	— Над танд хэлэх юм алга, юу ч алга.

	— Тэгвэл би явъя даа. Таныг дахин зовоохгүй байх Виго, хаалган дээр очсоноо, явах дургүй байгаа мэт

	эргэн зогсов.

	— Тэр үдэш очиж үзсэн кино чинь хачин кино байжээ. Түүхэн сэдэвтэй кино аятайхан санагдах байх гэж би бодоогүй юм. Ямар кино байсан бэ? «Робин хүд»-үү?

	— «Скарамуш» гэсэн байх аа. Цаг нөхцөөх л гэж, бас зугаа гаргах гэсэн юм.

	— Зугаа гаргах ий?

	— Виго, бидэнд цөмд маань хувийн нууц зовлон байх шүү дээ гэж би түүнд учирлав.

	Вигог явснаас хойш, Фуонгийг киноноос иртэл нэг цаг хэртэй хүлээх хэрэгтэй байлаа. Виго зочлон ирсэн нь миний сэтгэлийг бүр үймүүлж дууслаа. Ямар нэг яруу найрагч надад үзүүлэхээр шүлэг авчирсан, хайхрамжгүйгээс болоод би түүнийг нь үгүй хийчихсэн мэт санаа над төрж байв. Би ямар нэг юманд авьяас муутай хүн юм, сонин хэвлэлийн ажил бол авьяасын ажил биш, гэхдээ би өөр хүний авьяасыг ойлгодог хүн. Вигог тийнхүү үл төгсөх үйл явдалтай хавтсаа хаахаар явсан хойно нь, түүнийг буцаан дуудаж, — Чиний зөв. Пайлыг алагдсан шөнө би түүнтэй уулзсан шүү гэж хэлэх зориг хүрээгүйдээ харамслаа.

	Митхо эрэг орох замдаа Шолоноос Гарнье талбай орохоор зорьж яваа хэд хэдэн түргэн тусламжийн машинтай тааралдав. Цуу яриа амархан тардаг хойно доо, хажуугаар өнгөрөх хүний царайнаас гадарлаж болох байв. Тэд над шиг талбайгаас яваа хүнийг учраа үл олон ээрнэ. Шолон хүрэхэд би цуу ярианаас түрүүлснээ мэдлээ. Тэнд амьдрал хэвийн хөгжилтэй байдлаар өрнөж, хүмүүс нь юм сонсоогүй байв.

	Би Жоугийн агуулахыг олж гэрт нь орохоор дээш гарлаа. Миний сүүлд очсоноос хойш өөрчлөгдөж хувирсан юм гойд алга. Муур, нохой хоёр нь шалан дээрээс цаасан хайрцаг руу тэндээсээ чемодан руу үсчин шатрын морь шиг хөөцөлдөж байлаа. Нялх хүүхэд шалан дээр мөлхөж, хоёр өвгөн мажон гэдэг тоглоом наадсаар сууна. Гагцхүү залуучууд нь л алга байв. Намайг хаалгаар оруут, авгай нарын нэг нь над цай аягалж өгөв. Нөгөө нэг хөгшин орон дээр хөлөө ширтэн сууна.

	Хен гуай хаана байна? гэж би асуув. Цай өгөхөөр нь, — Үгүй гэж толгой сэгсрэв. Энэ гашуун хар цайг оочин суух дур над алга байлаа.

	— Хен гуайтай даруй уулзах хэрэг байна гэж би францаар хэллээ. Яаралтай уулзах хэрэгтэйгээ тэдэнд ойлгуулж чадаагүй байх. Гэвч цай уухаас эрс татгалзсанд минь тэд баахан зовж байх бололтой. Эсхүл, Пайл шиг шаахай дээр минь цус байсан байж ч болох юм.

	— Яалаа ч гэсэн, авгай нарын нэг нь намайг шатаар доош хөтлөн дараа нь хүн олонтой, туг хиуртай гудамжаар явж, Пайлын нутгийнхны нэрлэдгээр «оршуулах ёслолын танхим» гэдэг нас барсан хятад хүний цогцос хийдэг чулуун авсаар дүүрэн савны үүд хүрэв.

	— Хен гуай хаа байна? Хен гуай! гэж би хаалганы тэндэх хятад өвгөнөөс асуув. Тариаланчийн цуглуулгаас эхлээд талбайгаар нэг алуулсан хүний хүүр үзсэн энэ өдөр үүгээр шувтарч байгаа янзтай. Дотор тасалгаанаас хэн нэг хүний дуу гарахад нөгөө хятад хүн хажуу тийш болж намайг дотогш оруулав.

	Хен гуай өөрөө намайг найрсгаар угтан авч бэсрэгхэн тасалгаанд оруулав. Тэнд хятадын аль ч газрын үүдний өрөөнд байдаг зормол хар модон эв муутай сандлыг ханаар нь байрлуулжээ. Ширээн дээр таван жижиг цайны аяга, түүний хоёр нь дундуур цайтай байхыг үзээд би энэ сандлууд дээр хүн сууж байж дээ гэж сэжиглэн бодов.

	— Би хуралд саад болов уу? гэж хэллээ.

	— Ажил төрлийн уулзалт байсан юмаа. Гойд ч чухал биш. Ноён Фаулер, тантай уулзахдаа үргэлж баяртай байдаг юм гэж тэр булзааруулан хариулав.

	— Би Гарнье талбайгаас ирлээ.

	— Тэгэв үү гэж би бодсон юм.

	— Та дуулаа биз...

	— Надад утсаар хэлсэн. Жоу гуайгаас хэсэг зуур ч хөндий байх нь дээр санагдлаа. Өнөөдөр цагдаа ширүүн байгаа.

	— Танд ямар ч холбогдолгүй шүү дээ.

	— Хэрэгтнийг олох нь цагдаагийн үүрэг.

	— Нөгөө л Пайл гэж би хэлэв.

	— Тийм.

	— Айхавтар юм хийдэг хүн юм даа.

	— Генерал Тхе тийм хүлцэнгүй зантай хүн биш.

	— Хуванцар ч Бостоны хүүхдүүдэд осолтой тоглоом юм даа. Хен ээ, Пайлын дарга хэн юм?

	— Пайл өөрөө л хийдэг байх гэж над санагддаг юм.

	— ОСС гэж хэн бэ?

	— Эхний үсгүүд нь ч нэг их чухал биш шүү.

	— Хен, би яах вэ? Түү,нийг болиулах хэрэгтэй.

	— Үнэнийг бич! Ингэх л хэцүү байж болох юм даа. Тийм үү?

	— Манай сонин генерал Тхе-г сонирхдоггүй. Харин тан шиг хүнийг л сонирхдог юм шүү.

	— Ноён Фаулер та, ноён Пайлыг үнэн болиулах гэж байна уу?

	— Хен чи, түүнийг үзсэн бол доо! Тэр зогсоод, энэ айхавтар алдаа боллоо, жагсаал болох ёстой байсан юм гэж хэлсэн. Мөн элчин сайд руу очихынхоо өмнө шаахайгаа цэвэрлэх хэрэгтэй гэсэн.

	— Энэ бүхнээ цагдаад хэлэх байж л дээ.

	— Цагдаа бас Тхе-г сонирхохгүй. Тэр америк хүнд халдана гэж үү дээ? Тэр чинь дипломат эрхтэй. Гарвардын их сургууль төгссөн хүн. Элчин сайд түүнийг их үнэлдэг. Хен, тэнд нэг эмэгтэй байлаа... Түүний хүү. Эх нь түүнийгээ дэрсэн малгайгаараа сүүдэрлээд явдаг байлаа. Миний санаанаас гарахгүй юм. Бас, Фат-Дьемд нэг хүүхэд байсан юм.

	— Ноён Фаулер та, тайвшир!

	— Хен, дараа нь яах бол? Диолектоны нэг торхноос хэдэн бөмбөг, хэчнээн үхсэн хүүхэд гарах бол?

	— Ноён Фаулер, бидэнд туслахыг зөвшөөрөх үү?

	— Тэр бусдын амьдралд сохроор орж очно, түүнээс болж хүмүүс амь насаа алдаж хохирно. Нам Динаас ирэх зуур нь гол дээр танайхан түүнийг цааш харуулаагүй нь тоогүй юм. Тэгвэл олон хүний хувь заяа өөрөөр шийдэх байсан даа.

	— Ноён Фаулер, би таны хэлснийг зөвшөөрч байна. Түүнийг болиулах хэрэгтэй байсан юм. Над нэг санал байна. (Хаалганы цаана нэг хүн ханиаснаа, их чимээ гарган нулимав)—Та өнөө орой түүнийг «Вьё мулен»-д оройн зоогт урьж чадахгүй юу? Найм хагас, ес хагасын хооронд.

	— Яах гэж? 

	— Зам зуур түүнтэй ярилцах гэсэн юм гэж Хен өгүүлэв.

	— Завгүй байвал яах вэ?

	— Зургаа хагаст өөрийнхөөрөө ор гэж та урьж болох юм л даа. Төдийд завтай, гарцаагүй ирнэ. Хэрэв танайд оройн хоол идэхээр ирвэл та гэрэлд үзэж байгаа байдлаар цонх руугаа ном барин очоорой.

	— Юунд нь чухам «Вьё Мулен»-д гээд байгаа юм бэ?

	— «Вьё Мулен», Дакоу-гийн гүүрний тэнд байдаг юм. Тэнд саадгүй ярих газар олдоно гэж бодож байна.

	— Та яах гэсэн юм бэ?

	— Ноён Фаулер, үүнийг мэдэх гээд хэрэггүй. Бид байдалд тохируулан аль болохоор найрсаг байна гэдгийг танд амлая. (Хений үл үзэгдэх нөхөд ханын цаана ирэх шиг холхилдоно). Ноён Фаулер та бидэнд тус болох нь уу?

	— Мэдэхгүй, мэдэхгүй.

	— Эрт орой хэдий боловч хүн аль нэгний иь талд орох болдог юм. Хүн л байя гэж хүсвэл тэгье гэж боддог юм гэж Хен хэлэв. Ахмад Труэний хар тамхины байшинд хэлж байсан энэ үгийг би мөн эргэн саналаа.

	Би төлөөлөгчийн газарт, «Пайлыг очоорой» гэсэн бичиг орхиод, юм уухаар «Континенталь» руу явлаа. Эвдэрч хэмхэрсэн зүйлийг цэвэрлэж, гал сөнөөгчид талбайгаар ус асгажээ. Миний амьдралд минут бүр, алхах хөдөлгөөн бүхэн маань хэчнээн чухал болохыг ухаараагүй явжээ. Болзсон уулзалтаа таслан оройжин тэнд суумаар бодогдож ч үзэв. Тэгснээ аль нэг аюулаас сэрэмжлэн болгоомжлох сэтгэл Пайлд төрүүлье, болиулъя хэмээн ууж байсан шар айргаа дуусган харихаар гарч явлаа. Гэртээ очоод байхдаа Пайл манайхаар ирэхгүй байх гэж бодлоо. Би юм уншихыг бодсон боловч, номын маань тавиурт анхаарал татахаар юм алга байлаа. Тамхи татмаар санагдавч, тамхийг минь бэлдэх хэн байх билээ. Гадаа хөлийн чимээ сонсогдсоор дөхөж ирлээ. Нэг хүн хаалга тогшив. Хаалгаа нээтэл, Домингес л байлаа.

	— Домингес, та юу гэж явна даа? гаж би асуув. Тэр намайг гайхсан янзтай харснаа, «Юу гэж гэнэ ээ?» гэж цагаа харж, — Миний ирдэг цаг байна шүү дээ. Явуулах цахилгаан чинь бэлэн үү? гэв.

	— Ээ, харла, огт мартчихжээ, байхгүй шүү.

	— Бөмбөгдөлтийн тухай сурвалжилга байх уу? Мэдээлэх юм байгаа биз дээ?

	— Домингес, миний өмнөөс өөрөө биччихээч. Газар дээр нь очсон хэр нь юу болсны учрыг үл олов. Цахилгаан бичиж чадмааргүй, нэг л элий балай оргиод байна шүү. Чихэн дээр суусан шумуулыг цохиод авахад Домингес далдирч байна. — Бүү зов, би алаагүй гэж хэлбэл Домингес хэрдхийн инээмсэглэх дүр үзүүлэв. Амьтны амь бүрэлгэхэд тэрээр нэн дургүй. Явж явж энэ хүн маань загалмайтан шашинтай хүн байсан бөгөөд хүнийг амьдаар нь шатаах эрдмийг Нероноос сурсан хүний нэгэн бөлгөө.

	— Танд би юугаар тус болох байна? гэж тэр асуув. Сархад амсдаггүй, мах иддэггүй, амьтны амь хороодоггүй хүн тул сэтгэлийнх нь зөөлөнд атаархах сэтгэл над төрнө.

	— Үгүй ээ, Домингес. Өнөө орой би ганцаар баймаар байна! гэлээ. Катина гудамж хөндлөн гарч явахыг нь би цонхоороо харав. Миний цонхны дор явган зам дээр хүн тэрэгч ирж зогсов. Домингес түүнийг хөлслөх гэсэн боловч, тэрэгчин толгой сэгсрэв. Лав дэлгүүрийн нэгэнд орсон хүн хүлээсэн байх. Энэ хавьд хүн-тэрэгний буудал үгүй билээ. Пайлын хаалга тогшиход цагаа харвал ердөө л арав гаруйхан минут өнгөрсөн байх бөгөөд би түүний хөлийн чимээг ч сонссонгүйдээ гайхав.

	— Ор ор! гэхэд нохой нь мөн урьтан ороод ирлээ.

	— Томас, чиний бичгийг аваад би баярлав. Өглөө чи над уурласан юм шиг санагдсан.

	— Тэгсэн ч байж магадгүй. Нүдэнд дулаан юм байсан биш.

	— Та мэдэж байгаа биз, танаас нуугаад байх юм алга. Би Тхе-тэй өнөөдөр уулзсан.

	— Уулзсан гэнэ ээ? Сайгонд байгаа юм уу? Бөмбөг яаж ажиллаж байгааг үзэхээр ирээ юү.

	— Томас, эндээ гэж хэлэхэд, би түүнтэй хатуухан! ярьсан. Тоглоомын дүрэм зөрчсөн хүүхнүүдийн нэгийг мэдээд ярьж байгаа багийн ахлагч шиг дүртэй байна лээ. Ямар ч гэсэн би зоригтойхон,

	— Түүнтэй муудалцаа юу гэж асуугаад авсан.

	— Хэрэв дахин дураараа аашилбал бид нуруугаараа харалцана шүү гэж хэлсэн.

	— Пайл, түүнтэй түнжин тасраагүй л байгаа юм шив дээ? Миний хөлийн шагайг шиншлэх нохойг нь би тэсэлгүй цааш түлхэв.

	— Би чадаагүй байгаа. (Гүнтэн, суу!) Эцсийн эцэст тэр бол бидний цорын ганц найдвар. Хэрэв бидний хүчээр засгийн эрхэнд орвол, бид түүнийг түшиглэнэ.

	— Таныг юмны учир олтол хэчнээн хүн амь алдах хэрэг болж байна даа...? Харин бидний маргаан ямар ч ашиггүй гэж би бодож байна.

	— Би юу ойлгох хэрэгтэй гэнээ Томас?

	— Улс төрд талархал гэдэг юм байдаггүй.

	— Тэд биднийг ядах нь ээ францчуудыг үзэн яддаг шигээ үзэн ядахгүй билээ.

	— Ингэнэ гэж та итгэж байна уу? Зарим үед дайснаа энэрэх, мөн заримдаа нөхрөө үзэн ядах ч явдал гардаг шүү дээ.

	— Томас, та ёстой европ хүн шиг ярьж байна. Эднийхэн чинь тийм их гүн ухааны улс биш шүү.

	— Энэ хэдэн сард таны мэдсэн юм энэ үү? Удахгүй тэднийг хүүхэд шиг гэнэ гэх нь дутах нь шив дээ.

	— За даа, юу ч гэх юм бэ дээ.

	— Пайл аа, тийм амархан хүүхдээ над заагаад өг л дөө. Бид залуу ахуйдаа, их адармаатай байсан бус уу. Хөгшрөх тутмаа гайгүй болох юм. Харин түүнтэй яриад ямар хэрэг байна? Тэр бид хоёрын ярианд аль алинд нь ул муутай юм байв. Би дэндүү эрт тэргүүн бичдэг хүн болон хувирч байлаа. Бид суудлаасаа босоод номын тавиур луу дөхөв.

	— Томас, та юу эрж байна?

	— Дуртай шүлгээ эрж байна. Өнөө орой надтай хоол идэх үү, Пайл аа?

	— Томас, бололгүй яах вэ. Таны над уурлахаа больсонд чинь би тун баяртай байна. Бүх зүйлээр санал нийлэхгүй ч гэсэн, бид найз нөхөд хэвээр байна биз дээ?

	— Мэдэхгүй, би тэгж боддоггүй.

	— Явж явж, Фуонг л энэ бүхнээс хавьгүй чухал юм даа. 

	— Пайл та, нээрэн тэгж бодож байна уу?

	— Тэр чинь ертөнцөд хамгийн чухал юм. Надад шүү. Томас танд ч гэсэн.

	— Миний хувьд ч тийм биш болсон.

	— Томас та бид өнөөдөр тун сүрхий хирдхийлээ. Гэвч долоо хоног өнгөрөхөд бүгдийг мартана даа. Бид мөн хэлмэгдсэн төрөл садныхаа төлөө санаа зовох болно.

	— Бид ий?

	— Бид Вашингтон руу цахилгаан явуулсан. Хуримтлуулсан сангаасаа ашиглах зөвшөөрөл бид авна.

	Би түүний яриаг тасалж,

	— «Вьё Мулен»-д яах вэ? Ес, арав хагасын хооронд уу? Нар байшингийн цаагуур оржээ. Хүн-тэрэг сууж ирсэн эзнээ хүлээсээр амуй. Би түүн рүү доош харахад тэр миний өөдөөс дээш харлаа.

	— Томас, хүн хүлээж байгаа юу?

	— Үгүй ээ, хайсан газраа л оллоо. Уншиж байгаа дүр үзүүлэн, шингэж буй нарны туяанд би чанга уншлаа:

	 

	Гудамж дундуур би жирийлгэн давхина. 

	Хүмүүс гайхан ширтэж, хэн бэ? гэнэ. 

	Жудаггүй эр дээгүүр дүүлэн харайж, 

	Хохирсон хохирлыг нь төлөх юм сан. 

	Халаас дүүрэн мөнгөтэй ямар таатай вэ? 

	Халаасандаа мөнгөтэй байх яасан бахтай вэ!

	 

	— Хөгийн шүлэг байна гэж Пайл тааламжгүйхэн өгүүлэв.

	— Арван есдүгээр зууны үед сүрхий шүлэгч байжээ. Тиймэрхүү хүн тийм олон байсангүй. Би гудамж руу дахин харлаа. Хүн тэрэг яваад өгчээ.

	— Уух юм чинь дуусав уу? гэж Пайл асуулаа.

	— Үгүй, харин би таныг чинь...

	— Би жаахан гаарч байна уу, Томас, таныг дуурайгаад. Та над ээлтэй байна.

	Би лонх, аяга авахаар яваад нэгийг нь мартаж, дахин явах хэрэг гарч, бас усанд буцаж явав. Тэр оройжин би юм бүхэн дээр мунгинан их цаг алдаж байлаа.

	— Миний аав, ээж гэж сайхан улс бий. Гэм нь жаахан хатуухан. Честнат гудамжинд хуучны нэг байшинд суудаг юм. Ээж маань шил цуглуулна, эцэг маань чулуунуудтайгаа ноцолдоогүй үедээ Дарвины гар бичмэл, анхны хэвлэгдсэн ном зохиолыг цуглуулдаг юм. Ингэхлээр тэд маань хуучин цагт байгаа биз? Иймээс ч Йорк над тийм сэтгэгдэл төрүүлсэн байх. Орчин үеийнхээ нөхцөл байдлыг ойлгох хүн шиг санагдсан, харин эцэг маань зожигдуу хүн шүү.

	— Эцэг чинь над таалагдах хүн шиг байна. Би өөрөө зожиг хүн шүү дээ.

	Дуу цөөтэй Пайл тэр үдэш их яриа болсон байлаа. Миний санаа өөр юман дээр байсан учир түүний ярихыг төдий л их сонирхсонгүй. Ноён Хен энгийн илэрхий аргаас өөр арга боломж олно гэж өөрийгөө итгүүлэхийг оролдож суулаа. Гэвч дайн дажинтай өдий үед эргэлзэж тээнэгэлзээд байх юм үгүйг би мэднэ. Нэг нь гартаа дайралдсан зэвсэг хэрэглэнэ. Францчууд напалм бөмбөг, ноён Хен хутга сум хэрэглэнэ. Би байгалиас шүүгч болж заяагдсангүй дээ гэж хэлэхэд нэгэнт оройтсон байлаа. Би Пайлаар яриулж яриулчхаад дараа нь болгоомжлоорой гэж хэлэхээр шийдлээ. Пайл манайд хонож ч болох юм. Харин нөгөөдүүл манайд дайрч орохгүй биз дээ. Энэ үед мань эр хөгшин асрагчийнхаа тухай ярьж байгаа бололтой. «Үнэнийг хэлэхэд би түүнд ээжээсээ илүү хайртай байлаа. Хар нэрстэй боов хэчнээн сайхан хийнэ гээч» гээд ярьж байтал нь би яриаг нь тасалж,

	— Та одоо буутай яваа юу, тэр үдшээс хойш? гэж асуув.

	— Үгүй ээ, төлөөлөгчийн газар хориотой.

	— Та чинь тусгай албаны хүн биз дээ?

	— Ялгаа юу байх вэ. Над халдъя л гэвэл би юутай ч байгаад нэмэргүй. Нөгөөтээгүүр би чинь тахиа шиг харалган хүн шүү дээ. Дээд сургуульд сурч байхад намайг бүрэнхийд юм үздэггүй болохоор «Сарьсан багваахай» гэж хочилдог байсан юм. Нэг удаа бид тоглож байлаа... гээд дахин аль хэдийний юм ярьж эхлэв. Би цонх руу очив.

	Манай байшингийн эсрэг хүн тэрэг зогсож байна. Тэд хэдийгээр өөр хоорондоо төстэй боловч энэ өөр тэрэг болохыг би танив. Суух хүнээ хүлээгээд зогсож байгаа юм бил үү. Ямар ч гэсэн Пайлыг төлөөлөгчийн газарт нь эсэн мэнд хүргэх хэрэгтэй байлаа. Тэгээд намайг дохио өгсөн болохоор нөгөөдүүл оройнхоо төлөвлөгөөг боловсруулаа биз. Дакоугийн гүүртэй ямар ч гэсэн холбоотой байх ёстой. Яагаад энэ гүүрийг сонсож авдаг юм бол доо. Нар шингэсэн хойно Пайл энэ гүүрээр явах тэнэг хүн биш. Гүүрийн манай тал үргэлжийн цагдаа харуултай байдаг.

	— Өнөө орой би л ганцаараа ярилаа. Ямар учиртай юм болж байна? гэж Пайл өгүүлэв.

	— Зүгээр, ярь л даа. Миний хувьд бол дуугүй баймаар байна! Өнөө оройн зоогийн урилгад очихоо болих уу?

	— Үгүй ээ, бүү тэг. Тэр нэг явдлаас хойш та надаас их хөндийрөх шиг санагдсан, ер нь тэгээд...

	— Та миний амиНд орсон тэр цагаас хойш... гэж би хэлээд өөрийнхөө сэтгэлийг өөрөө зовоосноо дарж чадахгүй болов.

	— Үгүй, би тэр тухай бодоогүй. Харин тэр шөнө бид хоёр илэн далангүй ярилцаж байснаа санаж байгаа биз дээ. Сүүлчийн удаа л ярилцаж байгаа юм шиг байсан. Томас, тэгэхэд би таны тухай олон юм мэдэж авсан. Та бид хоёр юмыг өөр өөрөөр үздэг, юманд орооцолдохгүй байх хэрэгтэй гэдэг чинь зөв. Та эцсээ хүртэл өөрийнхөөрөө зүтгэдэг хүн. Хөлөө хугалаад байхдаа ч та алины нь ч талд ороогүй хэвээр байсан.

	— Өөрчилмөөр санагдах цаг бас ирдэг. Тэр цагт яагаад ч тэсэхгүй... гэж би хэллээ.

	— Танд тэгж санагдаагүй байна даа. Тэгж санагдах ч үгүй байх. Би бас бодсоноороо л явдаг хүн шүү дээ Үхсэн хойноо л өөрчлөгдөх байх гэж тэр хөгжилтэй өгүүлэв.

	— Өнөө өглөөний явдлын дараа ч гэсэн үү? Энэ явдал хүний үзэл бодлыг өөрчилж чадахгүй гэж үү?

	— Дайн үхлийн дуудлага. Үхэх хохирох нь зайлшгүй. Үргэлж онилсон байгаа онодоггүй нь харамсалтай. Тэд ямар ч болтугай шударга үйлийн төлөө амиа алдав.

	— Хар нэрстэй боов хийдэг асрагчийнхаа тухайд ч та ингэж л хэлэх байсан бол уу?

	Тэр миний дайрсан үгэнд хариу хэлсэнгүй өнгөрөв.

	Тэгснээ,

	— Та тэднийг Ардчиллын төлөө амиа өгсөн гэж хэлж бас ч болох юм даа гэв.

	Үүнийг вьетнам хэлээр юу гэж орчуулахыг мэдэхгүй юм... Би гэнэт их ядарснаа мэдлээ. Түүнийг хурдан тонилж, цааш хараасай гэж бодож суув. Тэгвэл би түүний тонилсон цагаас нь амьдралаа шинээр эхэлж болмоор санагдав.

	_ Томас, та намайг ердөө олигтой тоож харьцахгүй байх даа гэж Пайл хүүхдэрхүү маягаар чухам энэ үдшийн уулзалтад хэлэх гэж муу санаагаар хадгалсан үгээ хэлэх шиг өгүүлэв. «Фуонг кинонд явсан. Үдшийг хамт өнгөрүүлбэл яасан юм бэ? Над гоц хийгээд байх юм алга». Намайг чадаж дийлэх үгийг түүнд гаднаас хэн нэг хүн заагаад байгаа мэт байлаа. Цааш нь: — Хоёул «Шале» очвол яасан юм. Би тэр нэг үдшээс хойш тэнд ер очоогүй. Хоол нь «Вьё Мулен»-ээс дордоод байх юмгүй бас хөгжимтэй.

	— Тэр үдшийг нэхэн санах хүсэл над алга

	— Томас минь, өршөөгөөрэй. Би заримдаа шал тэнэглэдэг хүн шүү. Шолонд байдаг хятад зоогийн газар ямар вэ?

	— Тэнд сайн хоол идье гэвэл урьдчилан захих хэрэгтэй. Пайл та «Вьё Мулен»-гээс айгаад байна уу? Түүнийг тороор сайн хүрээлсэн, тэгээд бас гүүрэн дээр үргэлж цагдаа байдаг шүү дээ. Дакоу Түүрээр явах гэж арай тэнэглээгүй биз дээ?

	— Гол нь үүнд биш ээ. Өнөө үдэш удаахан суух сан л гэсэн юм.

	Эвгүй хөдөлж байж аягаа шалан дээр унагаж хагаллаа.

	— Аяга хагарвал азтай гэж аяндаа хэлээд, — Томас минь, өршөөгөөрэй гэв. Би аяганы хагархайг түүж үнсний саванд хийв.

	— Томас, тэгээд яах вэ?

	Хагарсан аягыг харахад «Павильон» доторх юм нь асгарч байсан хагархай лонхнууд санаанд оров. — Тантай гадагш гарч магадгүй гэж би Фуонгд урьдчилан хэлж байсан.

	«Урьдчилан хэлсэн» гэж тун базаахгүй үг сонгожээ. Би шалан дээрээс шилний сүүлийн хэлтэрхийг авлаа.

	— Би «Мажестик»-д хүнтэй уулзах ёстой. Есөн цагаас нааш амжихгүй байх гэж би хэллээ.

	— Тэндээс алба руугаа очихоос биш. Намайг тэндээс явуулахгүй удааж магадгүй.

	Түүнд сүүлчийн энэ боломж олгоход над хохироод байх юм алга байлаа.

	— Оройтлоо! гэж яарах юу байх вэ дээ. Хэрэв удвал, дараа нь энд ороод ирэхгүй юү. Би арван цагт эргэн ирнэ. Оройн хоолонд амжихгүй бол, би таныг гэртээ хүлээнэ.

	— Би танд утсаар хэлнэ.

	— Хэрэггүй. Шууд «Вьё Мулен»-д оч, эсвэл энд уулзъя. Би итгэдэггүй хүндээ өөрөө шийдэг гэж бодсон юм: Хэрэв хүсвэл хүний хэрэгт оролцог. Ширээн дээр нь цахилгаан, төлөөлөгчийн газраас ирсэн бичиг бий. Ирээдүйгээ өөрчилж чадахгүйгээс хойш хүн амьдарч чадахгүй биз.

	— Пайл минь одоо яв. Над хийх аар саар зүйл байна. Түүний холдож яваа хөлийн чимээ, нохойных нь сэмхэн гишгээг сонсоод дотор хачин болох шиг санагдлаа.

	Намайг гарахад, д’Орме гудамжинд нэг ч хүн тэрэг алга байлаа. «Мажестик» зочид буудал руу би явган очиж, америк бөмбөгнүүдийг яаж буулгаж байгааг жаал харж зогслоо. Нар шингэсэн учир хүмүүс чийдэнгийн бүдэг гэрэлд ажиллана. Би Пайлд нарийн учрыг хэлэлгүй, Мажестик очно гэсэн бөгөөд өөр олон таван юм чалчих нь хэрэггүй гэж бодсон юм.

	— Оройн мэнд, Фаулер гэсэн нь Уйлкинс байлаа.

	— Оройн мэнд.

	— Хөл зүгээр үү?

	— Дажгүй шүү.

	— Сайхан мэдээ явуулсан уу?

	— Домингесыг явуулчхаарай гэсэн.

	— Тэд таныг тэнд байна гэсэн юм.

	— Тийм, би байсан. Гэвч ойрдоо сонины зай ховор байна. Тэд дэлгэрэнгүй юм тавихгүй бололтой.

	— Хоол хачирлахаа больсон мэт болжээ. Тийм ээ? Бид Рассел, хуучин «Таймс» сонин үед амьдарч байсан бол аятайгүй юү. Цахилгаан мэдээг агаарын бөмбөлгөөр хүргэж байжээ. Уран сайхан ч бичдэг байж шүү дээ. Тансаг зочид буудал, бөмбөгдөгч, харанхуй болсон тухай гээд л... Одоо цагт үг бүрээс үнэ авдаг болохоор шөнө болно гэж огт үгүй болжээ гэж Вилкинс ярилаа.

	Дээр, хаа нэгтэй инээх чимээ сонстов. Хэн нэг хүн, Пайл шиг аяга хагалах нь дуулдав. Чимээ нь мөсөн унжлага дээрээс унах мэт сонсогдлоо.

	— Гэрэл чийдэн сайхан хүүхэн, эрэлхэг харчуудыг гэрэлтүүлнэ гэж Вилькинс ёжлон өгүүлээд, Фаулер, өнөө үдэш завтай юу? Хоол идэх газар очих уу? гэлээ.

	— «Вьё Мулен»-д оройн хоол идэхээр явах гэж байна.

	— Сайхан зооглоорой. Тэнд Гренжер очно. Тэд «Гренжер»-ийн үдэш гэж тусгайлан зарлах байх. Цаад талд нь наргих шуугих улсад аятай биз.

	Би түүнд сайхан амрахыг хүсээд, зэргэлдээ кино театрт оров. Эррол Флин Тайрон Пауэр ч (би тэр хоёрыг давчуу өмдтэй байхад нь ялгадаггүй юм), олсон дээр найган, тагтнаас үсрэн, өнгөт зургаар авсан кинонд чармаа нүцгэн давхина. Тэр хайрт хүүхнээ аварч, дайсныг хөнөөж, сайн сайхан амьдарна.

	Тиймэрхүү киног насанд хүрсэн залууст зориулсан гэх боловч, Фивах-д байдаг ордноосоо улаан нүдлэн гарч ирж буй Эдипийн төрх өнөөгийн амьдралд сайн бэлд гэсэн санаа илүү төрүүлэх билээ. Амьдрал тэр болгон тэгж байдаггүй. Тайниниас эргэж ирээд Пайл Фат-Дьем-д азтай явж байсан, гэтэл тэр аз нь удаан үргэлжилсэнгүй. Ноён Хений найз нөхөд, Пайлын учрыг олоход хоёр цагийн зай үлджээ. Миний хажууд нэгэн франц цэрэг сууж, охины өвдөг илэн байх бөгөөд түүний жаргалтай байх гуниг зовлон эдлэхэд нь атаархмаар байлаа. Би кино дуусахаас өмнө гарч, «Вье Мулен» орохоор хүн тэрэг хөлслөн авлаа.

	Зоогийн газар тэсрэх бөмбөгөөс хамгаалсан тор татсан бөгөөд гүүрний аман дээр зэвсэгтэй хоёр цагдаа зогсоно. Бургунд маягийн өлтэй хоолондоо таргалсан зоогийн газрын эзэн өөрөө намайг торон дундуур хөтлөн оруулав. Үдшийн халуунд хайлмагтсан тос, тахианы үнэр ханхална.

	— Та ноён Гренжертэй нийлэх сэн болов уу? гэж эзэн надаас асуув.

	— Үгүй ээ.

	— Нэг хүний ширээ засах уу? гэхэд нь би анх удаа ирээдүйн тухай, хариулахад хүрч магадгүй асуудлуудын тухай бодсон юм.

	— Нэг хүнийх гэж хэлсэн маань Пайл үхсэн гэж чанга хэлснээс өөрцгүй болов.

	Зоогийн газар цорын ганц танхимтай агаад мухарт нь Гренжерийнхэн том ширээ эзлэн суужээ. Эзэн надад, торонд ойролцоох нэг жижиг ширээ зааж өгөв. Цонх нь шилгүй байгаа нь хагарч бутрахаас айсных биз. Би Гренжерийн зочдоос хэдийг таних байсан тул суухын өмнө ёслон мэндлэв. Гренжер өөрөө нүд буруулан сууна. Пайл түүнийг таашаан шохоорхсон тэр нэгэн үдшээс хойш уулзалгүй хэдэн сар болжээ. Тэр үдэш мань эр хөлчүү байгаа атлаа урьд миний дайрч хэлсэн үгийг санасан бололтой тун ёоз муутай харагдахад харин мэдээллийн хэлтсийн даргын авгай хатагтай Депре, хэвлэлийн албаны ахмад Дюпар хоёр над руу толгой дохин нааш ир гэж дуудав. Тэдний хамт нэгэн өндөр эр (Пном Пенээс ирсэн зочид буудлын эзэн байсан болов уу) Урьд огт үзээгүй нэг франц бүсгүй, зоогийн газар хаа нэг тааралдаж байсан хоёр гурван эр байв. Энэ удаад тэд нэг их үймж шуугьдаггүй улс шиг санагдлаа.

	Пайлыг хүрээд ирэхийг нь хүлээх гэж би нэг аяга ундаа захилаа. Төлөвлөсөн юм заримдаа бүтэхгүй болдог, тэгээд горьдох цаг бас байгааг бодож оройн хоолоо идэлгүй азналаа. Дараа нь, — Юундаа ч горьдох юм билээ гэж бодлоо. ОСС бил үү тэрний зандалчин бүлгийн хэрэг явдал бүтэлтэй болно гэж горьдох болж байна уу? Аль эсвэл генерал Тхе мандана, хуванцар бөмбөг амжилттай болно гэж горьдох болж байна уу? Аль эсвэл над мэтийн хүн ямар нэг гайхамшигт юм болно гэж, жишээ нь ноён Хен маргааныг үхлээс өөр ямар нэг ухаалаг аргаар нэг тийш болгочихно гэж горьдох болж байна уу? Уг нь бид хоёулыг маань Тайниниас ирэх зам зуур цааш харуулсан бол хэчнээн амар байх байж вэ. Би ундаагаа шимсээр хорин минут суугаад хоолоо захив. Удахгүй ес хагас болно, Одоо ирэхээсээ өнгөрөв бололтой.

	Гэсэн ч би өөрийн эрхгүй чих тавин чагнасаар байв. Юу чагнав? Хүн хашхирах дуун? Буун дуу? Цагдаа гүйлдэх чимээ юү? Гренжерийнхэн архинд нэгэнт халж орилолдох болсон учир над сонстох юм юу ч алга. Бас нэг шампан дарсны лонх нээхэд буруу хоолойтой зоогийн газрын эзэн дуулж, бусад нь түрж гарлаа. Харин Гренжер л дуулахгүй, улаан нүдлэн намайг ширтэн сууна. Надтай зодолдохгүй байх даа гэж бодогдов. Би Гренжерт юухан болох билээ.

	Зочид нь нялуун сэтгэлийн дуу дуулна. Би герцог маягаар шарсан тахиагаа дуршил муутайхан эргүүлж тойруулж суух зуураа, алзахгүй гэдгийг нь мэдсэнээсээ хойш анх удаа Фуонгийг бодлоо. Вьетминчүүдыг хүлээн шалан дээр суух зуураа Пайл Фуонгийг «цэцэг шиг ариун» гэж хэлэхэд нь би тоомсоргүйхэн, «Хөөрхий ч цэцэг бол доо» гэж хариулж байснаа саналаа. Одоо тэр бүсгүй шинэ Английг үзэх буюу канаста хэзээ ч тоглохгүй. Амар заяа үзэхгүй ч байж магадгүй.

	Талбай дээр үхсэн хүмүүсээс түүнийг дор үнэлэх эрх над байна гэж үү? Зовсон амьтад олширсноор зовлон зузаардаг юм биш. Нэг бие ертөнцийн бүх зовлонг агуулж ч чадна. Би сэтгүүлч. хүн шиг тоог нь бодож, өөрийн баримталдаг зарчмаасаа ухарлаа. Пайл шиг, би тулалдааны нэг талд орж, үүнээс хойш юм бүхнийг шийдэхэд хэцүү мэт санагдлаа. Би цагаа харлаа, арван цагт бараг арван минут дутуу байна. Тэр саатсан ч байж магадгүй дээ. Эсхүл түүний итгэдэг хэн нэг хүн хориглоод, Пайл одоо төлөөлөгчийндөө сууж, цахилгаан утас тайлан уншиж, дараа нь Катина гудамжинд байдаг байрны минь шатаар өгсөж ч яваа. «Хэрэв түүнийг ирвэл бүхнийг хэлье» гэж би бодлоо.

	Гренжер гэнэт суудлаасаа босож, над руу ирлээ. Замдаа тааралдсан сандлыг ч хайхралгүй бүдчин зүтгэж ширээний булан дээр гараа тавилаа.

	— Фаулер, гаръя гэнэ.

	Би ширээн дээр хоолны мөнгөө орхиж, хойноос нь гарлаа. Би түүнтэй зодолдох хүсэлгүй, тэгсэн хэр нь намайг үхтэл цохисон ч эсэргүүцмээргүй санагдав. Нүглээ наманчлах арга зам одоо цөөн болжээ.

	Гренжер гүүрний хашлага түшин зогсоход хоёр цагдаа түүнийг алсаас ажиглана.

	— Чамтай ярих юм байна гэж тэр хэллээ. Би түүнд цохимоор ойр зайд дөхөн очиж яахыг нь хүлээн зогсов. Тэр үл хөдлөв. Түүний бараа миний дургүй, Америкт байдаг утгагүй, эв хав муутай эрх чөлөөний хөшөө шиг санагдав. Хөдлөхгүй хэвээр хэлсэн нь, — Намайг хар архичин гэж бодож байна уу? Тийм биш шүү! гэв.

	— Гренжер, юу гэнэ ээ?

	— Фаулер, чамтай яримаар байна. Өнөөдөр энэ золигийн мэлхийнүүдтэй суух дур алга. Би чамд ч дургүй л дээ, гэхдээ англиар ярьдаг болохоор чинь, англиар ярихчаа болдог болохоор чинь яах ва ярилцмаар байна.

	Бүрэнхий дунд, газрын зураг дээр судлагдаагүй тив, газрын дүрс шиг хэлбэр галбир муутай том хар юм үзэгдэнэ.

	— Гренжер, та яах гэсэн бэ?

	— Би англичуудад дургүй Пайл яаж тэсдэг юм бол. Бостоных болохоороо юм болов уу. Би бол Питтсбургийнх, түүгээрээ бахархдаг.

	— Болохгүй юу байх вэ?

	— Тэр хараач! гэж миний аялгууг шоолох аятай хэлэв. — Та нар тоть шиг мухай ярих юм. Өөрсдийгөө дээгүүр тавьж юм бүхнийг мэддэг гэж боддог байх.

	— Гренжер, тавтай нойрсоорой. Би ажилтай.

	— Фаулер, бүү яв. Ярих сэтгэл алга гэж үү? Энэ муусайн мэлхийнүүдтэй би ярихгүй.

	— Та согтжээ.

	— Би хоёр лонх шампан уусан. Тэгээд л тэр. Манайд очиж уухгүй юу. Би хойш явах болоод байна.

	— Тэгээд юү гэж?

	— Аа, би чамд хэлээгүй, тийм бил үү? Хүн бүр мэдэж байгаа гэж бодоод байхгүй юу. Өнөө өглөө эхнэрээсээ цахилгаан авсан.

	— Тэгээд?

	Хүүд маань саа өвчин тусжээ. Муу гэнэ.

	— Ээ, тоогүй.

	Юунд нь харамсаав? Ямар чиний хүүхэд биш!

	Нутаг руугаа нисэхгүй юм уу?

	— Чадахгүй. Ханойн ойролцоо болсон байлдааны тухай намайг бичээч гээд байдаг. Конноли өвчтэй (Конноли туслах байсан юм).

	— Гренжер, тоогүй юм болж л дээ. Би танд туслах сан.

	— Өнөө үдэш төрснийх нь ой болно. Оройн найман цаг хагаст найман нас хүрнэ. Ингээд л шампан дарстай үдэш өнгөрүүлж байгаа царай минь энэ. Фаулер минь би хэн нэг хүнтэй яримаар байна. Гэхдээ энэ мэлхийнүүдтэй ярих дур алга.

	— Одоо ч саа өвчнийг эмчилж чаддаг болсон шүү.

	— Фаулер, амьд л гарвал, тахир дутуу болох нь ч яамай. Би тийм боллоо гэхэд хамаа алга, гэвч хүү маань даанч ухаантай хайран амьтан. Тэр нэг балай амьтныг дуу дуулж байхад би яаж байсныг чи мэдсэн үү. Залбирч л суулаа шүү дээ. Эрлэгийнд хүн хэрэгтэй бол намайг л авч яваасай гэж бодож байлаа.

	— Тэгэхээр, та бурханд итгэдэг байх нь ээ?

	— Итгэдэг болоосой гэж хэлээд Гренжер толгой өвдсөн мэт алгаараа нүүрээ таглах нь үнэндээ нулимс унагаж байгаагаа нуух гэсэн ажээ.

	— Хэрэв би тан шиг байсан бол согттолоо уух байсан гэж би хэллээ.

	— Өө, хаанаас! Согтож болохгүй! Хүү минь нас барсан шөнө би архиджээ гэж хожим бодоход хүрвэл яана. Эхнэр маань тийм байхад архидаж байж чадах уу?

	— Сониныхоо газар хэлж болохгүй юм уу?

	— Үнэнийг хэлбэл, Конноли өвдсөн юм биш Сингапурт нэг янхан эргүүлээд явж байгаа. Мууг нь үзээд яах вэ дээ гэж бодох юм Үүнийг нь мэдвэл ажлаас хөөнө шүү дээ. Гренжер сул тавьсан биеэ хураан авч, — Уучлаарай, Фаулер, таныг жаахан саатуулчих шиг бололтой. Яримаар санагдсан юм. Тийш орж хундага өргөе. Фаулер, та надтай тааралдсан чинь хачин юм. Та над муу шүү дээ.

	— Таны өмнөөс би сурвалжилга хийхэд бэлэн байна. Коннолитой адил хийж чадна шүү.

	— Таны аялга таарахгүй байх аа...

	— Гренжер, би танд нэг их муугүй шүү. Надад мэдээгүй юм олон байжээ...

	— Та бид хоёр муур нохой хоёр гэсэн үг. Харин та ингэж намайг өрөвдөж байгаад чинь баярлалаа.

	— Би Пайлаас их ондоо байна гэж үү? Зовлонг нь танихаас өмнө амьдралын балчигт шигдэх ёстой болж байна уу? Гренжер зоогийн газар эргэн ороход цаадуул нь дуу алдан угтах сонсогдлоо. Би хүн тэрэг хөлслөн авч харилаа. Хүн алга, шөнө дөл болтол хүлээв. Дараа нь горьдлого тасарч гадаа гарвал Фуонг тэнд байлаа.

	
ГУРАВДУГААР БҮЛЭГ

	— Виго ирэв үү? гэж Фуонг асуув.

	— Ирсээн, арван таван минутын өмнө явсан. Ямар кино байна? Фуонг унтлагын өрөөнд тамхи бэлдээд дэнлүү асаав.

	— Уйтгартай кино юм. Харин өнгө нь их сайхан. Виго юу хийж яваа юм бол?

	— Надаас хэдэн юм асуух гэжээ.

	— Юун тухай?

	— Энэ тэрхэн юм. Дахин намайг зовоохгүй байх аа.

	— Сайхан төгсдөг кинонд би дуртай. Тамхиа татах уу?

	— Татна аа гээд би орон дээрээ хэвтэхэд Фуонг зүүгээ барьснаа, — Бүсгүйн толгойг авах юм гэв.

	— Яасан хачин юм!

	— Францын хувьсгалд тэгдэг байжээ.

	— Аа, түүхэн кино юм уу?

	— Ялгаагүй, их уйтгартай кино.

	— Түүх юм бол, айгаад байх юу байх вэ дээ.

	— Сэтгэлтэй байсан хархүү нь маш их гуниглан эргэж ирээд дуу бичжээ, шүлэгч хүн байж. Бүсгүйн толгойг огтолсон хүмүүс удалгүй дууг нь дуулж гарсан гээч. Марсельез гэдэг дуу юм гэнэ.

	— Түүхэрхээд байх юм онц үгүй шив дээ.

	— Тэр залуу олны дунд орж дуулахад нүүрэнд уйтгар үзэгдэж, инээмсэглэхэд уйтгар гуниг нь улам тодорч, бүсгүйгээ дурсан дуулж байсан. Би мөн их уйллаа Эгч ч бас уйлсан.

	— Эгч чинь үү? Хачин юм.

	— Их уяхан сэтгэлтэй шүү дээ. Тэнд нөгөө муухай Гренжер байсан. Согтуу, үе үе инээд алдаад л байж байна лээ. Инээгээд байх юм огт үгүй, гашуудмаар юм гарч байхад шүү.

	— Би түүнийг зэмлэхгүй. Баярлаад байх юм түүнд байгаа юм. Хүү нь аюулаас мултарсан. Өнөөдөр би Континенталь дээр сонссон. Би ч гэсэн сайн төгсгөлтэй кинонд дуртай гэж би хэллээ.

	Хоёр гаанс тамхи нэрээд, арьсан жинтүү толгой дороо ивж гэдрэг налаад гараа Фуонгийн гуя дээр тавьж, — Чи баяртай байна уу? гэж асуухад Фуонг,

	— Тэгэлгүй яах вэ гэж хайхрамж муутайхан хэлэв. Үүнээс дээр хариу хэлэх болов уу гэж би бодсон ч үгүй.

	— Жилийн өмнөх шиг, юм хуучнаар л байна гэж би худал хэллээ.

	— Тийм.

	— Яагаад нэг ч алчуур авахаа болио вэ? Маргааш дэлгүүр очвол яасан юм?

	— Маргааш баяр.

	— Аа, тийм, таг мартаж.

	— Цахилгаанаа задлаагүй байна гэж Фуонг хэллээ.

	— Бас мартчихаж, Өнөө орой ажил бодох хүсэл алга. Тэгээд ч одоо юм бичихэд дэндүү оройтжээ. Киногоо дэлгэрэнгүйхэн яриач.

	— Сэтгэлт хархүү нь түүнийг шоронгоос гаргах гэх юм. Жаал хүүгийн хувцас, шоронгийн хуягийн өмсдөг эрэгтэй хүний малгай нууцаар авчрах юм. Хувцсыг өмсөөд хаалгаар гартал үс нь задран унжихад хүмүүс «язгууртан, язгууртан гэж хашхирлаа. Киног буруу хийсэн юм шиг санагдлаа. Түүнийг орчуулах байсан юм. Тэгвэл тэр хоёр дуугаа дуулж их мөнгө олж, Америк ч Англи ч явахгүй юу гэж Фуонг их ухаалаг арга олсон мэт хэлэв.

	— Цахилгааныг уншъя. Маргааш Умард руу яв гэсэн бүү байгаасай. Чамтай байхыг хүснэ гэж би хэлэв.

	Нүүрийн тосны саван дундаас цахилгааныг суга татан авч өгөхөд нь, би нээж уншлаа.

	«Захиаг чинь дахин бодлоо цэг. Чиний горьдсон шиг ухаангүй аашилж байна цэг. Чамайг сэдсэн гэж үзээд салах хэргийг эхэлье гэж өмгөөлөгчөөс гуйв цэг. Бурхан чамайг өршөөж байг хайрт Эллен чинь».

	— Явах болоо юу?

	— Үгүй ээ, би явахгүй. Би чамд уншиж өгье. Сайн төгсгөлтэй юм байна гэж хэллээ.

	Фуонг орноос үсрэн босов.

	— Ямар сайхан бэ? Эгч дээрээ очиж хэлье. Хэчнээн баярлах бол. Би одоо хэн бэ? гэж асууна тэгээд

	— Би бол хоёр дахь хатагтай Фаулер гэнэ.

	Миний өөдөөс харсан номын тавиур дээр «Өрнөдийн үүрэг» гэдэг номын хавтсан дээр богинохон үстэй залуу эрийн зураг хөлд нь хар нохой байна. Пайл одоо хэнд ч хор хүргэхээ өнгөрсөн.

	— Чи түүнийг санаж байна уу? гэж би Фуонгоос асуув.

	— Хэнийг?

	— Пайлыг. Одоо ч жинхэнэ нэрээр нь энэ хүүхэнд хэлэхэд хэцүү мэт санагдаж байгаа маань хачин юм.

	— Би явж болох уу? Явъя л даа. Эгч баярлана шүү.

	— Чи нойрондоо түүнийг нэрээр нь дуудаж билээ.

	— Би зүүдээ ер санадаггүй.

	— Та хоёр их л юм амжуулах байсан даа. Залуу хүн байсан юм чинь.

	— Та ч хөгшин биш шүү дээ.

	— Тэнгэр баганадсан барилгууд. Эмпайр стэйт билдинг42 гээд л яах вэ.

	— Би Чеддарын хавцлыг43 гэж Фуонг үл ялиг эргэлзэж хэлэв.

	— Гранд Каньон44 биш үү? Би түүнийг ор луу татан суулгаад, — Фуонг, намайг уучлаарай гэв.

	— Юу уучлаарай гэж, сайхан цахилгаан биш үү. Миний эгч...

	— За яах вэ, яв. Эгчдээ очиж хэл. Эхлээд намайг үнс. Намайг хальт үнсээд гарч явав.

	Би анхны өдрийг бодлоо Континенталь зочид буудалд Пайл миний хажууд замын нөгөө талын сүүн ундааны газар ширтэн сууж байж билээ. Түүний талийгаач болсноос хойш юм бүхэн над зөв эргэлээ. Гэвч би зовлон гунигаа цөмийг ярих нэг хүн байгаасай гэж бодлоо.

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Феникс (монголоор: Галбинга, египетийн домог). 500 жил амьдарсан шувуу шатаж үхсэн боловч үнснээсээ дахин амилсан гэдэг. Энэ бол үхэшгүй мөнх амьдрахын бэлгэ дэмбэрэл. Вьетнамын эртний домогт Феникс бол луу, яст мэлхийн нэгэн адил ариун амьтан ажээ.




	[←2]
	 Princess Margaret — Английн ван VI Георгийн хоёрдугаар охин, Елизавета хатан хааны эгч.




	[←3]
	 Дурлажээ гэсэн үг. Орч.




	[←4]
	 Хоа-хао — 1939 онд Өмнөд Вьетнамд үүссэн улс төр, шашны бүлэглэл. Буддизмыг засварлагч Хоа-Хаогийн бүлэглэл цагаан будаа, жимсний асар уудам газрыг хяналтдаа авч байсан. Энэ районд өөрийн засаглал тогтоон татвар хурааж, 25000 хүнтэй армийг гартаа барьж байлаа. Энэ гол төлөв францийн тал барьж, түүний төлөөлөгчид нэг бус удаа Өмнөд Вьетнамын Засгийн Газрын бүрэлдэхүүнд орж байжээ. 1955 оны эхээр энэ бүлэглэл америкийн төлөөний этгээд Нго Дхнь Дьемийн эсрэг илэрхий тэмцэлд орсон.




	[←5]
	 Каудист — Каудагийн шашин улс төрийн бүлэглэлийн гишүүн. Буддизм ба христосын холимог үзэлтэй шашин. Энэ бүлэглэл 1926 онд Сайгонд үндэслэгдсэн. Кау Дагийн зэвсэгт хүчин эсэргүүцлийн дайны үед хэдэн түмэн цэрэгтэй болж, Сайгоноос баруун хойш орших районыг захирч, үнэндээ «улсын доторх улс» болж байжээ. 1955 онд устсан.




	[←6]
	 Тхе-Кау-Дайгийн бүлэглэлд улс төрийн онцгой байр эзэлж, францчууд, коммунистуудын эсрэг зэрэг тэмцэж байсан генерал.




	[←7]
	 Шолон — Өмнөд Вьетнамд байдаг хятадууд олон байсан хот.




	[←8]
	 Вьет-Мин гэж Вьетнамын тусгаар тогтнолын төлөө империализмыг эсэргүүцэх тэмцлийн холбооны товчилсон нэр. Энэ холбоог 1940 оны 5-р сард Энэтхэг-Хятадын коммунист намын санаачилгаар байгуулжээ.




	[←9]
	 Шарх нь аних — дундад зууны үед гэмгүй хэлмэгдсэн үхэгсдийн шарх нь алчуураа үзвэл цус гоожуулж эхэлдэг гэсэн итгэл байжээ.




	[←10]
	 Блумсбери — Лондоны төв хэсэг дэх Блумсберийн районд орших олон цэцэрлэгт талбайн нэг. Дэлхийн II дайны үед бөмбөгдөлтөд ихэд өртжээ.




	[←11]
	 Юстон — Блумсберээс холгүй орших Лондоны Юстон вокзал руу орох алдартай нуман хаалга.




	[←12]
	 Зэврэлт (ЦБ)




	[←13]
	 Пулитцерын шагнал — Америкийн нэрт сэтгүүлч Жозеф Пулитцерын (1847—1911) нэрэмжит шагнал. Урлаг, сэтгүүл, уран сайхны шилдэг бүтээлийн төлөө жил бүр олгодог шагнал.




	[←14]
	 Стивен Крейн — Америкийн сэтгүүлч зохиолч. Америкт шүүмжлэгч реализмын чиглэлийг санаачлагчийн нэг.




	[←15]
	 wordsworth — Ульям Вордсворт (1770—1850) английн яруу найрагч, харгис романтик «Нуурын сургууль» гэгчийг үндэслэгчийн нэг, байгалийн тухай уянгын олон шүлэг бичсэн хүн.




	[←16]
	 English Lakes — Английн баруун хойд хэсэгт яруу найрагч Вордсворт, Кольриж, Саути нарын амьдарч байсан уулаар хүрээлэгдсэн олон нууртай газар. Үүнийг нуурын хязгаар гэж нэрлэсэн. Энэ нь («Нуурын сургууль») хэмээх утга зохиолын хамтлагийн нэр болжээ.




	[←17]
	 Dеlat — Делат гэж Сайгоноос зүүн хойш уулархаг газар байрласан рашаан сувиллын жижиг хот.




	[←18]
	 ярд — Английн уртын хэмжээ = 0,91 м




	[←19]
	 Полони — Шексперийн «Гамлет» эмгэнэлт жүжгийн баатар.




	[←20]
	 Данте (1265—1321) — Италийн агуу их яруу найрагч.




	[←21]
	 М а р с е л ь — Францын өмнө хэсэгт орших усан онгоцны буудал хот.




	[←22]
	 Та-нинь — хотын нэр, Сайгоноос баруун хойш оршино. Энд Као-Даигийн шашны бүлэглэлийн гол сүм оршдог.




	[←23]
	 Кохинхин — Вьетнамын өмнөд хэсэг. Одоо «Намбо» нэртэй болжээ.




	[←24]
	 Уолта-Дисне — Америкийн нэрт кино найруулагч




	[←25]
	 Засгийн газар гэж өмнөд вьетнамын салган тусгаарлах үзэлтэй засгийн газрыг хэлж байна. 1949 оны 3-р сард францын ерөнхийлөгч агсан Венсен Ориоль болон эзэн хаан байсан Бао Дай нар францын холбооны хүрээнд Вьетнамын «тусгаар тогтнол»-ыг зөвшөөрч гарын үсэг зуржээ. Ингээд Бао-Дайг улсын тэргүүн гэж нэрлэжээ.




	[←26]
	 Унитари — бурхны «гурван эрдэнэ» гэдгийг үгүйсгэж тэнгэр нэгэн дүрээр байдаг гэж Унитари сүм хийдийн тал баримтлагч хүмүүс.




	[←27]
	 Банкокийн аварга том Бурхан багш — «Нойрсож буй Бурхан багш» гэдэг том хөшөөг хэлж буй. Тайландын нийслэл Банкок. хотын Ват По сүмд байдаг уртаараа 46 метр, өндрөөрөө 12 метр хөшөө




	[←28]
	 Жорж Беркли (1685—1758), Ирландын хамба лам, гүн ухаантан, субъектив идеализмын нэрт төлөөлөгч.




	[←29]
	 Айк — гэж Эйзенхуарыг цэргүүд нь ингэж хэлдэг байв.




	[←30]
	 Би хамаагүй (фр.)




	[←31]
	 Селер — нэг зүйл хүнсний ургамал




	[←32]
	 Нанетте — шоо хаяхад хамгийн цөөн тоо буулгахаар хэлдэг тоглоомчдын этгээд үг.




	[←33]
	 Габорно — францын зохиолч (1835—1873) олон адал явдалтай роман бичсэн хүн.




	[←34]
	 Нэг маягийн англи унадаг дугуйн нэр.




	[←35]
	 Пиастр — мөнгө, зоос




	[←36]
	 Протестант — христос шашны нэгэн урсгал




	[←37]
	 А л о н — Хайфоноос зүүн тийш оршдог олон жижиг арал. Байгалийн үзэсгэлэнгээрээ алдартай газар.




	[←38]
	 Терр-Руж — улаан газар. Францын каучук, кофе, цайны том район.




	[←39]
	 Пикадилли — Лондон хотын хамгийн тансаг районы нэг. Пикадиллид ч бий гэдэг нь хамгийн жирийн нөхцөлд ч гэсэн санаа.




	[←40]
	 Виши гэж Францын нэг хотын нэр бөгөөд тэнд 1940—1944 онд фашист этгээдүүд үүрлэж байсан юм.




	[←41]
	 Парис салон — Парис хотод жил бүр гардаг уран зураг, баримлын үзэсгэлэн.




	[←42]
	 Эмпайер стэит билдинг — Нью-Йорк хотын хамгийн өндөр барилга.




	[←43]
	 Чеддарын хавцал — Баруун Өмнөд Английн Сомерсетшир мужид байдаг байгалийн үзэсгэлэнгээрээ тухайлбал агуйгаараа алдартай газар.




	[←44]
	 Гранд Каньон — Америкийн Аризон муж улсын баруун хойно байдаг эгц гүн нарийн хавцал. Коларадо гол дундуур нь урсан өнгөрөх бөгөөд хавцлын гүн нь бүтэн хагас километр хүрдэг байгалийн үзэсгэлэнгээр алдартай газар.

